
	КЛИМ САМГИНЫ АМЬДРАЛ - 7

	“УЛСЫН ХЭВЛЭЛИЙН ГАЗАР” Улаанбаатар хотноо 1973 онд эрхлэн хэвлүүлсэн “КЛИМ САМГИНЫ АМЬДРАЛ (Тууж) : ДЭД ДЭВТЭР” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Цэвэрхэн хотын дундуураа үзэсгэлэнт мод цэцэг тарьсан өргөн намуун гудамжнаа нэг гуанзны жигүүрийн асрын олон цэцэг дунд хэдэн хүн утсан хөгжим наадаж байв. Самгин тэр гуанзны өөдөөс харсан бага шиг боржин чулуун байшингийн төв маягийн хаалганы өмнө очиж тогшвоос бор дан дээлтэй, хавтгай цээжтэй, загзгар эхнэр хаалгыг онгойлгож өгчээ. Самгин ирсэн учраа хэлсэнд тэр эхнэр Самгиныг дагуулж, харанхуйвтар тасалгаанд оруулав. Тэнд хөшиг татсан онгорхой цонхны дэргэд өргөн диваан дээр Иван Акимович Самгин хажуулдан хэвтэж байжээ. Түүний нүүр ам мурийж, баруун хацар хавдаж унжаад хэл нь цухуйж унжжээ. Доод уруул мөн унжиж, баахан алтан шүд ил харагдана. Баруун нүд нь дээшээ, буланд байгаа өрөөсөн хөл дээрээ зогссон Меркурия тэнгэрийн хүрэл баримлыг яг ширтэн гөлөрч, нөгөө зүүн нүд нь инээвхийлэн, зовхи нь чичрэхэд ойрд хусаагүй үс ноос болсон хацрын дээгүүр нулимс бөмбөрч байжээ. Түүний хоолойд

	— Дм... гэж хоржигнох чимээ гарна.

	Хүү Самгин хэдэн хормын төдий харж байснаа толгой унжуулж, арга буюу нүдээ аньжээ. Дивааны толгой талд нөгөө бор эхнэр боржингоор сийлсэн мэт зогсоод янших мэт,

	— Цохилт... Нэг балчир... юу ч биш! гэж хэлж байгаа бололтой оросоор туйлын хазгай ярихдаа эгшиг авиаг давхарлан өгүүлж байжээ. Тэр эхнэрийг харвал өргөн хавтгай нүүртэй, уруул гэж мэдэгдмээргүй том амтай, налчгар хамартай, зүүн нүднийхээ дор мэнгэтэй ийм нэгэн байжээ. Хүүхдэд эвэр гэж зааж байгаа мэт хоёр хуруугаа гозойлгож

	— Хүүхэд... гэнэ.

	«Би одоо яадаг билээ?» гэж Самгин бодож, эцгийн ёолох дууг дуулахгүй юм сан гэхдээ цонхоор гуанзны найраг хөгжим чагнаж байв. Хөгжим зогссоноо дахин хангинатал бас нэг бор хувцастай эмэгтэй орж иржээ. Гойд тэгшхэн гоолиг нуруутай тэр залуу эмэгтэй хамар дээрээ хавчдаг шил тогтоосон харагдана. Самгиныг гайхсан мэт хараад,

	— Та Дмитрий биш, Клим нь үү? мэдлээ! гэж туйлын намуун дуугаар аяархан өгүүлэв. Түрүүчийн эхнэрийн чулуугаар сийлсэн адил нүүрийг бодвол түүний царай нэн аятайхан харагдах ажгуу. Тэр эмэгтэй өвчтэй эцгийн нь өрвөгөр үсийг илж, нулимстай нүдийг арвагар цагаан сахал ургасан нойтон хацрыг нь арчсанаас хойш юм бүхэн сайн, тун энгүүн болох шиг болжээ. Ялангуяа нөгөө хүүхэн Климийг тэр даруй эцгийн нь өрөөнөөс дагуулан гарсан нь сайн болов. Амьд үхсэний хооронд хэвтээ эцгийгээ харахад туйлын зовуурьтай агаад, гадаа цонхны цаана хийл, бялар хөгжимд удаан вальс дарахыг сонсоход аймаар ажээ. Тэрхүү хөгжмийн эгшиг амь тавьж буй хүний хурхирах мөөрөх мэт дууг дарж чадахгүй байв.

	Хоолны тасалгаанд орвол туургыг цагаан модоор доторложээ. Ширээн дээр дицэдсэн халуун тогоо буцалж байв. Залуу эхнэр

	— Намайг Айно гэдэг юм. Анна Алексеевна ч гэсэн болно... гээд Климийн эцгийг хэвтэж байсан өрөө тийш зааж, — Тэр эхнэр бол миний эгч Христина гэдэг хүн гэв.

	Чингээд тамхи асааж, асаасан чүдэнзээ унтраах гэж нүүрэндээ бариад сэвж байхад нь чүдэнзний гал нүдний нь шилэнд гялтганаж байв. Чүдэнзний гал гарыг нь халаасанд үнсний саванд шидэж, хуруугаа үнcэж байх мэт уруулдаа нааж, 

	— Би Дмитрийд цахилгаан явуулсан юм сан. Та яаж мэдэж ирэв? гэв.

	Манай ах цагдаагийн харгалзаанд байгаа учраас нааш ирж чадахгүй, би цахилгааныг эхээсээ дам авсан гэж Клим төв томоотой тайлбарлан ярив. Айно цай аягалж

	— Дмитрий лав цахилгаан аваагүй биз. Cap гаруйн өмнө хугацаа нь дуусаж, угсаатны зүй судлагч нэг хүнтэй бага сага явган явсан даа. Захиа ирсэн, өөрөө мөд ирнэ байх гэж ярив. Түүний дуу хоолой хэдий хүчтэй чанга авч өнгө баялаг биш, хэдийгээр гай яривч, үгээ эрэх гэж төдийлөн зовохгүй үзэгдэнэ. Клим аягатай цай ч дөхүүлж

	— Та хөрөнгөний нь талаар ярилцахаар ахыгаа хүлээх үү, үгүй юү гэв.

	Клим ахыгаа ирнэ гэж дуулаад баахан ичингүйрэвч эцгийн өв зөөрийг хуваалцах ямар ч санаагүй гэдгээ эелдэг эрс хэлжээ. Айно Климийг харж инээмсэглэхэд нь хоёр завж нь сөхөгдөж царай нь өргөн болов.

	— Үгүй, энэ чинь эвгүй юм. Саад хийхгүйн тул түргэн барагдуулах хэрэгтэй шүү. Товчхон хэлэхэд, эцгийн чинь гэрээслэл бий, тийм үү? Та түүнийг уншиж, үзэж болно. Энэ байшин, энэ бүх эд хогшил гэж Айно гараа дэлгэж, — Бас бус их юм бий. Энэ бүгдийг надад үлдээж байгаа юм. Яагаад гэвэл түүний хүүхэд, хоёр хөвгүүн бий. Дмитрийд бага зэрэг хөрөнгө оногдоод танд юу ч үгүй шүү. Энэ бол шударга биш гэж би бодно. Танай ахыг ирэхээр шударгаар хуваах хэрэгтэй гэв.

	Надад юу ч хэрэггүй гэж Климийн дахин хэлэхэд Айно инээж,

	— Та одоогоор залуу хүн учраас хүнд мөнгө хэрэгтэй гэдгийг мэдэхгүй байх шиг байна гэжээ.

	 Эхнэрийн царай нэг минут хэртэй улам зөөлөн аятайхан харагдаж байтал уруул нь нэгэн шулуун зураас болж нийлээд сийрэг зурвасхан хөмсөг нь өргөгдөөд нэг л сөрөг байдал илэрчээ.

	— Танай эцэг, хүүхэд шиг ёстой орос хүн байсан юм даа гэж хэлэхдээ нүд нь яльгүй улайжээ. Тэрээр буруу харж чимээ чагнана. Хөгжимд хэдий эрэлхэг жавхлантай ая наадах боловч нэн ч зөөлөн сонстож байв. Тэр хөгжмийн эгшгээс ондоо гаднаас ямар ч чимээ эс дуулдана. Байшин дотор ч чимээ имээгүй, хотын гадна цалгууд буй мэт санагдана.

	 «Эцгийн тухай нэгэнт өнгөрсөн юм шиг ярьж байна гэж Клим бодов. Айно хэн нэгийг арцаж, хөлөөр чанга чанга дэвсэж байв. Климийн чагнавал өсгийгөө өргөлгүй, өлмийгөөр тогшиж байх шиг ажээ.

	— Танай эцэг их сайн хүн байсан. Бүгдийг мэддэг, ганцхан өөрийгөө л мэддэггүй байсан юм сан... гэж ярихдаа булан тийш зааж, — Энд ч суудаг байсан, тэнд ч суудаг байсан юм сан. Энэ бол хэзээ ч гэртээ тогтдоггүй тийм хүмүүс юм. Энэ бол орос хүн тэгдэг гэж би боддог. Та миний ярьсныг ойлгож байна уу? гэхэд нь Клим толгой дохив.

	Тэр эхнэр улам аяархнаар 

	— Иван бас мөрийтэй тоглодог байсан юм. Харин англичууд спортоос болж их тэнэг болж байна гэж боддог байжээ. Энэ л сэтгэлийг нь их үймүүлсэндээ. Дандаа хожигдоно. Хожигддог болохоор нь улс түүнд дуртай хайртай байсан юм сан. Зүгээр хөзрөөс бусдад хожигдохгүй шүү. Тийм л инээдэмтэй хүн байсан даа. Инээдэмтэй! гэж ярина.

	Бор нүд нь бас л бүр ихээр улайж харагдавч завсаргүй нягт ирийсэн жижигхэн цагаан шүд ил гаргаж инээж байв.

	Түүний царай зүс бие бялдрыг хараад миний эх гучин насандаа яг ийм байсан даа гэж Самгин бодов.

	«Магадгүй тийм болохоор нь миний эцэг энэ эхнэрт сэтгэлтэй болсон биз».

	Энэ эхнэрийн зөвхөн Климийн эхтэй адилхан харагдах нь аятайхан санагдахаар үл барам түүний сэтгэлээ тогтоон барих чанар, ер бусын үг яриа, гэр орны нь байдал хүртэл аятайхан санагдаж байжээ. Тэр эхнэр бол өөрөө ажилч, гэр орон цэвэрхэн тохитой, эгэл жирийн мөртөө хөнгөн, бөх сандал ширээ тавиад хана туурганд тосон будгаар элдэв тод зураг зурсан байлаа. Эцгийг нь эмгэнэн ярихдаа тун сайн, мэргэнээр ярих нь хүртэл сайхан санагдах ажгуу. Тэр ч байтугай толгой ганхуулан баахан бодож,

	— Иван тун бие сайтай хүн байсан юм сан. Харин архи баахан уудаг, өөхтэй тостой юм иддэг болсон юм даа. Хүний морь унасан тариачин адил өөрийгөө жолоодохыг бодоогүй хүн дээ гэж намуун, гунигтай ярих нь хүртэл илүүц юм шиг эс санагдаж байжээ.

	Мөнөөхөн чулуун царайт эгч орж ирээд сандал дээр суух нь хөл гуя хугарсан мэт жигтэй харагдаж байжээ. Ер тэр эхнэр хэдий тарган цатгалан авч хөдөлж барих нь инээд хүрмээр болхи харагдана. Айно та хаана буусан бэ? гэж Климээс асуув.

	— Би хүн явуулж таны юмыг авчруулъя гэхэд нь Самгин би энд нүүж ирэхгүй гэсэнд Айно

	— Эцгийн нас барж буй газар хүү нь байхгүй байна гэдэг надад ичгэвтэр юм гэж энгүүн мөртөө эрс хэлжээ.

	Ер нь юм бүхэн ингэж энгүүн, хөнгөн гүйцэлдэж байхад Клим эцгийгээ насан өөд болж буйг бараг санаандаа оруулахгүй байжээ. Иван Самгин маргааш өглөө нь зургаан цагийн орчим нас барав. Тэрхэн үес тэр гэрт хүн болгон унтаж байв. Гагцхүү Айно унтаагүй сэрүүн байсан биз. Тэр эхнэр Климийн өрөөний хаалгыг тогшиж, онц чанга авч их дор дуугаар

	— Иван маань нас барчихлаа гэжээ.

	Хоёр өдөр бөөн ажил ундрав. Гэвч Орост үхсэн хүн оршуулдагтай адил учир утгагүй сандралдаж гүйлдсэнгүй. Харин гашуудлаа илэрхийлэхээр ирсэн эцгийн танил орос хүмүүсийг хүлээн авахад Климд баахан эвгүй байжээ. Ялангуяа нэг залуу лам нас барсан эцгийн нь тухай ярихдаа, санамсаргүй байтал гавьяат үйл бүтээсэн хүний тухай ярьж буй мэт ихэд хөөрч байгаад нууцлан шивгэнэж ярих үгс Климийг нэн хашраажээ. Гэвч Тагильский шиг царайтай тэр лам Климд аятайхан санагдана. Бодвол тэр их жаргалтай хүн бололтой, царайд нь ялдам инээвхийлэл гэрэлтэх агаад жингэнэсэн чанга хоолойгоор мөргөлийн дууг аялахад үг нь туйлын тод жигд сонстож байжээ. Энэ хүн үхсэн хүнийг оршуулахад төдийлөн оролцдоггүй байсан бололтой энэ удаа уран чадвараа үзүүлэх боломж гарсанд сэтгэл маш дүүрэн байжээ.

	Айно шарилын хойноос дагаж явахыг үзвэл, бэлэвсрэлийн хар хувцас өмсөөд тэргүүнээ өргөж, биеэ цэх шулуун авч явав. Царай байдал хэдий гөлөрсөн ядарсан янзтай харагдавч огтхон ч уйлсангүй. Тэр ч байтугай шарилыг нүхэнд хийхэд уйлсангүй, зөвхөн дал мөрөө өргөсхийгээд нугдайн зогсож байв. Клим тэр эхнэрт аятай харагдахыг бодож байв. Тэр ч байтугай харьж яваад Хүүхэд чинь хаана вэ? гэж асуусанд Айно

	— Ай, тэд энд байхгүй. Эцгийг нь өвчтэй үхлүүт байхад хүүхдэд харуулж болохгүй. Ер үхсэн хүнийг хэнийг ч харуулж болохгүй шүү. Тэд бол нялх амьтад юм чинь. Би тэднийг хэдийн эх ах хоёр дээрээ аваачиж орхисон. Миний ах бол газар тариалангийн мэргэжилтэн хүн. Эхнэртэй боловч хүүхэд үгүй, эхнэр нь миний хүүхдүүдэд атаархмаар хайртай шүү гэж ярьжээ.

	Клим маргааш нь явах гэсэнд Айно онц гайхаж, явуулсангүй.

	— Ингэж яаж болно? Та ахтайгаа өдий олон жил уулзаагүй байж түүний царайг олж харах юм сан гэж яарахгүй байна уу? Бас эцгийн нь гэрээслэлийн тухай бид ярилцах хэрэгтэй гэжээ.

	Ингэж хэлэхэд нь Самгин ичсэн боловч ахыг иртэл Финляндаар явж үзмээр байна гэсэнд

	— Тэгвэл Суоми орж үзэж болно. Би нөхдийнхөө хаягийг өгнө. Та цааш нааш явах болно. Танд тэр орныг үзүүлнэ гэж зөвшөөрчээ.

	Самгин Саймын сувгаар явж, Котка, Гельсингфорс, Або хот оржээ. Ер энэ үзэсгэлэнт нутаг орноор бараг сар шахам «цааш нааш» хэрэн хэсжээ. Үүнээс өмнө Самгин Финляндын тухай гимназийн сургуулийн газар зүйн сурах бичиг, бас ондоо нэг юмнаас бага сага уншиж үзсэн бөгөөд тэр нэг номд:

	«Нуур, ядуухан ой, боржин чулуу, элс бүрхсэн баясгалангүй нутаг, догшин байгалийн уйтгарт дагуул хөвгүүдийн орны Төв дунд би оршин суудаг билээ» гэж бичсэн нэг өгүүлбэр Климийн санаанд бүтэн үлджээ.

	Хэрэв энэ нутгийг тэгж үзэх нь тааламжтай бөгөөд ашигтай гэж үзэх юм бол тэр өгүүлбэрт дурдсан зүйл гадна байдлаараа хэдий үнэн боловч тэрхүү намаг, ой мод, боржин чулууны дунд орост байдаггүй цэвэрхэн цэвэрхэн хот суурин, сайн зам элбэгхэн байхыг Клим олж үзжээ. Бас сургуулийн сайхан барилга байна. Ойн цоорхойд тарган цатгалан мал бэлчиж явах нь үзэгдэнэ. Алга дарам газар болгоныг хичээнгүйлэн хагалаад тойруулан хашаа барьжээ. Аажуу уужуу фин хүмүүс газар сайгүй ажил хөдөлмөр хийж, сайх хад чулуу, намаг усыг ялан дийлж байхыг Клим олж үзэв. Тэдгээр финчүүд Климийг үзээд

	— Хюва пейва1 гэж бардам мэндэлж байжээ.

	Тэдгээр хүмүүс дуртай газартаа орон сууц барьж суусан нь таатай санагдах агаад тэрхүү бяцхан харш бүр гэрийн эздийн өөртөө босгосон хөшөө дурсгал мэт харагдах авай. Юмал, Укко нарын нутаг үнэхээр нам гүм нутаг болохыг ялангуяа үнээний хүзүүнд зүүсэн бяцхан хонхны уйтгартай жингэнэх дуун нотолж байжээ. Гэвч энэ нь мөнөөхөн оросын алжаасан зэлүүд хээр талын анир чимээгүй байдалтай огтхон ч адилгүй бөгөөд тэндхийн тэрхүү нам гүм байдал нь дуугүй намхан чийрэг ард түмний тийнхүү аж төрөх эрхтэйдээ итгэсэн тайван итгэлийн нам гүм шиг санагдах ажгуу.

	Клим багадаа эхийн бэлэглэсэн «Калевала» гэдэг ном уншсанаа санав. Тэр номыг дан шүлгээр бичсэн тул уншихад ухаан санаанд өртөхгүй тун ч уйтгартай санагдсан авч эх нь албадсаар дуусан уншуулсан байжээ. Гэтэл одоо түүний үзэж өнгөрүүлсэн замбараагүй олон зүйлийн дотроос Суомийн баатрууд, Хииси, Луохийн эсрэг тэмцэгчдийн туульсын олон дүр, догшин байгалийн гамшигт хүчин, түүний Ильматар эхийн гучин жил хэвлийдээ тээж төрүүлсэн хүү Орфей Вейнемейнен, финийн тэнгэр бурхан Бальдур болсон Леминкейнин, тэр орны нандин өв болсон Сампог барьж байсан Ильмаринен нарын туульсын дүр Климийн нүдний өмнө ил босож байжээ.

	«Энэ ард түмэн бол чөлөөтэй аж төрөх эрхээ олж авсан байна» гэж Самгин бодохдоо, энэ орны үр төлгүй, эмх замбараагүй газар нутгийг бодвол элбэг баян, дотно газар нутагт аятайхан амьдарч чаддаггүй орос тариачдыг хэт магтаж, түүнийг хуурах гэсэн бүтэлгүй оролдлогын тухай зэвүүцэн санаж байжээ.

	Самгин тэр нутагт Айногийн таньдаг өвөрмөц, тавлаг хоёр гурван айлд орохдоо, «Эд үнэхээр аж төрж чаддаг улс байна» гэж бат бодож байжээ. Шулуун цагаан санаатай, зочломтгой тэр хүмүүс Оросын аж амьдрал, Оросын урлагийг сайн мэдэж байх атал ертөнцийг сайн сайхан болгоно гэж орос хүн шиг улайран маргалдаж байх нь эс үзэгдэх ажгуу. Тэд улс орноо өөрийн дуртай яруу найрагчийн шүлгийн ном адил сайтар мэдэж байжээ.

	Сартай дулаан шөнө тэрхүү хад чулуун дунд жигтэй анир чимээгүй, юмны сүүдэр хэдий өтгөн боловч аятайхан, юмны үнэр ер бусын ариухан тул энэ олон сайхан үнэр нийлээд хөлстэй, эрүүл саруул эхнэрийн үнэртэй адил ажгуу гэж Самгин боддог авай. Ер Самгины сэтгэл уяраад элдэв юм бодогдож санагдах ч үгүй их л амар байв. Хааяа сэтгэл санаанд нь юм бодогдовч тэр нь сэтгэлийг нухлан зовоохгүй хөнгөнөөр хийсэн алга болох ажгуу.

	Гэвч Самгины Выборгт буцаж ирэхдээ шинэ юм их үзэж бодож баахан алжаасан тул хаширсан албандаа дахин зүтгэх болсон түшмэл шиг нэг л халшрангуй иржээ. Ахтайгаа уулзах болно гэж бодохдоо Клим нэг их хөөрсөн ч үгүй, ах нь улс төрийн бодлогын талаар олон үг нуршин цөллөгийн амьдралын талаар гомдоллон, эцгийн тухай дурсана биз дээ гэж баахан хаширч байжээ. Энгийн тухай Дмитрий үнэндээ, Айногийн ярьснаас илүү юу ярих билээ.

	Дмитрий уулзаад хэдий номхон болгоомжтой авч хүнд болхи маягаар баярлан, бахим хатуу гараар Климийн дал мөрөн дээрээс өвдөм чанга шүүрэн базаж, нүдээ анивчин инээмсэглэж, шинжих мэт ширтэж шимтэй дуугаар сайшааж

	— Чи ямар лут болоо вэ! Алив үнсэлцэх үү? гэжээ.

	Дмитрий цоохор даавуу цамц, гандаж үнгэгдсэн хүрэм өмсөөд хөдөөгийн хүүхнүүдийн өмсдөг дурсан шаахайтай туйлын адилхан шаахай угласан нь ядуухан мухлагийн худалдаачныг санагдуулж байжээ. Үсээ хоёр талаас нь тариачин янзаар танажээ. Өргөн хавтгай нүүр нь нар салхинд борлоод хамрын нь арьс хуурч, өтгөн хар сахал ургажээ. Нүд нь согтуу буюу гэмшсэн мэт гэрэлтэж байв. Энэ гэрийн чимээ аниргүй байдалд захирагдсан мэт тун ч бүдэг сулхан дуугаар

	— Би энд зургаа хонож байна. Дээд дарга нарын өршөөлөөр гайхалтай сонин газраар зугааллаа шүү. Таван зуу илүү мод газар явлаа. Гайхаад баршгүй сайхан дуу олж сонсож явлаа. Тэгэхэд эцэг маань гэж чихээ маажиж, Айног хараад, — Арай эрт явчихлаа даа... гэв.

	Айно Дмитрий хоёр хэдийн найзархаад авсан бололтой байв. Айно эхнэр тамхины утаан дундуур Дмитрийг харж байхыг үзвэл, царайлаг хөвгүүдийг заримдаа эм хүн их л таашаан хардаг шиг харж байх мэт Климд санагдаж байжээ. Дмитрийг тэндээс түр гарсан хойгуур Айно

	— Дмитрий эцэгтэйгээ илүү адилхан гэж тан шиг би бодно гэжээ.

	Дмитрий тамхины мөнгөн хайрцаг барьсаар орж ирээд

	— Чамд авчирсан бэлэг энэ! Үүнийг Елизавета Петровнын үед Устюг хотод хийсэн байна. Муу биш дээ? Би энэ урлагийн тухай өгүүлэл бичих гэж тэндээс бага сага материал цуглууллаа. Айнод архины Мухлагийн худалдагч шанага бэлэглэсэн. Алексей Михайлевичийн... 

	Клим тэр шанагыг сонирхож

	— Тэр газар амьдран суухад уйтгартай байсангүй юу? гэсэнд

	— Хаанаас даа! Бүр туйлын их сонин нутаг шүү, дүү минь! гэжээ.

	Дмитрий угийн цайлган зан төрхөө алдаагүйгээр үл барам улам ч шулуун цагаан зантай болсон мэт байв. Түүний тариачин маягийн төрх нь заяаны юм шиг санагдан зан чанар зөөлөн, орчин ахуйдаа хялбархан дасаж чаддагийг нь илтгэх ажгуу.

	Помор хүний тухай, загас агнуурын тухай Дмитрийн ярихыг чагнан суухдаа, «Ийм хүмүүс хөнгөнөөр аж төрж болно» гэж бодож байжээ. Дмитрий хөтөч нарын адил ханатлаа цай ууж, инээвхийлж байгаад үг ярихдаа мөнөөхөн

	— Бүр хамгийн ялагдашгүй ард түмэн! Бүр гайхаж баршгүй юм! гэж хэтрүүлгийн дээд зэргийн үгс харамгүй хэрэглэж байв.

	— Чи одоо гэртээ харих уу? гэж Климийн асуухад

	— Гэртээ юу?.. Харихгүй гэж эрс хэлээд толгой унжуулан алгаараа нойтон сахлаа арчив. Сахал нь махийж аманд нь ороод мөнөөхөн санаа цайлган байдлыг нь улам ихээр илтгэж байв.

	— Би Варавкад дургүй юм. Бас тэгээд түүний гаргадаг «Манай хязгаар» сонин бол хамгийн булай сонин доо! Тэр чинь хамаг орон сав, ой мод, хүмүүсийг, ер юм бүхнийг эзэгнэн суудаг биз, чөтгөр ав! гэж ярихад нь Клим, «Хар элгийн эм хүний дэргэд ямар булай юм ярина вэ!» гэж бодож байжээ.

	— Псковт сууна Нийслэл хот, дээд сургуулийн хотод оршин суухыг минь хорьсон шүү дээ. Намар болтол Псковоор жаал зугаа тэнээд Полтавт сууя гэж гуйх санаатай байна. Намайг нааш нь хоёр долоо хоногийн хугацаагаар явуулсан. Би өдөр болгон цагдаагийн газар очиж харагдаж байх учиртай юм. За, чи ямаршуу ая зантай байна? Марксын үзэл сэтгэлийг чинь хангаж чадаагүй бил үү? гэж Дмитрийн ярихад, Клим, мушилзан инээж, «Одоо л эхлэх нь!» гэж боджээ. Чингээд Томилиныг санаж

	— Юмны учрыг сайтар олохын тул яаран шүтэх хэрэггүй. Танин мэдэхийн хүчин чадал бол эргэлзэхэд байдаг гэж номлох мэт өгүүлсэнд Айно толгой дохиж

	— Би ч тэгж бодно гэжээ.

	Дмитрий Айно, Клим Хоёрыг харж, лав шүдээ зуусан бололтой царай нь хөгийн өргөн болж, шанааны нь үс сахал гозойж байв. Гараа дээр гэгч өргөж сэгсрээд шуугьтал уртаар амьсгаа авч, хацраа илж байгаад

	— Миний байсан тэр газар юм бүхэн онц их бодогдоно. Тэнд хүн цөөн, байгаль их, ер догшин сүртэй хязгаар нутаг юм. Хоосныг дүүргэх хэрэгтэй байна шүү дээ. Намайг Мезень тийш шилжүүлэхэд... гэж ярихад нь Клим

	— Яагаад шилжүүлсэн бэ? гэсэнд

	— Чөтгөр бүү мэд! Намайг Устюгаас оргоно гэж бодсон биз. Тэгээд арван гурван сар болоод дахин Устюгт хөөж суулгасан юм. Би ч гомдол гаргасангүй, ер бүр сонирхоод сонирхоод баршгүй сонин газар үзсэн дээ! гэв. Бас инээвхийлж, хацраа барилан, сахлаа илээд

	— Мезень тосгоныг мэднэ биз дээ. Ердөө хоёрхон мянгаад хүнтэй бага шиг суурин юм шүү дээ. Тэнгис далай гэдэг нь газар дэлхийг ороосон Мидгард могой юм. Цагаан далай гэж бодлогогүй нэрлэсэн биз. Хорголжин өнгөтэй, муухай ааштай далай шүү дээ! Үргэлж ульж мөөрч байх чимээ гарна. Ялангуяа шөнө их чимээтэй шүү. Шөнө нь бас барагдашгүй урт. Элдэв сонин хөгийн юм бий. Жишээ нь умрын туяа байна! Тэр түмэн солонгын гайхаж баршгүй шидийг шингээсэн гал туяа үймэлдэн байхыг би анх үзээд нуух юмгүй, их айсан шүү! Тэр хүйтэн галын наадааны учрыг олохгүй нэг хэсэг сэтгэл хоосроод жигтэй гайхдаг байлаа. Дэлхий ертөнц шатаж байхад би тэр гамшгийг зүгээр л харж байдаг сан гэж ярьж байв.

	Дмитрий гэрлээс гялбан анивчиж, өргөн духныхаа үрчлээг алгаар илж байснаа Клим тийш бөхийж

	— Хүнийг үзэл суртлаар жаахан баривал яасан юм бэ? гэж асуужээ. Клим

	— Юунд? гэсэнд

	— Хүн бол баахан дураараа дургих дуртай шүү гэжээ.

	— Энэ чинь шашны бодол санаа байна.

	— Тийм тал бий гэж Дмитрий дагаж, хэдэн хормын төдий бодсоноо

	— Төрийн эрхэнд энэ санаа мөн байдаг юм гээд Айног цай хийж өгнө үү гэлээ. Түүний сэтгэл сэргэж

	— Миний байсан айлын гэрийн эзэн, загасчин, помор хүн, «Иваныч чи үүнээсээ дээр сайн, хөнгөнөөр аж төрөх хэрэгтэй гэж хүмүүст итгүүлэн ухуулж байна. Гэтэл үүнийг чинь газар дэлхий эсэргүүцэж байгаа юм шүү дээ! Би ч эсэргүүцнэ. Яагаад гэвэл, миний үзэхэд тэр сая аж төрж байгаа хүмүүс чинь, муу амьдарч байгаагаасаа дор юм. Иваныч чамд шууд хэлэхэд миний ажилчид надаас хол дээр шүү. Гэвч би тэдэнд загасны тоног хэрэгслээ яасан ч өгөхгүй. Тэнгэр л өршөөдөг юм бол би ажилчин болохгүй. Үнэн сэтгэлээс ярихад ч ажилчид бол надаас дээр улс, би тэднийг бусад эздийн адил шударга бусаар зарж байгаагаа би мэдэж байна. Гэтэл чи тэднүүдийг эзэн болгоод үз, мөн л миний хуулиар байх болно шүү дээ. Зангилгаа нь энд л байгаа юм» гэж ярьсан шүү гэв.

	Дмитрий анхандаа дурамжхан, хүнд маягаар ярьж байтлаа удалгүй сэргэж, зарим үгийг сунжруулан онцолж байгаад алганы ирмэгээр агаарыг тас тас цавчин зугаатай ярилаа. Энэ яриандаа бусдын ярианы шинж маягийг оруулах гэж оролдох байх гэж Клим бодож байв. Тэгээд чадахгүй болохоор нь «Тийм авьяасгүй хүн дээ» гэж боджээ. Дмитрий ярихыг больж нэгийг хүлээсэн, асуусан шиг харж байхад нь Клим

	— Тэр хүнийг үзэл санаагаар барьж чадахгүй болж байх шив дээ? гэсэнд Айно

	— Тэр муу хүн байна гэж эрс хэлэв.

	— Та муу гэж бодож байна уу? гэж Дмитрий нүүр лүү нь харав.

	— Тийм, би тэгж бодож байна. Юу гэж хэлдгийг мэдэхгүй юм. Гэвч тун муу хүн гэв. Дмитрий духаа үрчийлгэж

	Энд мэдэхгүй нэг юмыг мэдэх хэрэгтэй болно доо гээд дүү Климийн тийш хандаж

	— Би тэнд байхдаа улстай ярьж үзлээ, ойлгохгүй байна. Өөрөөр хэлбэл ухаарах нь ухааравч хүлээж авахгүй байна. Би ч өөрөө хүнд итгүүлэн ярьж чаддаг, тийм чадамгай ухуулагч биш. Тэр нутагт хүн болгон хувиа бодох тул ойлгуулахад бэрх. «Хүн намайг бодохгүй байхад би хүний төлөө санаа тавиад яана?» гэж нэг хүн хэлсэн шүү!» «Аж амьдралаа арван жилээр урьдаас тооцоолж бод гэж чи надад ухуулж байхад би маргааш ч тэнгис далайд унаж үхэх юм билүү, яаж мэдэх билээ» гэж хэлдэг хүн ч бий. Ер иймэрхүү л юм ярьдаг юм даа гэж ярив. 

	Дмитрий баахан ичиж зовсон байдалтай байхад Климийн дотор таатай байжээ. Бас ах Дмитрийн уншсан олон цэцэн номоос жирийн амьдрал илүү, хүчтэй болохыг итгэхэд бүр ч аятайхан санагдаж байжээ.

	Айно их л чөлөөтэй сууж, тамхи татаж байгаад ярьсан нь

	— Энэ тань тун цатгалан санаа, чадалтай улсын санадаг санаа байна. Чадалтай хүнд би их дуртай юм. Өөрөө амь зууж чадахгүй зарим нь модны гишүү адил хатаж үхэж байх юм. Нараар тэжээгдэж чаддаг нэг нь амьд мэнд байж, үргэлж сайн юм хийж байна. Ер юм бүхнийг хийх хэрэгтэй. Хүн болгонд юм бүхэн байхын тул их ажил хийж, ихийг хуримтлуулах хэрэгтэй. Бид бол хүний хөл гишгээгүй зэлүүд хязгаар нутагт турших журмаар амьдарч байна. Сул дорой хүн их үнэ хүрдэг, саад болдог. Та нар хоёр юм санадаг бол нэг нь илүүц, хортой шүү. Орос хүн арван юм санадаг, тэр нь цөм хэврэг байдаг. Дандаа сэтгэл үймэрч явдаг гэж би бодно гэлээ. Айно аяархан инээж байв. Гэтэл эвшээлгээд түүнийгээ халхлах гээд чадсангүй тул

	— Би явж унтах минь гэв.

	Клим ч өрөөндөө орж ганцаар ахын тухай бодъё гэж санаад ядрав гэж шалтаглан явав. Гэвч өрөөндөө ороод шалав хувцсаа тайлж хэвттэл даруй таг унтжээ.

	Маргааш өглөө нь цай ууж суугаад

	— Кутузовын баригдсаныг мэдсэн үү? гэж асуусанд Дмитрий

	— Бас уу? Хэзээ? гэж сэтгэл зовсон мэт дуу алджээ. Клим учрыг ярьсанд дарвайтал инээж

	— Кутузов Доод Новогородод харгалзаанд бий. Би үргэлж захидлаар харилцаж байв. Степан ч гайхамшигтай хүн дээ гэж бодлогошронгуй хэлээд талханд тос түрхэж хэсэг дуугүй сууснаа

	— Айно өчигдөр үдэш чадалтай хүн гэж муугүй ярьсан шүү гэв.

	— Энэ оронд тэгж ярьдаг биз гэж Клим итгүүштэй өгүүлэв.

	— Сайн эхнэр

	— Маринын тухай чамд мэдэж буй юм байна уу? Юу ч мэдсэнгүй. Анхандаа захиагаар харилцдаг байлаа. Сүүлдээ сураг тасарсан. Нэг үе үргэлж тэнгэрийг боддог болсон байсан даа. Ямар нэг ном олж уншсан биз. Поморуудын тэнгэрийн тухай хэлэлцэхийг бахдан чагнамаар шүү! гэж тоомсоргүй ярив. Чингээд инээж, сахалдаа наалдсан талхны хогийг арилгаж

	— Би нэг хүүхэнтэй гэрлэх шахсан шүү гэв.

	— Цөллөгийн юм уу?

	— Помор ясны бүсгүй. Загасчны охин, өчигдөр үдэш би эцгийн нь тухай ярьсан шүү дээ гэв. Сахлаа чанга зулгааж, санаа алдаад

	— Тэнд байхад тэнгис далайтай, хүйтэн оронтой тэмцэлдмээр санагдаад байдаг юм. Тэгвэл бие чийрэг болно. Эм хүнд дур их хүрдэг, тэндхийн эмэгтэйчүүд айхавтар том биетэй шүү... 

	Айно орж ирж, инээгээд Климийг хуруугаар зааж

	— Тантай нэг хүн уулзъя гэнэ. Нааш оруулах уу? гэв. Клим гайхан босож 

	— Надтай юу? гэсэнд

	Тантай, тантай гэж хоёр дахин тонголзоод гарч явжээ. Минут хэртэй болоод урт үстэй, маш өндөр үл таних хүн хоолны өрөөнд орж иржээ.

	— Та Клим Самгин гэдэг хүн мөн үү? гэж цагдаа шиг асуугаад тасалгааны дотор байдал, Самгиныг үл таашаах мэт харж, Дмитрийг хуруугаар зааж

	— Энэ хэн бэ? гэв.

	— Миний ах Дмитрий Самгин гэсэнд ирсэн зочин

	— Уухай! гэж сэтгэл дүүрэн өгүүлж, бөмбөг адил бөөрөнхийлөн атгасан цаас Климд өгөөд, — Үүнийг Сомова өгч байна. Мэдэлтэй задлаарай, хариугүй нимгэн цаас билээ гэв.

	Зочин эрээ цээргүй ширээнээ суугаад Клим нөгөө цаасыг задалж байх зуур

	— Цөллөгөөс ирээд удаж байна? гэж аяархан асууж байх нь дуулдаж байжээ.

	Клим бичгийг задлан үзвэл «Энэ манай нутгийн Платон Долганов гэдэг хун. Түүний юу өгснийг аваад ирээрэй. Л» гэжээ.

	Клим Самгин цаасыг базаж, Любашаг хараамаар санагдаж байжээ. Тэр нүүрэмгий бүсгүй тавьсан гогцоо зангандаа Климийг будилуулан оруулж, «Үйл ажилдаа» татан авах гэж шургуу эрмэлзэж байгаа нь ил байв. Клим үүдний дэргэд зогсоод нөгөө эрээгүй зочныг хялайн харж байв. Тэр хүнийг хараад байхад мөнөөхөн Катин зохиолчийнд цугладаг улсын нэгтэй адилхан агаад ер Долганов бол «мартахын манан дотроос» гэнэт гарч ирсэн хүний төрхтэй харагдах ажгуу.

	Клим гэрийн эзэгтэйг харахдаа, түүний нүдэнд сэтгэл дундуур ямар нэг байдал гэрэлтэн илрэх вий гэж эмээж байжээ. Айно аяга тавгийн шүүгээний хажууд зогсоод гурав дахиа цай аягалж байв. Түүний аягалсан цайг Дмитрий даруй даруйхан барна. Айно

	— Та кофе цай уух уу? гэж Долгановоос эелдэг асуухад цаадах нь

	— Уулгүй яах вэ гэж урт хөлөө сайтар нийлүүлэн жийж, Айногийн замыг хашаа адил боож сууна. Долганов ингэж зориуд дүрсгүйтэж байгаа юм шиг санагдан Климийн бие сэтгэл аягүй болж байжээ. Гэтэл Айно ч бас үзтэл зориуд тэгэхээс тэгэх гэж банзлаа өргөөд Долгановын хөлийн дээгүүр алхан гарахад цаадах нь сайшааж

	— Эвтэйхэн алхаж байна шүү! Би ядраад энэ ширээн доогуур ч хамаагүй орж хэвтмээр байна гэхэд нь

	— Ширээн доогуур хэрэггүй гэж Айно хэлэхдээ бага хүүхдийг зандрах мэт аялгуугаар хэлжээ.

	— Чи фин хүүхэн үү? гэж Долганов асууж, тэр эхнэрийг шинжин харсанд Айно тийм гэж тааламжтайяа толгой дохиж байв. Долганов ч мөн толгой дохиж

	— Харахад ил байна гэв.

	Клим Самгин тэдний ярианы дундуур орж, зочны тийш дөхөж очоод, ууртайгаар

	— Та саяын зурвасыг задалж үзсэн үү? гэсэнд

	— Үзэлгүй дээ. Намайг хожимдсон байна билээ гэж Сомовадаа хэлээрэй. Хожимдсон гэж лав мэдэж ч байгаа биз гэв.

	Долганов эргэн эргэн харж аяга халуун цай ядан уугаад, аягыг гэрийн эзэгтэй тийш сэмхэн дөхүүлж орхиод босохыг үзвэл модон хөлтэй одой хүн лүгээ адил харагджээ. Энэ хүн ашгүй явах нь гэж Клим бодтол явсангүй, тасалгааны модон дотрыг хуруугаар тогшиж үзээд сайшааж

	— Догь юм! Энэ ямар мод вэ? гэв.

	— Агч мод гэж Дмитрийн түрүүлэн дуугарахад гэрийн эзэн

	— Агч биш гэв.

	— За ялгаагүй дээ гэж Долганов гар сэгсэрч, урт дээлийн хормойг сөхөж дахин суугаад хөлөө илж байв. Гэрийн эзэгтэй толгой гэдэсхийлгэн тас тас хөхөрч байгаад

	— Яах гэж... Ялгаагүй юм бол яах гэж асуусан бэ? гэнэ.

	Долганов тэр эхнэрийг гайхсан мэт харж инээмсэглэснээ гэнэт өөрөө инээд алджээ. Сандал. дээрээ найгалзан дэндэлзэж инээгээд Дмитрийд

	— Инээдэмтэй юм! гэж хэлээд хоёр гуя дороо алгаа дэвсэж, — Тэнэг нь тэнэг л дээ! гэхдээ хүн ер нь, та ч гэсэн тэнэг юм ярьдаг биз дээ гэв.

	Тэгж хэлэхэд нь гэрийн эзэгтэй улам ихээр инээсэн боловч Долганов түүнийг хайхарсангүй, харин хуучин танилууд уулзаад дотроо сэм баярлан буй мэт Дмитрийг харж

	— Би үе мөчний хуучтай юм аа. Хөл аягүй янгинаж байна. Шоронд шал дэмий арван нэгэн сар суулаа. Шоронгийн чийг гэдэг хаширмаар байна шүү гэж ярив.

	Саяын инээдэмт явдал энэ хүн нэг бол шал балай үг хэлэх, нэг бол шал балай, инээдэмтэй биш явдал гаргах болов уу гэж Климийн бодож байсныг мартагнуулж чадсангүй. Долганов ер анх орж ирэхдээ л тааламжгүй харагдаж байжээ. Ялангуяа гараа дороо хийгээд суусан тэрхэн үес бүр ч аягүй харагдаж байжээ. Энэ нь алиалах хошигнох санаатай тэгсэн биш нь ил байв. Самгин бол ийм хачин улсыг ханатал харсан тул тийм улсын хачин загнадаг нь анхаарлыг татаж, хачин байдлаа харуулах гэсэн хоргүй наадан тоглоом биз гэж итгэн боддог байжээ. Долганов бас аягүй эвгүй хувцаслажээ. Хавчиг мөрөндөө үрчийсэн хуучин урт дээл углаад дотуур нь буруу энгэртэй хөх цамц өмсжээ. Урт хөлдөө ямар нэг онц бүдүүн эдээр хийсэн бор өмд угласан байв. Дурсны өнгөт шингэн үстэй бор нүүр нь мөн үрчийжээ. Эрүүний нь хэдэн үс урт шовгор сахал болох төлөвтэй харагдах агаад энэ хүний ам хэдийн эвтэйхэн хөөрхөн авч хоёр завжиндаа бор үс ургуулсан нь амыг нь сүргүй болгон гутаажээ. Гэвч өвгөн хүний шинжтэй онц хөдөлгөөнтэй нүүрэнд нь алтан шар өнгөтэй инээвхийлсэн амьд нүд гялалзан харагдана. Түүний нэн ч уян налархай бүдүүн дууг чагнан суухдаа Самгин

	«Эмсийн нүд шиг баахан тэнэг нүд юм» гэж сонжиж суужээ.

	— Мангас болоод шоронгийн өрөөнүүдээр хэсэж явдаг нэг залхуу, согтуу амьтантай л хэрэлдэж цаг нөхцөөдөг байлаа. Тэр архины мухлагт байгаа мэт дандаа хэрүүл гаргаж явна. «Чи уйдахдаа ингэж хөөрцөглөж явдгаа боль. Чухамдаа чи хэдийгээр явган цэрэг боловч муугүй хөвгүүн шүү» гэж би түүнийг уурлуулдаг юм. Тэр цэргийн барилгачин байсан болохоороо явган цэрэг гэлээ гэж учиргүй уурлаж, «Би чиний хөвгүүн биш, чамаас би хоёр ах хүн» гэж бархирна. Бид хоёр их л удаан хэрэлдэж байхад тэр маань, «Долганов та миний нэрийг хугалах нь байна шүү, ямар чөтгөр вэ? гэдэг сэн. Тэгээд бид хоёр инээж орхино. Тэрнийхээ нэрийг хугалахгүй гэж аяархан инээлдэж суудаг сан. Би түүнийг ном хавтасладаг дархны газартай бол гэж ятгадаг юм гэж Долганов ярив.

	Айно ширээ тохойлдоод амаа ангайлгаад чагнан суухыг үзвэл түүний царайд үзтэл эргэлзсэн байдал илэрнэ. Айно энгэр дээрээ төмс шиг том том товчтой хар дээл өмсөөд цайвар ногоон бүс бүсэлсний үзүүр нь алдуураад газар унжсан байв. «Энэ эхнэр Долгановын ганц ч үгийг үнэмшихгүй байна даа» гэж Клим бодож байжээ. Долганов гэнэт Дмитрийгээс

	— Та ардын үзэлтэн хүн үү? гэв.

	— Би Марксын үзэлтэн гэж Дмитрий инээж хэлэхэд

	— Тийм үү? гэж Долганов гайхаж, санаа алдаад, — Адилхан биш байна. Ер иймэрхүү орос царайтай хүн ч дээ... Марксын үзэлтэй хүн цэвэрхэн гялан цалан байдаг. Юм бүхнийг «Хүн ба оросууд» гэж хэлдэг Гегель, Момзен шиг Германы гүн ухааны өндөрлөгөөс харна. Тэгвэл тэр Момзен чинь «Славян хүний толгойг цохь» гэж тунхаглаж байсан юм даа гэж ярив.

	Долганов ингэж яриад Климийг сүрхий харахад нь энэ гайхал одоо үгээр байлдаж гарах нь гэж Клим ойлгожээ. Долганов урт үсээ хоёр гараар ар тийш илсэн авч үс нь налсангүй эвгүй муухай өрвийн босчихлоо. Долгановын гавал нь няц цохисон хадаасны тав шиг үзэгдэнэ. Түүний үг хэлэх аялгуу аажмаар ном тавигчийн янзтай болж, Трейчик, Бисмарк нарыг, мөн Климийн дуулаагүй ондоо герман хүний нэрийг дурдан харааж байв. Энэ хүн ер илтгэл тавьж сурсан, чадмаг хүн байна гэж бодогдох ажээ.

	— Николай Михайловский, ер манай «сүрд дарагдан хулчийгсад» ардын үзэл славархах үзэл хоорондоо оюун санааны холбоотой гэдгийг хүлээхээс ичдэг нь даанч харамсалтай. Славархах үзэлтэн баяд ноёд мөн гэдэг бол ямар ч утгагүй үг. Радишев, Герцен, Бакунин мэтийн хүн цөөн үү? Тэгвэл тэд мөн л баян ноёд мөн. Чухамдаа Оросын ард түмний жинхэнэ өвөрмөцийг славархах үзэлтэн нар л нээж гаргасан юм. Ард түмэн бол нутгийн тоо бүртгэлийн түүвэрт гардаг хүснэг тоогоор юмыг мэдэж ухаарахгүй, аман зохиолоор ухаарна. Киреевский, Афанасьев, Сахаров, Снегирев эд бол ардын сэтгэлийг чагнаж сур гэж сургасан юм даа гэв.

	Долганов ингэж ярихдаа уурлаж үзэх санаатай нүүрээ үрчийлгэх авч нүд нь ялдам урамтай гэрэлтэж байжээ. Уран налархай бүдүүн дуугаар улам ууртай ширүүн үг хэлэх авч энэ хүн ер уурлаж чаддаггүй хүн байна гэдэг нь илт мэдэгдэнэ. Ямар ч бүдүүн ширүүн үг хэлэхээс огтхон ч буцахгүй агаад марксизмыг «Баядын тухай еврей - германы сургаал» гэж нэрлэж байв. Дмитрий хөмсөг атируулан, түүний үгийг чагнаж байхдаа урдаас нь юм хэлж чадахгүй болохоороо Климийг хэлэх болов уу гэсэн шиг гэтэн гэтэн харж байлаа. Айно ч амгалан инээвхийлж байхыг үзвэл, мөн тэднийг юм хэлэх болов уу гэж хүлээж байх нь илт ажгуу. Клим арга буюу тоомсоргүйгээр

	— Таны энэ ярьсан бүхэн нэгд хуучирсан яриа, тэгээд ч сонины өгүүлэл янзтай сонстож байна гэжээ. 

	Долганов том шар шүд ярзайлгаж, эрс үг хэлэх гэснээ больж, гэнэт сахлаа зулгаав. Гэвч сандал дээрээ найгалзан, өвдгөө алгаар илж байгаад ярьсан нь

	— «Ухамсрыг ахуй байдал тодорхойлно» гэдэг санаа бол хамгийн хортой санаа мөн. Энэ нь хүнийг ахуй байдлын талаар төрсөн сэтгэгдлийг л хар зөндөө хүлээн авдаг тийм байранд тавина. Түүнээс гадна бодит байдлын номхон боолууд ямар хүчээр бодит байдлыг өөрчилдгийг тайлбарлаж чадахгүй. Гэтэл бодит байдал гэдэг бол хэзээ ч хүнээс илүү байгаагүй, байх ч үгүй. Хүн хэзээ ч бодит байдлаар хангагдаагүй, хангагдах ч үгүй гэжээ. Клим уур хорслоо барихын үүднээс

	— Та шашны сургуулийн хүн үү? гэж санамсаргүй асуужээ. Энэ хүн Клим Самгины төрөлхийн далдуур, талархан явдаг олон юмыг ярьж болох хүн байна гэж бодохоос Климийн тийнхүү зэвүү хүрч байжээ.

	— Би шашны сургуулийнх. Тэгээд яагаа вэ? гэж Долганов гар далайхдаа биеэ агаарт шидсэн мэт сандлаасаа өндөсхийжээ.

	«Хүний дүрс зураг юм уу хүүхдийн зурсан зурагтай адилхан юм. Дмитрий дуугүй суугаад байдаг. Хачин юм» гэж Клим боджээ.

	— Тийм ээ, би шашны сургуультай хүн гэж Долганов давтан хэлээд үсээ ар шил рүүгээ дарсанд асуултын тэмдэг хэлбэртэй чих нь ил гарчээ. Хожим би ертөнцийг дүрслэн бодож ойлгохоос тунгаан бодож ойлгохгүй гэдгийг бат итгэсэн хүн. Хүн бол юуны өмнө уран зураач мөн. Тунгаан бодох гэдэг бол хүний дадлыг зөвхөн горим дэгтэй болгоно гэхэд нь Дмитрий

	— Энэ чинь идеалист үзэл байна шүү дээ гэв.

	— Тийм, тэгээд яагаа вэ? Та нар амьтны төрөлхийн авьяасыг идеализмаар биш ондоо юугаар хүний дүртэй болгож байгаа юм бэ? Та нар эдийн засгийн тал руу гүнзгий ороод улс төрийн тэмцлийн чухлыг хэрэгсэхгүй байна. Ард түмэн та нарын хойноос дагахгүй, та нарын тэр бүдүүлэг материализмын хойноос дагахгүй. Учир нь ард түмэн бол улс төрийн тэмцлийн үнэтэй чухлыг мэднэ. Учир нь ард түмэн мах цус, сэтгэл зүрхээрээ энхрий өөрийн жолоодогчтой байхыг хүснэ. Тэгэхлээр та нар тэдний хувьд хар элгийн улс шүү.

	Долганов хүзүү гүлдийлгэн тонгойход үс нь дух, хацрыг бүрхэн унжив. Гараа ардаа хийж, бардам биш инээж

	— Та нар мэтийн Марксын зулзагууд бол үгүйсгэгч үзэлтний үр сад мөн. Та нарт итгэмээр санагдавч муу удамшил садаа болох юм. Та нар бол тэнхээгүйгээ мэдээд энэ олон үзэл бишрэлийн дотроос хамгийн энгүүнийг шилж авсан улс даа гэв.

	Дургүй хүрмээр ингэж хүүхдийн дуугаар гонгинох нь түүний урт бие, өвгөн царайд нь огтхон ч зохилдохгүй ажээ.

	— Будилаантуулагчид! гэж Долганов уртаар амьсгаа авч дээлээ товчлоод, — Эцсийн эцэст тануус ямар боловч бидэнтэй явах болно. Улс төрийн бодлогыг үгүйсгэдэг үзэл тань хол явахгүй шүү гээд Айнотай гар барихыг завдсанд. Айно

	— Та хаачих вэ? гэв.

	— Торнео орно. Та мэднэ шүү дээ гэж Долганов инээмсэглэв.

	Айно толгой сэгсэрч, хөлөөс толгой хүртэл ажиглан харсанд цаадах нь хэнэггүй гараа савж

	— Зүгээр! Үсийг минь хайчилж хувцаслана биз... гэв.

	Айно Долгановын гарыг хоёр гараараа барьж дугтчин

	— Сайн яваарай! гэсэнд Долганов

	— За нөхөд баяртай! гэлээ.

	Долганов Айно хоёр гарч одов. Клим Дмитрий хоёр хэн юу хэлэх бол гэсэн шиг бие биеэ харав. Дмитрий туурганд хадсан зургийн өмнө очиж

	— Энэ хүн гадаадад гарах нь дээ гэж аяархан хэлэв.

	— Ер их хачин хүн байна шүү! гэж Клим нүдний шилийг арчиж байв.

	— Тийм байна гэж ах нь Климийн өөдөөс харалгүй хэлээд

	— Гэвч ийм хүнийг би үзсэн. Ардын үзэлтнүүд ер нь онц содон байдаг. Устюгт Казанын нэг оюутан байсан юм. Түүний үгийг улс маш их дурлан сонсоно. Гэтэл миний үгийг тийм чиг их тоохгүй шүү... Би ер нь хачин ичимхий хүн шүү. Энэ идэр хүнийг би нааш гарахын өмнө Устюгт үзсэн шиг байна. Гурван хүн хүргэгдэж очсонд дунд нь явах шиг санагдана. Ер гайхалтай адилхан юм гэж яриад гэнэт эргэж хүнд, чанга алхсаар дүүдээ бүр тулж очоод

	— Эцэг маань чамд өв орхиогүй гэдэг аймаар эвгүй... тун ч муухай юм болж байна даа гэв.

	— Тэр падгүй! Би энэ тухай ярихыг ч хүсэхгүй байна гэж Климийн хэлэхэд, Дмитрий гараа эвгүй дэлгэж байгаад гуйсан мэт аялгуугаар

	— Үгүй, байзнаарай. Тэнд дөрөв таван мянган цаас бий. Чи талыг нь авна уу даа? Би бол Айног бодож тэр мөнгийг авахгүй ёстой хүн шүү... Би ер гадаадад гарч ном үзмээр санагдаад байна... гэж ярихад нь Клим түүний үгийг шууд тасалж

	— Үр хүүхдээ тэжээж, өөрөө сайнаар амьдрахад бүрэн хүрэлцэх хөрөнгө Айно авсан. Миний тухайд гэвэл, надад юу ч хэрэггүй гэв.

	— Чи дуулж бай... 

	— Үгүй, би энэ талаар дахин юу ч ярихгүй гэж Клим хашааны дотогш харсан нээлттэй цонхон дээр очиж, — Харин чиний гадаадад гарч суралцана гэдэг мэдээж хэрэгтэй шүү гэжээ.

	Клим их л томоотойгоор удаан ярив. Эцгийн бичсэн гэрээст гомдох шиг болж өөрийгөө гайхаж байжээ. Эцэг чинь чамд юу ч хүртээгээгүй шүү гэж Айнаг хэлэхэд онц юм бодоогүй билээ. Харин одоо бодоход тэр шударга бус хуваарийг санаж гомдоод үг ярих тусам улам гашуун хорсол оргилж байжээ.

	«Түй! Ямар балай юм!» гэж Клим өөрийгөө зэмлэн бодовч тусыг олсонгүй, ахдаа айхавтар ёжтой үг хэлмээр, эсхүл эцгийн тухай нэн ёжтой үг хэлмээр санагдаад байжээ. Хэлэхгүй гэхэд бас биеэ барьж чадахгүй ажээ. Чингээд

	— Ёс ёс бус гэдэг бол талархал дургүйцэл... гэсэн үг гэж ярьж эхэлтэл Айно орж ирээд туйлын цовоогоор

	— Та хоёрыг бодвол ёстой орос хүн ийм байдаг. Златовратскийн «Алтан зүрхийг» та нар санагтун! Тийм хүн дээ! Шоронгийн даргын тухай гайхмаар сайхан ярьж байна шүү! Ай энэ хүн их юм хийнэ дээ! Энэний үгийг хүн сонсоно, итгэнэ, энэ хүнд хайртай болно. Энэ хүн бол... юу гэдэг бил ээ? Хүнийг тайтгаруулж чадна. Тайтгаруулах гэдэг бил үү? Ер сайн хар лам даа! гэж ярихад нь Клим

	— Аргагүй л хар лам байна гэв.

	— Тийм, тийм, би тэгж бодно. Зөв үү? гэж Климийн өөдөөс сонирхон харснаа гэнэт хуруугаар зангаж, — Та их чанга хүн байна! гээд хөмсөг зангидан суугаа Дмитрийг харж, — Орос хэл онц нарийн сонсгол шаарддаг тун хэцүү хэл шүү! Амгуулах, тайтгаруулах, баясуулах, зугаацуулах ч гэх шиг хэцүү! Мужаан хүн сүхээр модыг тайтгаруулдаг гэж миний ярихад Иван их инээдэг сэн. Юу билээ, мужаан гэдэг биз дээ? За ер дотуур цамц гэсэн үг дээ! гэж яриад дүү Самгин тийш очиж, — Та саяын хүнд яагаад дургүй байв? гэв.

	— Миний бодвол, энэ хүний ирсэн явдал танд... гэтэл, Айно

	— Өө, тийм биш. Би энэ хүнийг мэдэж байсан. Ийм улсыг ийш тийш явахад Иван их тусалдаг байсан. Хүн очно шүү гэж Иванд захиа ирдэг, тэр хүн нь ирдэг байсан гэж ярив.

	— Би цагдаагийн газар очиж бүртгүүлээд ирье гээд Дмитрий явав. Айно ч булшин дээр тавих хөшөө захиалахаар хамт гарав.

	Самгин заримдаа өөрийгөө зурагтай ном шиг үзэх тийм мөч тохиолддог байв. Тэгвэл зураг нь ижил өнгөтэй, нэн аягүй, тайлбар нь тодгүй санагдан, өнчрөлийн гунигт сэтгэлийг төрүүлдэг байжээ. Тийм үед Самгин өрөөнийхөө аль чимээгүй харанхуй буланд суугаад элдвийг боддог авай.

	Эцэг ах хоёртоо гэнэт гомдох сэтгэл оргилсонд Климийн сэтгэл маш тавгүй болж байжээ. Бас Айнод ч гомдох сэтгэл төрж байжээ. Огт танихгүй хүнд гомдоод яана, ингэж гомдох гэдэг шал инээдэмтэй юм гэж бодохыг оролджээ.

	«Энэ бол үл ялих, балай юм!» гэж Клим бодтол бас гурван мянган төгрөг гэдэг илүү ч биш санагдан, тийм мөнгөтэй бол би ч гадаадад явж чадах билээ гэж боджээ.

	Тэрхүү гомдол нь хавдар адил хоолойд нь тээглэж, улам хатуурч байх шиг санагдах ажгуу.

	«Хамаг хэрэг, мэдээж, мөнгөнд биш...»

	Түүнийг балчир байхад хэрхэн энхрийлдэг байсан, эцгийн хайраас хэрхэн ичиж залхдаг байсан нь санагджээ. Тэгэхэд эцэг, эхийн аль аль нь Дмитрийг тоодоггүй байсан билээ. Эцэг нь зөөлөн, хүнд гараар хэрхэн толгойг нь илж эрхлүүлдэг байсныг сэтгэлдээ ургуулан бодов. Эцэг ах хоёр нь Некрасовын «Оросын эмэгтэй» гэдэг ном үзээд уйлав гэж цэцэрлэгийн дотор хэрхэн уйлж байсан явдал цөм санагдтал

	«Гэр бүл бол улсын үндэс мөн. Мах цусан төрөл. Би арван настай байхдаа эцгийгээ хар элгийн хүн, хар элтийн ч юу байх вэ, тээр болдог хүн. Надаар тоглоом хийдэг» гэж үздэг байсан даа гэсэн утгагүй хүйтэн үгс сэтгэлд нь бууж, сүүлдээ үүгээр өөрийгөө зөвтгөж байгаа буюу эцгийгээ зөвтгөж байгаа аль ч учраа олохгүй болжээ.

	Клим эрүүнийхээ сахлыг мушгиж, тодгүй бүдэг өнгөөр будсан тасалгааны туургыг харав. Туурганд маш өтгөн будаг тавьж эрс эрс зурсан нэг судалбар зураг өлгөөтэй байв. Тэр зурагт шимтэй хөх тэнгэрийн дор ягаан шаргал элсэн дээр хөөсрөн хуйлрах тэнгисийн ногоовтор долгионыг зуржээ.

	«Чухмыг хэлбэл энэ тасалгаа нэг л хүйтэн, хэрцгийвтэр санагдана. Москвад Варварынд хэчнээн аятайхан дулаан байдаг билээ. Ер өнөөдрийн дотор буцах хэрэгтэй. Тэгэхгүй бол эд нөгөө гэрээслэлийн талаар яриагаа дэлгэх болно. Тэр бол аргагүй л дэлгэрэнгүй сэтгэлийн яриа юм. Буцах хэрэгтэй боловч» гэж Клим боджээ.

	Клим босож нүднийхээ шилийг засав. Эхийгээ бодов. Эхийн нь оо энгэсэг болсон ягаан царайд бие сэтгэл яагаа ч үгүй байтал өтлөв гэж гомдсон байдал харагдах агаад Варавка торх адил бөөрөнхий юм нүдэнд нь тусаж байжээ.

	«Петербургт долоо хоног хэртэй байгаад тэндээс ондоо нэг тийш явъя. Харин эдэнд цахилгаан ирсэн гэж хэлье. Цахилгаан ирээгүй гэдгийг Айно лав мэдэх биз. Мэдвэл мэдэг» гэж Клим бодов.

	Чингээд гадаа гудамжинд гартал хүн цахилгаан авчирч өгсөн гэж хэлэхээр шийдээд гадуур зугаацаар гарчээ. Өдөр үдийн хоол идэж байгаад явах болсноо хэлсэнд ах Дмитрий нь үнэмшиж байгаа бололтой байв. Харин Төрийн эзэн эхнэр хөмсөг атируулан, мөнөөхөн гэрээслэлийн тухай ярихад нь Клим

	— Эцгийн дур зоригийг өөрчлөх ямар ч үндэс байхгүй гэж би үзэж байна гэж шууд эрс хэлжээ.

	Айно юу ч хэлсэнгүй дал мөрөө хавчив.

	Үдийн хоол идэж гүйцсэний хойно Дмитрий Климийн өрөөнд орж халаасан дотроо гараа хөдөлгөн, багана мэт газар ширтэн зогсож байхыг үзвэл, ямар нэг тайлбар хэлэх гээд чадахгүй байх шиг байжээ. Чингээд

	— Булай юм болж байна. Талархлын ёс бусын тухай чи их зөв хэлсэн шүү. Надад тун эвгүй юм санагдаад байна гэв.

	Ах нь үнэхээр сэтгэл машид зовж буйг Клим олж мэджээ.

	«Тэгэх тусмаа түүний хувьд дор болно» гэж бодов. Климийг явахад Айно нэг л хуурай хүйтнээр үдэв.

	Дмитрий харин дүүгээ галт тэрэгний буудалд хүргэж өгөх гэсэн боловч чемоданы булангийн гуулин даруулгад тээглэн, өмдөө уржээ.

	— Ай харла, одоо та яаж явах бил ээ? Ондоо өмд бий юу? Байхгүй юу? Та ийм өмдтэй буудалд очиж болохгүй гэж Айно хэлэв. Ах Самгин ийнхүү үдэж чадахгүй болсонд дүү Самгины сэтгэл дүүрэн байсан боловч, «Энэ эхнэр дургүй байгаа юм байна. Зальтай эм. Аятайхан аргалж байна шүү!» гэж боджээ.

	Тэндээс мордохдоо яль шальгүй бодолд автах боловч энэ бодол бол бусдаас надад тулгасан бодол, ер нь над мэтийн хүнд таарахгүй бодол учир энэ удаа зохистойгоор шийдэж бодох байгаа гэж боджээ. Гэтэл аливааг шийдвэрлэх нь өөртөө хязгаар тогтоодог учир түүнийг тодруулах гэж Самгин яарсангүй ажээ.

	Петербургт ирвэл Марина, эгчийн хамт Гапсаль орохоор явсан байлаа. Нийслэлд хэд хонохдоо төвхнөөгүй аж амьдралын хэчнээн уур хүрмээр болохыг биеэр амсан мэджээ. Өдөр бол гудамжаар барилгын тоос хийснэ. Нева гол дээр ажилчид замын дэвсмэл тайрдас ховхлон авч, хотоор нэг ялзарсан модны үнэр ханхална. Хот бүхлээрээ хөлөрсөн мэт санагдана. Цагаан шөнийн эвгүй муухайд Самгин бүр ч бухимдаж байжээ. Энэ нь эрүүл хүнийг ч галзуу солиотой болгож мэдмээр санагдана. Агаарт намрын ялзмаг манан татах боловч тэр нь тас хатаад хүний уур хүрмээр тунгалаг цагаан тоос болсонтой чанар адил харагдах ажгуу.

	Шөнийн янхан хүүхнүүд ер дагаад салахгүй, тэд цөм даамжрах гараг саагаар шагнахыг амлацгаана. Тэдний нэг болох жигтэй бүрх малгайн дороос үхсэн хүний хамар шиг том бор хамар цухуйлгасан өндөр туранхай хүүхэн Климийг салахгүй дагаж

	— Хүүе оюутан, хоёулаа явах уу? Тэгэх үү? Найз аа? гэж шивгэнэж ядаад

	 

	Хонгор минь, 

	Хоёулаа явъя.

	 

	гэж чихэнд нь гэнгэнэхэд нь Самгин цагдаа дуудна шүү гэж айлгасанд цаадах нь явган замаас огцом эргэж, ямар нэг юм бодсон мэт яаралгүй гудамж хөндлөн гараад Их Екатерина хааны хөшөөний цаагуур далд оржээ. Энэ хөшөө хаан хонхтой адил байтал Петербург хот Оросын хоттой адилгүй ажээ гэж Клим боджээ.

	Клим Самгин галт тэргэнд суухдаа, «Байраа сольж, орчин ахуйгаа өөрчлөн, энгүүн, хэвийн хүмүүст ойртох хэрэгтэй юм байна даа» гэж бодож, Москва орох замд явахдаа энэ талаар бат шийдсэн мэт бодож явжээ.

	Клим Самгин маргааш хөдөө гэр лүүгээ явна гэж шийдээд галт тэрэгний буудлаас Варварынд очих гэж явахдаа, Варварын царайг олж харах гэсэндээ биш, Долганов мэтийн амьтныг миний хүзүүн дээр суулгах эрх чамд байхгүй, тэр хүн чинь Лютов, Умзад, Диомидов мэтийн ер толгой нь эргэсэн жигтэй зэрэмдэг амьтад чихээстэй байдаг тийм газрын мухраас гарч ирсэн хүн байна гэж Сомовад хатуу итгүүлэн хэлэх гэж бодож явжээ.

	Цаг үеийн урвал хөрвөлд авташгүй Анфимьевна Климийг баяр хөөрөөр угтаж, Варвара Костром орохоор явсан гэж дургүйцэн үглээд

	— Жүжигчин шиг юмнууд ирээд аваад явсан. Тэнд ямар үхсэнээ тоглох юм бэ? Хэдэн мөнгөө үрж ирэх нь л тоглоом болох биз! гэв.

	Чингээд талхны хальс шиг өнгөтэй нүүрээ хормогчоор арчиж, Климийг буруушаах мэт тамшаалгаж байгаад

	— Клим Иваныч чи, Варваратай гэрлэдэг болоосой! Чи сэтгэлийг нь чангаагаад л байдаг, цаадах чинь гинжтэй нохой шиг тэмүүлээд л байдаг. Ай базарваань, амраг сэтгэлийн талаар чи яасан тэвчээртэй хүн бэ! гэж зөвлөх мэт хэлэв.

	Овор хүнд биедээ байшгүй эвтэйхэн хөдөлж, цай чанахаар тавиад цондор адил дугариг, зулын тос адил булингартай онигор нүдээ гялалзуулан байж бас гуньж ярих нь

	— Любаша ч ялгаагүй. Хүн болгоныг сайн сайхан болгох гэж гүйхээс цаашгүй юм. Гэтэл яаж сайн болгох юм, би мэдэхгүй! Энэ шөнө бас л гэртээ хоносонгүй. Заримдаа өглөө сэрээх гээд очиход өрөөсөн шаахайгаа тайлж амжилгүй нойрондоо дийлдээд зөөлөн сандал дээр унтсан байдаг юм. Улс ирээд байх юм, ирээд л байх юм, нэг юмтай сэтгэлтэй болдоггүй юм байх даа. Нимбэг шиг шимтэй ийм сайхан хүүхэн атал хажуугаас нь гомдмоор юм гэв.

	Хүнийг үнэнч цагаан сэтгэлээр үзэж, эх хүний ёсоор хайрладаг Анфимьевна авгайн чанасан амтат сайхан цай ууж, хуучны бат суурьшилтай айлын олон сонин сайхан үнэр шингэсэн тасалгаанд сууж байхад Самгины сэтгэл мөн тийм амгалан тэнэгэр болжээ. Таня Куликова, Дроновын эмэг эхийг дурсан санав. Пушкин мэтийн Оросын их их хүмүүсийн өрлөг эхүүдийг дурсан санав.

	«Тийм орос эмэгтэйчүүдийн тухай Некрасов бичихийг умартжээ. Орос хүний сэтгэлийг хүмүүжүүлэхэд тэд хэчнээн их үүрэг гүйцэтгэсэн тухай хэн ч бичсэнгүй. Магадгүй номыг бодвол тэд өөрсдөө хүнийг ардад хайртай болгож улам сайн хүмүүжүүлсэн байж болно. «Давхиж буй морийг боловч тогтоож чадна, дүрэлзэн асаж буй галд боловч орж чадна» гэдэг бол сайхан үг хэдий боловч аж амьдралын хамаг хог тоосыг бие хайргүй арилган явдаг эдгээр энгүүн хүмүүс шиг өдөр тутмын аж амьдралд гүн гүнзгий хутгалдан орвол ашигтай болно» гэж Клим бодов.

	Энэ санаа нь онц өвөрмөц санагдаж, орчин тойрныг дотночлон үзэх сэтгэлийг нь гүнзгийрүүлсэн тул тэмдэглэлийнхээ дэвтрийг гаргаж бичиж аваад «Энд Финляндаас үнэхээр дулаан байна шүү» гэж боджээ.

	Диваан дээр хэвтээд «Оросын мэдээ» сонины хэдэн дугаар харж байтлаа таг унтжээ. Нэг мэдвэл, Любаша гараас нь татаж

	— Гэгээн өдөр юунд унтнам чи! гэж Кольцовын шүлгээр сэрээж байв.

	Любаша тоос дарсан шаахайтай балтгар хөлөө жийгээд тэнхээ тасарсан янзтай дивааны хажуугийн сандал дээр сууж байв. Царай нь баяр жавхлангаар гэрэлтэж, алчуураар нүүрээ сэвж, хөлстэй санчигт нь наалдсан үсийг хуруугаар салгаж, хоолойныхоо хөх зангиаг тайлах зуур маш баяртайгаар

	— Клим, хонгор минь, «Оросын социал-демократ намын тунхаг бичиг» гарсан шүү! Гайхмаар сайхан бичжээ. Үгүй чи, манайд намтай болсныг бодоод үз л дээ! гэжээ. Клим нүдний шилийг хийж

	— Манайд гэж хэнийд вэ? гэсэнд

	— Ээ, тэнгэр! Манайд, Орост байхгүй юу! Энэ чинь одоо мөнөөхөн хэрүүл маргаан эцэс болж, хүн болгон хаашаа явах, юу хийхийгээ мэдэх боллоо гэсэн үг. Тэр тунхаг бичигт улс төрийн тэмцэл чухал, ардын үзэлтэн нартай залгамж харилцаатай байх тухай шууд заасан байна гэжээ.

	Любаша сэтгэл булгилснаас хамаг хөлс асгарч, зангиагаа ханзлан хаяад энгэрийн товчийг тайлж

	— Багтрах нь! гэв. Чингээд тоглоомын хүн шиг гараа зангаж байгаад «Тунхаг бичгээс» эш татаж гарчээ. Энэ байдал нь Самгин хөдөө зусланд байхдаа нэг тосгонд сүмийн хонх өлгөхийг үзээд мангуурсан мэт буцаж явахад нь залуухан, сэгсийсэн нэг эхнэр буюу бүсгүй хүн ухаантай ухаангүйн хооронд газарт сөхрөөд сүмийн зүг наманчилж, архины лонх хийдэг хүнд

	— Ээ, тэнгэр минь, чамайг тэнгэр өршөөгөөсэй дээ! гэж хашхирч байсан нэг явдал санаанд оржээ.

	Любаша тэр эхнэртэй яасан адилхан харагдах юм гэж бодоод Самгин өөрийн эрхгүй инээвхийлжээ. Гэтэл Любаша түүнийг үзээд улам хөөрч, болцгор гараар Климийн өвдгийг алгадаж байгаад

	— Одоо хамгийн чухал нь сайн сайн улс нэг нэгдээ уурсахыг больж, цөм амьд хэргийн төлөө зүтгэх цаг ирэх биш үү? гэв. Тэгэхэд нь Самгин гарыг нь чангахан цохиод авах гэж бодсон авч аяархан цохиж

	— Чи наад «Тунхаг бичгээ» дараа нь ярь, харин одоо... гэтэл

	— Варвара юу? «өөрийгөө нэг шалгаад үзье» гээд жүжигт тоглохоор яваад өгсөн гэхэд нь Самгин

	— Би Варвараг яриагүй байна. Тэр чинь чамаас ер ондоо ямар ч эмээс илүү жүжигчин байж чадахгүй шүү гэжээ.

	Любаша урдаас нь хэлээ гаргаж

	— Чи зүгээр нэг л итгэгч ч хүн биш, тэнэг амьтан!

	Цаадах чинь дандаа чамайг санана. Гэтэл чи Ловелас шиг яасан хатуу сэтгэлтэй эд вэ! Чиний яагаад тийм их зан гаргадгийг чинь би ойлгохгүй гэж үү? Харин Лида бас нэг хүнтэй болж, Ижил мөрнөөс цааш Керженец орохоор явсан шүү. Берендеев гэдэг хүнтэй танилцлаа гэж захиа бичсэн байна билээ. Цаадах нь салбар шашныг судалдаг юм гэнэ. Лида ч бас уйдахдаа тэр бүхнийг хийж байгаа биз. Ер нийгмийн эсрэг дүр гэдэг мөн дөө... Хайрт Анфимьевна ээж минь, хүйтэн юм өгөөч! гэхэд нь Анфимьевна" баахан угаасан юм тэвэрсээр орж ирээд

	— Чамд хүйтэн юм өгөхгүй. Урдаар хоолоо ид. Дараа нь би мөстэй сүү авчирч өгөмз гэлээ.

	Сомоваг донгодох зав Самгинд үнэндээ олдохгүй байв. Бас тэгээд ч донгодох гэж нэг их бодсонгүй, ер тэр хүүхний инээд хүрмээр хөөрч байхыг үзээд баахан эвлэрэх сэтгэл төрж байжээ.

	Гэтэл Любаша бас л Климийг харж

	— Чамд нэг юм ярихыг мартжээ. Нөгөө Маракуев «Загалмайтад» нэг жилээр орчихжээ. Ипатьевскийг сэтгэл мэдрэлийн өвчтэй гэж үзээд нутагт нь цөлжээ. Дмитровт Сапожниковоос бусад нь шоронд сууж буй гэнэ. Ер Сапожников сул үг чалчсан мэдээ бий. Бас Одинцовыг нутагт нь цөлсөн байна гэв. Любаша суудлаас үсрэн босож, үүд тийш явахдаа

	— Хувцсаа солилгүй, хайлж урсах нь! гэсэн авч үүдэнд хүрээд огцом эргэж, толгойгоо базлан

	— Пээ, Клим минь, Би нэг мундаг, Марксын үзэлтэн хүнтэй танилцсан шүү! Яа яа! гэхээс ондоо үг алга! Сайхан дуутай эр юм! Үг ярих нь бүх дарвуулаа татсан хөлөг онгоц шиг л хөвөөд байх нь тэр! Тэр бүх байдал нь даанч цөм ил шүү. Чи инээнэ үү? Тэр дэмий хө. Чамд гэж хэлэхэд чухам тийм л хүмүүс түүхийг бүтээж байгаа юм. Тэр хүн бол... Желябовтой адилхан хүн! гээд тасалгаанаас гарахдаа, мөрөн дээгүүрээ

	— Тийм шүү! гэж бас хэлээд гарав.

	Любаша энэ мэт олон сонин ярьж Самгины толгойд баахан юм чихэж орхижээ. Тэр «Тунхгийг» Самгин онц сонирхож байв.

	Гэвч «Оюутнуудын гэрийн хоол шиг заваан юм байгаа биз. Юу боловч Прейстэй очиж уулзах хэрэгтэй» гэж тэр боджээ.

	Любашийн тийнхүү хөөрч хөөрцөгдөхийг санаад энэ пэндгэр эм хагсраад тэр сайхан дуутай марксчинтай явдал гаргаж болох биз гэж горьдохдоо хөөрсөн биз гэж хардан бодов.

	«Би энэнийг загнахдаа л загнана!» гэж бодов.

	Любаша том алчуур нөмөрсөөр тасалгааны үүдэнд ирж, ширээн дээр хоёр захидал чулуудаж

	— Аль хэдийн ирсэн юм гэв.

	Нэг захианд Климийг Финлянд руу явалгүй горьгүй гэж эх нь бичсэн байв. Захидлыг уншихад эцгийн өвчин хүрсэнд санаа зовсон маягтай бичсэн атлаа ер тийм хүнд өвчин тусах учиртай хүн гэж бүрэн итгэж байсан янзтай өгүүлжээ. Захидлын төгсгөлд

	«Иван Акимович гэрээслэл бичиж үлдээсэн гэж би бодохгүй байна. Тэр тийм зантай хүн биш. Гэвч хэрэв чи өөрийнхөө өмнөөс юм уу, ахынхаа өмнөөс хүсэх аваас И. Агийн хөрөнгийн байдалтай танилцаарай л даа Тимофей Отепанович чамд нэг сайн өмгөөлөгчийг зааж байна гээд иргэний эрхийн нэг алдартай мэргэжилтний нэрийг бичсэн байхыг үзээд Самгин ганцаар мушилзан инээмсэглэжээ.

	Нөгөө захидал нь нэлээн чухал захиа байлаа. Тэр захидалд: «Чи Выборг ороод буусан буудлынхаа хаягийг хараахан ирүүлээгүй учир М-д гэж бичив. Миний сэтгэл маш тавгүй байна. Елизавета Львовна ямар нэг том хэрүүлд нэр холбогдох учиртай байжээ. Энэ хэрүүл чиний сайн таних Иноков нэг бол шүүхэд шилжиж, нэг бол шоронд орж төгсөх болов уу. Тэр Иноков манай хашаанд агсам тавьж, хамбын уншлагын дууны багшийг зодож бэртээлээ. Тэр багш «Нийтийн дууны сайн дурын нийгэмлэгийн» ажилд Лизад тусалдаг байжээ. Бодвол бас Лизаг эргүүлдэг байсан биз. Эмийг эргүүлдэггүй эр байдаггүй гэж Лиза шууд ярьж байна. Лиза энэ талаар санаа маш зовж байгаа боловч угийн биеэ тоосон хүн болохоор нуугаад байх шиг санагдана. Энэ хэргийг Иоасаф эзэн өөрийн биеэр хөөцөлдөж байгаа нь Иноковын үйлийн үр биз. Тэр Иноков гэдэг чинь муухай үнэн шударга хүн юм. Өмгөөлөгч надад хэрэггүй гэж байна. Дууны сургууль хийж байхад наймаачин, дархан олон хүний дунд улс төрийн яриа хийснийг чинь зохих газар мэдүүлнэ гэж тэр багш Лизаг далайлгадаг гэж Иноков нотолж байгаа юм. Гэвч би Лизаг мэдэх учир тийм явдал байгаагүй биз гэж бодно. Үүнд хамгийн муухай юм бол Иноков миний сургуулийн нэрийг гутааснаа ойлгохгүй байгаа юм. Балчир хүүхдэд сэтгэлтэй болж яаж болох юм бэ? гэж Лиза хэлэхэд би ихэд гайхав. Ер нь Лиза хүмүүсийг ихэд сонирхдог солиотой хүн юм. Энэ бол манай үед маш аюултай. Цаг төр түгшүүртэй болж байна, хэрэв засаг дэглэмээ хамгаалж, баахан нэрэлхэлгүй ажилладаг нь зүйд бүрэн таарч байна гэж чи тун зөв бичсэн байна шүү» гэжээ.

	Цааш нь журам дэглэм, түүнийг хамгаалахын чухлын тухай зөндөө юм бичсэн байсан боловч Самгин уншиж амжсангүй. Юу гэвэл тэрхэн үес гадаа үүдний өрөөнд нэг хүн ханиалгаж нулимах чимээ гарсанд харвал Климийн өрөөний босгон дээр нэг атигар хүн ирээд

	— Орж болно уу? гэж байв.

	— Орогтун!

	— Сомова бий юу?

	— Би одоохон очлоо! гэж Любаша өрөөнийхөө үүдээр хашхирч байх нь сонсогджээ. Ирсэн хүн цонхоор туссан зурвас нарны туяанаас гарч, Самгин тийш дөхөж нэн сүрхий харахад нь Самгин арга буюу босож овог нэрээ хэлээд, «Энэ нөгөө учрыг тайлбарлагч ноён бололтой» гэж боджээ.

	— Тийм бий! гэж Самгины алган дотор хүйтэн хуурай гараа шургуулж атгахыг хүлээж, — Та Яков Акимовичтой садан биш биз гэв?

	— Тэр чинь миний авга ах.

	— Уухай даа. Бид Саратовт шоронд хамт сууж байсан юм сан.

	— Үхсэн шүү дээ.

	— Тун үнэн. Миний байхад үхсэн юм гээд, Климийн өөдөөс харж ширээнээ суув. Тэр хүн хулганын нүд шиг нүдээр Климийг хэдэн хором ажаад босож диваан дээр очиж суугаад хүний хөргийг зурах гэж буй зураач шиг харж байв. Тэр хүний өмссөн цамц нь Лев Толстойн цамц шиг намрын тэнгэрийн үүлний өнгийг санагдуулна. Дунд зэргийн нуруутай маш туранхай хүн байв. Царай нь цэвцгэр атал эрүүнд нь гадас шиг шовх бор сахал ургажээ. Тунгалаг хар нүдээр Климийг тун аягүй ширтэх агаад хурц хамар царай байдлыг улам сайхан болгож, жижигхэн амны дээд талаар шингэн шармигар цайвар сахал ургуулсан тул уруул нь бараг эс үзэгдэх ажгуу.

	— Эндхийн дээд сургуульд сурдаг уу? гэхэд нь Клим

	— Тийм гэв.

	— Хууль цаазынх биз дээ гэж тэр хүн дахин ширээнээ суугаад арьсан уут, тамхины дэвтэрлэсэн цаас гаргаж тамхи ороох зуур

	— Хууль цаазын хүн байгалийг судлагч хүнээс шал ондоо харагдана шүү гэв.

	Тухайн үед тэр хүн заяанаас содон харагдах боловч, «Хүн болгон өөрийгөө ямар нэг байдлаар онцгой харагдуулах гэх юм» гэж Самгин зэвүүцэн байжээ. Тэрхэн үес Любаша хуримд очих гэж буй мэт дун цагаан хувцастай авч нүцгэн хөлдөө шөнийн шаахай холхиндог угласаар орж ирээд

	— За юу болов, Миша гуай? гэв. Цаадах нь толгой сэгсэрч

	— Зөвшөөрсөнгүй гэсэнд Любаша

	— Ай муу аймхай амьтан! гэж дуу алдан гэзгээ чанга чанга угзарч, өвдсөн шиг нүүрээ үрчийлгэж

	— Тэгвэл таны хэлснээр болох шив дээ? гэв.

	— Тэгэхээс ондоо арга мөр байхгүй гэж нөгөө хүн тамхиа шимтэй сорж, утааг нь адар тийш үлээж байхад Любаша, Самгинд хандаж

	— Ипатьевскийг сайн таньдаг Миша гэдэг хүн энэ дээ гэв.

	— Эцэг хүү хоёулыг нь танина гэж Миша гуай залруулан хуруу гозойлгож, — Хүүтэй нь би Владимирт шоронд хамт сууж байсан юм. Их ухаантай хөвгүүн байтал муухай шазруун хүн дээ. Шашны сургуулийнхан шиг дандаа дэмий гүн ухаандана. Эцэг нь бол сахилтай хүн гэхэд тун бүтэлгүй архичин даа. Тийм хүн яваандаа хэдэн хийдийн хооронд тэнэж, тэнгэр бурхан гэж худалдаачдын эхнэр хүүхнүүдийг айлган, хоол эргүүлж, ардын дунд элдэв балай үг тарааж явдаг хүн болдог юм даа гэж ярив.

	Миша гуайн дуу хоолой намуун, жилийн дөрвөн улиралд бургилж байдаг булгийн ус шиг жигтэй цэвэрхэн тунгалаг ажгуу.

	Сомова тэсгэлгүй дэвхцэж

	— «Тунхаг» уншив уу? гэхэд нь

	— Уншаад зохих ёсоор дамжуулсан гэв.

	— Тэгээд юу болж байна?

	— Маш том явдал болж байна гэж исгэрэх гэж байгаа мэт нимгэн уруулаа хавчиж, — Тэр ч байтугай, магадгүй, түүхэн явдал болох биз... гэв.

	— Тэгэлгүй яах вэ.

	Гэвч харамсалтай нь, тунхгийг ажилчид ойлгохооргүй хэтэрхий гоё үгээр дэндүү цэцэрхжээ. Бас эдийн засгийн ухааны өмнө хэтэрхий бөхөлзжээ. Шинжлэх ухаан бол шинжлэх ухаан хэдий мөн боловч харьцангуй ухаан мөн, харьцангуй биш ухаан бол зөвхөн сэрэл өгдөг гэж Томас Гоббэсын хэлснийг санах хэрэгтэй. Толгой бөхийлгөх гэдэг зүрхэнд муугаар нөлөөлнө. Энэ талаар Михайловский тун сайтар нотлохдоо Герберт Спенсерийг... гэж ярьж байтал Сомова үгийг нь эрээгүй тасалж, хоол ид гэв. Миша гуай дуугүй зөвшөөрч, зүсэм хар талх авч, аяга сүү хийснээ босож тамхиныхаа ишийг хаях газар олохгүй тасалгааны дотуур хэснэ. Энэ байдал нь Самгины нүдний өмнө тэр хүнийг доромж дорой харагдуулж байв. Ер тамхины иш мэтийн яль шальгүй юманд санаа зовж хавчигдаж явдаг хүнийг Самгин олныг үзсэн агаад тийм хүн бол тэр байдлаараа ерийн өчүүхэн хүн болохоо илрүүлж орхидог билээ.

	Энэхэн үес бас дунд зэргийн нуруутай, зэвүүн царайтай, хар сахалтай улцан, загзгар хүн трамвайд орж буй мэт хажуу хөндлөнгөөр зүтгэж хоолны өрөөнд орж ирэв.

	— Пимен Гусаров гэж тэр хүнийг Любаша нэрлэв. Гусаров хоёр удаа толгой дохиж, Любашийн өмнө боодолтой сэтгүүл тавиад төмөр хангинах мэт дуугаар

	— Зохих хуудсыг хавтсан дээр нь заасан шүү гэв. Тэр хүн даруй мөнөөхөн «Тунхгийн» тухай ярьсан авч их л ууртайгаар

	Манайхан юмыг яаж бодох вэ гэж дандаа ярьдаг. Одоо юу хийх хэрэгтэй вэ гэж ярих цаг болжээ гэв.

	Миша ах түүний үгийг зөвшөөрч толгой дохисон авч Гусаров түүнд сэтгэл ханасангүй мэт мөн ууртайгаар

	— Эвлэрэнгүй үзэлтэй өвөгчүүл мөн л сэтгүүлийн хуудсанд шигдэж, тэгж аж төрж болохгүй, юуны тулд яаж аж төрөх асуудал бол манай үед хэдийн шийдсэн асуудал гэж гонгиносоор байна шүү дээ гэж ярив.

	— Та Марксын үзэлтэй хүн үү? гэж Самгиныг асуухад Гусаров өрөөсөн нүдээр хялайж хараад эргэж, тавгаа ширтэж байгаад

	— Би бол холимог үзэлтэй хүн. Эдийн засгийн хүчин зүйлийг зөвшөөрдөг хэдий боловч түүхэнд нэг хүний үүргийг бас зөвшөөрдөг. Материализмын хувьд гэвэл энэ сургаалыг яаж ч тайлбарласан ялгаагүй би үл итгэнэ. Хувьсгалыг итгэл төгс улс хийдэг. Нийгмийн идеалист үзэлгүйгээр, хүнийг хайрлах бахдам сэтгэлгүйгээр хувьсгалыг хийхгүй шүү. Гэтэл материализмын бахдал бол ичгүүргүй явдал мөн гэж ярив.

	Гусаров хэдийгээр доожоогүй ярих авч Миша, Сомова, Клим гурвыг ээлжлэн харж, «о» авиаг их тод өргөлттэйгөөр дуудаж байгаад эрс шийдэмгий ярьж байв. Энэ хүний урдаас сөрж болохгүй, тэгвэл уурлах хүн байна гэж Клим бодсон боловч тэр ичгүүргүй явдал гэдгийн нь талаар туйлын сэрэмжтэй асууж турштал Гусаров

	— Би хүнтэй маргадаггүй хүн. Би өөрийн үзлийг нэгэнт тайлбарлан хэллээ. Та юу гэж бодно хамаагүй. Юуны өмнө хаант засгийг унагах хэрэгтэй, дараа нь учраа олж болно гэж гүжирмэг янзаар хэлэв.

	Любаша түүнийг ёозгүйхэн харж, Миша үгийг нь зөвшөөрч армаг тармаг үстэй толгойгоо дохиж байх зуур соруулаа цэвэрлэж байна. Гусаров сүүтэй бөөрөлзгөнө түргэн түргэн халбагадаж эхэлсэн авч цуу залгисан мэт ярвайна. Уруул нь тод ягаан, нүүр шилэн хүзүү нь оо энгэсэг тавьсан мэт цул цайгаад зарим газар бөөн бөөн үс сахал ургасан нь турлиахын өд сөд шиг гялалзаж байв. Тамхины өнгөт давчуу хувцас өмссөн тул их л болгоомжтой хөдлөх агаад цамцаа учиргүй цардсан нь хяхнах мэт дуугарч байв. Өвөртөө гараа шургуулаад өмднийхөө татуургыг татсанд цардмал даавуу нужигнах чимээ гарчээ. Гусаров хоёр таваг бөөрөлзгөнө идэж алчуур гаргаж уруул, сахлаа арчаад босож толинд харснаа мөнөөхөн орж ирсэнтэйгээ адил гэнэт гарч оджээ.

	— Сайн хүү дээ гэж Миша магтаж байв.

	Самгин саяын хүний тухай бодож байвал, Гусаров ямар нэг чухал хэргээр, магадгүй хайртай хүүхэнтэйгээ хурим хийхээр юм уу, эсхүл алдчихсан эхнэрээ эрэхээр их холоос ирээд тээш хадгалдаг газар орж, барьж явснаа орхиод мөнөөхөн жаргалаа хөөхөөр юм уу, эхнэрээ эрэхээр годхийн гарч одсонтой чанар адил сэтгэгдэл төрж байжээ.

	Удалгүй нөгөө Миша ах явахдаа Самгинтай чанга гар барьж элэгсэг инээмсэглэв. Гадаа үүдний өрөөнд гараад

	— За за яарах хэрэггүй гэж Любашад хэлж байх нь сонсогджээ. Любаша түүнийг гаргаж өгөөд

	— Миша гуай гэдэг чухам ямар хүн болохыг чи мэднэ биз дээ... гэж үг ярих гэхэд нь Клим Самгин тэр хүнийг хэдийгээр үл мэдэх боловч түүнийг яриад дэмий гэсэн шиг яагаад ч юм, хөмсгөө ширүүхэн хөдөлгөжээ. Гусаров бол будаг, дээврийн ажил гэрээлэгч их баян хүний золбин хүү байжээ. Гимназийн зургаадугаар ангид байхдаа эцгээ орхиж яваад Казанийн мал эмнэлгийн дээд сургуулийн хоёрдугаар ангиас хөөгдөж, Тамбовын хошууны нэг баян айлын наймаачин, дараа Ижил мөрний хөлөг онгоцонд усан цэргийн алба хааж явжээ. Одоо ажилгүй, нэг үйлдвэрийн газар бүртгэгчээр орох гэж байгаа ажээ.

	—Энэ хүнийг гайхамшигтай сайн ухуулагч гэж улс ярьдаг юм. Гэвч надад тийм ч таатай эс харагдана. Ер их бүдүүн, биеэ тоосон хүн юм. Та харсан уу? Баян хуурын даралт товч шиг их өргөн шүдтэй шүү.

	— Тэнэг хүн биш үү? гэж Клим асуув.

	— Тийм биш, биеэ хэт тоосноос тэгж харагдаж буй. Харин Долганов бол нүдэнд дулаахан хүн шүү. Чамд ямар санагдсан бэ? Ээ, Клим минь, хэчнээн ч улстай танилцаж байна даа! Амьдрал... гэж Любашийн хэлэхэд Клим залгаж

	— Тэнцэхгүй, хэрэггүй нэгийг ширвэж орхисон тул эд ингэж айл айл хэсэж явдаг... гэв.

	Энэ бол Любашаг донгодохын оршил үг байлаа. Гэтэл Любаша цагаа хараад санд мэнд толгойгоо барьж

	— Пээ, Петровын цэцэрлэг орох ёстой юм сан, хожигдох нь! Би тийш гүйлгүй горьгүй болов! гээд үүдэнд шаахайгаа сугалан орхиж гүйн оджээ.

	Самгин эхийгээ, Иноков, Спивакийг зурсхан бодож тасалгааны дотуур холхих авч тэд хол орших тул сонин биш санагдаад тэр «Тунхаг» гэдэг нь юу юм бол? гэсэн асуулт сэтгэлийг нь үймүүлж байжээ. Сэхээтнүүдийг зохион байгуулж, оюутны хийгээд ажилчны хөдөлгөөнийг гартаа авч, мөнөөхөн чалчаа хэнээтэн, замбараагүйчүүдийг үлдэн хаяж чадах тийм улс төрийн ноцтой нам байж болно гэж үү? Соёлт хүмүүсийн тийм намд би ч байраа олох юм сан гэж бодоод Прейсийнд очвол, Борис Викторович гадаад явсан гэж Казя хүүхэн хөгжилтэй мэдэгдэв. Самгин гуанзанд орж хоол идээд дуурийн театрт хоёр цаг хэртэй суусан авч тун ч авьяасгүй, уйтгартай санагджээ. Шөнө дундын алдад харивал Анфимьевна тосож Любаша тун саяхан ирсэн, одоо унтаж байна гэжээ. Самгин ч даруй унттал зүүдэлж, нэг харанхуй хоосон танхимд сууж байх атал тэр хоосон харанхуйн дотроос нэг хүн

	— Босогтун! гэж сүртэй хашхирч байжээ.

	Самгин босох гэтэл нэлмэгэр хүнд юм дарчхаад босож болохгүй байтал нөгөө дуу салхин адил исгэрэн шуугьж чихэнд нь үлээж

	— Босоорой! гэжээ.

	Самгин сая сэрж ухасхийн босвол

	— Таны овог хэн бэ? гэж харгис цагдаагийн дарга асууж Климийн орноос алхам ухарч шүүхийн дүрэмт хувцастай нэг хүнтэй зэрэгцэн зогсжээ. Тэдний хажууд залуухан цэрэг лаа барьж Климийг гэрэлтүүлнэ. Бас нэг том биетэй харгис цагдаа хоолны өрөөний хаалгыг таглан зогсжээ. Гялалзсан нүдтэй, онц цайвар царайтай дарга

	— Таны овог хэн бэ? гэж дахин ширүүхэн асуув. Самгин нүднийхээ шилийг тэмтэрч, санаа алдаад овог нэрээ хэлжээ.

	— Хэн гэнэ ээ? гэж дарга итгэсэнгүй мэт асуугаад биеийн байцаалтаа үзүүл гэжээ. Клим хүрмийнхээ халаасыг эрж нэлээн мунгинан олоод дотор байсан бичиг бүхнийг гаргаж харгис цагдаад дуугүй барив. Сайх дарга бичгийг задлан

	— Гэрлээ нааш нь! .гэж цэрэгт тушаана. Хоолны өрөөнд дэнлүү ноцож нэг хүн аяархан

	— Нааш нь! гэж дуугарав.

	— Энэ юу болж байна? гэж Любашагийн зоримог дуу хадав.

	— Нэгжлэг гэж хэн нэгэн аяархан хэлээд, — Та Варвара Анторопова мөн үү? гэж асууж байх нь дуулдав.

	— Би Любовь Сомова байна.

	— Гэрийн эзэгтэй хаана байна?

	— Байшингийн эзэн ч... гэж сөөнгө дуу тарав.

	— Юу?

	— Гэрийн эзэн нь Костром явсан гэж би хэлсэн шүү дээ.

	— Энэ байранд ондоо хэн суудаг вэ?

	— Хэн ч байдаггүй гэж Любаша ууртай хариулж байв.

	Самгин хувцаслаад харвал нөгөө түшмэл дарга хоёр бие биеэ харж, цагдаагийн дарга Климийн бичиг баримтыг пад падхийтэл алгадаж

	— Энд удаж байна уу? гэв.

	— Финляндаас гараад замдаа нэг хонож байна. Цагдаагийн дарга бөхийж,

	— Хаанаас гэнэ ээ? гэхэд нь Клим

	— Выборгаас. Ондоо хотод байсан юм гэсэнд шүүхийн түшмэл мушилзаж сахлаа эргүүлээд хоолны тасалгаанд ороход цагдаагийн дарга зам тавьж өгөөд хойноос нь зааж Климийг

	— Явагтун гэжээ.

	Хоолны өрөөнд орвол бас нэг гавлын дээр, уруулын дээгүүр цагаан үс өрвийлгөсөн, шовх хамартай, бараан царайтай, халзавтар намхан дарга сууж байв. Тэр хүн явган цэргийн хүнтэй тун ч адилхан харагдах агаад мундир цамцны нь ар нуруун дээр бөхөн шиг бөмбийгөөд зах заам нь өөдөө хөөрчээ. Дэвтрийн цаас эргүүлж сууснаа Климийг орж ирэхэд хавтгай нүдээр харж

	— Энэ чинь шийний юм уу даа? гэснээ ширээнээ дахин тонгойж

	— Лекц юм гэж өөрөө хариулж байв.

	Дивааны өнцөг дээр хорсож уурсан суугаа Любашаг тэр дарга хялайн харав. Туслах нь Климийн бичиг цаасыг өмнө нь тавиад бор чихэнд нь юм шивгэнэсэнд цаадах нь гараараа түлхэж зайлуулаад Климээс

	— Та Финляндаас хэзээ ирсэн бэ? гэв.

	— Өнөө өглөө.

	— Тийшээ юунд явсан бэ?

	— Эцгийгээ оршуулахаар.

	Нөгөө дарга босож ханиалгаад Самгины унтаж байсан өрөө рүү явахад туслах нь нөгөө түшмэлийн хамт хойноос нь дагана. Түшмэл ёжтой инээвхийлж байснаа болиод хачин ярвайж байв. Тэд тасалгааны үүдийг сайтар хаахад нь Самгин, «Энэ нэгжлэгт би ч арга буюу харгис цагдаа нарыг дагаж, мөн ярвайн инээвхийлж явах болох нь шив» гэж боджээ.

	Энэ нэгжлэг надад падгүй юм байна гэж Самгин мэдээд тайван, нойрмог янзтай зогсож байв. Үүдний өрөөний үүдэнд цагдаагийн түшмэл сэлмээ өвдөгний завсар хавчуулж бариулын дээр час улаан гараа тавиад сууж байв. Хөндлөнгийн гэрчийн этгээд болох хоёр номхон амьтан хаалга таглан зогсоно. Харгис цагдаа нар тасалгааны дотуур давируул хангинуулаад явж, сандал ширээ хөдөлгөж, туурганы зургийн жааз мултлан үзэж байв. Энэ бүхнийг Самгин урьд нь үзсэн билээ.

	— Юу болж байгаа нь энэ вэ? гэж Сомова гэнэт бархирав. Самгин түүний дэргэдээс зайлан сандал дээр очиж суулаа. 

	— Хүүе цагдаа, надад ус авчир гэж хэлээч! гэж Сомова чанга шаардав.

	Цагдаагийн түшмэл хөдөлсөн ч үгүй

	— Петров цааш нь хэлээч гэж хэн нэгэнд бүдүүн дуугаар тушаана.

	Нэг минут хэртэй болоод Анфимьевна тавиур дээр шилтэй ус барьсаар орж ирэв. Сомова уснаас аягалаад шилэн савыг дээр өргөөд хүд хүд залгилж байхдаа ямар нэг үг шивгэнэн байхыг Самгин олж сонсжээ. Самгин эмээж эргэж харахдаа, «Энэ хэрүүл үүсгэх нь дээ...” гэж боджээ.

	Цагдаагийн даргын туслах шагайж

	— Энэ гэрт утас бий юү? гэхэд Сомова

	— Өөрөө эрэхгүй юү гэж нэг цагдаа ч

	— Эрхэм төрөлт, эднийд утас байхгүй гэж хэлэхээс нь өмнө амжиж хэлэв.

	Анфимьевна гарч явахдаа гэрч хүнтэй мөргөлдөөд эргэж

	— Сав суулга барьж явахыг үзэхгүй байна уу? гэв.

	Гэтэл тэр сав суулга барьж явсан нь үгүй.

	Энэ бүх явдал санаснаар төгссөнгүйд Самгин гайхаж байжээ. Цагаан толгойт цагдаа прокурорын туслах хоёр хоолны өрөөнд орж ирэхийг үзвэл хоорондоо хэрэлдсэн гэмээр байв. Цагдаагийн даргын туслах ширээнээ суугаад юм бичиж, шүүхийн түшмэл цонхны хажууд очиж буруу харж зогсов. Гэтэл цагаан толгойт цагдаа Любашийн хажууд очиж

	— Та хувцсаа өмсөнө үү гэж тийм чанга биш хэлэв.

	— Любаша сүрхий чанга гишгэлсээр өрөө рүүгээ явахад нөгөө цагдаа хойноос нь харж байснаа Самгинд хандаж,

	— Та ч хувцсаа өмс гэв.

	Цаг хагасын дараа Самгин хүнгүй гудамжаар явж байхад урд нь гэрчийн этгээд найгалзан алхаж, ард нь цагдаагийн давируул төмөр хангир жингэр хийж байжээ. Дорно зүгт үүрийн гэгээ тусаж тэнгэрийн өнгө ногоовтор харагдана. Пальтоныхоо халаасанд гараа хийгээд хоёр гуянаасаа өргөөд хөл нь газарт хүрэхгүй яваа юм шиг жигтэй чимээгүй алхах тэр хүний араас эзгүй гудамжаар ингэж явахад Самгинд хэдий гомдолтой байсан боловч сэтгэл нэг л тайван яваагаа өөрөө боловч баахан сонирхон явжээ.

	«Би ч шоронгийн хоригдол болох гэж ингэж явдаг байжээ» гэж Самгин бодож явахдаа прокурорын туслахын янз байдлаас үзвэл намайг эндүүрч баривчилсан нь эргэлзээгүй гэж хэдий бодовч өөрийгөө нэг л баатар зоригтон шиг санаж явжээ. Тэд нарийн гудамжинд ороод явж байтал өмнө нь таваад алхам газар нэг байшингийн үүд нээгдэж, бор пальтотой дэлбэгэр малгайтай эмэгтэй гарч ирсэнд далдаас эрэгтэй хүн үүд хаахдаа

	— Та битгий мартаарай гэж захиж байх нь сонстоно.

	Тэр эмэгтэй Климийн өөдөөс чиглэн ирэхэд нь Клим зам тавьж өгөхдөө харвал мөнөөхөн Лютовын танил хүүхэн мөн болохыг танив. Тэр хүүхэн ч Климийг танив бололтой.

	«Миний баригдсан тухай мэдээ маргааш хотоор тарах вий гэж Самгин бардамнаж, саяын хүн энэ хүүхнийг та гэхийг бодоход амрагийн талаар явдалтай биш, нууц ажлын талаар холбоотой байх нь» гэж боджээ.

	Самгиныг түүний бодож явснаар цагдаагийн хэсэгт хүргэсэнгүй, харгис цагдаагийн удирдах газар аваачих нь бололтой гэж мэдээд Клим онц гайхжээ. Самгиныг талыг нь газарт ухаж суулгасан байшингийн жижигхэн тасалгаанд оруулав. Тэр тасалгааны цонхны гадна талаас төмөр сараалж хаджээ. Цонхны ёроол тоосго өрсөн нүхэнд суулгаастай агаад дээд нүдээр хэсэг дөрвөлжин улаавтар тэнгэр харагдаж байжээ,

	«Ахуйгаа өөрчлөв» гэж Самгин бодож мушилзан инээмсэглээд туйлын их ядарснаа мэдэж даруй хувцсаа тайлаад унтахаар хэвтжээ. Самгин сэрэв. Өрөөний дотор ихэд халуун болсныг үзвэл өдөр дунд болсон шиг ажээ. Тасалгааны туурганд хэдий давхар давхар будаг тавьсан боловч цаана нь зөндөө юм зурж эрээчсэн нь мэдэгдэж байв. Карболын хүчил, хөгцийн үнэр ханхална. Самгины сэрэхийг хүлээж байсан бололтой үүдний цуурга түржигнэн хаалга нээгдэж, зүдсэн царайтай хөгшин цагдаа орж ирээд та гар нүүрээ угаагтун гэж эелдгээр хэлэв. Дараа нь гуанзанд орсон адил өглөөний унд авчирч өгөв. Энэ удаа хоёр гүц цай, тал франц талх, зүсэм нимбэг, дөрвөлжин ширхэг ёотон өгчээ. Самгин ундаа уугаад байцаалтад дуудахыг хүлээж байв. Сэтгэлээр унасан ч үгүй. Гэвч дуудсангүй. Өдөр гуанзнаас хэдий хөрчихсөн ч амттайхан хоол авчирч өгөв. Анхны өдөр бараг мэдэгдсэнгүй өнгөрч, хоёр дахь өдөр нь гурав дахь өдрөөс арай түргэн өнгөрөх шиг болжээ. Тэгсээр байтал дэлхий нарыг тойрон аялдаг хөдөлгөөн улам өөрчлөгдөж өдөр улам улам урт болоод өдөр ирэх тусам улам бүр утгагүй уйтгарт дарагдан, сэтгэлийн дотор хов хоосон болжээ. Хорсох гомдох сэтгэл өдөр ирэх тусам нэмэгдэвч мөнөөхөн хүнд уйтгарыг нь дарж хараахан чадахгүй байжээ. Ер тэр байшингийн дотор сүмд байгаа мэт огт чимээ имээ эс дуулдах агаад хааяа үүдний цаана давируул төмөр хангинах заримдаа хэн нэгний үглэх янших дуу гарна. Харин нэг удаа

	— Тэнэг минь, тэр чинь Осилин биш, Осинин байхгүй юу? Хүмүүс ч биш, манай... гэж хэн нэгний зандрах тасархай үг Самгин олж сонсжээ.

	Арван нэг хоносны хойно нэг өдөр үүд нээгдэж, энгэр дүүрэн медаль тэмдэг зүүсэн сумангийн дарга орж ирээд Самгиныг аягүй муухай харж, том бор сахлын доогуур тэмтрэн алтан медалиа засаад захирангуйгаар

	— Гарагтун гэв.

	Самгин үүний урьд нэг удаа байцаагдаж үзсэн тул байцаалт мөн тиймэрхүү л болно биз гэж бодон байжээ. Самгин ширээнээ нүүрээ гэрэл тийш харуулаад суув. Нөгөө дарга ширээний цаана өөдөөс нь хараад суув. Тасалгааны дотоод байдлыг ажвал, нөгөө хурандаа Поповын өрөө шиг айлын байдалтай биш, маш сүрхий албаны янзтай ажээ. Тэр даргыг харвал нэгжихэд очсоноосоо улам ч эрэмгий эрдүү болсон мэт санагджээ. Түүний царай умар нутгийн цагаан царайтай хүн өмнөд нутагт очиж удаан суусан адил борлоод нүд нь тод, тэр ч байтугай баахан зугаатай шиг харагджээ. Уулаас цэргийн хүний янзтай энэ хүний царайд онцын ямар ч гаж байдал Самгин олж харсангүй, тул санаа сэтгэл тун ч амгалан байжээ.

	— Уйдав уу? гэж тэр цагдаагийн дарга их л амгалан асуув.

	— Бага зэрэг уйдлаа. Ер намайг... гэж Самгин үг ярих гэтэл тасалж, бороо орохгүй их халуун бүгчим болж байна гэж яриад

	— Тамхи татдаг уу? гэв.

	Тэгснээ гэнэт ширээ тохойлдож, гар хуруугаа базлан зангидаад, 

	— За байз, яадаг юм бэ? гэв.

	Самгин үг дуугарсангүй боловч тэр дарга юу гэж ингэж хэлснээ тайлбарлахыг хүлээлгүй

	— Та юуны тухай ярьж байна гэж урдаас нь асуусанд

	— Таны тухай гэжээ.

	Дарга гэдийж, хөлөө ширээний доогуур жийгээд өмднийхөө халаасанд гараа хийж суухыг үзвэл нэг зүйлийн учрыг олж ядах мэт санагдах ажгуу. Хамраар агаарыг татаж, янцаглаад юмыг тунгаан бодох аясаар зөөлөн ярьсан нь

	— Би албан үүргийнхээ ёсоор танай хүндэт эхийн захидалтай танилцаж, таны бичсэн тэмдэглэлийг хагас хугас уншиж үзлээ. Үнэндээ би гайхаж байна. Та бол юмыг ганцаар эрүүл томоотой бодож чаддаг хүн байтлаа яахлаараа, манай энэ цагдаагийн удирдах газар хоёр дахь удаагаа хүргэгдэж ирдэг байна аа? гэв.

	— Үүнийг та нар мэдэж байгаа шүү дээ гэж Самгин инээмсэглээд нэгд болгоомжгүй хариулав, хоёрт миний инээмсэглэдэг хэрэггүй юм боллоо гэж тэр даруй мэдэв.

	— Баримтыг мэдэж байна, учир шалтгааныг асууж байна. Учир шалтгаан нь л ойлгогдохгүй байгаа юм гэж харгис цагдаа халааснаас гараа авч, ширээн дээр байсан хайч талхиж, хөмсөг атируулан

	— Тэгэхлээр, манай зарим нөхөд оюутны хэргийг авч хэлэлцэхдээ, юу гэх юм дээ, эцэг хүний ёсоор ухуулан сэнхрүүлэх арга хэрэглэх юм уу ер нь өрөвч зан гаргадгийг би мэднэ. Би бол тийм хүн биш гэж хэлэхдээ нэг жигд аястай хуурай үгээ тас тас хайчлах мэт хайч талхиж, би бол төрийн дэглэм горимыг хамгаалах энэ дуртай хэрэгт сэтгэлээрээ зүтгэж яваа хүн юм. Хэрэв тухайн этгээд энэ дэглэм журмыг дайсагнаж байна гэж үзвэл би хайрладаггүй. Хүн гэдэг чинь ухаантай амьтан, хэрэв тэр хүн шийтгэгдэх учиртай юм хийсэн бол би түүнийг голд нь ортол шийтгэж орхино. Заримдаа ирээдүйн тооцооны урьдчилгаа болгож, байгуулсан гавьяанаас нь илүү гаргаад шийтгэж орхивол ашигтай байдаг юм. Та ойлгож байна уу? гэхэд нь Самгин золтой л ойлгож байна гэж хэлчихсэнгүй

	— Сонсож байна гэжээ.

	Харгис цагдаагийн дарга нөгөө хайчаа тачигнуулж байснаа ширээн дээр шидэв. Нүд нь хэвийн байдлаа алдаад тэлж хавтгай болох шиг харагджээ.

	— Та яахлаараа өөрийн дургүй, улс төрийн талаар найдваргүй хүмүүсийн дунд эргэлдэж, ирээдүйнхээ өндөр албан тушаалд аюул хүргэж болох юмаар оролддог билээ... 

	— Миний тэмдэглэлийн дотроос та тийм юм гаргаж чадахгүй гэж Самгин яаран өгүүлж харгис цагдааг харав.

	— Тэгвэл би юу гаргаж чадах вэ? гэж цаадах нь асуув.

	Самгин хариу үг хэлсэнгүй. Самгин бол ерөөс хүнд итгэдэггүй учраас энэ харгис цагдаа одоогийнхоо аяглаж аашилж байгаагаас тийм ч аймшигтай биш гэж үзэж байжээ.

	— Та бол тэр тэмдэглэлийг бичихдээ зүгээр нүд хуурахын тулд бичиж байгаа биш шүү дээ. Таны тэр тэмдэглэлийг үзэхэд та бол улс төрийн бодлоготонд дургүй хүн юм гэдэг нь илт байна. Та нэр зааж бичээгүй ч гэсэн Маракуевын дугуйланд очиж байсан байна гэдэг бол ил байна... 

	— Намайг тэр дугуйлангийн гишүүн гэж та арай хэлэхгүй биз. Миний үзэл бол... гэтэл харгис цагдаа Самгиний үгийг тас дайрч

	— Бид таны тухай олон юм, бүгдийг мэдэж байх шиг байна! гэжээ. Бас л илүү үг хэлэв гэж Самгин амаа барьж энэ хүн миний үгийг тасалсан нь сайн боллоо гэж дотроо тал өгч байжээ. Тэр харгис цагдаагийн царай жигтэй гөлийгөөд нүүрний нь арьсны цаана яс биш мөгөөрс байгаа юм шиг хамар хошуу нь сунаж шовх болж, хэрэв хүнд маягийн хурц нүд нь байхгүй сэн бол хачин инээдэмтэй харагдахаар байлаа. Дуугаа өндөр болгож

	— Энэ дээд сургууль суралцах таны эрхийг хасаж, Москвагаас цагдаагаар харгалзуулан нутагт тань буцаах бүрэн бололцоог олгож байгаа юм гээд дуугүй болж, нүүрнийхээ атирсан булчин мөгөөрсийг аажмаар тарааж нүдээ том болгож, тамшаагаад

	— Гэвч манай засаг бол энэрэнгүй засаг. Аж амьдралаа зохиож чаддаггүй хүмүүсийг улам олшруулж, бүх хувьсгалчдын адил хувийн бүтэлгүй явдалдаа хорссон улсын тоог нөхөж нэмэгдүүлэх санаа засагт байхгүй гэв.

	Чингээд нөгөө хайчаа талхиж, нэг хуудас цаас тийш хялайн харж хажуугаар тогшиж байгаад

	— Та «Хоёр тал дайчин болохгүй», би бол аль аль талд нь «гэнэтийн зочин» болохыг ч хүсэхгүй юм. Одоо цагт байр сууриа олоход нэн бэрх болжээ» гэж бичсэн мөртөө өвгөн Козловын тухай Оросыг сайн мэддэг, Орост хайртай хамгийн сайхан дүр болгож зурж бичсэн тань зөрж байна. Хайр сэтгэл бол итгэл мөний хувьд ажил хэрэг болохгүй бол үхмэл юм! гэж царайгаа дахин шовхлон. чухам эцэг хүний ёсоор

	— Танд бол бид үү, тэд үү? гэдгийг шийдэх хэрэгтэй байна гэжээ.

	«Энэ ухаан муутай амьтан юм» гэж Самгин бодов. 

	— Би бол олон улсын хэмжээнд Орос улсын байдлыг гялалзуулан гаргаж, түүний дотоодод өвөрмөц сайхан соёлыг бий болгосон юм шүү гэж тэр хэлээд тариачны банкны ажил, нүүх суурьших иргэний захиргаа, шашны бага сургуулийн ажлын талаар, аж үйлдвэр өсөж. ажилчныг улам олноор шаардаж буй талаар, мөн хөлслөгч ажилчин хоёрын хоорондын харилцаанд засгийн газар оролцсоноор ажлын өдрийг богиносгож, үйлдвэрийн газрын заавар, эмнэлэг, даатгалын касс бий болгосон талаар мөнөөхөн эцэг хүний аялгуугаар их л удаан яриад

	— Тэгэхлээр эдийн засгийн хөдөлгөөнийг засаг хэрхэвч улс төрийн тэмцэл болгуулахгүй гэдгийг би батлан хэлж чадах байна гэж аатайхан хэлээд Климийг харж, — Тэгэхлээр яах вэ, аа? Яах вэ? гэж хоёр дахин асуужээ.

	— Энэ асуултыг ойлгохгүй байна гэж Клим хэлэв. Самгин ер өөрийгөө тэр харгис цагдаагаас ухаантай гэж бодож байсан тул цагдаагийн итгэл дүүрэн, шулуун яриа, тэр ч байтугай биеийн талаар чийрэг байдал нь Климд нэг л таатай санагдаж байжээ.

	— Ойлгохгүй байна уу? гэж давтан асуухдаа харгис цагдаагийн нүд бас л хавтгай болж., — Ойлгоход их амархан. Та өөрийн жинхэнэ талархан үздэг зүйлээ идэвхтэй илэрхийлж, үнэн дэглэмийн талД эрс шийдтэй зогсох хэрэгтэй байна гэж танд хэлье. За ойлгов уу? гэв. 

	Ингэж хэлнэ гэж Самгин бодоогүй байсан авч нэг их ичиж зовсон ч үгүй, зөвхөн дал мөрөө хавчиж, инээмсэглэв. Харин харгис цагдаа талхиж байсан хайчаа ширээн дээр буй цаас руу шааж тулаад яльгүй өндийж Клим тийш бөхийж аяархан

	— Та миний мэдээлэгч болохгүй юу гээд Самгиныг мөн босоход

	— Байзнаарай, байзнаарай! гэж дуу алдав. Клим туйлын тайвнаар

	—» Та намайг доромжилж байна. Би тагнуул болохгүй! гэсэнд цагдаагийн дарга гомдсон мэт

	— Би тиймэрхүү юм хэлээгүй шүү. Би хэнтэй ярьж байгаагаа мэдэж байна. Та юу бодов. Тагнуул гэж юу байдаг вэ? Элчин сайдын яам болгонд цэргийн атташе гэж байдаг. Та түүнийг тагнуул гэх үү? Яруу. найрагч Мицкевичийн «Конрад Валленрод» гэдэг зохиол уншсан уу? Би таныг цалинтай алба хаа гэж байгаа биш, үзэл санааны талаар сайн дураар хамтарч ажиллахыг ярьж байна... гээд сууж, нөгөө хайчаа чадамгай үсчин хүн адил тачигнуулж, намуун зөөлөн дуугаар ярьсан нь

	— Хувьсгалт санааны явцад, санаа шүү, мэдээлэгчдийн боловсон сайн мэдээлэл бол зөвхөн ёс дэглэмийн дайснуудын эсрэг тэмцэхэд чухал хэрэгтэйгээр барахгүй, ямаанаас хонийг нарийн ялгаж, ямар ч алдаа эндэгдэл гаргалгүй шударга ажиллахад бидэнд маш чухал юм. Одоо бол олон сайхан идэр хөвгүүд оюутны хөдөлгөөнд санамсаргүй өртөж зовж байгаа... гэжээ.

	Самгин мөн суув. Хөл нь чичирч, айж байгаагаа сая мэджээ. Харгис цагдаа мөнөөхөн «Тунхгийг» ярьж, ардын үзэлтнүүд ардын зоригтны хэрэглэж байсан тактикийг мөрөөдөж байгаа учраас үнэн зөв мэдээлэлгүйгээр энэ бүхний учрыг олоход маш бэрх байна. Энэ бол үг яриа тусмаа үйл ажил мөн. Тэгэхлээр цогтой дэврүүн сэтгэлийн үүднээс буюу, улс төрийн боловсрол мөчдөөс буюу уг хөдөлгөөнд оролцож байгааг сайтар ялган салгах хэрэгтэй гэЖ яриад

	— Тэгээд яах бил ээ? гэж асууж байхыг үзвэл энэ хүн ер тэгж хэлж сурчихсан мэт авай.

	— Би,тийм ажил хийхгүй гэж Самгин чадахын хэрээр тайван хэлэв.

	— Яасан ч үгүй юү?

	— Яасан ч үгүй.

	Дарга инээж, босож толгой сэгсрээд

	— Яагаад гэж би танаас асуухгүй. Харин шууд хэлэхэд таны энэ шийдвэрт би итгэхгүй байна. Танд миний зааж буй зам бол эх орондоо амь бие хайргүй зүтгэх, таны зам мөн. Чухам амь бие хайргүй шүү... гэж давтан хэлээд, — Одоо та Москва хотын дотор сул чөлөөтэй явж болно. Таныг эндээс явахгүй гэсэн гарын үсэг авбал зохих боловч таны үгэнд би сэтгэл ханана, та явахгүй биз дээ? гэхэд нь Самгин

	— Мэдээжийн хэрэг гэв.

	— Таны бичсэн тэмдэглэлийн зарим нь энэ байна, ав. Та Антроповагийнд суух уу? Дашрамд асуухад, та Любовь Сомоватай хуучин танил уу? гэхэд нь

	— Хар багаас танина гэв.

	— Ер ямаршуу хүн бэ дээ?

	— Тун... сайн хүн гэж хэлэхдээ Самгин баахан түгдэрчээ.

	— Тийм бий? За баяртай гэж дарга бядтай хатуу гараар Климийн гарыг чанга гэгч атгажээ.

	— Та өөрийн тухай сайн бодоорой, бодохдоо үг ярианаас айлгүйгээр, эх орноо хайрлахын үүднээс бодоорой гэж цагдаагийн дарга зөвлөн хэлэх үгэнд нь үнэн санаанаас сайныг хүсэж буй аялгуу байх шиг Самгинд сонстож байжээ.

	Самгин гудамжнаа гараад толгой руугаа цохиулаад . бас цохих болов уу гэж бодсон хүний янзтай тэргүүнээ гудайлган, эргэн эргэн харж явжээ. Гадаа бүгчим, хотын дотуур халуун салхи хямран тоос хөдөлгөж байв. Тэр тоосыг харахад нэг хашаачин бөөн хоригдол явж байхад зориуд газар шүүрдэж тоос. бужигнуулж, байсан явдал санаанд нь орно. Тэгэхэд нэг хоригдол, «Лазарь маань босоод иржээ!» дуу алдаж байсныг тод санав. Үхсэн хүн амилсан тухай Евангелийн сударт өгүүлэхдээ, түүний ухаан санаа, зүрх сэтгэлийг бүрэн төгс өгүүлсэнгүй ажээ гэж Самгин боджээ. Хотын байшингуудын дээгүүр үүл нөмөрч, Москва голын тэртээ саарал үүлэнд цахилгаан гялбаж байжээ. Самгин хотын шуугианы дундаас тэнгэрийн дуу олж сонсох гэж чагнавч эс сонстоно. Гудамжаар олон хүн учир тоймгүй хөлхөж байв. Самгин Христосын дуганы цэцэрлэг дотор орж сандалд суутал саяын харгис цагдаа ямар үгээр намайг айлгав? гэсэн тод бодол хамгийн түрүүнд орж иржээ. Одоо боДвол, тэр цагдаагийн дарга намайг тагнуулын алба хаа гэж хэлэх биз гэж бүр түрүүнд нь бодогдож байсан мэт санагджээ. Тэр жигшүүртэй үг намайг айлгасан нь биш, ондоо нэг юм байна гэж тэр боджээ. Тэр дарга. миний тэмдэглэлээс аргагүй зөв дүгнэлт хийж байна гэж Самгин бодохдоо өвөртөө байсан дугтуйтай бичгийг тэмтрэн үзэж, «үүнийг шатаана. Дахин ийм юм бичихгүй» гэж шийдэн бодож байжээ.

	Утга холбоосгүй юм бодогдон, ямар нэг тодгүй авч сэтгэлийг базсан санаа ургаж байжээ. Хоёр баян авхай өнгөрөн гарахдаа нэг нь Самгиныг харж нөгөөдхийгөө нудран юм хэлэхэд цаадах нь Самгиныг бас харж цааш яаралгүй алхан холджээ.

	«Амиа хорлосон хүн харж буй мэт, тэнэгүүд вэ! Миний царай базаахгүй харагдаж байгаа биз» гэж Самгин боджээ.

	Тэндээс харихаар явахдаа, «Намайг томоотой болохоор, мэдээжийн хэрэг, ёс суртахууны хувьд доромжилж буй хэрэг» гэж итгэн бодож явжээ. Гэтэл бодоод байвал бас ч тийм биш, харгис цагдаагийн хэлсэн үг намайг доромжилсон хэрэг биш гэж бүүр түүр бодогдоод явчихжээ. Тэгэхээр нь тэр бодлоо мартахын үүднээс, «Хэрэв онолыг практик дээр заавал шалгах ёстой бол Шопенгауэр, Гартман нар өөрсдийгөө хорлох ёстой байсан биз...” гэж яаран боджээ.

	Тэгэхлээр чухамдаа тагнуул бол гэж хэлсэн үг намайг доромжилсон хэрэг биш болж байна гэж Самгин ойлгожээ. Энэ бодлоосоо өөрөө аягүй болж, түүнийгээ мартахыг хүслээ.

	«Би өөрөө өөрийгөө гүжирдэж байна. Тэр хурандаа юм уу, сумангийн дарга тэнэг! Бас увайгүй амьтан! Амь бие хайргүй зүтгэх... Любашийн эсрэг идэвхтэй тэмцэх. Мангуу юм» гэж боджээ.

	Самгин хэдий аяархан гэлдрэвч хамаг биеийн хөлс цутгаж, ам хоолой хатаж гашуу оргиж байжээ.

	Анфимьевна авгай түүнийг үзээд битүүхэн ихэд баярлан

	— Хонгор минь, тавигдав уу! Тэнгэр чамайг алдаршуулах болтугай! Чамайг Петр Маракуевын адил удаан суулгах юм бодлоо шүү! гэж наманчлан, нулимсаа арчаад сандалд туйлын болгоомжтой сууж, шивгэнэн хэлэх нь

	— Любаша яаж байдаг бол! Ингэж ч муугаа үзэх гэж. Ай тэнгэр минь, юунд та нар ингэж ардын төлөө гэж залуу сайхан насаа үрнэ дээ гэж үглэн машины бүлүүр адил шуугьтал амьсгаа авч, цамцныхаа ханцуйг тохойдоо хүртэл эргүүлж байгаад

	— Та нарыг аваад явсан тэр өглөө би, зээл орох гэж байгаа хүн болж сагсаа барьж гараад Семен Васильич, Алексей Семеныч энэ тэрд очиж ярилаа шүү дээ. Тэд Таняг Костром явуулж Варя мэнд болов уу? гэж мэдэх гэжээ гэж их л ажил хэрэгчээр ярьж хөөрхий уйлавч уулын чийрэг нүүр нь эс үрчийх агаад эцэст

	— Хоол хийлгэнэ үү? Цай ууна уу? гэжээ.

	Самгин хоол ч идэхгүй, цай ч уухгүй гээд Анфимьевнаг дагаж тогооны өрөөнд ороод

	— Үүнийг шатаах хэрэгтэй байна гэжээ.

	— Аль вэ, би шатаагаад өгье гэж бичгийг Анфимьевна авав.

	Самгин тэндээ зогсоод Анфимьевна тэр бичгийг зуухны аман доорх төмөр дээр тавьж хэрхэн шатааж, үнсийг нь угаадасны хувинд хийгээд шүүрээр хутгаж байхыг харж байжээ. Тэр бүхнийг хараад бухимдах сэтгэл төрж, хоолойд нь юм тээгэлдэж, хашхирч хараамаар санагдаж байжээ. Самгин тасалгааны туурганд хадсан алдарт жүжигчдийн гөлийсөн царайг ширтэн хагас цаг хэр тасалгааны дотуур яваад халуун усанд орохоор шийджээ. Хоёр цаг хэртэйн хойно шалдаа буучхаад буцлан буй халуун тогооны өмнөх ширээнээ суугаад эхдээ захидал бичих гэж оролдсон боловч үзгийн үзүүрээс хар аяндаа гуньсан, гомдсон үгс урсан гарах тул юу ч болсонгүй. Хэдэн цаас буртаглан урж хаяад бас л тасалгааны дотуур эргэлдэн мөнөөхөн сийлбэр ба гэрэл зургуудыг харав.

	«Мэнгэр ханиадтай хүний царайтай Белинскийг харж, «Амь бие хайргүй зүтгэх...» гэж бодов.

	Гэтэл үүдний өрөөнд нэг хүн инээж ардын энгүүн хэлээр ярих үгсийг чагнавал, Москвагийнхны адил авиаг онц тод хэлж байв.

	— Ээж минь боль доо! Та дасаач... гэх нь сонстов.

	Цайвар үсээ гөлчийтөл самнасан туранхай залуу хүн хоолны өрөөнд орж ирэв. Тэр хүн тэрмэн костюм өмсөөд сийрсэн малгай дотор бээлийгээ хийгээд барьжээ.

	— Би Алексей Семенов Гогин гэдэг хүн гэж жаргалтай инээхэд нь Анфимьевна ч инээж түүнийг ажиж байв. Гогин ширээнээ суугаад малгайгаа диваан дээр чулуудсанд бээлий нь сугаран шал дээр унав. Зочин хүн Анфимьевна авгайд хандаж

	— Та сэтгэлээ битгий зов гэлээ. Гэтэл АнфиМьевна сэтгэл зовсон ч янзгүй гэдсээ дарж үүдэнд зогсоод ямар нэг үг хүлээсэн мэт харж байжээ.

	— Та ч түргэн салжээ, баяр хүргэе! гэж Климийг хэзээ ёзооны танил мэт эрээ цээргүй хэлээд, — Таныг хэн соров доо? гэв.

	Гогины царай байдлыг харвал жижиг барааны сайн дэлгүүрийн наймаачинтай адилхан, ер өглөөнөөс үдэш болтол дэлгүүрт зогсоод баян авгайчуулыг харж инээмсэглэн байдаг хүнтэй адилхан хараг.дах ажгуу. Ер нь энэ эрүүл залуу бол баахан сэхүүн тэнэг царайтай хүн байв. Онцын содон тэмдэггүй тийм царай сэтгэлд тогтдоггүй. Цэнхэрдүү нүдээр илүүц их инээмсэглэх нь наймаачинтай улам ч адилхан харагдуулах ажээ.

	— Уухай, хурандаа Васильев гэнэ ээ! Цыган хамарлаад, морины наймаа хийж байвал таарах луйварчин даа! гэхэд нь Самгин

	
— Та түүнийг таних уу? гэв.

	— Танихаар барах уу! Түүний хичээнгүй зүтгэлээр би дээд сургуулиас нисчихсэн юм... гэж Климийг харалган нүдээр харж, өөрөө туранхай гоолиг хөвгүүн байтлаа нэн тарган бүдүүн хүний маягаар учиргүй пар пар инээв.

	Тэр дэгжин залууг оюутан байсан гэхэд Самгин итгэсэнгүй агаад хурандаа Васильевын «мэдээлэгчид» иймэрхүү содон биш царайтай улс байдаг биз гэж боджээ.

	— Тэр золиг Любашийн талаар үг асууж байна уу?

	— Ганц үг асуугаагүй.

	— Ганц ч үг асуусангүй гэж үү?

	Самгин үгүй гэж толгой сэгсэрсэн боловч

	— Зөвхөн Любовь Сомоваг хуучин таньдаг уу? гэсэн дээ гэв.

	— Тийм бий гэж Гогин алтан шар сахлаа илж, — Миний аав Любашаг даалтаар гаргаж авах гэсэн юм. Любаша бол түүний зээ юм шүү дээ гэхэд нь Клим

	— Тэгвэл таны үеэл дүү болох нь ээ гэхдээ, энэ цайвар үстэй Гогин Любашатай адил юм шив гэж боджээ.

	— Үгүй тийм биш. Би бол тэдний өргөмөл хүү. Хүмүүжүүлэх газраас намайг авсан юм гэж Гогин туйлын энгүүн ярьж, — Гэтэл эцэг- ширээт ламын өмгөөлөгч нар Любовь Сомовад хорт хуйвалдаанд оролцсон тал бий гэж миний аавын энэрэнгүйн халууныг жаахан буруулчхаад байгаа юм. Тэгээд бид хоёр ярилцаад Сомовад «Улаан загалмайтны нийгэмлэгт» ажил хийдгээс ондоо хортой муу юм юу хийдэг гэж байна, танд мэдсэн юм байгаа болов уу гэж асуух гэсэн юм гэжээ.

	— Би мэдэхгүй гэж Самгин хүйтнээр хариулсан авч Гогин тоосонгүй

	— Любаша Доод Новогород явсан юм. Тэнд ямар нэг юмтай орооцолдсон биш байгаа? Та тэр Доод хотын хүн үү? гэхэд нь Самгин

	— Биш гээд урдаас нь, — Варварын талаар Гогин танд мэдэж байгаа юм байна уу? гэсэнд

	— Варвара ч мэндээ гэж халуун тогоо харж ярвайгаад, — Зарим шинж байдлаас үзвэл Сомовагийн хэргийг эндээс биш, хөдөөгөөс сэдсэн шиг байгаа юм гэжээ.

	Самгин түүнийг үгийг чагнаж суухдаа, энэ идэр хөвгүүн гадаад байдлаар туйлын энгүүн атал ярих үгнийхээ янзаар өөрийгөө илрүүлэв. Энэ ямар боловч зүгээр хун биш, өөрийн үг яриатай, бас гашуун ёж үгэнд их дуртай хүн юм гэж батад бодож байжээ. Гогин

	— Любаша бол өөрөө л харайлгаж явдаг хүн дээ. Миний аав түүнийг «эвлэрэнгүй үзэлтний дунд төрлөө олсон амьтан» гэдэг юм... гэж яриад «Оросын мэдээ» сониныг нударгаар дэлдэж

	—Манай үед эвлэрэнгүй үзэлтний зэс мөнгөөр амь зуухгүй шүү гэв.

	Гогин ер их сул чөлөөтэй, олон таван үгэнд хэтэрхий дуртай, энгүүн шог яриан дундуур ухаантай үгс шургуулан чаддаг хүн байв. Самгин турших янзаар, хувьсгалт санаа сэтгэл их өсөж байна гэж ярьсанд, Гогин нэн тайвнаар

	— Маш олон юмыг итгэл захирахгүй, тэр итгэлийн бутач охин болох биедээ найдах бардам зан захирах болжээ гэв.

	Гогиныг явахад Самгин дотроо бараг баярлаж байв.

	— Энэ юун хүн бэ? гэж Анфимьевнагаас асуувал.

	— Семен Василычийг та таньдаггүй юм уу? Аав нь Москвад алдартай хүн бий гэжээ.

	— Юугаараа алдартай юм?

	— Яах вэ, их баян хүн. Хүүхдийн эмнэлэг барьсан юм.

	— Эмч хүн үү?

	— Хаанаас даа! Өөрийн эрхэлсэн ажилтай юм байхгүй юу гэж Анфимьевна бараг гомдсон мэт өгүүлжээ.

	Маргааш нь Миша ах ирэв. Тэрээр Самгинтай найрсаг гар бариад Анфимьевнагаас

	— Надад аяга ус чанамал жимстэй өгөөч. Байхгүй бол ёотон ч болно гэжээ.

	Чингээд Любаша зүгээр сайн байгаа чимээ байна гэж яриад

	— Сомовын ном дотроос, — Агийн ёсны гүн ухаан» гэсэн ном олоод ирээч. Магадгүй би буруу уншсан юм болов уу. Агийн ёсонд ямар гүн ухаан байж болдог бил ээ? гэв.

	Самгин явж Дюпрелийн том зузаан ном олж өгсөнд гайхан харж, таашаахгүй янзтай толгой сэгсэрч

	— Тийм гүн ухаан бас байдаг байна шүү гэж хавтсыг сөхөж, нүдээ онийлгож, номын шилээр дурандаж

	— Уртхан юм өгөөч гэжээ.

	Миша ах номын шилний ёроолыг харандаагаар хатгаж эмийн боодол шиг цаас гаргаж, задлан уншаад ялдамхан инээмсэглэж байв. Тэгснээ

	— Агийн ёсноос ашигтай юм гаргаж болдог л юм байна гэв.

	Самгин тэр байдлыг ажиглан суухдаа, урьд бол энэ явдал хөгийн, ер тавь гарсан хүний ингэж суухгүй зүйл гэж бодож байжээ. Тэгвэл одоо хурандаа Васильевыг санаад Мишаг өөрийн эрхгүй талархан инээмсэглэж байв.

	Миша ах нөгөө цаасаа чанга гэгч хуйлж солгой гарынхаа эрхий долоовор хоёрт хавчуулаад

	— Танай байшинг харуулдаж байна уу? Мэдэв үү? гэв.

	— Мэдсэнгүй.

	— Харуулдах л ёстой доо гэж тэр атигар хүн итгэл дүүрнээр үл барам бүр шаардангуй өгүүлжээ. Аяганы ёроолд тунасан чанамал жимсийг халбагаар авч үмхээд уруулаа арчиж, царайгаа санамсаргүй ёжтой болгохыг үзвэл бэгбаатарын толгой шиг царай нь үзэмжтэй болох шиг харагджээ. Чингээд Самгины хэнхдэг рүү хуруугаар чичиж байгаад

	— Та нар чинь «Оросын социал-демократ намын Тунхаг» гаргасан мөртөө «Оросын» намын сэтгүүл гэж тэр Тунхгаасаа илүү эрс шийдвэртэй сэтгүүл гаргадаг нь юу болж байна аа? гэхэд нь Клим аль алиныг нь олж хараагүй учраа хэлжээ. Миша ах хар нүдээ зугаатай гялалзуулан

	— Тэр дээ. Та нар яараад хоорондоо ч учраа ололцож амжаагүй байна шүү дээ. Баяртай гэжээ.

	Самгин цонхоо нээгээд харвал, Миша ах хашааны дотуур шарлаж гандсан бүрх өмсөөд ганц нэг алхан явах нь хөгшин бор шувуутай туйлын адилхан харагджээ. Эх баригч Гюнтерийн тогооны байшингийн үүдний довжоон дээр нэг жаал хүү хайрга, тоосгоор хутга зүлгэж байв. Тэр шар толгойтой жаал хүү нөгөө хутгАа нулимж байгаад зүлгэхийг Самгин харж байхдаа

	«Амьдрал гэдэг нэлэнхийдээ хүнийг хүчирхийлэх явдал юм. Нөгөө хурандаа лав тагнуулын тухай яриагаа дахин надтай ярих биз. Энэ талаар ярьж болох ганц хүн бол Кутузов мөн. Гэтэл тэр намайг ондоо тийш түлхэнэ...” гэж боджээ.

	Хашаан дотроос ялзарсан саван, өөхний үнэр ханхална. Халуун дүнсгэр өдөр байв. Жаал хүү гэнэт хайрагдсан мэт часхийтэл дуу гарч

	 

	Заяаны хань амраг чи минь

	Юунд зугаагүй байна? 

	Юунд чи толгой... 

	 

	гэж хангинатал дуултал тогооны байшингийн цонхоор нэг улаан гар цухуйж, дуулж байсан жаал хүүгийн дээр шанага ус асгатал цаадах нь хашаагаар нэг чарлан зугтаав.

	«Тэр цагдаагийн даргын айдгийн учир нь...” гэж Самгин бодож байх зуур бас нөгөө шар толгойт жаалыг сонирхон харж байв. Айлын зарц хүүхэн нойтон алчуур барьсаар нөгөө жаалыг элдэж, цаадах нь бултан зугтааж байв. Зарц хүүхэн хөөсөөр хашааны буланд гүйцтэл цаадах нь ойчсон мөртөө дөрвөн хөллөн харайлгасаар гэнэт үсрэн босож хашааны хаалгаар ухасхийн гудамжинд гарчээ. Гэтэл цаанаас нь хашаачин Захар орж ирэв. Тэр хүн Николай Угодниктой адилхан хүн билээ. Захар

	— Маша чи, жаахан томхон насанд хүрсэн юмтай ингэж эрхэлж байдаг болоосой гэхэд нь зарц хүүхэн

	— Тоглоно яадаг юм гэлээ.

	Клим Самгин сэтгэл санаа ийм хүнд байх үед өөрийн өвөрмөц зантайд итгэх итгэл нь гуйвж, ганхах тул сэтгэлээ яаран илбэн засахыг хичээх бүлгээ. Сүүлийн энэ хэдэн өдөр цэрэгт зайлшгүй мордох болсон эр шиг санаа сэтгэл тогтохгүй байсан учир хуучин зандаа ороход онц бэрх байжээ. Гэвч намрын ужиг бороо юм уу, нутгийн аялгуунд хүн амархан дасдаг шиг тийм үед юм л бол хувьсгалын тухай бодож суудаг болсноо өөрөө боловч мэдэхгүй ажгуу.

	«Та нар юунд дүрсгүйтнэ?» гэж мөнөөхөн бөгтгөр охины жигшин хэлсэн үг Климийн санаанд орохгүй болсон авч

	«Энд хүүхэд байсан гэж үү? Хүүхэд байгаагүй биз дээ?» гэж нэг хүний хэлж байсан итгэлгүй үгийг сайн санах ажгуу. «Энд хүүхэд байгаагүй» гэж Клим олонтоо итгэн бодсон нь бий бөгөөд энэ итгэл. нь өөрт нь дайсагнагч бүхэн Варавкийн Борисын усанд живсэн шиг үг яриандаа хахан живж алга болоод аж амьдрал гэдэг хуучин гүн малтагдсан ховилоо дагаж цуцалтгүй урсах болно гэдэг итгэлийг төрүүлдэг билээ.

	Клим Самгин энэ мэтээр гурван долоо хоног Варварынд ганцаар байхдаа Любаша хүүхэн түүний бодсоноос үлэмж их чухал хүн болохыг мэджээ. Нүүр лүүгээ тор унжуулж, сүлжмэл хүрээтэй шүхэр барьсан нэг гоёмсОг хатагтай ирж, Сомова баригдсан гэхэд машид сандарч, тэр байтугай палхийгээд явчих шиг болжээ. Тэр хатагтай таягаар шал чичиж байгаад

	— Би явуулын хүн юм сан. Түүний ойр дотнын хэн нэг хүнтэй би уулзах тун чухал хэрэгтэй юм сан гэж аяархан хэлэхэд нь Самгин арга буюу Алексей Гогинь! хаягийг хэлж өгчээ. Дараа нь Хөдөөгийн багш бололтой, хувцас муутай, уруу царайтай хүн иржээ. Тэр хүн уурлаж

	— Баригдсан гэнэ ээ? За байз... Би Мария Ивановнатай уулзах юм сан, та мэдэхгүй юу? гэжээ.

	Клим үнэндээ мэдэхгүй байв. Тэр хүн явахдаа

	— Та нар яаж ингэж... гэж амандаа үглэсээр явжээ. Мөн хөдөө нутгаас саяхан ирсэн бололтой шив шинэхэн хувцас өмссөн нэг оюутан иржээ. Даруу зантай царай барагтай авгай боодол ном, хэсэг даавуу авчирч өгчээ. Бас ондоо гурван хүн ирсэн явдал бий. Энэ олон хүн ирэхийг үзээд Любашийн хийж буй хувьсгал тийм ч онц аймшигтай байж чадах болов уу даа. Хоёр социал демократ нам нэгэн зэрэг үүсэв гэдэг бол энэ тухай өгүүлжээ гэж Клим Самгин боджээ.

	Хорин гурав хоноод Клим харгис цагдаагийн газар дахин дуудагдав. Климийг очиход мөнөөхөн хурандаа ёслолын. хувцсаа өмсөөд одон тэмдгээ зүүсэн байжээ.

	— За яах вэ, аа? гэж мөн аанай асуучхаад дандаа тэгж асуудгаа сая мэдсэн бололтой ханиалгаж, даруй ондоо юм ярьж хүйтнээр өгүүлсэн нь

	— Та “энэ тэмдэглэлээ авлаа” гэж гарын үсэг зурна уу. Би их анхааралтай уншлаа. Миний бодол ч улам лавширлаа. Та миний хэлснийг дахин бодож үзэв үү? гэхэд нь Самгин

	— Үгүй гэж онц бат хэлсэнд хурандаа

	— Тун ч харамсалтай байна гэж цагаа хараад, — Та ер сэтгүүлч болохгүй яасан юм бэ? Таны үг баян, санаа онц хурц сонин байна. Ялангуяа жишээ нь, оюутны сэтгэлийн хөдөлгөөний талаар тун зөв хэлсэн байна шүү гэв.

	— Би өөрийгөө сэтгүүлч хийх хангалттай бэлтгэл хийгээгүй хүн гэж үздэг юм гээд Самгин нөгөө хурандааг гэтэн харав. Тэрээр мөнөөхөн нэгжлэг хийсэн шөнийнх шигээ нэг л алжаасан байдалтай агаад Самгиныг эгцлэн харж чадахгүй байв. Ер ёслолынхоо хүнд хувцсанд дарагдсан мэт царай байдал онц үрчгэр харагджээ.

	— Өрлөг эхийн тухай таны бичсэн ч гэсэн маш сонин санаа юм. Та түүнийгээ цааш нь дэлгэрүүлж өгүүлэл болгомоор юм гэжээ.

	Самгин «амь бие хайргүй зүтгэх...” гэдэг үгийг жавхлантай өнгөөр нь бодож, «Та онцын санаа зовох явдалгүй. Тэр хувьсгалыг чинь Любовь Сомова хийж байгаа хэрэг шүү дээ» гэж хэлмээр санагджээ.

	Ингэж шоглон хэлбэл хэчнээн тусыг олох билээ гэж бодохдоо Клим инээмсэглэлээ нууж чадсангүй.

	Гэтэл нөгөө хурандаа халзан толгойгоо илж, Климийн тэр далд бодлыг мэдсэн юм шиг,

	— Любовь Антонова Сомова сүнсийг биетэй юм гэх юм уу ер иймэрхүү зүйлийг эртнээс эрхэлдэг болсон юм уу? гэж хуруугаа духныхаа урд гозолзуулахад нь Клим

	Ер нь багаасаа гайхалтай юмыг их хачирхдаг байсан юм шүү гэж зориуд тоомсоргүй хариулжээ.

	Хурандаа Климийг харж таашаасангүй бололтой толгой сэгсрэн

	— Тэгмээргүй юм гээд нүд нь сэргэж Климийг ичгүүргүй ширтэн, — Тун тэгмээргүй юм гэхдээ эхний үгийг онц өргөлттэй хэлжээ.

	Самгин дал мөрөө хавчиж

	— Ер намайг ямар учир шалтгаанаар баривчилсныг хурандаа та хэлж болохгүй сэн болов уу? гэв.

	Хурандаа биеэ чангалан, давируул төмрийг хангинуулан хөлөө сэлгэж зогсоод Климийн өөдөөс нарийн харж зөөлнөөр мишээж

	— Уг нь болохгүй ёстой. Гэвч сайхан танилцсаны хариу болгож ярьж болох юм. Энэ бол уг нь их урт түүх. Энэ хэргийг үүсгэгчид бол танай ах ч мөн. Нутгийн эрх баригчид ч мөн. Танай ах цөллөгөөс оргохыг завдсан гэж сэжиглэгдэж байсныг та лав мэдэх болов уу? Цөллөгийн хугацаа дуусгаад ямар нэг жуулчдыг дагаж явна .гэж нутгийн захиргаагаар хөөцөлдсөөр зохих үнэмлэх бичиг авсан юм. Үүнээс өмнө түүнд бас Псков орох замын хуудас олгосон байжээ. Гэтэл тэр замын хуудсыг нь ондоо этгээд ашиглажээ... гэж хурандаа яриад хуруугаа шадхийтэл дуугаргаж, амьсгаа авч

	— Тэр үнэмлэх бичгийг дамжуулах хэрэгт танай ах оролцоогүй гэдэг бол нотлогдоод байгаа юм гэж ярихад Самгин, нөгөө Долгановыг санаж

	— Цаад хүн нь оргочихсон юм уу? гэж болгоомжгүй асуужээ.

	Хурандаа ширээний ирмэг сандайлж, нүд нь хэдий оч мэт гялалзаж хавтгай болж ирсэн авч туйлын зөөлнөөр

	— Тэр хүний оргосныг та яаж мэдэв? гэхэд нь Клим

	— Би асууж байна гэжээ.

	— Магадгүй та мэдэх биш үү?

	— Тэр чинь хүний. үнэмлэхийг авсан юм бол... 

	— Тэр ч тийм... гэж хурандаа тоомсоргүй өгүүлж, одонгоо засаад, — Гэвч ийм юм асуух хэрэггүй. Үүнд сонин юм юу байна? гээд босож гар барихад нь Клим

	— Би ер учраа ойлгосонгүй шүү гэсэнд

	— Өө тийм! Таныг тэр үнэмлэх ашигласан хүн байж магадгүй гэж үзсэн юм л даа гэхэд нь, «Энэ үнэн шүү» гэж Самгин бодов.

	— Харин нөгөө хүнийг хэдийн баривчилсан.. гэхэд нь «Энэ худлаа!» гэж боджээ. Хурандаа санаа алдаж

	— Харин энэ завшаанаа нэг зүйл хэлье. Би ажлаар хэдэн сар хөдөө явна. Хэрэв та ямар нэг эндүүрэл гарах юм уу, ер нь хэрэг болбол намайг сумангийн дарга Роман Леонтович орлож үлдэнэ шүү. Тэр хүнтэй ярьж байгаарай. Тэнгэр таныг өршөөх болтугай гэжээ.

	Самгин тэндээс гарахдаа тэр харгис цагдаатай наадаад өөрийгөө хожив гэж сэм баярлан нөгөөгөө хожигдов гэж дотроо баахан ёжтойхон ивээж явжээ.

	Самгин ер өөрийгөө нэлээн чийрэгжив гэж үзэх болов. Сүүлийн сард үзэж өнгөрүүлсэн бүхэн нь аж амьдрал, хүмүүстэй харилцах чигийг нь батлан өгчээ. Би бүрэн толгойгоо даасан хүн болов, чухамдаа миний өмнө зурайн байгаа хоёр замын алинаар нь ч орсон миний дур гэж баахан бардам бодох болжээ. Самгин, үнэндээ харгис цагдаагийн албанд орж зүтгэхгүй гэдэг бол мэдээж. Хэрэв аль нэг дугуйлан, намд хамаагүй чанартай сайн хэвлэл гарах юм бол түүнд юм бичиж байж болно. Тэгвэл Константин Леонтьев, Михаил Бакунин хоёр оюун санааны хувьд адил төрлийн тухай аятайхан бичиж болох юм сан.

	Аж амьдрал гэдэг бол царай муутай, эрээн хувцастай, ухаан бядуухан Варвара хүүхэнтэй адил юм гэж тэр бодно. Амьдрал содон үг, шүлгээр чимээд чухамдаа өөрийг нь энхрийлж, үр төлтэй болгох тийм бядтай, бялдтай хүнийг хүсэх ажгуу. Лидия, Алина хоёрт хэрхэн гэр орноо нэгжүүлснээ Варвара инээд хүрэм бахдаж ярьсныг Клим санав.

	«Би түүнтэй хамт шоронд сууж байлаа. Тэр надтай хамт шоронд сууж байлаа» гэж Миша гуай дандаа ярьдгийг бас санана.

	Ер хүн бүхэн их бага боловч ухаан мулгуу, дандаа биеэ сайрхдаг гэж Самгин боддог байв. Хүн болгон ямархан нэг юмаар биеэ товойлгохыг хичээнэ. Тэр ч байтугай хамгийн томоотой Анфимьевна авгай хүртэл, надад хэзээ ч өвчин хүрч үзээгүй гэж сайрхана. Гэвч шүдээ өвдөхөд, бусад ч хүн над шиг ингэж өвдөх юм бол толгойгоороо хана туурга хага мөргөж үхнэ, би тэгэхэд тэсэж байна гэж ярина. Хүн ингэж шүдний өвчнөөр хүртэл биеэ сайрхана. Золгүй бүтэлгүй явдлаараа сайрхана. Лютов бол эр эмийн бүтэлгүй амраг явдлаараа сайрхана. Иноков ажилгүйгээрээ сайрхана. Варавка бол юм олж, барилга бариулж, баяжиж чаддагаараа гайхуулна. Зохиолч Катин цагдаагийн хараанд байдгаараа илт бахдаж явдаг хүн билээ. Ер хүн бүхэн тийм. Кутузов аятайхан хоолойтойгоороо гайхуулж болох атал дуучин болох авьяас надад байхгүй гэж ярьж биеэ товойлгон явна.

	Хэд хоноод Клим Самгин хөдөө гэртээ харьсан байв. Нэг орой эхтэйгээ, Варавкатай хамт суугаад үдшийн хоол идэж байв. Варавка өөхөлж махалсан тарган биеэр зөөлөн сандалд шигдэн суугаад тамшаалгаж, амьсгаадаж байгаад

	— За дүү минь, харгис цагдаа нар чамайг бас жаахан хавчив. уу? Ээ харла... Ер хувьсгал гэдэг хэрэгтэй юм байж магадгүй юм биш үү, чөтгөр бүү мэд. Яагаад гэвэл үнэндээ, төлөөлөгчийн засаг чухал, байна шүү! Өөрөөр хэлбэл худалдаа үйлдвэрийн эзэн гурав дөрвөн зуун хүн мужийн сайд, жанжин захирагч нарын чихийг гол нь тэр хоригдлуудын чихийг мушгиж байх нь зүйтэй юм гэхэд нь царай нь чинэж цусан хурж байжээ.

	— Энэ муу ёрын оронд таалал энхрийлэл донсолгоо айлгалт юм бүхэн хэрэгтэй байна. Шуламсын энэ оронд газар хөдлөөсэй! Тэгвэл юм бүхнийг сэгсрэн хаяж, нэгэн бөөн гашуун хөрөнгө болгож зуурч. орхиод хүн болгоноор ромынхон шиг, египетийнхэн шиг ташуур барьж байгаад ажил хийлгэвэл таарах юм сан. Зам харгуй байхгүй хаашаа ч хөдөлж болохгүй байна шүү дээ, ойлгож байна уу? Би гайхмаар сайхан ой мод худалдаж авлаа. Зүгээр шахуу долоон мөнгөөр авлаа. Цаасны үйлдвэр, модны аж ахуй байгуулж, архины охь нэрэх гэсэн юм. Гэтэл бузар амьтад мэхэлжээ. Үйлдвэрээ барихын өмнө намаг дотуур арван долоон мод газар суваг татах болоод байна. Чи үүнийг ойлгож байна уу? Дүү минь, би цэрэг шиг данДаа хараадаг болсон шүү гэхэд нь Вера Петровна өнгө буурсан нүдээ аньж толгой сэгсрэн

	— Аймаар юм гэв.

	— Хатагтай та нар ч гэсэн ажилтай бол хараадаг л болно доо!

	— Тэгэхдээ таны ингэж хараадаг чинь аймаар бишээ.

	— Юм бүхэн нэг л биш! Юм бүхэн!

	Варавка алчуурын цаанаас бавгар сахлаа алган дээрээ өргөж, сонирхон харж байснаа сайх гомдлоо тавьсаар хоолоо идэв Варавка урьд нь хоол идэхдээ хэдий ховдог боловч хэдий л идвэл амжина гэж итгэл дүүрэн тайван иддэг байв. Одоо үзвэл тэр итгэлээ алдаад яарч сандраад таваг дотроос аль тохиолдсоныг хамаагүй үмхлэн, балиар идэх болжээ. Бас учиргүй таргалж, хацар нь хөөгөөд нүдний нь дор бүлцийж, харц нь улам хурц ууртай болжээ. Бас сахал нь гандаад цагаан тугалга адил гялтганан харагдана.

	— Харгис цагдаа нар миний конторын нэг залууг бас бариад авчихлаа. Тэр бол америк ясны, Марксын үзэлтэй ер нь өрөм шиг амьтан! Гэвч Радеев бид хоёр мужийн сайд, прокурорыг ятгаж байгаад Попов гэдэг тэнэг хурандааг эндээс зайлуулсан. Түүний оронд Петербургээс юм уу, Москвагаас Васильев гэдэг нэг хүн ирнэ гэнэ. Тэр бодвол бас л илжиг шиг амьтан биз. Ийм чөтгөрийн зэлүүд газар ухаантай хүнийг явуулахгүй дэг. Эндхийн прокурорт би ямаршуу байшин барьж өгөх гэж буйг чи хар л даа. Прокурор чөлөөнд гарч, үйлдвэрийн ажлаар оролдох санаатай юм байх. Энэ зууны эцсийн, уналтын үеийн маягийн ийм л байшин болно доо. Ер чанамал жимстэй бялуу л гэсэн үг!

	Вера Петровна хөх ягаан нүүрээ үрчийлгэж

	— Аймаар юм, энэ чинь сээтэгнүүр хүний эд юм гэхэд нь Варавка дүрэлзэж

	— Надад ямар пад байна? Эзэн хүний сонирхол мэднэ. Тэр ч байтугай надад герман сэтгүүлээс зураг үзүүлж, иймэрхүү байшин барьж чадах уу? гэхэд нь би, болно оо! Таны таалалд таарвал би танд нохой гахайн хороо адууны жүчээ ч барьж өгч чадна... гэв.

	— Чи түүнд тэгж хэлж чадаагүй биз гэж Вера Петровнаг хэлэхэд

	— Чадаагүй биш, хүсээгүй юм. Ай эх минь, би бүхнийг хэлж чадна гээд Варавка хоёр гараар тулж сандлаас арайхийж сугаран босоод өрөөндөө орж хэвтэхээр майжганаж явахдаа

	— Хагас цагийн дараа клубт очиж, бас л хараах болно гэж Климд хэлжээ.

	Вера Петровна тэргүүнээ алгуурхан эргүүлж, дайрчих шахан өнгөрөх морин тэрэгний хөтчийг харах адил хойноос нь харж

	— Аймаар их ажилтай шүү. Энэ нь сэтгэл мэдрэлийн өвчнийх болов уу гэж санаа алдаад, — Энэ хүн Лидад маш их зөөр үлдээнэ дээ. Миний өрөөнд очиж жаахан сууя гэжээ.

	Клим эхийнхээ өрөөнд орвол оо энгэсэг, үнэртэн хүжсийн зүйл учиргүй ханхалж байжээ. Ширээ сандал гэрийн тавьц элбэг ихээр өрсөн нь хуучин эд зардаг мухлагтай адил харагдах ажгуу. Эх нь Давидын зургийн Юлия Рекамье адил зөөлөн сандал дээр суугаад Климийн эцгийн талаар асуув. Климийг очиход эцэг нь ярьж чадахгүй болсон байсныг дуулаад даруй хамраар гуншиж

	— Тэр эхнэр эцгийн чинь гэрээслэлийг үзүүлж байна уу? Үгүй юү? Чи мөн л гэнэн байна даа гээд санаа алдаж

	— Амраг эмс ямагт их хомхой байдаг гэв.

	— Дмитрийн бие нь сайн байна уу? Умар нутгийн хүмүүс өмнө нутгийнхаас бие эрүүл сайн байдаг гэж ярьдаг юм. Тамхи чүдэнзээ өгөөч гэв.

	Тамхи асааж ер бусын чамин маягтай суух нь зориуд үзүүлэх гэж байгаа ч юм шиг, их зантай ч юм шиг тул Диккенсийн нэг романд гардаг баян байгаад хоосорч гуйлгачин болсон нэг эмэгтэйн инээдэмтэй бөгөөд хөөрхийлөлтэй дүрийг Климд эрхбиш санагдуулж байв. Тэгж адилтгахыг мартахын тул, Спивакийн талаар асуужээ.

	— Пээ, тэнгэр, минь, Елизавета аймаар зохисгүй ааш гаргадаг болсон шүү! Миний байгуулсан сургуульд сурвалжит гэр бүлийн охин хүүхдүүд суудаг гэдгийг бараг тоохгүй шиг байгаа юм... гэж шүд нь өвдсөн хүний дуугаар ярихдаа, — Нөхрөө зусланд явуулчхаад өөрөө Иноковтой явдаг байлаа. Тэр хар хүүг яагаад ч юм, их авьяас билигтэй хөвгүүн гэж үзээд ямар нэг юм горьдож байх нь үзэгдэнэ. Юу горьддогийг тэнгэр мэдэх биз. Иноков хүн зодсоноос хойш л тийм болчихсон юм. Тэр идэр хөвгүүн шоронд орж магадгүй байгаа. Елизаветыг хараад байвал санаа сэтгэл огт зовсон шинжгүй, бас ажилдаа ч улайрч байхад ямар учиртай явдал ургаж байгааг би үнэндээ ойлгохгүй юм. Гэвч би түүнийг хайрладаг. Елизавета бол ямар боловч сайн цусны хүн. Ай, Клим минь, цус гэдэг олон талын ач холбогдолтой шүү! гээд их дороос санаа алдаж

	— Алина дуурийн дуучин болсон, хэнтэй ч хамаагүй явдаг болсон гэж дуулаагүй юм уу? Тийм үү? Их аймаар шүү! Түүнийг тийм болно гэж хэн бодох бил ээ? гэхэд нь Самгин

	— Алинаг аятайхан хүүхэн гэж хардаг эрэгтэй хүн болгон бодох байсан биз гэж мэргэн хариулжээ.

	— Энэ чинь их цэцэн үг байна гэж эх нь хэлсэн боловч мишээсэнгүй.

	Клим Самгин гэртээ дөрөвхөн хонохдоо төрсөн эх, Варавка хоёрын дунд тэсэшгүй ихээр хавчигдаж байжээ. Аж амьдрах гэдэг хэчнээн бэрх болохыг тэр хоёр хүн хашхирч залхтал харуулах ажээ. Варавка нь худалдаачин, түшмэд, ажилчдыг үргэлж занан харааж суухдаа Вера Петровнаг байгааг мартсан мэт элдэв олхио муу хараал дараагаар урсгана. Эхийгээ харвал Варавкийн тийнхүү «аймаар» хачин загнаад байгааг гайхаж учрыг мэдэхгүй эргэж хоцорсон янзтай харагдана. Ер эхийн нь Варавкатай харилцах байдал урьд эмэг эх нь жинхэнэ өвгөн Акимтай хэрхэн харилцдаг байсан тэр байдлыг санагдуулах бүлгээ.

	Үдэш орой Самгин хотын гудамжаар салхинд гарах боловч таньдаг хүнтэй уулзахаас зайлсхийн аль хүнгүй намуун газрыг бараадах нь бий. «Манай хязгаар» сонины газар очих дур үл хүрнэ. Сонины талаар Варавка ярихдаа

	— Сонин уу? Шал дэмий! Сонины хуудсанд хар лам нар ном сургаалаа тавьж, сонины эрхлэгч ч дуртай байх юм шив. Орост ёстой ажил хэрэгч хэвлэл бий болтол өдий байна шүү, дүү минь гэсэн билээ.

	Клим сүүлийн хорин таван жилд Варавкийн бариулсан байшинг явж үзэв. Хуучин модон байшинтай хотын дотор тийм гучаад байшин хуучин дээлийн шинэ нөхөөс адил ялгаран үзэгдэх бөгөөд өнгөрснийг энхрийлэн судалдаг түүхчин Козловын дуртай өвөрмөц сайхан хотыг харин ч зэрэмдэглэн буртаглаж байх мэт санагдах ажгуу. Орост тавь гаруй ийм хот бий гэж бодоход тэдгээрийг тойроод хэдэн арван хошууны төв, хэдэн зуун харанхуй тосгон суурин намаг ус, ой модон дотор шигдэж буй биз гэж Самгин бодно. Орос улс гэдэг энэ! Ийм Орост харгис цагдаагийн хурандаанууд, мөн Любаша, Долганов, Маракуев мэтийн хүмүүс хэрэгтэй ажээ гэж бодоход тун ч хачин санагдана. Тэдгээр хүмүүс бол ардын аж амьдралд санаа зовж байгаа юм ер үгүй; харин ард гэдэг ойлголтыг үгүйсгэгч Марксын үзэлтний дэгдээсэн шуугианыг ихэд сонирхож байх шиг санагдана. Кутузов юм уу, ер тэр «Тунхаг», «Ажилчны туг» сэтгүүл хэвлэдэг хүмүүсийн хэрэг Орост тун ч бага, нөгөө солиотой Умзад, Лютов, Иноков нар бол хүний нүүрэнд ур хэрэггүйн адил бүр ч хэрэггүй мэт санагдах ажгуу.

	Хотын гадаа гурван зуугаад хүн газар малтаж, уулыг сэтлэн ногоовтор, улаан өнгөтэй сэвх чулуу хүрзээр ухаж байна. Эд голын тийш, галт тэрэгний буудал байгуулах газрын замыг цэвэрлэж байгаа ажээ. Энгэр заам задгай нөмгөн цамцтай хүмүүс сэгсгэр толгойгоо далдуу модны хальсаар ороож бөгцийн явах нь үзэгдэнэ. Түрдэг тэрэгний дугуй зодуулсан нохой адил гаслан гангинах чимээ гарна. Хөлс ханхалсан агаарт ажил хөдөлмөрийн энэ их чимээ нүргэлж, бор шаврын өтгөн үнэр ханхална. Хэсэг ажилчин ямар нэг муухай төмөр чирч, нэг хүн

	 

	Явж байна, явж байна!

	 

	гэж орилох нь сонстоно.

	Ондоо хэсэг ажилчин газарт урт шон зоож байхад мөн нэг нь:

	 

	Ээ дээ, та минь гар нийлүүлээрэй 

	Эзэнд мөнгө хэрэгтэй шүү 

	Ай бороохой минь цохиорой

	 

	гэж бусад нь ядарсан янзтай түрнэ.

	Ширмэн лантуу гадасны толгой дээр хүндээр буухад Климийн хөлийн дор газар доргиж байв.

	Клим энэ дууг хар багаасаа сонссон агаад энэ нь их мацгийн өдрийн гунигт дуу буюу оршуулгын дуу шиг сонсогддог билээ. Эдгээр хүмүүс хэдий ийм гунигт дарагдавч тэр гунигт байдалд нь хүний сэтгэлийг уяруулан засах нэг юм байх шиг сонстох ажгуу. Бодвол биед нь эвгүй бололтой богинохон хүрзээр газар малтаж буй энэ олон зуун хүн тэдний алжаасан дуу, голын тэртээ төмөр утасны шонгийн модны оройд тулсан бараан үүл, эд бүхэн цөм их удаан, магадгүй үүрд орших болов уу гэж бодогдох бөгөөд энэ бүхэнд ямар нэг дийлдэшгүй хувь тавилан нуугдан байх шиг санагдах ажээ.

	Алс тэртээ гацуур моддын торгон шовх орой дээгүүр нар мөн л алжаасан мэт улайран үзэгдэж, тэнгэрийн үүл дээврийн төмрийн өнгөтэй болж, нэвтэршгүй нягт зузаан давхарлан байхыг Клим зуунтаа харсан билээ. Тэр үүлний цаана мөнөөхөн Серафима Нехаевын аймаар сүртэй ярьдаг «Түнэн хар хүйтэн цэвдэг орчлонгийн харанхуйгаас» ондоо юу ч байхгүй болов уу гэж бодмоор байдаг ажээ.

	Самгин Москва явахын урьд үдэш сүмийн төгөл дотор голын хөвөөнд суугаад мөргөлчдийг уриалах сүмийн хонхны ялдамхан дууг чагнаж суухдаа, би дээд сургуулиа дүүргээд аж төрөхөд ямар ч садаа болохгүй энгүүн, эрүүл нэг бүсгүйтэй ханилаад хөдөөгийн ийм нам тайван хотод суух хэрэгтэй юм гэж ирээдүйнхээ амьдралыг бодож, гэвч энэ хотод биш, энэ хот бол миний амьдралын хэтэрхий олон дурсамжтай холбоотой юм. Ер нь иймэрхүү хотод суувал дээр. Иймэрхүү хотод бол хүний амьдралын жинхэнэ гашуун үнэнийг гоё үг, зохиомол санааны дэмий шуугианаар далдалж чадахгүй, ийм газар хүний нэр алдар хүсэх явдал хялбархан танигдана . Ер амьдрал гэдэг бол Гоголийн гуравласан агсам морьдтой адилгүй хүнд ачаа чирдэг хөгшин морьдтой адил юм. Тийм морь хаана Хүрэхийг мэдэхгүй мөртөө давтагдаж дагширсан замаар орж толгой ганхуулан сажилсаар байдаг.Юм бүхэн ухаантай гэж хэлсэн хүн л зөв хэлжээ. Өөрсдийгөө мэргэд архад гэж үздэг хүмүүсээс бусад нь цөм ухаантай гэж бодож суужээ.

	Климийн сууж байсан газраас доохон самрын бут сөөг дотор хоёр эмэгтэй гарч иржээ. Нэг нь борооны дараах газар шиг бараан царайтай хөгшин бөгтөр эм, нөгөө нь дөчөөд насны, малигар улаан царайтай тарган эхнэр ийм хоёр байжээ. Тэд бутны ёроолд ногоон дээр сууж, залуу нь халааснаас хугас лонх ;архи, өндөг, өргөст хэмх гаргаж, архинаас лонхоор нь балгаад нөгөөдөө өгч, бас өргөст хэмх өгч байх нь харагджээ. Чингээд өөрөө өндөгний хальс арилгах зуур, үлгэр ярьж байгаа мэт аялгуугаар

	— Тэгээд яах вэ, нэг нөхөртэй болсон нь бүтэлгүй өвчтэй хүнтэй суучихжээ олох юмгүй... гэж ярихад нь

	— Хүүхэд нь тэр хүний хүүхэд мөн юм уу гэж хөгшин нь гунигтай асууна.

	— Ээ, хүнийх байлгүй яах вэ гэж залуу эхнэр хэлсэн нь, шоолох гэсэн биш. андуу дуулснаас тэгэв бололтой..., — Тэгээд хүүхдээ тэжээхийн эрхээр Доод хот орж яармагт ажил хийсэн юм. Уг нь биерхэг бараатай, сэргэлэн эхнэр шүү гэж ярихад нөгөө хөгшин нь.

	— Зугаатай байлгүй дээ гэж үглэж шүдгүй амаар өргөст хэмхийн доторх зөөлнийг хөхөж архинаас нэг балгав.

	— Дөрвөн жил ажил хийж юм олоод байшингийнхаа дээврийг шинэлж, хоёр үнээ авч, хүүхдээ гутал хувцастай болгосон юм сан. Гэтэл тав дахь жилээ ямар нэг бузар өвчин халдаад иржээ... 

	— Заяа тавилангаас зайлж болдоггүй ёстой доо гэж хөгшин сургах мэт хэлээд өргөст хэмхийн хальс ширтэнэ.

	— Юу гэнэ ээ?

	— Хувь тавилангаас зугтааж болдоггүй гэж байна аа.

	— Болдоггүй бололтой юм аа гэж залуу эхнэр зөвшөөрч, — Тэгээд архи уудаг болсон юм. Уухаараа уйлна, эсхүл дуулна. Нэг үнээгээ заржээ... 

	— Нөгөөг нь бас зарна даа гэж хөгшин итгэл төгс өгүүлэх нь сонсогджээ.

	Самгин тэндээс босож явахдаа, ганц тэнгэрт сүсэглэдэг газар дэргэд нь байхад хувь тавиланд олон тэнгэрт нэгэн зэрэг сүсэглэх явдал бас л хараахан арилаагүй ажээ гэж бодож явжээ.

	Самгин хотын дүүргийн, дотор нь суудаг улс яаж юугаар амь зуудгийг мэдэхийн аргагүй, газарт наалдсан намхан байшингуудын хажуугаар явж байхдаа, «Катин юм уу, Никодим Иванович мэтийн зохиолчд бол саяын хоёр эхнэрийн ярьсан шог хошин яриагаар нэг гомдоллосон өгүүллэг бичих байсан биз гэж бодож явжээ.

	— Та яагаад.энд хүрээд ирэв ээ? гэж нэг хүн гайхсан мэт баярлан өгүүлсэнд Клим зогтусав. Харвал хашааны хаалганы хажуугийн сандал дээрээс Дунаев үсрэн босож ирээд Самгины гарыг өвдтөл чанга атгаж байхад нь Самгин

	— Би энэ хотын хүн шүү дээ гэсэнд цаадах нь

	— Уухай, тийм үү? Би ч энэ нутгийн хүн. Миний эгчийн харш энэ. Орж жаахан сууя гэжээ.

	— Дунаев байшинд залгаж барьсан ташуу дээвэртэй, хоёр цонхтой пинд Самгиныг оруулав. Зүгээр шавардаж орхисон тэр пинг мөн дутуу барьсан цонхгүй, нүүрэн тал нь шатсан нэг байшингийн шургааган туурганд тулган барьжээ.

	Дунаев сандал дээр байсан төмөр утас, банз, бахь тэргүүтнийг авч хаяад Климийг суулгаж, түүний нүдний шил рүү харж, мөнөөхөн инээдгээрээ инээмсэглэн

	— Таныг бид дуулсан шүү. Хэдий хэр суув дээ? Наашаа харгалзаанд ирсэн үү? Би ч харгалзаанд байгаа... гэв. Самгин ийш тийш харвал хэн ч үгүй, гурван тахиа явна. Нэг сэгсгэр нохой хамрын дор ширтэнэ.

	— Марксын үзэлтнүүд «Тунхаг» гаргасан гэж үнэн үү? Танд тэр байхгүй юу? Олдохгүй юу? Ай, муу байна... гэхэд нь Самгин шалав явахыг бодож

	— Та юу хийж байна? гэв.

	— Оготно барьж байна. Дэмий ажил. Гэвч долоон мөнгө, заримдаа төгрөг ч олж болмоор юм. Та энд удах уу? гэхэд нь Самгин

	— Би маргааш явна гэжээ.

	— Тийм үү?

	Дунаев хуучин муу цамц өмд өмсөөд бүс бүсэлжээ. Бас баруун хөлийн өвдгийг савхиар боосон харагдана. Үс толгой нь сэгсийгээд эрүүний сахал арзайж хачин харагдах ажгуу. Гэвч Дунаев нэлээн чинээлэг хүн болов уу гэдэг сэтгэгдлийг Самгинд эрхбиш төрүүлж байжээ. Тийм хүмүүс бол зальтайн учир хамаг хэрэг нь ямагт бүтэж байх бөгөөд Варавка шиг биедээ хэзээд эрэмшиж явах нь бий. Тийм улс бусдыг үл итгэх агаад магадгүй ажил хэрэг нь үргэлж амжилттай, бүтэлтэй явдгийн нууц нь тэр үл итгэх байдалд нь нуугдаж явдаг байж болох юм. Дунаев тийм хэв шинжийн хүмүүсийг Самгинд санагдуулах бөгөөд нүднийхээ бүр хүүхэн хараан дотор инээвхийлж байхыг үзвэл, «Би чамайг мэднэ ээ!» гэж хэлж байх шиг санагдах ажгуу.

	Гэвч юмыг яаран асууж, яаран үг ярьж байхыг үзэхэд Самгинтай уулзсандаа үнэн зүрхнээс баярлаж байгаа нь илт байжээ.

	— Та шоронд удаан суув уу? гэж Самгины асуухад

	— Удаан суулаа. Гэвч дэмий талаар өнгөрсөнгүй. Нэг өрөөнд бид тавуулаа байлаа. Ном их уншдаг байлаа. Сүүлд бас нэг хүн нэмэгдсэн юм сан. Бид тэр хүнийг анхандаа тагнуул мөн гэж үздэг байлаа. Сүүлд мэдвэл тийм биш, тэр хүн бол урьд оюутан байсан, модны аж ахуйн мэргэжилтэй хүн байлаа. Дөч нэлээн гарсан, анхандаа мангуу солиотой юм уу гэмээр дуугүй хүн байлаа. Гэтэл тэр хүн бол аясахуй гэдгийг гойд мэддэг хүн болох нь илэрч билээ гэж ярихад нь, «Юуны түрүүн л аж ахуй. Энэ лав мухлагийн худалдаачин болох биз» гэж Клим бодож байжээ.

	Ингэж бодтол идэр залуудаа Златовратскийн «Тулгуур» гэдэг роман уншсан нь санагджээ. Тэр зохиолд олон сэхээтэн хөдөөгийн нэг идэр хөвгүүнийг хувьсгалч болгох гэж оролдсонд цаадах нь «нударган баян» болчихсон тухай өгүүлдэг ажээ.

	— Тэр хүн бидэнд гайхмаар юм ярьдаг сан. Ердөө шууд лекц уншиж гарна даа! Хэчнээн их хогийн ургамал газар дэлхийг дэмий талаар сорж байна, нигүрс, туйван, улиас мэтийн манд ашиггүй хэчнээн их хямд чанарын мод ургаж байна даа. Энэ бүхэн бол хувалз мөн. Тэднийг үндсээр нь хяргаж хаявал таарна. Харин лошго, хурган чих, халгай ургадаг газар наран цэцэг, элдэв идэшний ногоо ургадаг. Түлшинд хэрэглэхэд бараг муудах моддын оронд царс, далдуу, агч мод зэрэг өнгөтэй. үнэтэй мод тарих хэрэгтэй байна. Нөгөө хувалзуудыг дахин дахин ургуулдаг бол арвилан хэмнэлтгүй, ухаангүй явдал мөн гэж ярьдаг юм гэж Дунаев ярьж суух зуур савхиар ороож боосон өвдөгний дээр хэвтэх төмөр утсыг бахиар эвтэйхэн тас тас татаж байхад тэр бахины өлөн аманд орсон төмөр утас хэсэг хэсэг болж газарт унаж байв.

	— Тэгэхээр нь бид «Ямар хувалз яриад байгааг чинь бид ойлгож байна. Чи нөхөр минь халгай яриад яана. Шууд хөрөнгөтөн гэж ярь!» гэдэг юм сан. Гэвч тэр хашир хүн гэж Дунаев сайшаан яриад, — Тун хашир хүн. «Та минь, юу хэлж байна! Энэ чинь улс төрийн бодлого биш, миний энэ хоосон санал бол цэвэр шинжлэх ухааны үүднээс ярьж байгаа юм. Би ер эндүүрлээр бусдын хэрэгт хадагдсан хүн, би улс төрийн бодлого ярьдаггүй. Нутгийн захиргаанд чухам энэ ойн мэргэжилтнээр ажилладаг хүн» гэхэд нь, «За за, тэр шинжлэх ухааны үүднээс ярьж байгааг чинь бид ойлгож байна. Яриад бай! Бид тагнуул биш, ажилчин улс. Биднээс айх явдал огт байхгүй» гэдэг юм сан. Гэвч түүнийг удалгүй биднээс салгаж аваачсан юм... 

	Дунаевын яриа Климд нэг л аятайхан санагдсангүй. тэр ч байтугай энэ шог яриаг ажилчин санаанаас зохиосон биз гэж хардан боджээ. Клим явахаар бостол Дунаев ч босож

	— Энд ондоо тэнсэнтэй хүн бий юү? гэж аяархан асуухад нь

	— Би Москвад суудаг шүү дээ гэж Самгин сануулан хэлээд Дунаевтай гар бариад ямар нэг ажлаас хожимдсон хүн шиг яаран гарч оджээ. Тийнхүү гарч явахдаа, хэрэв эргэж харвал Дунаев мөнөөхөн гярхай хурц нүдээрээ хойноос минь ширтэж буй биз гэж итгэн бодож байжээ.

	«Энэ хүн төвхнөж...” гэж Самгин бодов.

	Гэвч Дунаевыг мартаж орхих гэдэг хамгийн амархан хэрэг байжээ.

	Самгин Москва ороод хуучин сууж байсан тавилтай өрөөндөө бууж, Варварынд очиж юмаа авах, бас Варваратай ч биеэр уулзахаар тийш очжээ. Варвара жигтэй гэдийж гар бариад инээмсэглэн, мөнөөхөн зугаатай олон үгээ хашхичиж гарчээ. Тэсгэлгүй гэнэт баярласандаа баахан эвгүйрхэж байгаа энэ бүсгүй энэхэн мөчид Самгинд их л аятайхан харагджээ.

	— Би ирээд гурав хонож байгаа мөртөө бие сэтгэл амарсан юмгүй, нөгөө шийний сургуульд нь очилгүй горьгүй гэж үргэлж айгаад байх юм гэж Варвара яриад өрөөний дотор дулаан, өөрөө бас зузаан цамц өмсөөд зах заамыг эрүүндээ хүртэл сайтар товчилсон атал гойд эрээн мяраан ноосон алчуур авч нөмөрч байх нь харагдана.

	— Жүжигт хэрхэн тоглов гэж үү? хэмээн лавлан асууж толгой хаялан гэмшсэн мэт инээвхийлж, — Пээ, тун муухай! гэв.

	Варвара царай орчихсон юм шиг харагдах агаад том гоё заамтай цамц өмссөн тул хүзүү нь богинохон болсон мэт байлаа. Гараа хөдөлгөх нь нэг л жигтэй ер хөдөлж барихад нь гар нь салаа болоод байгаа юм шиг сонин харагдаж байжээ.

	— Гэвч би сэтгэл ханав. Жүжгийн тайз гэдэг бол миний гарах юм биш гэдэгт бүрэн итгэлээ. Надад тийм авьяас алга. Би анхны жүжигт тайзан дээр гараад л үүнийгээ ойлгосон шүү. Костромд очоод л Островскийн жүжгийн худалдаачны нэг тэнэг эхнэрийн гунигийг үзүүлэх гэсэн чинь тун эвгүй юм. Шпажинскийн жүжгийн баатар франц авгай, бүсгүйд тоглосон ч мөн ялгаагүй их эвгүй юм гээд «Сээтэгнүүр авгай» гэдэг жүжигт үхэж буй хүн болох гэсэн чинь нөхдөөсөө ичээд ер болдоггүй шүү. Бас «Шидэт эхнэр» жүжигт гэзгээрээ боомилон үхэх гэсэн чинь залгаа гэзэг тасарчих вий гэж айгаад бас болдоггүй ээ гэж ярив. Өөрийн тухай ингэж хам хум яриад Самгины хэрхэн баривчлагдсан тухай их л тодорхой асууж гарчээ.

	— Таны сэтгэлийг тэр газар бас л үймүүлсэн үү? гэж Климийн асуухад

	— Үгүй. Намайг Москвагаас явсан хойно цагдаа ирж эрхлэгчээс асуугаад явсан. Харин таныг баригдсан гэж дуулаад миний гайхсан гэдэг... Таныг шоронд сууж буй гэж сэтгэлд яагаад ч орохгүй байна. билээ гэжээ.

	Самгин мушилзан инээвхийлж

	— Яагаад? гэсэнд

	— Мэдэхгүй, би хэлж чадахгүй юм гэжээ.

	«Энэ хүүхэн шийд тоглоод их энгүүн болчихсон шиг байна» гэж Клим боджээ. Самгин үг ярихдаа аанай тоомсоргүй, баахан элэглэх янзтай байв. Гэтэл удалгүй мэдвэл, тэгж элэглэхэд Варвара ихэд дургүй байгаа бололтой, хоёр нэг удаа янзыг үзсэн мэт харж биеэ хураагаад дуугүй болчихжээ. Самгин хэдэнтээ уулзсаны дараа энэ хүүхэнтэй урьдын адил харилцаж болохгүй болжээ гэж мэджээ. Варвара түүний алиа хошин үгийг нэг л хүлээж авахгүй, дуугүй эсэргүүцэн, уруулаа жимийж, сормуусаа буулгах нь үзэгдэнэ. Энэ байдал Самгины биедээ эрэмших занг нь хөндөж, санаа зовж юм бодоход эрхбиш хүргэсэн тул «Энэ хүүхэн ондоо хүнд сэтгэлтэй болов гэж үү?» хэмээн боддог болжээ.

	Түүнээс хойш хэдэнтээ уулзсаны дараа ер энэ хүүхэнтэй ноцтой томоотой харьцаж, өөрийгөө хардаг, санаа бодлоо тулгадаг толь болгох нь надад ашигтай гэж Самгин боджээ.

	Учир шалтгааны ухаанд гурав дахийг илүү гэж үздэг хууль бий. Гэвч бид аж амьдрал бол учир шалтгааны дагуу явдаггүй гэж үздэг. Жишээ нь, хэрэв амьдралын төлөө тэмцлийг давшгүй зүйл гэж үзвэл энэрэнгүй ёсыг сурталчлах гэдэг учир шалтгаанд таарах уу? Гэвч та бол энэрэнгүйн ёсыг номнодоггүй гэхэд хэн хүний багалзуурыг шахахгүй шүү дээ гэж Самгиныг ярихад Варвара

	— Та юмыг гайхалтай энгүүн ярих юм гэжээ.

	Константин Леонтьев бол Михиал Бакунин шиг хувьсгалч мөн гэхийг Варвара тун ч амархан итгэж байжээ. Ер Самгины эрдэм ухааныг ихэд магтах тул Варварыг өөрийн санаа бодлыг хурцалдаг билүү гэж даруй үзэх болов. Гэвч санаа зөрөх явдал гардаг байв. «Сайхан Елена» гэдэг жүжигт Алина Телепнева анх тоглохыг үзээд Самгин Варвара хоёр анх удаа сүрхий зөрчилджээ.

	Тоос шороо дарсан бага шиг театрын тайзан дээр Алина гарч ирэх нь даанч үзэсгэлэнтэй, сүр жавхлантай тул харанхуй танхимын дотор хурсан олон бүгдээр гайхаж шагшилдаж өвөр хоорондоо ярилцах үгс нүргэлэн эхлэв. Хүн болгон тайзны тийш ширтэн бөхийж, эрэгтэйчүүдийн халзан толгой дээр, эмэгтэйчүүдийн нүцгэн гар мөр дээр бор сүүдэр тусаж байх шиг санагдаж байжээ. Сүүл сүүлдээ үзэгчдийн сэтгэгдэл улам гаарч, театрын танхим өргөгдөж, Пайзны зүг хөмөрч байх шиг санагдаж байжээ.

	Гэтэл Алина их муу дуулж байв. Хэтэрхий чанга хашхирах тул дуу хоолой нь бүдүүн бүдүүлэг сонстох ба ичгүүргүй үгсийг бүдүүн тод хэлж байв. Бүсэндээ хүртэл цуулбар ташаатай дээл өмссөн нь нүцгэн бие ил харагдаад даанч ичгүүргүй хөдөлж байх нь үзэгдэнэ. Варвара энэ бүхнийг хармагц баярласан мэт

	— Тэнгэр минь, яасан бүдүүлэг юм бэ! гэв. Клим түүний үгийг зөвшөөрч I

	— Энэ бол, миний бодоход, Нанагийн анхны тоглолтын давталт болно гэжээ. Самгин ер нь Варварын үгийг ингэж зөвшөөрөх нь тун ховор билээ. Гэвч Алинагийн дуу хоолой, нэн ч залхуутай хөдөлгөөн, зурсан юм шиг үзэсгэлэнт нүүр царай нь олон бүгдийн сэтгэлийг эзэмдсээр байв. Хөдөлгөөн харц бүрийг үзэхэд энэ хүүхэн бие махбодынхоо хосгүй сайханд заяанаасаа итгэл дүүрэн явдаг хүн болов уу гэж эрхбиш бодогдуулж байжээ. Алина ер Менелайн эхнэр хааны хатан болж тоглосон биш, өөрийн бие махбодыг, амтат жаргалд шунадаг тийм жаргал олж эдлэхэд бэлэн явдгаа харуулж байжээ. Хэрэггүй үед, найрал дуучдын дунд түрэн орж, мөр тохой, бөгсөөрөө дайрч түрэх нь удаан хөдөлгөөнт согтуу бүжиг хийж байгаа юм шиг харагдах ажгуу.

	Самгин амьсгаа даран суугаа үзэгчдийг эргэж хараад

	— Нана хүүхний анхны тоглолт л юм даа гэж дахин хэлсэнд Варвара түүнийг сайшаасангүй, хялайн харжээ. Энэ мөчөөс Самгин Варварыг улам нарийн ажиглан суув. Варварын чих нь хүртэл улайж, хацар нь гэрэлтээд шийний цоглог хөгжмийн айзамд тааруулан өсгийгөөр шал тогшиж, мөн хуруу гараар өвдгөө бөмбөр шиг дэлдэж суухыг хараад нөгөө Алина хүүхний биеэ гайхуулан жүжиглэхээс илүү Варварын сэтгэл машид хөдөлж буйд Самгины толгой эргэж байжээ. Нэгдүгээр үзэгдэл дуусмагц үзэгчид Алинад нижигнэтэл алга ташиж байв. Варвара ч мөн галзуу мэт алга ташиж. дуниартсан нүдээр ширтэнэ. Түүний босоод зогсож буй байдал нь тайзан дээр Алинагийн тэнд үсрэн гарахыг завдаж байх шиг харагджээ. Алина тайзан дээр зогсож байхыг үзвэл театр дүүрэн бага балчир хүүхэд цуглуулаад инээлгэж байгаа юм шиг инээвхийлэн шүд амаа зугаатай харуулж байв. Хөгжмийн байрнаас түүнд сарнай цэцгийн том гэгч баглаа барьЖ, бас өргөн ягаан туузаар ороосон сагстай цахирмаа цэцэг өргөж байна. Самгин театрын үүдний өрөөнд явж байгаад

	— Миний бодвол Алина ямар боловч танд аятайхан санагдсан биз дээ? гэхэд нь Варвара

	— Тийм гэжээ.

	— Та түүнийг жигтэй бүдүүлэг харагдав гэсэн шүү дээ.

	— Тийм. Гэвч... Бүдүүлэг ч гэж дээ. Тэр нь замбараагаа алдсаных юм, Элевзиний рольд Фрина л тэгж тоглодог биз. Энэ нь бүдүүлэг ч биш, ариун ичгүүрээ алдсан явдал гэж би хэлэхэд бэлэн байна.

	Ингэж ярихдаа нэг л сандраад хэлэх гэсэн үгээ олохгүй хэт харайлгаж байх нь сэтгэл сарниад гуньсан мэт санагдсан тул энэ хүүхэн Алинад атаархжээ гэж Самгин бодоод

	— Уухай даа! гэж илт шоолсонд Варвара таг дуугүй болж, Самгинаас зайлж таньдаг улс тийшээ очжээ. Самгин эргэн харвал зуушны газрын үүдэнд Лютов зогсож байжээ. Тэрээр мөнөөхөн хормойтой дээлээ өмсөөд цаасан тамхи зуугаад зогсож байв. Үс нь сэгсийгээд нүүрэнд улаан улаан толбо барзайжээ. Лютов урьд нь тамхи татдаггүй билээ. Одоо ч сайн сураагүй бололтой хааяа ганц нэг сорж ишийг дэмий хэмлэн, ярвайж байх нь үзэгдэнэ. Дээлийн нь энгэр заам нэл үнс болжээ. Тэрээр зуушны газрын үүдэнд зогсоод орох гарах улсад садаа болж, тэдний нүүр лүү тамхины утаа үлээж, найгалзан түлхэж байв. Хүмүүс уучлал эрэхэд тэр эс дуугарна. Зөвхөн эрүүнийхээ сахлыг оролдон зогсоно. Сахлаа учиргүй урт нарийхан хайчилсан нь нүцгэн хавдар нүүрэнд нь тун ч илүүдсэн мэт харагдах ажгуу.

	— Сайн уу? гэж зүүд нойрон дундаа өгүүлж буй мэт өгүүлэн Самгиныг мөнөөхөн гүйлгэнэсэн нүдээр ширтэж, — За юу байна даа? Алинагийн жүжиглэхийг хараа биз дээ! Мөн дөө, дүү минь! Алина ингэж явах эрхтэй хүн дээ! Хатуу дарс уух уу? гэжээ. Лютов хаалганы хатавчнаас мөрөөр түлхэж хөндийрөөд найгалзан Самгины мөрнөөс шүүрэн авч зүүгдэв. Хоёр хөл дээрээ зогсож чадахааргүй согтуу мөртөө хялар нүдээр Самгиныг ширтэх нь онц хурц, тэр ч байтугай айсан үргэсэн мэт аягүй муухай харагдаж байжээ.

	Макаров Алинаг харааж, 

	— Муу инт золиг яваад өглөө. Би бол Алинад цахирмаа цэцэг барьсан шүү дээ гэж бувтнаж байхдаа галтай тамхиа атгаж гараа түлээд түлэгдсэн гараа харж байснаа халаасандаа хийж

	— Хатуу дарс ууя хоёулаа! Зориг орохын тулд тийм үү? А-яа-яа, Алина ч мөн ч сайхан харагдаж байна шүү! Тийм ээ? Чөтгөр... гэж сохор юм шиг улс амьтныг мөргөсөөр лангууны тийш очиход нь Самгин хойноос нь харж «Ямар өрөвдмөөр болов» гэж бодоод дотогш оржээ.

	Варвара сэтгэлийн ямар нэг хүнд жүжиг үзэж буй мэт ший дуусан дуустал нэг л аягүй харагдаж байжээ. Алинагийн амжилтад сэтгэл хөөрсөн жүжигчид үзэгчдийг хичээнгүйлэн инээлгэж байв. Калхас сануулагчийн бүхээгээс гурван аяга архи авч Агамемнон хаан, Менелай хоёрыг дайлаад гурвуул акробатчин адил нэн ч эвтэйхэн наргиантай бүжиглэж эхлэхэд Варвара ялангуяа онц чанга тас тас инээж байв.

	— Ямар заваан юм бэ! гэж Самгиныг хэлэхэд Варвара инээхийг больж тэргүүнээ гудайлгаад тайз тийш ч харсангүй. Варвара уйлах гэж байгаа бололтой харагдсанд Самгины инээд хүрч, инээдээ арайхийн барьж

	— Бие чинь муу байна уу? гэсэнд

	— Үгүй, зүгээр! Намайг битгий харагтун гэхэд нь

	Самгин «Атаархсандаа ингэж зовж байлгүй яах вэ» гэж боджээ.

	Ший Алинагийн амжилтаар дуусаж үзэгчид

	— Р-радимова! гэж улих мэт галзуу бархиралдаж байв.

	— Тайзны ард Алина дээр очих уу? гэж Самгины хэлэхэд

	— Үгүй, үгүй гэж Варвара сандран өгүүлжээ.

	Гадаа гудамжинд гараад

	— Саяын дуурь танд хачин сайхан юм аа даа гэхэд нь

	— Танд инээдэмтэй санагдсан уу? гэж Варвара аяархан асуугаад Самгиныг сугадаж, түргэн түргэн алхаж, цагаатгах маягтай ярьсан нь

	— Тэр инээдтэй байсан гэдгийг би ойлгож байна. Гэхдээ хэрэв би эрэгтэй хүн байсан бол надад их гомдолтой байх байсан. Аймаар ч байж болно. Тэгж харааж байхад... гэжээ. Самгин Варварын гарыг атгаж, бараг ялдаМ янагаар

	— Чи бага зэрэг атаархсан биз? гэхэд Варвара

	— Юунд? Алина бол тийм авьяастай хүн биш. Гоо үзэсгэлэнд нь атаархах гэж үү? Гэтэл гоо сайхан хүнийг ингэж шалд нь буулгаж байхад... гэжээ. Тэрээр Самгинтай хөтлөлцөөд явахад эвгүй байгаа бололтой энд тэнд гишгэж түлхлэн явав. Самгин түүний яриаг чагнаж явахдаа дотроо нэлээн ууртай явжээ.

	— Лида бол байгальд, төрөлхийн авьяасын эрх сүрд их гомдоллон ярихад би учрыг ойлгодоггүй байсан юм. Одоо үзвэл Лида яах аргагүй зөв хэлжээ! Телепнева хэчнээн жавхлан, үзэсгэлэн төгөлдөр вэ! Тэгээд ч амьтан болгоны дур хуялыг хүргэж явдаг биш үү? гэхэд нь Самгин

	— Эмэгтэй хүний амжилт ялалт гэдэг тэр шүү дээ! гэсэнд

	— Таны ингэж дооглодог харамсалтай байна гээд гэрийнхээ гадаа иртэл ганц ч үг дуугарсангүй, нударгандаа нүүрээ нууж явсаар харин үүдэндээ ирээд сая ам нээж

	— Би санаа бодлоо хүнд ойлгогдохоор гаргаж чадаагүй биз гэжээ.

	Энэ бүхэн бол түүний нөлөөнөөс мултран гарах гэсэн Варварын оролдлого мөн гэж Самгин үзээд уур нь хүрч тэднийхээр нэг долоо хоног очсонгүй ажээ. Тэгэхдээ Варварыг лав өөрөө хүрээд очих биз гэж итгэж байжээ. Гэтэл Варвара ч очсонгүйд Самгин санаа зовж эхэлжээ. Варвара бол түүний толь болж явдгаараа чухал хэрэгтэй байснаас гадна Алексей Гогин гэдэг мухлагийн наймаачин адил ганган эр бий, тэр өөрийн ганганаараа баян хатагтай нарт аятайхан харагддаг биз гэж санаанд нь ордог болов. Тэгээд ер Варварын бие муу ч байж магадгүй гэж бодоод Самгин тэднийд очтол үүдний өрөөнд Любашатай тааралджээ. Любаша үстэй дээл, малгайгаа өмсөөд яг гарах гэж байв. Бас аанай нэг ном сугавчилсан харагджээ.

	— Танайд очих гэсэн юм, чи ирэв гэж Любаша дээлээ тайлж гадуур гутлаа сугалж хаяад, — Шоронд жаал суув уу? Ер тэд яагаад чамайг харгис цагдаагийн газар барьж байсан юм бэ? Хоолны өрөөнд орж бай, миний тасалгааг цэвэрлээгүй байна гэжээ.

	Чингээд хоолны өрөөнд орж ирээд диваан дээр сууж, гэзгээ задалж

	— Толгой өвддөг болов. Энэ гэзгээ хяргахаас. Шоронд нэг муу чийгтэй өрөөнд сууж байлаа. Би бол ер тэгж зүгээр сууж тун ч чадахгүй хүн юм гэж ярив.

	Улаан ягаахан царай нь мэдэгдэм цайжээ. Түүнийгээ мэдэж буй бололтой хацар духаа алгаар үрж, нүдний аяга дотор суусан хонхрыг хуруугаар илж байв.

	— Тавигдаад гурав хонож байгаа боловч ухаан хагас хэвээрээ байна. Намайг нутагт нь цөлөх юм гэнэ. Миний нутаг гэж хаана байгаа юм бэ? Тэнэгүүд! Би энд суувал тун хэрэг байна санж. Гэтэл дөрөв хоногийн дотор явах ёстой. Москвад суулгаж аль гэж баахан гүйх биз, Гэтэл... 

	— Чамайг Васильев байцаасан уу? гэж. Самгин асуухдаа, энэ хүүхний хэнээрхэл яагаад ч түүнд халдварлаж байх шиг санагджээ.

	Любаша диваан дээр өндөлзөж, өвдгөө алгадаж байгаад

	— Ёстой мануухай билээ! Намайг эхлээд арван тавтай хүүхэд айлгах гэж байгаа юм шиг үзсэн шүү. Тэгж болдог юм уу, шал балай юм! Тэгэхээр нь би, «За, хурандаа, «Улаан загалмайтын» нэр дээр.би мөнгө цуглуулсан. Түүнийг хэнд өгснийг би хэлэхгүй, тэгэхлээр та бид хоёрт ондоо ярих юм үгүй» гэсэн чинь, Самгин ч хүн, би ч хүн, та ч хүн, бид ч хүмүүс, та нар ч хүмүүс гэх шиг таны тухай дэмий юм чалчиж эхлэв ээ... 

	Самгины зүрх гэнэт аягүй хатгах шиг болж

	— Тэр үү? Миний тухай юу? гэж суудлаас үсрэн босжээ.

	— Эмэгтэй хүн бол зөвхөн өрлөг.эх, тэжээгч эх байх ёстой энэ тэр гэж чи зөвлөдөг гэнэ. Бас хүнд сайн санаж явах гэдэг зохисгүй, тэр ч байтугай гэмт хэрэг ч гэх шиг өвгөн хүний янзаар их сүрхий чанга ярихыг яана... 

	— Миний тухай өөр юу ярив?

	— Чөтгөр бүү мэд! Ер нь балай юм... 

	Самгин бага зэрэг санаа амарч суухдаа нөгөө хурандааг «Бузар амьтан!» гэж боджээ.

	Любаша гэзэг үсээ задлан ар тийш сул хаяж, хөмсөг зангидан уруулаа долоож байхыг Самгин ажиж, түүний саяын ярьсанд итгэсэнгүй. Тэр царай зүс, ухаан бодол хоёроор бядуухан хүүхэн харгис цагдаагийн байцаахад айж бие дагжин чичирч, дуугүй л сууж байлаа. Цаадах нь учиргүй газар дэвслэн байгаад загнаж байв гэж ярьсан бол үнэмших байжээ.

	— Та ер айгаагүй юм шив дээ гэж Самгин мушилзсанд Любаша дал мөрөө хавчиж

	— «Чоноос айвал ойд битгий яв» гэж мэднэ биз дээ гэжээ.

	— Ветровагийн талаар дурсаж байна уу?

	— Ветрова юу гэж? Нэг голын хийтэй амьтан байсан биз. Хүчирхийлсэн гэдгийг би үнэмшихгүй.

	— Карт нэг эмэгтэйг туйвандсан гэдгийг санасангүй юу? гэж Клим шаардангуй асуусанд

	— Тэр чинь аль дивангарын юм. Ингэхэд чи ер ямар хачин хачин юм яриад байна даа? Намайг уурлуулах гээд байна уу? гэж Климийг налжээ.

	— Жаахан санаа байна гэж хэлэхдээ Клим Любашийн харцнаас баахан ичжээ.

	— Хачин юм байна даа. Бас ууртай царайлж байгааг нь гэж Любаша хэлээд дахин эцсэн хүний байдалтай болов.

	— Үнэнийг хэлэхэд эхний нэг хоёр байцаалтад баахан эмээж байлаа. Анх нэгжихдээ тэд нэг хүний хаяг олж авсан юм. Тэгэхээр нь би ч энэ явдал их ноцтой, ухаантай хэрэг болох биз гэж бодож байлаа. Тэгсэн чинь «Та Лассалийг уншдаг юм байна шүү дээ» гэж байна. Би урдаас «ь «Та уншаагүй юу» гэлээ. «Би бол албан үүргийн хувьд тиймэрхүү юм уншиж үзэх ёстой. Харин бүсгүй та нар юунд уншина вэ?» гэсэн шүү... гэв. Варвара хаачсан бэ? гэж асуусанд

	— Гогиныд очихоор явсан. Варвара ер Алинаг дуурийн дуучин болсноос хойш ихэд уурлаж бараг ухаан хагас явдаг болжээ.

	— Гогин юу юм?

	— Тэр хүн миний нагац ах байсан нь сая мэдэгдэв. Нагац ч гэж, ер миний эхийн эгчтэй сууж байсан юм байна. Тэгээд гэр бүл, ураг төрхмийндөө их дуртай хүн болохоор намайг чи миний зээ дүү гэж бодож яваарай гэсэн юм. Бn ч бодyо. Ер хэрэгтэй сайн өвгөн дөө гэж ярив.

	Алексейн тухай ярихдаа

	— Хөгийн хүн, гэхдээ залхуу тэнэмэл амьтан гэв.

	Чингээд их дороос авч санаа алдаад

	— Клим минь, Москвагаас намайг цөлж явуулна гэдэг ямар гомдолтой болохыг чи мэддэг ч болоосой гэж гомдоллон ярина.

	Түүний ингэж гомдоллосонд Климд хариу хэлэх үг олдсонгүй. Варвара хүүхэнтэй хэтэрхий наадаж, элэг доог хийсээр одоо нэг бол салах, нэг бол элэглэж дооглохыг болих хэрэгтэй болжээ гэж бодож суужээ. Гэтэл Варвара даарч хөрөөд нүүр нь улайчихсан орж ирээд гадуур хувцсаа ч тайлсангүй хоолны өрөөнд зугаатай гүйн орж ирэхэд нь Клим ялдамхан инээмсэглэж урдаас нь тосож бостол Варвара явуут «сайн уу?» гээд Любашийг тэврэн авч

	— Любаша минь, бид яллаа! Чи энд Москвад сар хагас хэртэй байж сэтгэл мэдрэлийн эмчид эмнүүлэх болно... гэжээ. Любаша

	— Ай ээ? гэж гайхсан мэт бархирав.

	— Үнэн! Чи л түүнд очиж байх болно.

	— Ай бурхан минь, за би хамба ламынд очиж байх гэж үү... 

	— Жаахан найрлана даа! Одоо Гогиныхон ирнэ. Би бага сага чихэр боов аваад ирлээ.

	Чингээд галзуу солиотой наргиан эхэлж, хоёр хүүхэн бүжиг эргэж гарав. Анфимьевна ширээ засаж шар шүд ил гарган инээж

	— Дэвхэрч гарсан. Одоо цовхорч гарах нь гэж орилно.

	Түүний толигор нүүрт баяр илэрч, хамгийн сайхан үнэр авсан мэт хамрын нүхээр агаар шуугьтал татаж байв. Хоолны өрөөний үүдэнд Гогин үзэгдэж, ямар нэг марш хөгжмийн ая их л чадамгай исгэрэн өрөөсөн хацраа үлээж төвийлгөөд хуруугаар дарахад нь гялгар цайвар сахлын дороос хачин чанга исгэрэх дуу гарав. Гогины хамт туулайн бөөр модны өнгөт гэзгээ болцгор духан дээрээ хааш яаш овоолсон хүүхэн орж ирэв. Тэрээр Климийг ичгүүргүй ширтэж

	— Самгин гэж та юу? Таныг их хачин хүн гэж бид дуулсан юм гэв.

	— Танд хэн хэлэв?

	— Яков Тагильский хэлсэн юм. Бид түүнд үнэмшдэггүй. Гэвч тэр үнэн хэлсэн шиг байна. Таныг харвал эрдэмтэн хүний шинжтэй, үл итгэх янзын сахалтай хүн юм. Гэвч бид таныг бүрнээ хүндэтгэнэ. Алеша бүү тэнэглэ! гэв.

	«Бүү тэнэглэ» гэсний учир нь Гогин тэр хүүхний тохойноос өргөж Климээс холдуулахдаа

	— Та битгий гайхаарай. Энэ чинь дотроо модны үртэстэй хүүхэлдэй гэсэн үг. Дуугарахдаа баахан... гэхэд нь

	— Худлаа хэлж байгаа юм гэж Татьяна ахыгаа мөрөөр түлхэж байв. Энэхэн үес Гогиныг Любаша татаж, Варвара ч нөгөө хүүхнийг ямар нэг ажил ^хамжуулахаар дуудав. Самгин ч санаа бага амсхийжээ. Ер Самгин тийм маягийн улсаас их ичдэг, тэдэнтэй яаж харьцах учраа олдоггүй билээ. Тийм хүмүүс өөрсдийн тухай үргэлж бүтэлгүй худал хэлж явна, энэ нь бяцхан зугаа наргианыг мэргэжил болгосных юм. Тийм хүмүүс бол ер наргиж шоглож явахыг мэргэжлээ болгон явдаг гэж Клим бодно. Томоотой улс бол тэдний ямар ч инээдэмтэй шог хошин үгний хариуд дотроо уур хүрэвч ямагт дуртайяа инээмсэглэж байх учиртай болдог. Жишээ нь одоо л Алексей Гогин Любашад

	— Битгий орил! Улс төрийн бодлого бол эдийн засгийн бодлогын охин юм гэдэг бол нотлогджээ. Тэгэхлээр охиноо асардаг нь зүйн хэрэг гэж цэцэрхэж, нөгөө Варварад

	— Зөв өө, хүн сарны мандал дээр гарсан ч тэндээ үхнэ гэж Арестотель айлдсан юм. Тэгэхлээр Варя минь, чи бүү шазруун зан гарга! гэж «Цагийн номлол» гэдэг судар олж уншсан бяцхан даамал адил сурган өгүүлж байв.

	Татьяна ч гэсэн өөрийн тухай ярихдаа олны тоогоор ярьдаг нь үнэндээ инээдэмтэй биш юм. «Яагаад тэгж ярьдаг вэ?» гэж Самгины асуухад

	— Яагаад гэвэл, би өөрийгөө олон хүн оршин суудаг орон гэр гэж боддог юм. Тэд хоорондоо үргэлж хэрэлдэнэ гэжээ.

	Хэд хоносны хойно, энэ хүүхэн үнэн хэлсэн гэж Клим боджээ. Юу гэвэл энэ хүүхэн наргихдаа хэтэрхий чанга чанга ярих нь сэтгэлийн түгшүүрийг далдлах гэсэн мэт санагдана. Энэ хүүхэн чухам цаанаа ямаршуу бол гэж бодоход нэг л бэрх байжээ. Тэрнээс биш, Самгин бол бүх таньдаг хүмүүсийнхээ үнэн нүүр царай ямаршуу байдгийг эндүүрэлгүй хялбархан мэдэж чаддаг гэж өөртөө итгэх бүлгээ. Гэтэл Татьяна Гогиныг гаднаас нь хараад ч түүний занг мэдэхэд нэг л бэрх ажээ. Тэрээр жигд биш түргэн шаламгай хөдлөх атал үг ярих нь нэн алгуур удаан, үг яриа нь дэндүү онгироо атал төмөр шиг аягүй ногоовтор нүдний нь итгэлгүй харцтай нэг зохилдохгүй мэт ажгуу. Татьяна хэдийгээр гоолиг чийрэг бие цогцостой боловч бараан саарал хувцас өмссөн нь нэг л зохисонгүй. Туулайн бөөр модны өнгөт үс гэзэг нь хэдий туг тугаар салаалавч ямар ч долгион нугачаа байхгүй, орос маягийн дугариг царайг хавчиг үзэмжгүй болгожээ.

	— Алексейг битгий гомдоогоорой! гэж Любашад хашхирч байх зуур мөн тиймэрхүү аялгуугаар, — Алексей чи, илбэ үзүүлэхийг болиоч! гэж байх нь сонстоно. Аягатай цайгаа дуусан уулгүй орхиж, түлхээд, — Варя, хатуу дарснаас хундагалаач! гэнэ. Шал хэрэггүй атал ингэж хашхичиж байдаг нь юунд хэрэгтэй юм бол гэж Клим сэжиглэн бодож байжээ. Энэ хүүхэн лав их эрх танхил, олон ааштай, ууртай хүүхэн биз гэж бас боджээ. Татьяна Климтэй зэрэгцэн суугаад нүүр өөд нь харж

	— Та томоотой хүн байна, нэг юмны учрыг хэлж өгөөч. Би бол хөрөнгөтөн гэр бүлийн хүн юм. Гэдэс цатгалан, ер муугүй амьдарч байна. Гэтэл энэ муугүй аж амьдралыг арчин хаямаар бодогдох юм. Яагаад тэр вэ? гэхэд нь Клим

	— Та ухаантай учраас үе үе тэгж бодогддог биз гэж онц дурамжхан хэлэхдээ, энэ хүүхэн одоо л «сонин яриа» үүсгэх нь гэж тааварлаж байжээ.

	— Үгүй тийм биш, би бол ухаанаар тийм ч элбэг баян хүн биш юм... гэж цайны халбагаар оролдож, — Тэр бол миний сэтгэлийнх гэж би бодно. Одоо яах вэ? гэв. Нөгөө Алексей илбэ үзүүлж Любаша, Варвара хоёрыг инээлгэж байхыг харахад нь Татьяна садаа болох тул Самгин дотроо уур нь хүрч байжээ. Тэгэвч Самгин тэр хүүхнийг нүдний шилний дээгүүр харж

	— Та хэдэн сар шоронд суухаар нэг хэрэг хийгээд үз л дээ гэв.

	—Тэгвэл миний энэ өвчин гайгүй болно гэж та бодож байна уу?

	— Лав л, хөрөнгөтний жаргалтай ахуй байдлыг зөв үнэлэхэд тус болно байх даа.

	Татьяна инээж

	— Миний бодвол, та хүмүүсийн талаар өндөр их сэтгэгдэлтэй явдаг хүн биш шиг байна? гэхэд нь

	— Тийм ээ, өндөр биш гэж Самгин үнэн сэтгэлээс хэлж, нөгөө Алексейн гарыг алдалгүй харж байжээ. Алексей гараа өргөөд

	— Хүндэт үзэгчид ээ, энд тийм айхтар гайхамшиг байхгүй, зөвхөн гар хурууны уран хөдөлгөөн хэрэгтэй. Үүнийг шинжлэх ухаан ч зөвшөөрдөг юм. Та харагтун, миний гадуур цамцны энгэрт гурав гурван товч байна. Нэг! гэж германаар хэлээд цамцаа хамхиж

	— Хоёр! гэж мөн германаар тоолоод дэлгэсэнд цамцны нь нэг энгэрт хоёр товч, нөгөө энгэрт дөрвөн товч хадагдсан байлаа.

	— Үүнийг би өөрөө бодож олсон юм гэж Алексей биеэ сайрхаж байв.

	— Алексей, яаж ингэдэг вэ? гэж Любаша, Варвара хоёр бархиралдаж

	— Цамцныхаа дотрыг харуул! гэж ханцуйнаас нь таталж байв.

	Татьяна төгөлдөр баян хуур дарж хэн нэгний хор малтаж

	 

	Цэцэрлэг нуга тойрлоо би

	Цэцэг бүхнийг харлаа би, 

	Эрхэм чамаас ялдам цэцэг 

	Энэ ертөнцөд ер байхгүй юм.

	 

	гэж шахмал хоолойгоор дуулж гарав.

	Тэр дууны заваан үгийг мөн заваандуу ая улам нэрмэж байх нь сонстоно. Варвара нэг тамхины хайрцаг нээж чадахгүй цөхрөн оролдож байхад Гогин чигчий хуруугаар хүрэхийн төдий онгойлгосонд Любаша Варварыг шоолж учиргүй чанга инээж байв. Гогин хайрцгийг мөрөн дээрээ тавиад мөрөө хөдөлгөсөнд хайрцаг гулгаж халаасанд нь оржээ, Гогин үсээ сэгсийлгэж, нүүрээ жигтэй муухай болгоод дүү хүүхний хажууд очиж

	— «Маскоттыг» дарагтун! Бүгдээрээ дуулаарай! гээд 

	 

	Гурван зул ширээнээ байвал... 

	За, гурван зул байна! 

	Гарцаагүй нэг нь үхнэ! 

	Үхнэ!

	 

	гэж эвтэйхэн хоолойгоор гаргахад нийтээр гунигтай түрж

	 

	Зөн, зүүд бүхэнд

	Зүй холбогдол дүүрэн бий.

	 

	гэж зугаатай дуулцгаав.

	 

	Хоосон сэтгэлийн хувьд 

	Итгэлийн ачаа чухал шүү! 

	Муур болгон шөнө бор, 

	Хүүхэн болгон шөнө сайхан!

	 

	гэж дараачийн бадгийг Гогин ганцаар дуулсанд

	— Тэнэг! гэж дүү хүүхэн нь нотын дэвтрээр толгой руу нь тоншжээ. Гэтэл Гогин дүү хүүхнийг шүүрэн аваад санаанд оромгүй бяр гаргаж, эвтэйхэн нь аргагүй мөрөн дээрээ өргөж суулгасанд хоёр хүүхэн түүнийг газарт буулгах гэж бөөн бужигналдаан болжээ. Самгин, би ер эдэнтэй байгаад илүү юм гэж хэдийн ойлгож байсан тул сэм гарч оджээ.

	Хотын дээгүүр бор манан татаж, сүрлэг сайхан цан хүүрэг бүрхээд модны нүцгэн мөчир, төмөр утсан дээгүүр сэгсгэр цан тогтсон байжээ. Хүйтэн жавар Самгины хацар нүүрийг тас хайрч байв. Варвара хүүхэн надад сэтгэлтэй болоод болоод амттай жаргалтай юм олж үзэхгүй биз дээ, бодвол аль хэдийн Маракуев юм уу, аль нэг жүжигчинтэй амрагийн бүх явдлыг амсаж үзсэн байлгүй. Тийм бол сая амраг сэтгэл гэдгийг үзэж яваа гэнэн хонгор бяцхан охид шиг загнах учиргүй. Гэтэл Варвара тийм охидын дүрийг эсгэж явдаг нь жигтэй юм. Түүнийхээ залхаалтыг чи үзнэ дээ гайгүй гэж Самгин бодоод

	— Энэ явдлыг одоо алгуурлаад ёсорхоод байх явдалгүй болжээ» гэж шийджээ.

	Түүнээс хойш хоёр гурав хоносны хойно хамаг зүрх сэтгэл нь нэг онц тод дур хүсэлд автагдан явах болсныг Самгин мэдээд дотроо гайхавч сэтгэл дүүрэн явах болжээ. Анх Лидад тэгж сэтгэл татагдан явснаа зүйрлүүлэн санахад, тэр үес төрөлхийн дур шунал нь ичмээр ихээр хөдлөөд ямар нэг ер бусын жаргал олж амсах болов уу гэж горилон, дэврүүн сэтгэлийн мөрөөдөл болж явсан билээ. Одоо бол тийм юм үгүй, зөвхөн энэ дур нь хүрээд байгаа бүсгүйтэй огт ичиж зовохгүйгээр, ухаан бодлоготойгоор янаглах юм сан гэж бодох бүлгээ. Энэ хүүхэнтэй ичиж зовох юмгүй янаглах болно гэж итгэх тусам түүнтэй хавьтах санаа улам бүр шулуудаад анчин хүн үнэгэнд мяраах адил Самгин Варвара хүүхэнд мяраан явахдаа, «өнөөдөр л» гэж шийдсэн өдөр олон.

	Гэвч тэднийд очих бүрий ямар нэг явдал саад гарч. бүтэхгүй тусам улам хор шар хөдлөн, тэр хүүхэнтэй явалдах далд сэтгэлийг улам бүр бат өрнүүлж байжээ. Үүнийг Самгин ч өөрөө сааргүй мЭдэж байв. Гэтэл нэгд Варвараг гэртээ ганцаар байхад нь эс тааралдана, хоёрт өөрийн байранд аваачих зүрх хүрэх нь үгүй. Варварынд очиход ах дүү хоёр Гогин ямагт хамт ирсэн байна. Эсхүл нөгөө уруу царайт Гусаров сууж байх нь үзэгдэнэ. Гусаров социал демократ намын «Тунхаг» гарснаар Марксын үзэлтнийг ардын үзэлтэн нартай нэгтгэж чадаагүйгээр үл барам харин холдуулж байна гэж санаа зовж гуньхран ярина.

	— Бидэн шиг ядуу зүдүү улсад тэр зарчимт нинжин сэтгэл ямар хэрэгтэй юм бэ? гэж Гусаров нүдээ бүлтийлгээд нэг бол Варварыг нэг бол Татьяныг харж хэлнэ. Татьяна түүнийг нь эс анзаарна. Гусаров харин Гогинтой «чи» гэж хамаа намаагүй ярих боловч Гогины онгироо үг яриаг сургуулийн сурагч адил маш анхааралтай чагнаж байх нь бий. Алексей ирмэж

	— Юм бүхэн горимоороо явж байна, та бүү унтууц! Марксын үзэлтнүүд гэдэг чинь их зальтай улс. Тэд чамайг ч ойлгоно. Тэд бол зүрхнийхээ хорслыг үнэн зөв бодолтой холбох улс шүү гэж ярив.

	Гогинтой уулзах бүрий тэр ганган эрд Самгины дургүй хүрэх бөгөөд түүний ерийн царай зүс, алиа шог үг, сайтар индүүдсэн өмд, хөнгөн чөлөөтэй хөдөлгөөн энэ бүхэн нь хүйтэн харагдах ажгуу. Хэдий тийм авч Гогин бол ном их уншсан, юм их мэддэг ер сонин хүн, тэр хувцсаа сайхан өмсдөг шигээ эрдэм мэдлэгээ сайхан эзэмшдэг хүн юм гэж Самгин атаархаж, харамсан бодох нь бий, Гогин бол намын хүн лав биш шиг авч хувьсгалт хөдөлгөөн гэж юу байдгийг нарийн сайн мэдэж байх нь илт билээ. Гогин бол улс төрийн намын байтугай илбэчдийн тоглоомын намын гишүүн хүн гэж бодоход бэрх. бараг алиа хүн билээ. Гэтэл юм бүхнийг мэддэг, тэрхүү арвин их эрдэм мэдлэгээрээ өөрийн жинхэнэ үзлийг эвтэйхэн далдлан хучиж чаддаг чухам ийм маягийн хүмүүс л харгис цагдаагийн мэдээлэгчид байдаг нь гарцаагүй гэж бодогдоно.

	Самгины чагнаж байвал, Гогин Марксын үзэлтэн, ардын үзэлтэн нарыг адилхан сайшаан ярих агаад санаа гутрамтгай Гусаровын сэтгэлийг илбэн засаж ярихдаа

	— Эвлэрэнгүй үзэлтнүүд ч ялгаагүй ядахдаа өөрсдийн хэдэр ярдаг золбин үр садыг хүмүүжүүлж номхруулахын тул мөн намыг оромдох ёстой болно. Ер юм бүхэн ёсоороо явж буй, чи битгий урхираад бай гэдэг билээ.

	Эцэст, сайтар ажаад байвал өөртэй нь тийм ойр дотно болох гэсэн оролдлого Гогинд илэрсэнгүйд Самгин нэлээн хорсон гомдож байжээ. Харин Любаша, Варвара хоёртой харилцаж байхыг үзвэл, тэр хоёрыг учиргүй олон тоглоомтой хүүхэд гэж үзээд өөрөө тэр олон тоглоомыг хооронд нь муухан ялгаж байх шиг харагдах бүлгээ. Варвара хүүхэн Гогиныг үзээд илт сээтэн хаяж байхад тэр явдал хэрээс арай хэтэрч буй гэж Самгин боддог байв.

	— Та уналтын үзэлтнийг хэрхэн үздэг вэ? Францаас хожуу орчуулсан нь зөвхөн гайхмаар юм гэж үү? Берлин, Верхарн хоёрыг адилхан сонирхож байгаа нь хачин юм гэж танд бодогдохгүй байна гэж үү? гэж ирээд Татьяна намрын батгана шиг салах сандахгүй шалгааж байх нь үзэгдэнэ.

	Энэ бүлтгэр эм түүнд итгэхгүй, түүнийг туршин үзэж байх шиг Самгинд санагдана. Ер Татьяна нэг эцгийн ахтайгаа харьцаж буй байдал нь эс ойлгогдоно. Алексейн нүүр лүү хэтэрхий олон дахин сэтгэл түгшсэн мэт харж байх нь сэтгэлд согогтой юм уу, санамсаргүй явдал гаргах дуртай эр нөхрөө харж буй эхнэр адил санагдах агаад хүн учрыг нь олох гээд чадахгүй хүнийгээ тэгж ажиглах нь бий.

	Варвара нэг удаа Самгиныг гаргаж өгөв. Варварын сэтгэл зугаатай байхад Самгин дотроо. хорсоод хүзүүгээр нь тэвэрч, нөгөө гараар толгойг нь гэдрэг болгоод, уруулыг нь чанга озжээ. Варварагийн амьсгаа дээр дээр гарч, найгалзаад Климийг харж уруулаа хазлан байхад нь нүдэнд нь нулимс гүйлгэнэх шиг болсонд Самгин бяцхан өшөөгөө авсан хүн юм уу, ер дайсан этгээддээ дараа юу болохыг мэдэж байгаарай гэж шударгаар сануулсан хүн шиг их л өндөр сэтгэлтэй явжээ. Хэд хоноод Варварынд дахин ирвэл Варвара гэртээ байсангүй. Тэдний хоолны өрөөнд Гогиныхон, Любаша нар сууж байв. Любаша Самгиныг үзээд

	— Бид чамайг мартсан байна шүү! гэж бархираад Лютовынд хөгжимтэй, бүжигтэй үдэшлэг болно. Тэнд зохиолчид оролцоно. Ермалова өөрөө ч очиж магадгүй гэж яриад

	— Алина ч очно. Ер сайхан юм болох бий! Хүсэх хүн байвал өнгийн хувцас өмсүүлнэ гэнэ. Билетийн үнэ хамгийн доод тал нь таван төгрөг, түүнээс дээш мянган ч байж болно. Чи хэдэн билет зарж чадах вэ? гэжээ.

	— Мөнгийг. хэнд, юунд зориулах юм? гэж Самгин асуухдаа, билет зарахаас ямар шалтгаар татгалзах бил ээ? гэж бодож байжээ. Татьяна нэг хуудас цаасан дээр юм бичиж байх зуур

	— Мөнгийг нүдэн балай төрсөн Камчаткийнханд өргөх юм гэсэнд ах нь ягаан цаастай бичиг уншиж байх зуур

	— Кремлийн ханыг сэргээхэд мөн зориулна гэж нэмж хэлжээ.

	Тэднийг байхад Самгин тэр эвгүй даалгавраас татгалзаж чадсангүй. Таван. билет авч мөнгийг өөрөө төлөөд тэр үдэшлэгт очихгүй гэж шийджээ.

	Гэвч бодож бодож, нэг хэдий хоносны хойно Самгин эртний гүн ухаантны урт. жанч нөмрөөд Лютовын байшингийн үүдний танил өрөөнд зогсож байв. Жижигхэн ширээнээ нэг гэлэнмаа суугаад хүмүүсийн билет тасалж байв. Тэрээр тал баг өмссөн тул нүүр нь хэдий эс харагдавч нимгэн уруулаар дурамжхан инээвхийлж байхыг Клим хараад хэн болохыг сааргүй таньжээ. Их танхимын үүдэнд Лютов хоргой дээл, ташуу оройтой бүрх малгай, торгон илгэн гутал өмсөж, гартаа махир сэлэм шүхэр адил барьж зогсоод янцаглаж, ханиалган ирсэн зочдод дэлгүүрийн наймаачин адил хотолзон мэхэлзэж, сэтгэл түгшингэ байдалтай нэг жигд дуугаар

	— Морилон орно уу... гэж найгалзаж байв

	Лютовын хялар нүд хэзээ ёзооноос илүү түргэн түргэн гүйлгэнэж, зочдыг шимтэн харах нь тэрхүү багт наадмын хувцастай улсын багийг хуулан харах гэж зүтгэж байх шиг санагдах ажээ. Том алчуур гаргаж хөлстэй бор нүүрээ арчаад шороо тоос арчсан мэт алчуураа гүвж байв. Самгин Лютовыг хараад энэ хүн гартаа сэлэм биш, бүсэндээ бэхийн сав хавчуулаад эрхэлсэн түшмэлийн хувцастай зогсож байвал илүү зохих хүн юм гэж боджээ.

	Самгин бодож ирсэн ёсоороо маш их зантай түүнийг зайлуулан хаалгаар орж ирэхэд, Лютов

	— Парацельс уу? Агриппа юу? гэж түүний мөрөн дээгүүр сэмхэн хэлээд, — Морилогтун! гэжээ.

	Самгины өмнө хэсэг зочин хахаж зогсохын дотор түүний таньдаг хоёр өмгөөлөгч шүүхийн хуралд байгаа мэт хормойтой дээл өмсөөд орж байв. Тэдний өмнө эрээлж гоёсон хөх цамц мөн хөх өмд өмсөөд далдуу модны хальсан бүс бүсэлсэн туранхай тариачин эр явж байв. Тэр хүн хөлдөө шинэхэн дурсан Шаахай углаж, толгойдоо хиймэл шар үс тавьжээ. Хавчиг шингэн царайг сэгсгэр сахал эмжиж ургасан нь инээд хүрмээр агаад тэрээр ер тариачин хүнтэй огтхон ч адилгүй харин хямдхан архины мухлагийн хошин дуучинтай адилхан харагдана. Тэр хүн бол шог хошин яриа сайхан ярьдаг, Чеховын өгүүллэгийг уран уншдаг нөгөө Ермаков гэдэг мөн байна гэж Клим таньжээ. Тэр хүн хамгийн цагаан санаатай танхай тариачин мөн. Тэр хүн

	— Коркунов уу? За. Коркуновоор яах юм бэ? Тэр чинь гимназийн хүүхдийн үлгэр. Би та нарт нэг шидтэн илбэчний тухай ярьж өгөмз гэж орилж, Самгины хажуугаас зайлан одов.

	Танхимд дөчөөд хүн байх атал хатавчны бүдэг толин дотор их олон хүн болж тусна. Харанхуй хана туурганаас цыган хүүхэн, бэйлийн гүнж, алиа жүжигчид цовхрон, эргэлдэн гарч ирээд танхимыг пиг дүүргэж бүжиглэх зайгүй болгомоор санагдах ажээ. Толин дотор харвал тэртээ буланд хүүхдийн тоглоомын чөтгөрийн арзгар толгойтой маш өчүүхэн бараан хүн хөгжим дарж байв. Тэр хүн сандал дээрээ татганан бөхийж, хутгуурын салаа адил урт хуруугаар хөгжмийн даралтыг маажилна. Олон үзэгчдийн холхих дэвхцэх хөлийн чимээ, өвөр хоорондоо үг ярилцах, инээлдэх, бархиралдах дуунд тэр хөгжмийн дуу бараг эс дуулдах атал чийдэнгийн хоёр том болор бүрхүүлийн доргиж харшлах чимээ сонстож байжээ.

	Олны дотор Варвара бүжиглэн явахыг Самгин даруй олж харав. Варвара цул ногоон өнгийн хувцас өмсөж, туузан ногоон чимэг зүүжээ. Оймс нь хүртэл нэл мөнгөн өнгөөр гялтганана. Гэзгээ сул задгай тавиад мөн ногоон, шар цэцгийн баглаа хатгажээ. Нүүрэндээ баг өмсөөгүй авч жигтэй урнаар будаг шунх тавьсан нь том дүрлэгэр нүд нь гүн цаана сууж, хөмсөг нь жигтэй тахирлаад уруулаа тод будсан тэргүүнийг үзэхэд хүний энгээс илүү зэвүүтэй гоё, баахан зүдсэн царайтай харагдах ажээ. Хөх цамцтай, муур мэт дугариг царайтай бүдүүн хятад Варваратай бүжиглэн, гайхмаар хөнгөхөн эргэж байв. Тэр хятад хүний урт гэзэг хийсэж, Варварын нүцгэн нуруу, дал мөрөн дээгүүр цохилоход Варвара инээж байв. Саарьтай хөл нь бараг газар эс хүрэх агаад замаг шиг унжралдсан гэзэгний нь хүнд мушгиа толгойг ар тийш дарж. загасны шүд мэт ирийсэн жижигхэн шүд нь өлөн хомхой гялалзаж байжээ.

	Самгины өмнө нэг өргөн ханхар мөртэй усан цэрэг

	— Байзнаарай! Манай хууль цаазын шинжлэх ухаан бол Петражицкийгээр... гэж ярьж байхад нь Самгин шидийн очроор тохой руу нь хүрсэнд усан цэрэг эргэж хараад танил мэт

	— Уухай, илбэчин хүн байна! Орогтун... гэхэд нь

	— Илбэчин биш, шидтэн гэж нэг хүн итгүүлэн засаж хэлэв.

	— Би жигшиж байна гэж Самгин гунигтайгаар хэлэв. Любаша хөдөөгийн бүсгүй адил хувцаслаад алаг бөмбөг шиг дэгдэн өнхөрч байв. Дугариг нүүрээ муухай будсан нь инээд хүрмээр агаад улсыг түлхлэн, нусаа шорхийтэл татаж

	— Хонгор минь чи хаана байна аа? гэж бархирна.

	Самгин тэрхүү бүжиглэн буй улсын дундуур чихэлдэн хүн болгоны нүүрийг ширтэж явахдаа хөлд орооцолдсон урт дээл дэмий өмсөв гэж өөрийгөө харааж явжээ. Багт наадмын хувцастай олон хүний дунд Фаустын дуурийн хувцастай нэг хүнийг Самгин хараад Гогин гэж танив. Бас нэг алиа жүжигчний хувцастай хүнтэй хөтлөлцөн явах нь даруй Татьяна бололтой. Яагаад ч юм, толгойдоо хонгор шар хиймэл үс углаад Италийн дээрэмчдийн бүрх тавьсан нэг алиа салбадай Самгиныг нударч, мөрөн дээрээс нь шүүрээд аяархан

	— Мухар сүсэгтэн уучлаарай! Та чинь мухар сүсэгтэн шиг бил ээ? гэхэд нь Самгин дуугүй түлхэн зайлуулав. Тал баг өмссөн, эрүүндээ хуурамч сахалтай овор том биетэй хүн цонхон дээр сандайлаад тамхи татаж байв. Тэр хүн дундад эртний үеийн хар ажилчны хувцас өмсөөд урдуураа савхин элгэвч зүүсэн нь эрээн мяраан хувцастай олон хүний дотор онц содон харагдана. Бүжиг дуусахад нөгөө хятад Варварыг эвтэйхэн хөтлөн сандал дээр суулгатал нөгөө савхин элгэвчтэй хүн Варварын дээрээс тонгойж сахлаа барьж

	— Тан шиг ийм нүдтэй лусын охин усанд биш, гал дотор жишээлбэл, тамд суудаг бол таарах юм сан гэсэнд цаадах нь

	— Би гамд дуртай юм. Харин би лусын охин биш, уулын савдаг, гэх нь сонстож, тэр хар ажилчин бол Кутузов мөн гэж дуугаар нь таниад Ганс Сакстай адилхан юм даа гэж бодсоноо бас

	«Дийлдэшгүй хүн юм!» гэж боджээ.

	Багт наадмын хувцастай олон хүн Варварыг шавж элдвээр наадан хийж байхад Варвара цахилдгийн ишин дэвүүрээр нүүрээ сэвж, тэдний өөдөөс чанга чанга ярихын завсар ийш тийш түгшингэ янзтай харж байв.

	«Намайг эрж, намайг сонсог гэж чанга ярьж байгаа юм байна шүү» гэж Клим боджээ. Тэр олон гоё хувцастны дунд ганцаар гаж ондоо яваагаа мэдэхдээ ичиж, өөртөө уур хүрч байжээ. Самгин урьд хэзээ ч ингэж сэтгэлийн хүнд зовлон эдлэн яваагүй бөгөөд харин ч өөрийгөө толгой даасан, их өвөрмөц хүн гэж бодохдоо аятайхан байдаг билээ. Бээжин нугас шиг дээгүүр зантай явахаас ондоо аргагүй балай хувцас өмссөндөө уур зэвүү минь хүрч буй мэтээр өөрийгөө цагаатгахыг бодовч гол нь Кутузовоос ичиж, хэрэв танивал яана гэж бүр ч зовоод сэтгэл тавгүй яваагаа Самгин мэдэж байжээ.

	«Энэ лав, Москвад нууцаар сууж байгаа биз» гэж Клим бодов.

	Төгөлдөр хуурчин хөгжмөө дахин нижигнүүлсэнд нөгөө хятад хүн дээрээс ойчиж буй мэт гараа сарвалзуулан, Варварыг шүүрэн авав. Дээр үеийн цэрэг тайж нарын баатрын төмөр хувцастай эр нэг бүдүүн татвар эмтэй бүжиг хийх гэтэл өвдөгний татуурга алдуурчээ. Түүнийгээ товчлох гэж оролдсоор байтал татвар эмийг судалтай эрээн хувцастай шийний алиалагч аваад явчихжээ. Сайх эр өвдөгний төмөр даруулгыг авч толины араар шургуулж орхиод Самгинд

	— Энэ аль дивангарын байшинд салхивч байхгүй юм аа! гэжээ.

	Энэ бүхэн залхуутай санагдан Самгин зуушны газар оров. Тэнд идээ, ууш дүүрэн өрсөн урт ширээний цаана хоёр эхнэр холхино. Нэг нь гоё хувцастай, өтгөн хөмсөгтэй испани эхнэр, нөгөө нь ханцуйгүй цамцтай цагаан оройвчтой, хавчдаг шил зүүсэн цулцгар хацартай эхнэр байв. Хамрын хөтөл хэтэрхий өргөн тул хавчдаг шил нь тогтохгүй унахад унтууцан засаж, халзан зарцад

	— Энэ улс өөрснөө шүүрэх вий, харж байгаарай гэж итгүүлэн хэлнэ.

	Тэртээ буланд сайтар зүлгэсэн маш том онгон адил халуун тогоо гозойж, уураар тургиж байв. Нөгөө испани эхнэр цай аягалах зуур

	— Пелагея Петровна, тийм биш. Нарсны боргоцойноос мах мууддаггүй, харин пивоны шаарнаас сэвсгэр болдог гэж ярихад нөгөө оройвчтой эхнэр

	— Шаарыг их давслах хэрэгтэй гэжээ.

	Самгин нэг лонх цагаан дарс аваад цонхны дэргэд очив. Тэнд хана шүүгээ хоёрын хооронд Тагильский хайрцаг дотор .суусан шиг суугаад үнгэгдсэн хатуу цаасан багаар өвдгөө цохилон байв. Тэр бээр хөх цэнхэр хүрэм, гал сөнөөгчийн төмөр малгай, хүнд том савхин гутал өмссөн нь шаазан адил царайд нь нэн ч зохижээ. Самгиныг үзээд инээвхийлснээ нүүр өөд нь ширтэж, согтуу дуугаар

	— Шидэт хүн, зугаатай байна уу? гэхэд нь Самгин дуугаа ондоо болгож, гунигтайгаар

	— Энэ төдийхөнд миний сэтгэл цэнгэдэггүй гэжээ.

	— Би бас ялгаагүй гэж Тагильский хэлээд толгой дохиход нь төмөр малгай нь бууж чихийг дэлдийлгэжээ.

	Түүнийг согтуу явахыг Самгин олонтоо харсан тул энэ ариун амтат эр яагаад хэт их балгадаг юм бол гэж мэдэхийг туйлаас хүсдэг байжээ.

	— Ардын үзэлтнүүд учраа олж уу? гэж Тагильский асууна. Түүний өмнө мөн нэг лонх харагдах авч хэдийн хоосолсон ажээ.

	— Мэдэхгүй л дээ гээд Самгин эрээн мяраан хувцастай олон хүн үүдээр зурс зурс өнгөрөхийг ширтэн байхад, тэдний дүрс мөн толинд тусаж, мөнгөн өнгөт харанхуйн дунд алга болно. Любаша мөнөөхөн Ганс Сакстай хөтлөлцөөд балтганан өнгөрөхөд хойноос нь нөгөө хятад хүн Татьянаг дагуулан, гялсхийн өнгөрөх нь харагджээ.

	— Цэнгэж байна. Хувцсаа сольж өмсөөд л цэнгэлтэй болдог байна. Гэтэл энд алиа салбагар юмнууд, ер тэнэг балай юмнууд хэчнээн ирдэг юм бэ? Энэ ер юу болж байна? гэж Тагильский амандаа бувтнана.

	Самгин үг хэлсэн ч үгүй, аяганд дарс хийв. Багт наадмын хувцастай хүн улам олширч, хурсан олон улам эрээн мяраан, улам зугаа цэнгэлтэй болж байжээ. Зуушны газрын үүдэнд ойрхон нэг газар

	— Боль доо! Та бол Понтия Пилатад юу гэж хэлэх байсан бэ дээ? «Үнэн гэдэг чинь би мөн» гэж Христос зүрхлэн хэлж чадаагүй юм. Тэгвэл, та хэлэх байсан гэж үү? гэж цогтойгоор орилж байх нь дуулдана.

	Зохиолч Никодим Иванович гэдэг орж ирэв. Зузаан хүрэн цамц өмсөж, тоонолжин хээтэй эдээр хүзүүгээ ороогоод их л дулаалжээ. Гар дотроо ханиалгаж, олны дундуур явж байхдаа хүн болгонд зам тавьж өгөх гэж хүн болгоныг дайрч байх нь харагдана. Варвара Татьянаг сугадаад дэвүүрээр дэвсээр орж ирээд цай захиж, Климтэй бараг зэрэгцээд саарьтай хөлөө ширээн доогуур жийж суув. Тагильский хамар нь халцарсан уранхай муу багаа яаран өмсөнө. Татьяна хачиртай талх идэх зуур

	— Тэр чадамгай жүжигчин эрээгүй наадаж байна шүү. Түүнийг ирээдүйд нэрт жүжигчин болно гэж улс ярилцаж байна. Тэр үүний тул хэдийн үсээ ургуулсан байна шүү гэж ярихад Варвара санаа алдаж

	— Таня та, их хортой хүн юм гэв.

	— Атаач гээч. Энд цугласан хүний далан таван хувь нь ирээдүйд нэртэй цуутай улс болно. Гэтэл би яах бил ээ? Тэгж бодохоос хор хөдлөх юм.

	Гогин Самгин Тагильский хоёрыг ээлжлэн хараад нэг юм санаж ядсан мэт нүүрээ үрчийлгээд Варварад хандаж

	— Та ч мөн ч амжилттай шив гэж аяархан хэлэхэд цаадах нь

	— Богинохон банзалтай болохоор тэр биз гэж мөн аяархан хариулжээ.

	— Любаша орж ирээд

	— Гоё байна шүү, хүүхнүүд ээ? Пелагея Петровна та одоо дуулна шүү! гэсэнд цагаан оройвчтой авгай танхимд гулсах мэт орсонд Любаша ч. хойноос нь оров. Татьяна хойноос нь харж

	— Хулуу! гэжээ.

	Самгин их танхимын үүдэнд очвол тэнд олон бүгдээр шуугьж, сандал чирч түжигнүүлэх чимээ гарч байжээ. Хөгжимчин төгөлдөр хуурын даралт дээр дараад хуруугаа түлсэн мэт авахад мөнөөхөн ханцуйгүй цамцтай авгай цэлцгэр том хөхөө сүр жавхлантайяа Түхийлгэж, гомдсон хүний. аялгуугаар маш дээгүүр:

	 

	Хээр талд өвс байгаагүй гэж үү би?

	 

	гэж дуулж гарав.

	Тэр авгай хавчдаг шилийн хар утсан оосроос барьж дүүгүүр адил эргүүлж байгаад дуулж байв. Түүний дуулж байхыг үзвэл, хөгжимчин хүнээ саад болоод байгаа мэтээр сонсогчдод ойлгуулах гэсэн байдал илт ажээ. Татьяна Самгины ард зогсоод авгайн дууны завсарт аль муу үгс хавчуулна. Бодвол, барагдашгүй их олхио муу үгтэй бололтой хайр найргүй урсгаж байжээ. Лютов Никодим Иванович хоёр зуушны газар орж ирэв. Лютов өлмийгөөр сэмхэн алхах авч торгон илгэн гутал үл мэдэг чахрах дуулдана. Сэлмийнхээ иш үзүүр хоёроос хоёр гараар хөндлөн барьжээ. Зохиолч түүнийг мөрөөр налж

	— Тэр чинь «Курьер» сэтгүүлд нэг нялуувтар өгүүллэг нийтлүүлээд түүнийгээ авч гүйгээд байгаа юм. Жил болоход үүний ном гарна. Тэгэхлээр олон бүгдээр түүний хорыг ойлгохгүй сүйд болцгооно доо гэж ярьж байжээ.

	— Дарс уух уу, архи уух уу? гэж Лютов асуугаад нэг баян хатагтайг харснаа Самгинд хандаж, — Зурхайч таны .бага залуу байхад юу уудаг байсан бэ? гэхэд нь Самгин

	— Цөс уудаг байсан юм гэсэнд цаадах нь толгой сэгсэрч

	— Гунигтай юм гэжээ. Нөгөө Никодим Иванович нь шууд

	— Тэр чинь одоо бурамд орсон ялаа шиг магтаал дотор орчоод байгаа юм гэжээ.

	— Цэцэн хүн та, бидэнтэй балга л даа гэж Лютов Самгиныг шалсанд Клим уухгүй гэж их танхимд орвол олон бүгд алга ташиж байв. Нөгөө оройвчтой авгай дуулахгүй гэж оронд нь ондоо нэг шалихгүй царайтай украйн хүүхэн зогсож байв. Тэр хамаг биеэ цэцэг, туузаар чимжээ. Хажууд нь Кутузов тал багаа тайлаад зогсож байж. Самгин түүнийг хараад тэр багтай баггүй эрүүний нь хиймэл сахал түүнийг танигдахааргүй хөгшин болгож байгаа юм чинь гэж бодож байжээ. Самгины урд зогсож байсан бүдүүн бэйл

	— Гоц хоолой. Хөдөөгийн багш юм уу, ер тиймэрхүү ажил хийдэг бүсгүй биз. Тун сайхан дуулж байна гэж ярьж байв.

	Кутузов тэр багш хүүхэн хоёр «Алтан үүл хоноглов» гэдэг дуу онц сайхан дуулаад «Битгий гунигла» гэдэг дуу эхлэв. Кутузовын царай хэдийн намуун авч хэтэрхий сүр жавхлантай дуулах тул шүлэгчийн найдваргүй үгтэй нь зохицохгүй байгаа мэт санагдана. Нөгөө хоршин дуулагч нь жүжигчин хүн адил гүнзгий эрчимтэй дуулах агаад Кутузовыг харамссан буюу гайхсан мэт харж байхыг Клим ажиглажээ. Их танхимд чив чимээгүй болж, Климийн ард Гогиныг тэврээд зогсож байсан Варварын бэлхүүсэвчийн хяхнах нь хүртэл дуулдаж байжээ. Лютов сэлмээ сугандаа хавчуулаад найгалзан өлийсөөр танхимд орж ирэв. Хойноос нь Никодим Иванович хачиртай талх барьсан гараар дохисоор явна.

	Дуучдад олон бүгдээр галзуу юм шиг алга ташиж байхад жаргалтай царайтай Любаша нүдэндээ доголон нулимстай гүйн орж ирээд Варварад хандаж

	— За дуулав уу? Сайхан хоолой доо? Би чамд юу гэж ярьж байлаа, санана уу?.. гэж хашхичиж байв. Гэтэл Гогин

	— Дуураймал хоолой байна гэх нь дуулдана.

	— Чш-ш! гэж Лютов шивнэн сэлмээ ар тийш болгосонд яг сүүл шиг годойно. Лютов шүдээ зуужээ. Нүүрний нь овгор товгор ясан ур булдайгаад чамархайд нь хөлс бурзайж, өрөөсөн хөл нь учиргүй чичирч байв. Судалтай хувцастай алиа салбадай Лютовын мөрөн дээр хүүхэд адил эрүүгээ тавиад гараа дээр өргөөд атгаж тавьж байх нь харагдана.

	— Кутузов «Шунал минь, хөдөл» гэдэг дуу дуулсанд Лютов түүний тийш зүтгэх зуур

	— Байзнаарай! Уучлаарай... Таны хоолой ёстой агуу юм аа| гэж чарлаж байх нь олны орилолдоон, алга ташилтын дундуур дуулдаж байв.

	Лютов сэтгэл хөөрснөөс учиргүй амьсгаадан Кутузовын нүүрэнд сахлаа наагаад хоёр хөлөө сэлгэн сэлгэн зогсох зуур алчуураар даллаж байгаад

	— Бас л сайхан дуулсангүй байна! Тэгж болохгүй шүү! гэж бархирна.

	Тайжийн энэ хүү тийнхүү хэнээтэй юм шиг уулгалан дайрч байхад цаадах нь цагаан сэтгэлийн үүднээс гайхан харж зогсохыг үзсэн олон бүгд чимээгүй болов.

	— Болохгүй гэнэ ээ? Яагаад болохгүй вэ? гэж сахалт мастерын асуухад Лютов

	— Та чинь уг романс дууны утгыг алдуулж, тэр байтугай өгөөтэй юм шиг болгоод байна шүү дээ... хашхирна.

	— Аймшиггүйгээр сайрхаж байна шүү гэж Любашаг бархирахад Кутузов пар пар инээж

	— Муу гэж та шууд хэлчих л дээ! гэнэ.

	— Би учрыг хэлээд өгье! гэж Никодим Иванович шаардангуй гуйсан боловч Лютовын муухай хялайн харахаар дуугүй болов. Любаша ч нүүрээ аягүй муухай үрчийлгээд зайлан одов. Зохиолч маань ханцуй дотроо ханиалгаад

	— Сайхан дуулав. Гэхдээ арай л биш. Та чинь хүний зовлон, шуналын сэтгэлийг дуулаад байна шүү дээ... гэж итгэмээр тайлбарлаж ярихад Кутузов инээвхийлж

	— Би бол гашуун үгэнд дургүй. Өөрийн санаа өөртөө зөв гэж үг байдаг. Би хөгжимд дуртай хүн болохоос биш, үгэнд дуртай хүн биш... гэхэд Лютов эргэж хараад

	— Хөө! Николай ширээ засаарай! Хоёр ширээ... гэж зуушны өр.өө тийш. бархираад сэлмийнхээ оосрыг угзарч

	— Энэ золигийг салгаад өгөөч! гэж нөгөө ална салбадайд уйлагнан гуйв. Ингэж хэлэхэд нь тэр ална салбадай бол Макаров мөн гэж Самгин сая таньжээ.

	— Байзнаарай! Таны энэ үгийг юу гэж ухвал зохих вэ? гэж зохиолч ширүүхэн асуулт тавьсан боловч олон үзэгчид Кутузовыг тойрч түлхэлсээр зуушны өрөөнд оруулсанд зохиолч, — Түүхийг шуналаар, зовлонгоор бүтээдэг, — гэж үглэх нь дуулджээ.

	Гуанзны зарц олны дунд дараагаар хоёр ширээ өрж, уран тамирчин хүн адил туйлын эвлэг хөдөлж хэдэн сандал дөхүүлж, ширээнээ лонхтой архи, хундага өрж байхад хэн нэгэн түүний гарыг цохисонд нэг лонх дарс алдаж, шилэн аяга хагалжээ.

	— Ай чөтгөр, чадахгүй юм бол гэж Лютов загнасан авч даруй түүнийгээ мэдээд

	— За за. шалавла! Шалавла! Алив ноёд оо, сууцгаа юм ярилцъя гэж амандаа үглэв.

	Их бүгчим халуун байв. Танхимд нэгэн хүн армяны шог хошин яриа дэлгэж улсыг нирхийтэл инээлгэж байв. Климийн хажууд цэргийн сургуулийн сурагч буржгар цагаан залуу зогсоод дугуй малгайгаар нүүрээ сэвж, нөгөө украйн хүүхэнд

	— Би хэн ч хэлсэн үнэмшихгүй. Хүмүүсийн хоорондын тэмцэл ямагт байдаг гэхэд... гэж ярьж байв.

	Тариачны хувцастай хүн мөнөөхөн билет тасалж байсан гэлэнмааг сугадаад чихэнд нь

	— Үгүй тийм биш, манай ард түмэнд материализмын үзэл халдахгүй... гэнэ.

	Самгин үүдний дэргэд зогсоод зуушны өрөөнд Лютов хэрхэн архи дарс хундагалан, хэрхэн асгаж цалгилуулж зочдод барьж байхыг ажиж байжээ. Лютов бас Кутузовт хандаж

	— Эрт дээр үеийн цэрэг тайжийн хувцас өмссөн хүн ирж, яагаад тэр вэ? Яагаад чухам цэрэг тайж хувцас өмсдөг бил ээ? гэж гүвтнэнэ.

	Кутузов хундагатай архи бариад инээж, төвөнхөө томбойтол гэдийн зогсохыг үзвэл хуурамч сахлын дороос жинхэнэ сахал нь цухуйж байхыг Клим олж харжээ. Тэрээр онц зэвүүтэй нэг үг хэлсэн бололтой хэд хэдэн хүн нэгэн зэрэг түүний урдаас хашхиралдахад

	— Тэр чинь хуучин байсан юм. Хутагт нар бидэнд номлохдоо, буруу номтны хөрөнгө буян хүрдний хигээс адил агаад хумхын тоосон адил хийсэх болно» гэсэн юм даа гэж нөгөө тариачны хувцастай хүн бүхнээс чанга хашхирч байжээ.

	Танхимд дахин төгөлдөр хуур нижигнэж, бүжигчид дэвхцэж, лусын ногоон охин хятадын тэвэр дотор зэвүүтэйгээр эргэлдэх нь үзэгдэнэ. Климийн хажууд сайх гэлэнмаа хаалганы самбар түшиж, гараар гэдсээ тэвэрч, их л жаргалтай зогсож байхад Клим тэрний нүүрэндээ зүүсэн багын аймаар нүдийг ширтэж

	— Би таныг мэднэ гэж туйлын гунигтай өгүүлжээ. Цаадах нь мөн тоосонгүй.

	— Тийм үү? гэхэд нь

	— Таныг Марья Ивановна гэдэг шүү дээ. Таны хаана суудгийг ч мэднэ... гээд тэр нэг шөнө харгис цагдаа, заншлан тагнагчдын хуягт туугдаад явж байхдаа энэ хүүхэнтэй тааралдсан нарийн гудамжийг нэрлэн заажээ. Гэлэнмаа ханцуй дотроос агар зандан эрих гаргаж, сайхан савхан хуруугаар эргүүлж байхдаа албаар инээмсэглэн

	— Өөр юу мэдэх вэ? гэжээ.

	— Би таны тухай бүгдийг мэднэ.

	— Уухай тийм үү? Та чинь намайг надаас илүү мэдэх юм шив гэж тэр Самгины урьд номоос олж уншсан үгээр хариулаад зуушны өрөөнд зассан ширээний тийш явахад нь «Бас номчин» юм гэж Клим бодож байжээ. Тэнд нөгөө олон хүн шуугилдах нь намдаад гагцхүү Кутузов

	— Сэхээтэн нар өөрсдийнхөө дотор яагаад ч хувьсгалч байж чадахгүй гэдэг бол бүр наяад оны үед ил болсон... гэж ярьж байхад ондоо хэн нэг

	— Тэр худлаа! гэж хашхирч байх нь сонсогджээ. Тагильский төмөр малгайгаа авч сохор гуйлгачин хүн аягаа тосох адил бариад

	— Үнэн! гэж бархирч байв.

	Самгин шовгор малгайгаа засаж, нүүрнийхээ багийг барьж үзээд ширээний тийш очжээ. Зүүсэн баг нь дарс хөлсөнд чийг авч эрүүнд нь наалдаад нөмөрсөн жанч нь хөлийг орооход Клим дотроо бузар уурсахдаа цэв хүйтэн пиво авч аяга аягаар ховдоглон залгилах зуур 

	— Сэхээтэн нарт ёс бусаар олгосон хэргэм зэргийг Марксын үзэл ховх татаж буй одоо үед... гэж Кутузов их л намуун дурамжхан ярьж байхыг чагнаж байжээ. Гэтэл хэн нэгэн

	— Байзнаарай! гэж уурлан бархирав.

	— Битгий садаа болооч!

	— Харин та байз. Би хууль ёсны тухай асуудлаар... гэж маргаж байхад

	
— Үгүйсгэх үзэлтнүүд сөнөтүгэй! гэж анчны урт түрийтэй савхин гуталтай, хөх тэрлэгтэй, хиймэл цайвар үстэй согтуу хүн хуцах адил чанга хашхирав.

	Жигшин бархиралдах олны дундаас горхины түргэн урсгал адил Любашийн цангинах дуу гарч

	— Хэрэв та нар улс төрийн хэрэгт тав таван төгрөг өгөөд түүгээрээ түүхэнд эзлэх өөрийн байрыг худалдан авав гэж боддог бол гэх нь зохисыг олсонгүй.

	— Харгислал бол зүй ёсны юм. Соёлын ололтыг бэхжүүлэх эрин үед харгислал бол... гэж Стратоновын бүдүүн дуу гарахад баатрын төмөр хувцас нь ханхийж байжээ. Гэтэл бас нэг хүн

	— Толстойнхон, ялалтынхан гэж бархирав.

	Тэд гэнэт хэлгүй болчих вий гэж айсан мэт зэрэг зэрэг орилолдов. Олон хүн амьтны үзэсгэлэнд буй ямар нэг араатныг уурлуулах адил цөм Кутузовыг шахан зогсжээ. Зохиолч

	— Та нарын «Тунхаг» чинь хамгийн адгийн шог найруулал мөн! гэж ууртай хашхирахад Кутузов зохиолчийн зулай руу:

	— Та нарын олон нийт гэдэг чинь хаант засгийн эсрэг ардын үзэлтний хийсэн тэмцлийг сайн дурынхны жүжиг ший гэж үзсэн шүү дээ гэв.

	Самгины өмнө Тагильский босож ирэхийг үзвэл, төмөр малгайгаа далайж өмсөөд нударга зангидаж, зангидсан нударгаа хүрмийнхээ халаасанд хийх гэж олохгүй тэмтэрч байснаа олж далд хийгээд дал мөрөө өргөв. Ягаахан хүзүү нь хар хүрэн болж, чанга гэж тамшаалгаж нэг үг хэлсэн боловч Кутузов, бас хоёр гурван хүний учиргүй тачигнатал хөхрөлдөх чимээнд дарагджээ. Чингэж байтал Кутузов

	— Ноёдоо, чалчиж суугаад яах вэ! Цэнгэх гэж ирснээс хойш цэнгэцгээе! гэжээ.

	Самгиныг нэг хүн чанга түлхээд авчээ. Харвал нөгөө хятад нүдээ бүлтийлгээд уруулаа долоосоор зуушны лангуу тийш явж байв. Самгин хойноос нь очоод харж байтал тэр хятад аяга хүйтэн цай ховдгоор яаран залгилаад хир буртаг болсон нэгтийн дэвсгэр гаргаж талхны дийз дотор чулуудаж орхиод их танхим тийш гүйн оджээ. Зохиолчийн уур гарч, шилэн хундаганд пиво аягалж, хөх цэнхэр тэрлэгтэй хүнд

	— Гославский, утсан хиам юм уу ер нь элдвийн утсан хоол онц хортой доо... гэж ярьж байв.

	Самгин нэг, жүнз хатуу дарс балгаад аман дотор халуу оргитол бас нэг балгажээ. Хэдийнээс хойш олон хүнийг үзээд ингэж уур нь хүрч, ингэж ганцаардаж байсан нь үгүй. Бас нэг гунигт атаа хорсол нэгэн зэрэг төрж, Кутузов шиг бүдүүн зоригтой болж, хүний тухай бодож санаж явдгаа улаан нүүрэн дээр нь хэлж чаддаг бол ямар сайн билээ. Тэгвэл

	«Мантуунууд аа! Та нар юу хүсээд байгаа юм бэ? Намаг тугал бярууг татаад авдаг шиг ард олон татаад аваасай гэж байгаа юм уу? Энэ хоосон гоё үг ярьж явдаг амьдралаасаа ажилчин хүнээр гаргуулах гээд байгаа юм уу?» гэж эдэнд хэлэх юм сан.

	Ай даа, энэ шашны, энгүүн номчдод хэлэх юм их байна санж!

	«За гайгүй, миний үгээ хэлэх цаг ирэх вий!» гэж бодов.

	Самгин тэндээс танхимд орохдоо нөгөө гэлэнмааг мөрөөрөө ёвроод автал цаадах нь эрихээрээ татаад авсан боловч уучлалт эрсэнгүй. Төгөлдөр хуурчин нэг орос дуу цөхрөн балбаж, эрээн хувцастай олон хүн нягт дугуйран зогсоод хөгжмийн айзамд тааруулан зэрэг зэрэг алга ташиж байхад хятад гүрж хоёр хүн бүжиглэн, дөрвөн хос хөл нижигнэтэл дэвхцэж байжээ. Хятад гайхам хөнгөхнөөр үсрэн дэгдэж байхдаа

	— Чамайг би сайтар сургана гэж хашхирч байв.

	Варвара гараа алдлан бөгсөө хаялсаар хятадыг тосон очив. Хамаг бие хөлөрч, нүүрний будаг шунх урсаад танигдахын аргагүй, дур булаамаар болжээ. Варвара газарт явган суугаад дэвхэрч буй хятадын өмнө ичгүүргүй гулжганаж, тарган нүүрийг харж өдсөн мэт инээвхийлж байхад Самгин хорсон гомдож, тийнхүү хорсохдоо улам амархан согтож байжээ.

	Варвара банзлаа өвдөгнөөс дээш сөхсөн тул дотуур хувцасны сүлжмэл эмжээртэй хормой ил гарч, саарь болсон хоёр хөл нь учиргүй татганаж байв.

	Клим нүдээ тас аньж шүдээ зуугаад энэ хүүхнийг нэг сайн эзэмдэж, Лидатай янаг амрагийн бүтэлгүй холбоотой байсныхаа өшөө хорслыг ер юм бүхний өшөө хорслоо сайн авах юм сан гэж бодож явдгаа санав.

	«Варвара энэхэн үе намайг даанч бодохгүй яваа биз» гэж бас боджээ.

	Бүжиг дуусаж, олон бүгдээр галзуу мэт хашхиралдаж, алга ташиж байхад нөгөө хятад лусын охиныгоо сугадаж зуушны өрөө тийш явав. Тэнд мөн олон хүн зээлийн газар байгаа мэт орилолдож байв. Хятад Варварын нүүр өөд харж нэг үг шивгэнээд инээхэд нь царай нь жигтэй өргөн болж, хоёр чих нь шилэн хүзүүндээ гарчих шиг болжээ. Самгин буланд очиж суугаад багаа хуулан авч халаасандаа хийжээ.

	Шар үстэй алиалагч сандал дээр үсрэн гарч, гараа өргөөд

	— Нийтийн дуу! гэж бархирсанд хориод хүн тойрон зогсоод цөм тэргүүнээ өргөв. Шар үст

	— Нэг, хоёр, гурав! гэж захиран, цаадуулынхаа толгойн дээгүүр гар сунгаад дохисонд дуучид алаг цоог хоолойгоор

	 

	Өсөд холын орноос 

	Өргөн Ижилийн хөвөөнөөс 

	Эрхэм хөдөлмөр хийхээр... 

	 

	гэж тун ч эв дүйгүй дуулцгаана. Гэтэл дун цагаахан хиймэл үстэй нэг согтуу хүн

	 

	Эрх дураар цэнгэхээр... 

	 

	гэж түрүүлэн орилсноо

	 

	Энд бид цугларав 

	 

	гэж давтаад

	— Яагаад Ижил мөрнөөс гэж? Би Тамбовоос ирсэн хүн гэж бархирч байв.

	Дуучид дараагийн бадгийг дуулахад согтуу эр нүдээ эргэлдүүлж, нарийн хоолойгоор

	 

	«Энд бид цугларав аа!»

	 

	гэж гурвантаа орилжээ.

	Үүнээс ондоо үг санаанд нь орохгүй байгаа бололтой. Гэвч тэр үгээ орилохдоо улаан нударга зангидаж, удирдаачийн гэдэс рүү дэлсэх гэсэн мэт түүний зүг нударч байгаад орилж байв. Түүний хамаг биед цус хурж улайгаад нүд нь бүлтийж, элдэв олон өнгийн хоолойгоор

	 

	«...бид цугларав аа!» 

	 

	гэж орилно.

	Согтуу хүний тэгж бархирсаар байхад цаад дуучид түүнийг дарж чадахгүйгээ мэдээд дуулахаа гэнэт больж тарсанд манай хүн далайсан гараа буулгаж, мөн нарийн хоолойгоор

	 

	«...цуглар...» 

	 

	гэж уртаар татаж, эргэж хараад гомдсон мэт

	— Яагаад? гэжээ.

	Тэр чихний чийр болсон тусгүй дууг тэр хүн саатуулсанд Клим нэн дуртай байжээ. Клим сандал дээрээ найгалзан инээсэнд согтуу эр очиж харснаа мөн инээж

	— Юу болсон бэ? Чөтгөр бүү мэд... гэжээ. Чингэж байснаа Самгиныг заамдаж өргөөд

	— Ах аа, мануухай, явж архи ууя, хонгор минь! Чи ганцаар би ганцаар, тэгээд хоёулаа болъё! Юм нь үнэтэй юм. Гэвч зүгээр! Хувьсгал гэдэг чинь мөнгө их үрдэг юм байна, зүгээр! Бид цугларав... гэж Климийн чихэнд хашхиран тэвэрч үнсээд, — Чам шиг хүнд би хайртай юм гэв.

	Самгин түүнтэй ямар нэг хатуу архи ууж суутал Тагильский ирэхэд сайх согтуу хүн түүний өөдөөс дайрч

	— Яша! Би чамайг эрээд... эрээд... гэж согтуурна. Танхимын дотор гэнэт чимээ намдаж, Лютов

	— Манай од... охин тэнгэр... янагийн бурхан ирлээ Ура! гэж цурхиран уйлах мэт бархирах дуу сонстов.

	Зуушны өрөөний үүдэнд Алина харагдав. Нүд гялбам дун цагаан хувцас өмссөн тул Самгин өөрийн эрхгүй анивчиж байжээ. Цэцгэн бүсний нь эрихэн хэлхээ гуяыг дагаж хормойд нь хүртэл унжжээ. Толгойдоо мөн цэцэг хатгажээ. Гарт нь дэвүүр гялалзана. Ер асар том загас адил юм бүхэн нь гялтганан гялалзаж байв. Шуугиан чимээ намдаад хүн бүхэн үг дуугүй сэмхэн сэмхэн холдож байх нь үзэгдэнэ. Гагцхүү Лютов эргэлдэж хоцроод сандал шүүрч

	— Алив Егор оо, шампан дарс аваад ир! Костя чи хаана байна? Костя! гэж үглэж байв.

	Түүнийг харвал хайлж хорчийгоод сүүдэр адил алга болмоор санагдаж байжээ. Алина Любашад толгой дохиж, үг хэлээд инээв. Варвара үсрэн босож Татьянагийн ханцуйнаас угзарч байв. Кутузов Климийн хажууд зогсоод

	— Аргагүй сайхан юм аа! гэнэ.

	Алинаг үзээд бие амар жаргалтай болох шиг яасан хөгийн юм бэ гэж Клим согтуугаар бодов. Үзэсгэлэн гоогоороо бүхнийг бишрүүлэн бөхийлгөгч энэ эмэгтэй бол миний хувьд юу ч биш гэж үзүүлмээр санагдаж байжээ. Тэгж бодохдоо мушилзаж, Алинад бүдүүн үг хэлж сайтар ичээх гэж бодоод босож очтол Алина урдаас нь дуу алдаж 

	— Тэнгэр минь, энэ чинь Клим байна шүү дээ! Бас согтуу, ер ногоортлоо уусан байна шүү! Гэвч таны хувцас сайхан зохиж байна. Та балгадаг болсон уу? Огт тэгж бодсонгүй шүү гэхэд нь Самгин

	— Тийм балгаж байна. Энд балгаж байна гэжээ.

	Самгин энэ хүүхэнд олон юм хэлэх гэсэн боловч тэр хэлэх гэсэн үг нь даанч хүнддээд хэл нь дааж гаргасангүй. Зөвхөн

	— Ууж байна. Ганцаар. Энэ миний «Тунхаг». Чи уншсан уу? Үгүй. Би бас уншаагүй гэж ширээний хажууд зогсоход Варвара

	— Таны бие муу байна уу? гэж аяархан асуужээ.

	— Би муу байна. Та ч муу бүжиж байна. Аягүй гэв.

	— Хольсон дарс ууна уу? гэж Варвара нимбэгийн шүүстэй дарс хольж өгсөнд Самгин уугаад дотор сайхан болж, хөмсгөө үрчийлгэн

	— Цаад хятад чинь юун хүн бэ? гэжээ.

	Варвара тэр хятадыг нэг цогтой сонины эрхлэгч гэж овгийг нэрлэсэнд Самгин гуниглан толгой сэгсэрч

	— Еврей! Еврей! гэжээ.

	Түүнээс хойш юу болсныг Самгин мэдсэнгүй ажээ. Нэг сэрвэл танихгүй айлд унтаж байжээ. Гэвч туурганд Хрисанф гуайн том гэрэл зураг өлгөөтэй байхыг үзээд хэнийд хоносноо мэдэв. Харанхуйвтар тасалгаанд нарны ер бусын жигтэй туяа цонхны хөшгийг нэвтлэн орж байв. Цонхны дээд нүдээр хэсэг хөх тэнгэр харагдаж байжээ. Энэ байдал нөгөө харгис цагдаагийн газрын жижигхэн өрөөг санагдуулж байжээ.

	Хоёр нэг минут буюу хориод минут болсныг бүү мэд, хаалганы цаана хүний хөлийн чимээ гарч, халбага аяга хангинаж, хэн нэгэн

	— Нааш нь аваад ир гэх үг дуулдав. Үүд нээгдэж харвал Варвара орны дэргэд зогсож байжээ.

	— Та унтаж байна уу? гэхэд нь

	— Үгүй би сэрүүн байна. Гэвч би санаа зовж байна гэжээ.

	Самгин ийм үг хэлнэ гэж бодоогүй явжээ. Зүй нь биеэ сул чөлөөтэй байлгаж, ер энэ өрөөнд өөрөө оръё гэж орсон, орлоо гээд онцын юм болсонгүй гэж бодох ёстой байтлаа хүүхэд адил буруугаа гэмшиж үг хэлсэндээ гайхаж байжээ.

	Гэвч тэр үгийг нь Варвара лав дуулсангүй бололтой! Та согтохоороо их хөгийн юм. Өрөвдмөөр гээч, таныг би өрөөндөө авчирсан явдал зүгээр биз? Өглөөний дөрвөн цаг болсон байхад танайд очиход надад эвгүй байлаа. Та бараг арван хоёр цаг унтлаа шүү. Босоод юу хийх вэ. Би танд цай авчирч өгье... гэж эелдэг зугаатай ярихад Самгин босож суугаад хүзүүгээ шилгэж, шилээ зүүснээ буцааж авав.

	«Нөгөө явдал одоо л болох нь» гэж бодохдоо шийдэж ядсан мэт нэн ч итгэл муутай боджээ. Анфимьевна үүд нээж Варвара тавиур дээр цай бариад орж ирэв. Варварыг харвал, уруулаа хазлан цайны халаагуурын хөх гэрлийг ширтэнэ. Цайгаа барихдаа гар нь чичирч, амьсгаа нь дээр гарч ирэхийг Клим ажиглажээ.

	Царай нь цонхийгоод нүдний тойрон гүн сүүдэр тогтсон харагдана. Климийг хараад ичсэн зовсон мэт анивчиж байснаа даруй буруу харж

	— Любаша одоо хүртэл ирээгүй. Шөнө тэнд таныг согтсоноос хойш аюултай юм болсон шүү. Тэр баргил хоолойтой хүн чинь яасан гайхалтай хоолойтой хүн бэ! Тэр их ч наргиа хүн юм, Гогина, Алина тэд ер юу болсон бэ, чөтгөр бүү мэд... гэж яриад Климийг цайгаа ууж аягаа өгөхөд нь, — Та дахиад ууна уу? гэсэн боловч шилэн аяга дийзнээс гулгаж шал дээр унаж бут үсрэхэд

	— Яана! гэж аяархан дуу алдав. Самгин инээж

	— Сав хагарах сайн ёр гэв.

	Самгин хөнжлөө хуулж хаяад Варварын найгалзан унахаас өмнө завдан чанга тэврэв. Варвара

	— Хэрэггүй... Болиоч! Та надад хайргүй шүү дээ гэж таниулсан авч гэнэт Самгиныг хүзүүдэн тэврээд

	— Намайгаа... өрөвдөөч! Намайг хайрлаач дээ! гэж бараг хашхирсанд Клим үнэн шударгаар үг дуугарсангүй, хүүхнийг дараад авлаа... 

	Варварын энэ жүжгийн үг бол түүний залхаж байсан хуучин ролийн төгсгөлийн үг байсныг Клим Самгин хожим сарын дараа сая мэджээ. Тэр үес Варвара шинэхэн соргог найз, үлгэр жишээ эхнэрийн шинэ рольд тоглохын үүднээс хуучин ролиосоо татгалзсан үе байжээ. Хүмүүс хэрхэн танигдашгүй ондоо болсоор буйг Клим олон удаа ажиглан, тэдний тийнхүү уран гоёор наадан явдаг нь үнэнч биш явдал гэж үздэг билээ. Самгины тийнхүү хүмүүст үл итгэдгийг нь Варвара ч зөвтгөх тул жигших сэтгэлийг нь улам дэврүүлдэг байв. Самгин бол тийм хуурмаг дүр эсгэн явж чадахгүй хүн гэж өөрийгөө үзэх боловч бусдын яаж л явъя гэвэл тэр ёсоороо явж чаддагт нь атаархахгүй байж бас эс чадна.

	Варвара тэгэхэд хүүхэн болоогүй охин хэвээр байсанд Клим машид гайхжээ. Ер тэгж бодоогүй ба хүсээгүй ажээ. Гэвч Варвара гагцхүү Климийн тулд төрсөн биеэ ариунаар хадгалан явсан ажээ гэж бодоход нэн ч таатай байжээ. Дараа би үр хүүхэдтэй болохыг хүсэхгүй, ер чамайг ямар нэг зүйлээр гачигдуулан тавгүй байлгахыг хүсэхгүй байна гэж Варварын ярихад Клим онц баярлажээ. Варвара ч энэ үгээ хэлэхдээ туйлын энгүүн эрс хэлжээ. Варвара ер хүүхэн болсондоо санаа сэтгэл маш дүүрэн, энэ шинэ явдалдаа илэрхий бахдан явах болсон мэт билээ. Яагаад гэвэл Любаша, Татьяна нартай туйлын ивээнгүй, өршөөнгүй харилцдаг болсноос нь тэгж мэдэж болох байлаа. Харин наадан тоглоом хийх, биеэ маяглах, юмыг оргилсон цогтой хардаг зангаа үтэр түргэнээ орхисон нь баахан сэжиглэлтэй байжээ. Тэр ч байтугай урьд нь өсгий дээрээ тог тог хийж, хүнийг өдөх маягтай явдаг байсан бол одоо сул чөлөөтэй, хөвөх мэт хөнгөхнөөр явдаг болсон ажгуу. Бас Климтэй харьцахдаа сэтгэлийн хөдөлгөөний нэг хэм хэмжээ барьж чаддагт нь Самгин ихэд гайхан бишрэх бүлгээ. Тэр ч байтугай Варвара янаглах эрхлэхдээ хэдий харам боловч түүнийг яаж ч амраглан таалсан ч сэтгэлийн хөдөлгөөний тэрхүү хэм хэмжээгээ алдах нь ер үгүй. Бие цогцос ч үзэсгэлэнтэй, эвтэйхэн. Гэвч хөл нь нэг л хатуу ширүүн санагдах тул хэзээ нэгэн цагт аясыг олж түүнийг нь хэлнэ гэж Самгин боддог байжээ. Варвара жаргаж цэнгэж байхдаа ч үг эс дуугарах бөгөөд харин нэг удаа Самгины өвөр дээр хэвтэж байгаад нүдээ аньж

	— Би эр хүнтэй хавьтах гэдэг ямар байдаг бол гэж сэтгэлдээ ургуулан бодох гэж оролддог байлаа. Гэтэл одоо биеэр амсан үзвэл миний бодсоноос хамаагүй сайхан юм гэж шивгэнэн ярьжээ. Тэгэхэд нь Самгин, «Чи юмыг тийнхүү ургуулан бодож чадахгүй биз» гэж боджээ.

	Самгин хэдийгээр Варварын энэ бүх өчүүхэн сайн талыг тоочивч, түүнтэй ердөө л яг хуучин янзаараа харьцдаг байв. Самгин хүнд үл итгэдэг нь хэвээр боловч энэ хүүхэнд нэлээн анхааралтай хандах хэрэгтэй гэсэн сэтгэл эрхбиш төрдөг байжээ. Удалгүй мэдвэл, Самгины тийнхүү анхааралтай хандах болсныг Варвара надад сэтгэлтэй болов гэж үздэг болсон ажгуу. Гэвч Самгин түүнтэй үг ярихдаа итгэмээр аялгуугаар урьдын адил тоомсоргүй ярьж, аанай бага зэрэг шазруун загнаж, хүүхний дур хүсэл элдвийг баахан эрээгүй шоолно. Тэр ч байтугай хүүхний, дургүй үед юм уу, бие махбодын талаар боломжгүй зохисгүй үед зориуд явалдах янаглах гэхэд нь Варвара өөрийн биед хэдий аягүй байвч түүний дур хүслийг номхноор хангах бүлгээ. Тийм явдлын дараа Самгин улам ч тоомсоргүй болж, «Ер энэ хүүхнүүдтэй ингэж л байх хэрэгтэй» гэж доромжлон бодно.

	Варварын ногоовтор нүдэнд хааяа ямар нэг юм хүлээсэн гунигт байдал илэрдгийг Клим ажиглан, энэ хүүхэн надаас нэг үг хүлээж буй гэдгийг тааварлан мэдэвч бас ч нинжин сэтгэлийн үүднээс, тийм үг хэлж эс чадах агаад харин ч

	— Би бол хайр дурлал гэдэг үгээр тоглож чадахгүй шүү гэж урьдчилан сануулж хэлэх нь зүйтэй гэж үздэг байжээ.

	Ер нь ч энэ хүүхэнтэй ингэж явж байхад Самгинд муугүй, харин ч сонин санагдах бөгөөд энэ хүүхэн ер хэдий болтол ингэж тэсвэрлэн хүлцдэг бол гэсэн сонин асуулт хоёр гурван удаа бодогджээ.

	«Та надтай ер гэрлэнэ биз гэж энэ хүүхэн лав удахгүй асуух биз. Энэ талаар Лида юу гэж бодож явдаг бол, сонин юм» гэж Самгин боддог байв.

	Лидаг дурсан бодоход зэвүү нь хүрэх тул ер тэр тухай бодохыг больсон байжээ. Варваратай янаг үедээ Лидатай болсон явдлаа нэгд нэггүй тоочин яримаар санагдах боловч тэгж ярьснаар энэ хүүхний өмнө өөрийгөө шившиглэн доромжлох болно гэдгээ мэдээд дуугүй өнгөрөх ажгуу. Тэгж бодсоны хойно харин өөртөө, далдуур Варварад уур нь хүрдэг байжээ. Нэг өдөр Самгин

	— Чи Маракуевыг бүр мартсан уу? гэж асуугаад мушилзан инээвхийлжээ.

	Энэ үгийг дуулаад Варвара онц гайхаж, гэнэт нүдний нь нулимс гүйлгэнэж, яагаад ч юм шивгэнэн

	— Чи намайг зэмлэж байна уу? Тэр чинь чамаас л болж байсан шүү дээ... гээд ухасхийн Самгины элгэнд наалдаж, тэврээд

	— Чи юунд тэгж хэлэв? Энхрий хайрт минь, надад битгий тийм хатуу үг хэлж байгаач! гэжээ.

	Тэгэхэд нь Самгин хүүхнийг өвөр дээрээ суулгаад сэмхэн инээж байжээ. Би хүн гомдмоор үг хэлсэнгүй, үүнд нулимс гаргах, санаа алдах, ингэж ихээр эрхлэх шалтгаан байхгүй атал арай аальгүйтэж байна даа гэж Самгин итгэж байжээ.

	«Энэ маань надад эрхэлж байна» гэж бодоод түүнээс хойш энхрийлэх бүрий тэгж боддог болжээ.

	Анфимьевна авгай элгээ тэвэрч, сэтгэл дүүрэн инээж

	— Та хоёрыг харахад сайхан байна. Харин хоёр тус суудаг тань муу байна. Тэгж суухад зардал их, бас тэгээд зүй ёсонд ч таарахгүй. Клим Иванович та Любашийн өрөөнд ирж суумаар юм гэсэн билээ.

	Хэдийгээр Варвара дуугүй байвч Самгин түүний нүдийг ажиглан, дээрх саналыг биелүүлбэл их л баярлах юм байна гэж ойлгов. Тийнхүү Анфимьевнын хэлснийг хэд дахин хэлүүлээд Лида, Любаша нарын өрөөнд ирж суужээ. Тэд түүнд зориулан Хрисанфын хуучны тавилтай өрөөг шинэчлэн засаж бэлтгэсэн байв.

	Любашаг ямар боловч Москвагаас явуулсан байлаа. Любаша явахдаа «Улаан загалмай» нийгэмлэгийн зарим ажлаа Варварад даалгаад явжээ. Энэ нь Самгины сэтгэлд их л таагүй байсан боловч татгалзсангүй, ер Москвад тэд юу юу хийдгийг мэдэхийг хүсжээ. Любаша бас Марья Ивановна Никоноваг Варваратай танилцуулах нь зүйтэй гэж үзээд

	— Тэр чинь их даруу ялдам хүн шүү гэж Климд урьдчилан хэлсэн билээ.

	Энэ даруу хүн нь бусдын үнэмлэхээр лав амь зууж явдаг биз гэж Клим хэдийгээр бат итгэсэн ч тэр хоёрын танилцахад саад хийсэнгүй. Никонова бол Лютовын хуучин танил байлаа. Никонова ямар нэг өчүүхэн ажил үйл хар зөндөө хийж явдаг Таня Куликова маягийн хүн болов уу гэж боддог байв. Тийм хүмүүс бол авьяас билиггүй, зориг муутайн учир чадалтай хүмүүсийн түлхэж оруулсан жим замаас гарч чаддаггүй болохоор тиймэрхүү жижиг сажиг ажил хийж явдаг билээ. Никоновын тухай Любашийн ярьсан нь Климийн үнэлэлт зөв болохыг баталж байв. Никонова бол үнэхээр жинхэнэ Никонова байлаа. Том газрын эзний охин байгаад бүр бага залуудаа төрсөн гэрээ огоорч, нэлээн хэдэн сар шоронд сууж байжээ. Одоо ардад зориулан гаргадаг хямд номын хэвлэлийн газар гурван жил гаруй конторын ажилтан хийж байгаа ажээ. Гялгар, хар бараан хувцас өмсөн явах тул саяхан эр нөхрөө үхүүлээд уй гашуудалтай хэвээр яваа бэлэвсэн эм мэт харагдана. Нүүр царайны зураг байдал зөв, хэрэв ийм хүйтэн, номхон байдалгүй бол ер хөөрхөн гэмээр. Нуруугаар намхан боловч сууж байх нь өндөр юм шиг харагдана. Никонова бол буулгар мөртэй, хэр тааруу хөхтэй, хөл гуя тэгш сайхан, онц нарийхан тавхайтай ийм нэгэн билээ. Ямагт хар бараан оймс өмсөнө. Үгэндээ харам, албан хүчээр инээдэг болохоор нь түүнтэй төдийлөн ярих нь үгүй. Түүнээс гадна Никоновыг харах бүрий Самгинд Куевын Миша санагддаг авай. Миша хэмээх тэр гашуудалт атигар хүн бямба гараг бүрий Хрисанф гуайнд ирж, дандаа баривчлагдсан хүний тухай ярьж суудаг билээ. Гэвч Клим хэдийгээр Никоноваг зэвүүцэх боловч бас сонирхоно.

	— Никонова гэдэг чинь ямар хүн бэ? гэж Сомовагаас асуусанд

	— Сайн хүн гэжээ.

	— Тодорхой хэлбэл?

	— Тун сайн хүн.

	— Ондоо хэлэх юм алга уу?

	Сомова хөдөө явахдаа их ууртай байсан тул уурласан эм тахиа адил гооглож

	— Чиний байцааж шалгаахаас хашрах юм! Чи ер юмыг үхсэн хүний намтрыг бичигч шиг шалгаадаг! гэжээ.

	Варвара их л болгоомжтой инээж

	— Түүнийг би мэргэжлийн талаар их золгүй хүн юм уу гэж боддог гэж мөн болгоомжтой ярихад нь Самгин юу гэнээ гэсэн янзтай харсанд Варвара арга буюу тайлбарлан ярьсан нь

	— Миний бодвол золгүй явдалд орсон хойноо сая өөрийгөө боддог тийм хүмүүс байдаг. Түүнээсээ хойш харин бусдаас онцгой явах гэж оролдох нь бий гэжээ.

	— Чи их ухаантай ярьж байна гэж Самгин сайшаагаад ивээнгүй инээж суухдаа Варвара надтай нийлснээс хойш түргэн ухаан сууж байна шүү гэж бодно. Жишээ нь Варвара алдар цуутны хөрөг цуглуулахаа больжээ.

	— Яагаад ийм болов? Баатар зоригтноос залхав уу? гэхэд

	— Тийм хүмүүс маш олон болов. Энэ нь жижигхэн багачуул баатар явдалтныг үгүй хийгээд өөрснөө оронд нь баатарлан байх шиг хачин санагддаг юм. Тэд бол өөрснөө зодуулж байж «Ташуурхан» гэдэг дуу дуулж явдаг! гэхэд нь Самгин «Нээрэн ухаан суужээ» гэж дахин бодож, энхрийлэв. Самгин өөрийгөө бусдаас хамаагүй илүү дээр гэж үзэхдээ хааяа бусдад уудам сэтгэлээр хандах дур нь хүрдэг байжээ. Тийм үедээ Никоноватай их л эелдгээр үг ярилцах бөгөөд тэр ч байтугай цаадхыгаа илэн далангүй яриулах гэж оролддог байв. Энэ хүслийг Самгинд хэдийгээр Варвара төрүүлдэг боловч өөрөө тэр шинэ танилтай үг ярих нь найрсаг мөртөө цаанаа л нэг сонжих гэсэн байдал илэрдэг ажээ. «Яагаад тэгдэг вэ?» гэж Климийг асуухад

	— Сонин юм! Энэ хүүхэнд зөвхөн ганц биедээ нандигнан хадгалж явдаг нэг харанхуй юм байна. Нүдэнд нь дандаа оч гялалзаж байдаг болов гэжээ.

	Үнэхээр Самгин Никоноватай урьд уулзаж явсан тухайгаа ярьж байхдаа тийм оч гялалзаж байхыг олж харсан ажээ.

	— Та бид чинь хэдийний танил шүү дээ гэж Климийн хэлэхэд Никонова юу гэнэ гэсэн шиг дуугүй харжээ. Нүдний нь цагаан дотор яльгүй үнс цацаж орхисон мэт боровтор харагдаж хүүхэн харааны нь гүн цэнхэр туяаг баахан өнгө дарж байх мэт харагджээ.

	— Та санахгүй байна уу? гээд таныг би анх зуслан дээр харсан, тэгэхэд та «Ардын үзэлтэн» хүмүүс баривчлагдсан тухай Лютовт хэлэхээр очсон шүү дээ гэж тоочин ярихад Никонова сая толгой дохиж

	— Тийм. Тэгэхэд би бүр жаахан охин байсан юм. Удалгүй намайг ч баривчилсан гэжээ. Клим бас та шинэ хаан ирэх өдөр Лютовынд үдийн хоолон дээр байсан, дараа нэг гуанзанд захиа уншаад сууж байсан гэж сануулан ярьтал

	— Би таныг ер ажаагүй шүү гэж тун ч хайхрамжгүй өгүүлээд нэг ном авч эргүүлэн суухад энэ хүүхэн надад нэн ч эелдэг биш байх чинь гэж Клим бодож суужээ.

	— Та лав, нууц байдалд байснаас намайг төдий олон удаа ажиж мэдээгүй биз? гэж Самгины асуухад нөгөө хүүхэн барьж байсан номын дээгүүр харж аанай дурамжхан инээвхийлжээ.

	— Намайг харгис цагдаад туугдаад явж байхад та таньсан шүү дээ. Санаж байна уу?

	Ингэж асуухад хүүхний харц илэрхий бүдгэрээд нүд нь чичирхийлэн хүүхэн хараа томроод хурц хөх оч гялалзах шиг болжээ. Никонова үзтэл сэргэж, царай байдал аятай сайхан болж

	— Байзнаарай, хаана тэр билээ? гэхэд нь Клим уг гудамжийг нэрлэж мушилзан инээж

	— Өглөөний дөрвөн цаг болж байсан, таныг нэг хүн гаргаж өгсөн гэж сануулав. Никонова

	— Үгүй! гэж мөн инээв. Чингээд номоор нүүрээ таглаад суухад нь зөвхөн нүд нь ил, онц тод гялалзаж байхыг Самгин олж харжээ. Даруй босож явахыг завдсан мэт өндийж суухад нь Самгин

	— Юу үгүй гэж? Би дуулсан... гэхэд

	— Юу?

	— Тэр хүн танд бушуу яваарай гэж хэлж байсан шүү дээ... 

	Никонова барьж байсан номоо диваан дээр чулуудаж сэлүүр алдаж дал мөрөө хавчаад

	— Намайг үдэж гаргасан биш, хаалга тайлж өгсөн юм гэж залруулан хэлээд, — Түүнийг би санаж байна. Би таньдаг айлд хоноод өглөө эрт босох ажилтай байсан юм. Тэр чинь миний найз нөхдийнх гэж уруулаа долоож, — Харамсалтай нь тэднийх одоо хөдөө нүүчихсэн. Тэгэхэд таныг тууж явсан юм уу? Мэдэхгүй, би таниагүй... Нэг оюутныг л тууж явсан гэж бодсон, тийм явдал бол нэлээн ердийн юм шүү дээ... гэжээ.

	— Та намайг таних шиг болсон гэж Самгин тулгав.

	— Үгүй, таниагүй шүү. Ер би хүний царайг тогтоохдоо муу, бас нэлээн сандарч явсан биз гэжээ.

	Никоновын нүдний гал бөхөж, нөгөө номоо дахин шүүрэн аваад гунигтайяа ширтэн тонгойв. Самгин хуруугаар бөмбөрдөж суухдаа

	«Энэ хүүхэн сэтгэлдээ нэг юм агуулан явдаг гэж Варвара үнэн хэлсэн байна» гэж бодож суужээ.

	Гэвч тэр ярианаас Самгинд төрсөн аягүй сэтгэгдэл мартагдаж, ер Никоновын тухай бодох завгүй болжээ. Оюутны хөдөлгөөн ихээр өрнөж байсан үе тул ямар нэг дэмий юманд холбогдчихгүйн тул маш болгоомжтой явах хэрэгтэй байжээ. Тэр үес томоотой хүний дүр үзүүлэн яваад ч нэмэргүй, тэр хөдөлгөөнийг зохион байгуулагчид Самгиныг мөнөөхөн «Ирээдүйн түшмэдэд иргэний сэтгэмж олгох амьд чухал их үйл хэрэгт» татан оруулах гэж шургуу оролдох бүлгээ. Энэ үгийг бүр Петербургт байхад танилцсан Попов гэгч ээрүү цоохор хүн итгүүлэн хэлдэг байжээ. Попов бол өөрийн биеийг тэр үйл хэрэгт бүрэн зориулсан бололтой харагддаг билээ. Оюутны хөдөлгөөн бол ажилчин ангийн эрх ашигт харш хөрөнгөтний юм, ажилчны хөдөлгөөнд туслах замд орогтун гэсэн цаг үеийн зорилтоос залуучуудыг зайлуулж буй гэж Самгины ярихад Попов

	— Бү-бүх оюутныг үйлдд-вэрт оч гэж хөө-өж болохгүй шүү, чөтгөр а-ав гэж хэлэн хэдэн тасархай үг хэлнэ.

	Гэвч тэр чухал биш. Попов Москвад хоёр нэг хоног үзэгдэж, ярих гэж тургиж байгаад алга болно. Самгины хувьд хамгийн чухал юм бол Варварын зан авир байв. Тэрээр Варваратай хамт байж нэлээн дасжээ. Варвара Анфимьевна хоёр Самгиныг ихэд асран бөөцийлөх бүлгээ. Самгин ч аятай тохитой байр олов гэж ихэд үнэлнэ. Гэтэл Варвара хэдэн өдөр урьдынхаасаа шал ондоо маш унтуурхаг болов. Царай цонхийгоод, мартаж санах нь ихдэж, нэг онц бэрх асуудал шийдэн ядаж байгаа мэт үргэлж жигтэй санаашрангуй, диваан дээр суух буюу хажуулдан хэвтэж байхдаа нүдээ аниад ямар нэг чимээ чагнаж байх шиг санагдана. Самгиныг энхрийлж янаглах нь ховордоод янаглавч тийм ч шунаг биш, болгоомжтой энхрийлнэ. Санамсаргүй байтал нэг тийш алга болж, үдийн хоол, үдшийн ундандаа дандаа хожимддог болжээ. Юу болов? гэж Самгин асуухаас зүрхшээнэ. Юу гэвэл ер бусын хачин эвгүй үг дуулах болов уу гэж эмээх ажгуу. Тэгж асуухаас эмээдгийн бас нэг шалтгаан бол Варвара Лидаг бодвол хуял хурьцлын сэдвээр цэцэрхэх нь үгүй. Энэ бол ашигтай. Гэтэл одоо «Янаг амрагийн элдэв гоё үг» ярих дуртай болсон байж магадгүй гэж Самгин хардан боддог болжээ. Самгин ер нь Варваратай «Янагийн тухай», «сэтгэлийн яриа» ярих нь туйлын зохимжгүй хэрэг гэж бодох тул тийм үг ярих дургүй байжээ. Варваратай амрагийн холбоотой байхад хэдий аятайхан боловч энэ нь тийм ч удаан, тийм ч бат биш болов уу гэж Самгин нотод итгэж байжээ. Өөрийн талаар хэзээ нэгэн цагт яримаар дур хүрэх юм бол Варварад ярихгүй, түүнээс илүү ухаантай, сэтгэлийн нарийн юм мэдрэн чадах ондоо эмд ярина гэж бодож явдаг байжээ. Хожим нэгэн цагт ер бусын ондоо хүүхэнтэй учирч, Лидатай явахын өмнө хүсэн мөрөөддөг байсан тэрхүү хайр дурлал гэдгийг олж амсах биз гэдэгт Самгин эргэлздэггүй байжээ.

	Варвараг ажиглаад байхад ааш нь ондоо болж, Климийн сэтгэлийг улам түгшүүлэх болсон тул «Энэ маань шинэ амрагтай болох санаатай биш байгаа» гэж бодох болж, Варвараас сална гэдэг надад ямар эвгүй байх бол төсөөлөн бодох гэж оролдох болжээ.

	Гэтэл энэ бүх явдал огт санамсаргүй ондоогоор төгсжээ. Хаврын дунд сарын нэг хүйтэн өдөр Самгин уйтгартай лекц сонсож, бороо салхинд явж сэтгэл маш тавгүй харьж ирээд хувцсаа тайлж байтал хоолны өрөөнд

	— Тэд тэнд есүүлээ буй. Ад албан шиг өрвийсөн царайтай, ухаан солиотой болов уу гэмээр нэг нөхөр үргэлж утгагүй шүлэг зохиож суух юм гэж Умзадын бүдүүн дуу гарчээ.

	Климийн ороход Варвара том ноосон алчуур нөмрөөд диваан дээр хажуулдаж, шал нойрмог нүдээр харж, уруулаа чимээгүй хөдөлгөж байв. Умзад мөн үг дуугарсан ч үгүй, боссон ч үгүй Самгинтай гар барив. Тэрээр зузаан цэмбэн хүрэм дээгүүр суран бүс бүслээд урт түрийтэй савхи өмссөн нь анчин хүнтэй адилхан харагдана. Мөнөөхөн гурван салаа сахлаа дахин тавьж, үсээ урт ургуулсан агаад үс нь ихэд цайжээ. Царай зүс тураад аанай олонх орос, суздаль хүний царайтай болжээ. Шавар шавхай болсон гуталтай урт хөлөө сандлын доогуур нугалан суусныг харахад сандал дээр сууж байгаа биш, өвдгөөрөө сөхрөөд байгаа юм шиг харагдана.

	— Хаанаас ирэв? гэж Самгиныг асуухад

	— Хүрээд л ирлээ... гэж их л дурамжхан, ер найрсаг бишээр хариулжээ.

	— Шилний үйлдвэрт ажил хийж байна уу?

	— Тэнцсэнгүй, би сэтгэлийн өвчинтэй болсон шүү дээ гэж их л уруу дуугарчээ.,

	— Та сайхан ярьж байна гэж Варвара санаа алдахад

	— Сайхан ярьж олон хүн чадна. Харин зөв ярих хэрэгтэй гэж Умзад хацраа төмбийлгөж, сахал үсээ арзайтал тургиад, — Тэд тэнд намайг маргаандаа татан оруулж их зовоож байлаа. «Эдийн шунал биеийг алжаадагтай адил үгийн шунал сэтгэлийг алжаана» гэж байдаг. Би чинь Христосын номд итгэдэг мөртөө социалистуудын үзэлд орчлоо шүү дээ. Хүнийг хайрлахгүйгээр ганц гайхамшгаар юм болохгүй шүү гэлээ.

	Цонхны шил дээр борооны дусал тогших нь хүүхэд хуруугаар цохиж буй мэт сонстож байв. Яндан дотор салхин хүнгэнэнэ. Самгины гэдэс өлсөж, Умзадын яриа уйтгартай санагдана. Умзад ширээний доогуур харж 

	— Энэ дэлхийн хамгийн гайхамшиг бол хайр энэрэл юм. Яагаад гэвэл, хүн бид биеэ хайрлах ямар ч учиргүй байтал хайрлан үзнэ. Одоо чинь олон хүн өөрийн тусыг бодолгүйгээр хүнийг сайхан хайрлаж сурсан байна шүү гэж яриад ханиалгаж, өврөөс бөөрөнхийлж базсан том алчуур гаргаж дотор нь нулимаад базаж өвдгөө дэлдэж байгаад

	— Гэтэл тэд Христосын сургаалыг үгүйсгэж, бидний хайр энэрэл бол шинжлэх ухааны үндэстэй, бас тэгээд бат бөх юм гэж ярих нь бий. Гэтэл тэр нь тийм ч өргөн биш, тийм ч тод биш шүү гэхэд нь

	— Та хэнийг яриад байна даа? гэж Самгин асуув. Умзад Климийг харалгүйгээр

	— Арга бачтайгаар цэцэрхдэг та нарыг л хэлж байна. Би оюун сэтгэлийн хувьд та нараас салаад одоо өөрийн замаар ороод явна. Христосыг, түүний ёс хуулийг хүмүүсийн дунд түгээн явна гэжээ.

	— Та цай уухгүй юу? гэж Самгины асуухад ухаарсангүй бололтой харж

	— Юу гэнэ ээ? гэв.

	— Цай уухгүй юу?

	— Уухгүй гэж ууртайяа хэлээд ширээний дороос урт хөлөө арайхан татаж босонгуут гуйвганан Варварад хандаж, — Та тэгвэл Любовь Антоновнад их болгоомжтой бичнэ биз дээ. Хаврын адаг сарын шинэдээр би тийш явна гэв. Варвара босож

	— Танд замын зардал хэрэгтэй юү? гэсэнд

	— Хэрэггүй. Харин тэр Залуу хүний талаар битгий мартаарай гэв.

	— Мартахгүй ээ. Тэр чинь Кумов бил үү?

	— Павел Кумов гэдэг юм. За баяртай гэж тонгойн ёслоод Климтэй ч, Варваратай ч гар барьсангүй гарч оджээ.

	— Чи цай уу гэж их эвгүй хэллээ шүү гэж Варвара зөөлөн хэлсэн авч Самгин хариу хэлсэнгүй гал тогоонд очиж хоол захихаар явжээ. Буцаад орж ирэхэд нь Варвара дивааны буланд өвдөг дээрээ эрүүгээ тавиад атийн сууж

	— Умзад хайр энэрлийн тухай гайхалтай ярилаа гэв.

	Варвара ингэж хэлэхдээ хэдий санаашрангуй аяархан хэлсэн авч тэр хэлсэн үгэнд нь зэмлэсэн буюу өдсөн аялгуу сонсогджээ. Самгин цонхон дээр очиж буруу харж зогсоод

	— Энэ тухай яриа бол... гэснээ цонхны шилийг хумсаар тогшиж байгаад

	— Шал хэрэггүй учраас ямагт гайхмаар байдаг гэж багш хүн адил сурган өгүүлэв. 

	Гадаа салхи хортой муу үг хэлэх мэт исгэрэн шуугьж байв. Тэр нь өвлийн догшин цасан шуурганы хүч чадалгүй болсон удам авай.

	— Умзад мэтийн тархи нь эргэсэн хүмүүс, ер эсэргүүцэл тэмцэл хоёрыг үндэс болгосон энэ дэлхийн үлгэрчин, элэг нимгэн хүмүүст орох байр байхгүй гэдгийг зөвшөөрөн хүлээх чадалгүй аймхай, зусар бялдууч улс л тийм юм ярьж явдаг юм.

	— Байхгүй гэж Варварын дагаж хэлэхэд «Энэ асууж байна уу, эсэргүүцэж байна уу?» гэж Самгин боджээ. Ард нь аяга таваг хангинаж, Анфимьевна авгай шал доргитол хүнд чанга алхсаар орж ирэхийг мэдэвч хоол идэх дур сонирхол нь нэгэнт алдарсан байжээ. Самгин буруу харж зогссон хэвээр яаралгүй, барилгачин хүн тоосго өрөх адил үгээ өрж, хооронд нь сайн авцалдуулан бодож байгаад

	—Эрс тэс хоёрыг эвлэрүүлэх гэдэг үл гүйцэлдэх үзэлтний санаанаас зохиосон тэрхүү хүнийг энэрэн хайрлах гэдэг бол ичгүүргүй романтик хүмүүсийн сангаас авсан хайрлах эмсийг янаглан энхрийлэх гэдгийн нэгэн адил... гэж ярьж байгаад чагнавал Варвара диваанаас босож ширээнээ очих шиг болоход нь одоо хоолоо ид гэж дуудах вий гэж бодон цааш ярьж байтал

	— Та хэнтэй яриад байна аа? гэж Анфимьевна авгайн зугаатай дуу гарахад эргэж харвал Варвара алга байжээ. Самгин ширээнээ суугаад түүний орж ирэхийг хүлээх зуур хөмсгөө атируулж, хутга сэрээгээр оролдон хангинуулж суухдаа, «Варвара яагаад ингэж тумархдаг болов?» гэж бодож байснаа өрөөг шагайж

	— Хоол болсон шүү гэсэнд

	— Би хоол идэхгүй гэжээ.

	— Бие чинь муу байна уу?

	— Жаахан тааруухан байна.

	Самгин ганцаараа хоолоо идээд өрөөндөө орж хэвтэнгүүт Брюсовын шүлгийн ном авав. Энэ зохиолчийн шүлгийг Самгин нийгмийн эсрэг чанартай гэж гаднаа илт үгүйсгэх боловч шүлгийн хүйтэн хурц үгэнд дотроо их л дуртай билээ. Тэр номыг харж хэвтсээр зүүрмэглэж, ер Варвара юу хийж байна гэж үзэхээр очтол хэдийн гараад явсан байлаа.

	Борооны өлбөн адил жижигхэн дусал цонхны шилийг шавшиж байхыг Самгин хараад «Балай юм!» гэж бодов. Байшинд хүйт оргих тул Анфимьевна дээр очиж өрөөгөө галлаж өгөхийг гуйгаад буцаж ширээнээ суугаад «Нутгийн чуулга»-ын тухай Сергеевичийн номыг шүлтэн уншив. Уг нь энэ номд маш дургүй билээ. Тэр номыг зохиогч Москвагийн улсын төрийн өвөрмөц байгууллыг үгүйсгэдгийн учир тийнхүү дургүй ажээ. Гадаа салхин шуугьж, зууханд гал дүрэлзэн, хуульч түүхчийн нотолгоо онцын чансаатай биш санагдаад нэг л тавлаг тохитой байтал гэнэт энэхүү тохилог байдлаа мөд орхиж, нөгөө хуучин тавилтай өрөөндөө буцаж нүүж магадгүй биш үү гэсэн санаа төрж сэтгэлийг нь түгшүүлжээ. Самгин босож зуухны аманд сандлаа дөхүүлээд нүдний шилээ авч хуруундаа өлгөж эргүүлэн, сахлаа чимхлэн бодлого болж суув.

	«Би Варваратай хэтэрхий хүйтэн ёсорхуу хандах юм даа. Энэ хүүхэн үнэндээ Лидагаас их амар хүүхэн шүү» гэж бодож суув.

	Зууханд түлсэн түлээ шатаж улаан ягаан цог болж, захаасаа бор чандруунд дарагдан байв. Варварын тухай бодож суухад салхи шуугих, гал бадрах аясаар бас:

	 

	Хоосон сэтгэлийн хувьд 

	Итгэлийн ачаа чухал шүү! 

	Муур болгон шөнө бор 

	Хүүхэн болгон шөнө сайхан!

	 

	гэж Гогины дуулсан нэг дууны үг санаанд нь орж байжээ.

	Хэрэв Варвара гэртээ байсан бол эрхлүүлж байхад сайхан сан! Хөхийг нь үнсэхээр инээдтэй татганадаг шүү. Тэгээд бас нялх хүүхэд эрүүл нойрондоо яраглаж байгаа шиг гийнана. Харин тэр Гогин бол их хурц ухаантай мэхч хүн юм. «Хоосон сэтгэлийн хувьд итгэлийн ачаа чухал» гэж муугүй хэлсэн байна шүү. Варвара лав тэднийд очсон биз. Гогин мэтийн хүмүүсийг хувьсгалчдад тусал гэж юу албадна вэ? Наадам, шунал амьдралын гуниг албадна уу? Тургенев, Некрасов нар анд явдаг байсан учраас Катин зохиолч ан хийдэг үйлчинд үсчин хэрэгтэй байдагчлан Гогин маягтай баян авгай нарт их нэртэй байдаг биз.

	«Би ер хардаж байгаа биш үү?» гэж Самгин бодохдоо ханын цаг руу ууртайхан харав. Оройн найман цаг болж байв. Варвара дөрвөн цагт явсан ажээ. Самгин нэг англи роман уншсанаа санав. Тэр романы баатар болох шулуун цагаан санаатай нэг эр эхнэрийнхээ сэтгэл хувирсныг мэдээд Клим шиг ингэж задгай галын дэргэд цогийг ширтэн суухдаа, эхнэр маань хүрээд ирэхээр яадаг билээ, түүний бүх явдлыг нэгд нэггүй мэдсэнээ яаж нуудаг билээ гэж сэтгэлийн зовлон эдлэн суутал жаргалтай эхнэр нь ороод ирэхээр хөөж орхисон юм байжээ. Самгин санаа алдаж, хоолны өрөөнд орж, харанхуйн дунд хэсэг зогсож байснаа дэнлүү асааж Варварын өрөөнд оров. Варвара зангаа хувилгасан учир шалтгаанаа бичсэн захиа зурвас орхисон байж магадгүй гэж бодсон ажээ. Гэтэл тийм захиа байсангүй. Туурганд өлгөсөн mademoiselle Клерон, Марс, Жюдик, бас бус олон эмэгтэйн хөрөг Самгиныг ширтэж байжээ. Самгин дэнлүүгээ дээр өргөж тэднийг гэрэлтүүлэн харвал өнөөдөр тэд цөм урьдынхаасаа ихэд шалиг завхай харагджээ. Тэнд хаадтай явдаг Диана Пуатье авьяас билигт хүмүүстэй явдаг Аврора Дюдеван нар байв.

	Самгин хоолны өрөөнд буцаж ороод диваан дээр хэвтэж чимээ чагнавал, гадаа бороо намдаад салхин цонхны шилийг зөөлөн илж, хот шуугьж, цаг найм цохив. Есөн цаг хүртэл цаг ердөө өнгөрч өгөхгүй, урьд үзэж өнгөрүүлсэн бүхий л явдал нь дурсан санагдаж ирэхэд мөнөөхөн би бол онцгой өвөрмөц хүн, энэ учраас ийнхүү ганцаардан суудаг гэж боддог бодол нь хүртэл түүний сэтгэлд орж ирнэ. Гэвч өөрийгөө тэгж үнэлэхдээ бахдан бардамнадаг байсан бол тэр нь энэ удаа ердөө дурсамжийн төдий хэрэггүй юм шиг санагдан байжээ.

	Варвара шөнийн арван нэгэн цагаас хойш ирэв. Түүний шатаар өгсөх хөлийн чимээг дуулаад Самгин үүд тайлж өгчээ. Варвара орж ирээд хувцсаа ч тайлсангүй, үг ч дуугарсангүй шууд өрөө рүүгээ энд тэнд гишгэн гараа хий савчуулахыг нь харж үүдний өрөөнд хэсэг зогсон өөрийгөө доромжлуулсан мэт болов.

	«Энэ архи уужээ. Тэгэхээр зайлшгүй...” гэж Самгин бодов.

	Клим нударга зангидан халаасандаа хийгээд хоолны өрөөн дундуур хэдэн мөч ууртай хүнд чанга алхлан явахдаа Варварад хэлэх үгээ зэхэж байв.

	Гэвч «Өнөөдөр хэлэхгүй. Варвара өнөөдөр юм ойлгох янз алга» гэж тэр бодов.

	Варварын өрөөнд огт чимээгүй таг харанхуй.

	«Гэтэл гэгээ ч гаргаж чадахгүй болчихжээ. Гэрэл гаргах гээд гал тавьчихаж магадгүй шүү дээ» гэж Самгин бодов.

	Чингээд дэнлүү авч хөмсгөө үрчийлгэн үүдэнд нь очиж гэрэлтүүлэн харвал дэнлүүний гэрэл толинд тусаж түүний дотор бараг танихааргүй муухай урт бор нүүр харагдана. Нүдний нь оронд хоёр харанхуй хонхорхой үзэгдээд бас амаа хашхирч буй мэт ангайлгасан нь гурав дахь хар нүх болж харагдана. Варвара гараараа сандлын түшлэгээс бариад толгой гэдийлгэн сууж байхад эрүү нь дагжин чичирч байв.

	— Чи яав? гэж Самгин дэнлүүгээ ширээн дээр тавив.

	— Хувцас тайлалцаад өгөөч. Үүдээ хаа.. гэж Варвара хэржигнэн өгүүлэв. Ямар нэг огт дуулаагүй жигтэй чимээ чагнаж байсан шиг нүдээ жигтэй их болгоод харж байхыг үзвэл нүдэнд нь нэг л өнгөгүй хачин гэгээ татжээ. Уруул нь омголтсон шиг харагдана. Самгин дээл, малгайг тайлж байх завсар сэтгэл түгшиж

	— Энэ юу болж байна? гэхэд

	— Халуураад гэж Варвара хэлээд гэдэс рүүгээ цохиулсан мэт жигтэй эвхэрч ор луугаа сэмхэн дөхөв. Түүнийг хараад Клим айж

	— Ойчсон уу? Бэртсэн үү? гэв. Варвара орондоо орж хэвтээд гараа чанга атгаж биеийн дагуу сул тавиад шүдээ хавирч

	— Миний пальтоны халааснаас нунтаг эм аваад аль. Ус авчир. Үүдээ хаа... гээд сүүрс алдаж

	— Ээ, тэнгэр минь.. гэж ёолж байв. Клим пальтог нь авч сэгсрэн үзэх зуур

	— Юун эм бэ? Эмч дуудах хэрэгтэй.. Чи хордов уу? гэж амандаа үглэнэ.

	— Чимээгүй. Үүнийг харга гэдэг... гэж нүдээ аньж шивгэнэн,

	— Би хүүхдээ авхуулаад ирлээ. Хаалгаа хаа. Анфимьевна мэдчих вий... тэгвэл их ичгэвтэр юм болно гэжээ. Самгин энэ үгийг дуулаад балартан алмайрч гараа сул унжуулсанд барьж байсан пальто газар унаж хөлд нь орооцолдов. Аяганд ус хийж, нөгөө эмийн хамт өгөхдөө толгой дээр нь бөхийж

	— Чи надад хэлэлгүйгээр юунд ингэв? Энэ чинь их аюултай, үхэж ч болно. Ер юу болох байсан бэ, бодооч! Аймаар юм гэв.

	Ингэж хэлэхдээ, үгээ олж хэлж чадахгүй байгаагаа Самгин мэдэж байжээ. Варвара гарыг нь барьж халуун хацартаа наалдуулаад

	— Хонгор минь, чи гарч бай. Битгий айгаарай... Гурван сар болсон хүүхэд авхуулахад тийм ч аюултай биш гэж шүдээ дагжуулж, — Би одоо тайчих минь. Чи ус аваад ир. Халуун тогоо аваад ир. Харин Анфимьевнаг бүү сэрээгээрэй... муухай юм болно шүү гэжээ.

	Гар дээр нь нулимс дусахыг Клим мэдэв. Варварын нүд жигтэй бүлтгэнэн аяганаас бүлтрэн гарах гэж байх шиг санагдана. Самгин хоолны харанхуй өрөөнд орж халуун тогоо авчирч Варварын орны хажууд тавив. Халуун тогоо тийм ч тас хөрөөгүй байжээ. Чингээд гарч мөн хоолны өрөөний үүдэнд суугаад, «Варвара юунд ингэв? Хэрэв энэ хүүхэн үхэх юм бол надад муухай юм болно» гэж бодов.

	Гэвч бас л хар аяндаа өөрийн тухай бодож суугаагаа тэр ойлгов. Тийнхүү арчаагүй үхээнц доройгоо мэдэхдээ аймшигтай, зовуурьтай байжээ. Самгин ердийн ойлгомжтой бодлоос салахдаа Варвара ямар учир шалтгаанаар ийм явдалд хүрснийг мэдээгүй боловч түүнийг зөн билгээр дотроо сайшааж байжээ.

	«Үүнийг шийдэхэд зориг хэрэгтэй шүү» гэж бодохдоо Варварын тухай шал ондоо санаа бодол төрж байжээ.

	Самгин чагнавал Варвара гутлаа тайлаад тасалгааны дотуур сэмхэн сэмхэн явж байхад тэр тасалгааны дотор буй бүх юм мөн хамт хөдөлж байх шиг санагдаж байжээ.

	Намхан шүүгээний нүд чахран нээгдэх, юм хайчлах, даавуу урах, сандал унах, халуун тогооноос ус гоожуулах чимээ гарна. Клим хүрмийнхээ товчийг мушгилсаар даруй тастаж халаасандаа хийв. Ямар ч хэрэгцээгүй байтал алчуураа гаргаж туг дарцаг шиг дэрвүүлэн гүвж нүүрээ арчина. Тасалгаанд харанхуй, гадаа ч тас харанхуй, гадаа гудамжны харанхуй цонхны шил няц дарж тасалгааны дотор хүйтэн урсгал болон орж ирэх гэж байх шиг санагдаж байжээ.

	Самгин тонгойж толгойгоо тэврээд найгалзан суухдаа

	— Ямар балай юм бэ! Ямар муухай хэрэг вэ! Одоо юу болдог бол? гэж ганцаар бараг чанга ярьж байжээ.

	Варвара өрөөнөөс шагайж

	— Нааш ир гэж дууджээ.

	Самгин түдгэлзсээр оров. Варвара хэдийн орондоо ороод хэвтэж байв. Дээшээ хараад хэвтэж буйг үзвэл хацар нь хонхойгоод хамар нь хурц шовх болж, саяхан хэдэн минутын өмнө эвхэрч атийсан жижигхэн харагдаж байсан бол одоо жигтэй урт сунаж, хавтгай болчхоод хэвтэж байж. Царай нь аймаар ширүүн болчихсон байжээ. Самгин түүний орны хажууд сандал тавьж суугаад мөр гарыг нь илэн таалж

	— Аймаар, аймшигтай хэрэг болж байна. Надад хэлэх хэрэгтэй байсан шүү дээ. Би бол тийм мангуу амьтан биш шүү дээ. Хүүхэд ер яах вэ дээ? Ингэж байж амь нас, эрүүл мэндээ хөнөөж болно гэж шивгэнэвч энэ нь нэг л ондоо хүний үг шиг санагдаж байжээ.

	Самгин энэхэн үед гомдмоор арга барагдахын хамт бас энэ танихгүй юм шиг хүүхний өмнө буруутайгаа ухамсарлаж байжээ. Варварын арзайж сэгсийсэн үс, хөлс бурзайсан дух, тэрхүү духны дор хүнхийж харагдах халуун цогтой нүдийг Самгин духаараа эмээн ажиж харвал, нүд нь бөхөж буй нүүрсний дээгүүр сүүлчийн хөхөмдөг дөл үл мэдэг өрвөлзөн байдагтай чанар адил харагджээ.

	— Эмч хэрэгтэй, Варя. Би айж байна. Ямар ухаан бодолгүй юм болов гэж шивгэнэн хэлээд тэр үг нь өөрт нь их л өрөвдөлтэй сонсогдсон тул

	— Ухаан бодолгүй юм. Ингэж ярвиг болгох хэрэг юу гэж дахин шивгэнэхдээ Самгин тэссэнгүй уйлжээ. Хэдийгээр мэлмэртэл уйлаагүй ч гэсэн нулимс нь бүрхээд харж болохгүй болохоор Варварын хөлийн тус хөнжилд нүүрээ дарж нуугдуулжээ. Самгин ер том болсноос хойш анх удаа уйлж байгаа нь энэ. Энэ нь ичгэвтэр боловч сайн. Юу гэвэл тэрхүү нулимсны цаана Самгины мэдээгүй явсан хүн илэрчээ. Таних ч юм шиг, танихгүй ч юм шиг энэ эмэгтэйд улам дотно болох сэтгэл оргилон иржээ. Варвара халуун гараар Самгины шилэн хүзүүг илж

	— Баярлалаа, хонгор минь. Чиний нүдний нулимсыг үзэхэд чи сайн хүн юм. Чи бүү айгаарай. Энэ аюултай биш... гэж хуруугаа Климийн үсэнд улам лав шургуулж, хүзүү, хацрыг улам чанга илж

	— Би чамайгаа л амар тайван байлгах гэсэн юм. Чи бол.. их том хүн, ер бусын хүн. Хүүхэдгүй эхнэрийг бодвол хүүхэдтэй эхнэр хар амиа илүү ихээр боддог юм, чи ойлгож байна уу? гэхэд нь Самгин

	— Тийм юм битгий ярь. Бие чинь тун их өвдөж байна уу? гэжээ.

	— Өвдөөгүй... гэвч би их ядарч байна. Хайрт минь, чи л надад хайртай болбол энэ юу ч биш. Чи одоо надад хайртай болно гэж би мэдэж байна, тийм үү?

	— Тийм.

	— Хэрэв би чамаас асуусан бол чи ингүүлэхгүй байсан биз?

	— Тэгэлгүй яах вэ гэж Самгин тэргүүнээ өргөөд, — Ингүүлэхгүй байсан. Тийм осолтой юм байх уу! Тэгээд хүүхэд гэдэг чинь юу юм? Зүй ёсны юм шүү дээ гэжээ.

	Самгин хэдийгээр шивгэнэн ярьсан авч өөрийнхөө үгийг илүү сайн сонсох шиг болжээ. Хэрэв чанга ярьсан бол..

	Варвара их л дороос санаа алдаад

	— Хөлийг минь нэг юмаар хучаач. Намайг унаад гэмтжээ гэж Анфимьевнад хэлээрэй. Гогиныхныг ирэхэд ч тэгж хэлээрэй. Миний цустай даавууг ирж аваарай гэж би нэг эх баригчид гуйсан, маргааш ирнэ... гэв.

	Варвара дэмийрч эхлэх шиг болов. Чингээд гэнэт таг дуугүй болов. Тэр хүүхэн гараад явчихсан юм шиг хачин болж, Самгин ч дахин айдас хүрч эхэлжээ. Варварын шөвгөр царайг ширтэн, амьсгааг нь чагнан хэсэг суугаад хаалгыг онгорхой орхиж хоолны өрөөнд оржээ.

	Цонхны нүдээр хавирган сар хэсэг гүн цэнхэр хилэн дээр хатгаж орхисон хатгамал мэт харагдаж байжээ. Самгин гараа алдлан зогсоод сарыг ширтэж, саяын санаж бодсоноо дахин сүрдэн хянаж, «Юм бүхэн ийм байдаг уу?» гэж боджээ.

	Гэвч энэ нь юманд үл итгэж сурсных, тэрнээс биш энэ шөнийн хувьд Климийн санаа сэтгэл үнэндээ сайхан, баяртай байгааг тэрээр даруй ойлгожээ.

	«Варвара надад үнэхээр хайртай юм байна. Би түүнд их шударга биш зан гаргаж байжээ. Гэвч түүнийг ингэж аминдаа осолтой явдал гаргана гэж хэн мэдэх бил ээ? Баяртай сайхан сэтгэл байдаг нь эргэлзээгүй юм. Би зусланд Лидагийн өмнө өвдөг сөхрөн гуйж байхдаа алдаа гаргасан ч бус, санаанаас зохиосон ч бус. Лидия ч миний сэтгэлийг дуусан хоосолж чадсангүй ажээ» гэж Клим боджээ.

	Алдлан зогссон гар нь цуцаж, халаасандаа хийгээд ширээнээ суув.

	«Варварын ачаар өөрийн нэг шинэ талыг олж харав. Энэ бол үнэлэн үзвэл зохих тал мөн» гэж Клим бас бодов.

	Уйлснаа санахад эвгүй байсан боловч «Хүүхэдтэй бол Варварад үнэндээ түвэг ургах байсан даа. Варвара бол биеэ дааж, аятайхан амарч жаргах дуртай хүн юм. Амьдралд ер амархан дасаж чаддаг сайн..» гэж бас боджээ.

	Чингэсээр ширээ тохойлдон суугаад зүүрмэглэжээ. Нэг мэдвэл Анфимьевна ирээд сэрээж байхад

	— Аяар, Варварын бие муу байна гэжээ.

	— Пээ, юу болов? гэж гэрийн ажилтай тэр эхнэр Климийн дээрээс бөхийж сэрвэгдэн асуугаад, — Тэнгэр өршөө, арай хүүхдээ зулбачхаагүй биз дээ? гэжээ.

	Клим босож нүдний шилийг хааж, эхнэрийн онигор бөгөөд ухаантай нүдийг харав. Анфимьевнагийн царай зэвхийрээд амаа дугариг болгож, ямар нэг үг хашхирах гэж байгаа мэт харагдав.

	— Ямар балай юм бэ! Яагаад..

	Анфимьевна авгай хамраа сарталзуулан

	— Байз, цусны үнэр гарч байна уу даа? гээд Самгиныг хориглож амжихаас өмнө өд шиг хөнгөнөөр Варварын өрөөнд орж явчихжээ. Тэндээс даруй сугаа хавчаад Абалацын эх дагинын бошго үзүүлсний танх адил гараа урагш тоссоор гарч ирэхийг үзвэл, бахим чанга оготор хуруунууд нь арвалзаж, уруул нь чичирхийлэн байв. Анфимьевна

	— Хэрэв чи түүнд тэг гэж хэлсэн бол... би юу гэж хэлэхээ мэдэхгүй байна, уучлаарай! гэж шивгэнээд гараа тоссон хэвээр гал тогооны өрөө рүү гүйн оров. Самгин түүний саяын шивгэнэн хэлсэн үгэнд сүрдэж, бас «чи» гэсэнд нь гомдоод минут хэртэй зогсож байснаа хойноос нь оржээ. Анфимьевна тогооны байшингийн гол төвд өвдгөө тулаад сандал дээр сууж байгаа нь үүрийн бүдэг гэгээнд асар том овор биетэй харагджээ. Түүний толигор хүрэн нүүрийг дагаад нулимсны жижигхэн дуслууд урсаж байв.

	— Би юу ч хэлсэнгүй, Варвара өөрөө шийдсэн хэрэг гэж Самгин аяархан яаран хэлж. Анфимьевна авгайн нойтон нүүр, итгэлгүй харах нүдийг ширтэв. Түүний нүднээс ер бусын жижигхэн нулимс бөмбөрч, цамцны энгэрийн цаанаас цухуйх хөхний нь арьсан дээр дусаж байжээ.

	— Ай ямар балай, ямар маягтай эм бэ! Түүнийг хүүхэдтэй болох нь, би хүүхдийг авч байх нь гэж бодож байлаа даа. Энэ гал тогооны ажлыг орхих сон. Ээ дээ, Клим Иваныч минь, хонгор минь, Та нар ер ёс бусаар аж төрөх улс юм. Би та нартаа хайртай юм. Гэтэл та нар ёс бусаар аашлах юм гээд босож их л асрангуйгаар

	— Энэ шөнө унтсангүй юу даа? гэхэд нь Самгины сэтгэл гэнэт хөдлөн согтсон мэт авгайн гарыг шүүрэн барьж

	— Би таны гарыг атгамаар дур хүрч байна. Би таныг ихэд хүндэлдэг шүү гэсэнд Анфимьевна авгай

	— Гар барихад яах ч юм билээ дээ гэж хүнд жингийн лут гараараа Климийг тэвэрч элгэндээ наалдуулаад

	— Ай даа, хүүхэд минь, хүүхэд минь! Та нар тэнгэр бурхнаас гаж улс юм даа! гэжээ.

	Клим Самгин нүүр гарыг угааж, өрөөндөө ороод ганцаар мушилзан инээж, «Би ер хөгийн загнаж байна аа даа» гэж бодов.

	Гэвч бусад хэний ч чадахгүй хөгийн зан гаргаж чаддагтаа баярлах сэтгэл төрж байжээ.

	Климийн хувьд гайхамшигт өдрүүд ирэв. Юм бүхэн аятай сайхан санагдаж, өөрөө ч гэсэн уянгын сэтгэлээр хөвөлзөн ер бусын таатай байжээ. Хүн болгонтой шинээр, эелдэг зөөлөн үг яримаар санагдаж, Гогина хүүхэнд ер нь дургүй атал энэ удаа тийнхүү дургүйцэж чадсангүй. Гогина хөлөө ачаад Варварын орыг сандайлан, хөлөө гозгонуулан сэргэлэн дуугаар, Сусловын тухай ярьсан нь

	— Би бол яруу илтгэгч, түшмэд, ер дөв дөрвөлжин болтлоо өөлж засуулсан хүмүүсийг үзэж чаддаггүй. Бодлерын шүлгийг цөллөгт суугаа хувьсгалч Якубович Мельшин орчуулах явдалгүй, харин тэр Поль Луи Курьегийн шүлгийг орчуулах ёстой байсан юм гэж Суслов өчигдөр надад итгүүлэн ярилаа! Яана аа! гэв. Клим

	— Яана аа биш, явцуу гэж дуртайяа залруулан, — Ном тавигчид явцуу байх үүрэгтэй... гэв.

	— Түүнийг би мэдэхгүй. Гэвч би хувьсгалын тиймэрхүү хуучин зүтгэлтнийг олныг үзсэн, одоо ч үзэж байна. Тэдний романтик сэтгэл нь алга болж, оронд нь хувийн өчүүхэн атаа хорсол үлджээ. Тэд залуу марксистуудын үгийг хэрхэн ойлгохыг хүсэхгүй байгааг үз л дээ. Чухамхүү хүсэхгүй байна гэж Гогин ярив.

	Варвара алжаасан мэт нүдээ анив. Нүдээ анихад нь цусгүй цул цагаан царай нь аймаар болж ирэхэд Самгин Татьяныг ханцуйнаас угзарч үүд рүү ирмээд босов. Хоолны өрөөнд орсон хойно Татьяна шалгааж, Варвара юунаас ойчсон юм, эмч үзсэн үү, юу гэж байна гэж Самгины хариу хэлэх завгүй дараагаар асууж гарав. Гэтэл Варвара Климийг дуудав. Клим орж хаалгыг түгжсэнд Варвара түүний гарыг барьж хундан цагаахан уруулаар инээмсэглэн

	— Би жаахан ааш гаргаж болох уу? гэжээ. Самгин мөн инээж толгой дохисонд

	— Цаад Танятайгаа битгий олон юм ярь. Их зальтай хүүхэн шүү гэв.

	— Ярихгүй гэж Клим амлан, тангараглах мэт гараа өргөж Варварын үсийг илж

	— Би андуураагүй бол Каприс гэж латинаар харайх дэвхрэх гэсэн үг. Капра гэдэг нь ямаа гэсэн үг юм шүү гэв. Варвараг юм хэлэх нь үү гэж хүлээж байгаад,

	— Чи юу бодов? гэв.

	— Би шударга ёсны тухай бодож байна. Ер ганцхан шударга юм бол хайр дурлал мөн гэж Варвара санаа алдав.

	— Намайг шалгалтаа өгөхөд хоёулаа манай эх дээр очно. Хэрэв чи хүсвэл тэндээ сүмд мөргөж гэрлэнэ. Чи хүсэх үү? гэж Клим гэнэт эрс шийдэмгий ярив.

	Варвара хөдөлсөн үгүй дуугарсан ч үгүй боловч түүний урт сормуусны нь цаана зурвас гэгээ туяарч байхыг Клим олж харжээ.

	— Тэгээд Ока, Ижил мөрнөөр явна. Крым оромз. Тэгэх үү?

	Өвчтэй Варвара дуу алдан өндийж, Климийн гарыг барьж элгэндээ наалдуулаад

	— Ямар ч болов чи намайг ойлгоорой гэв.

	— Хөөрч болохгүй шүү гэж Самгин хэлэхдээ түүний сэтгэлийг хөвөлзүүлэн чадсандаа бас л бардамнаж байжээ.

	Самгин гурван долоо хоносны хойно, «Одоо миний гэрлэсэн бурман сар энэ дээ» гэж боджээ.

	Яагаад ингэж бодов гэвэл, Варвара түргэнээ илаарьшиж, царай гэрэлтэн туяарч зугаатай хөөрхөн болсноор үл барам Климтэй харилцах үгэнд нь улам их асрангуй сэтгэл илэрч байх нь үзэгдэнэ. Тийнхүү асран хайрлах нь өрөвдмөөр тул Самгин

	— Варя чи, гайхмаар ялдам хонгор эх байж чадах байсан шүү гэдэг байжээ.

	Хаврын адаг сарын дундуур Петровскийн цэцэрлэгийн дээгүүр хар турлиах сүрэг сүргээр нисэж, цөөрмийн толь шиг тунгалаг усанд хөх тэнгэр, дарсан чавга адил сэгсгэр үүлс тусаад бүлээн салхи, нарны илчинд моддын навчинд ногоон гал гялалзан байх болов. Варварын нүдэнд мөн тиймэрхүү ногоон гал бадарч байх нь үзэгдэнэ. Варвара бандан суудлаас босож

	— За харья даа. Чи маргааш болтол дөчин найман хуудас юм уншина гэсэн шүү. Чиний дээд сургуулиа дүүргэх гэж байхад би их баяртай юм. Тэгж миний сэтгэл хөдөлдөг бол... гэж үгээ дуусгасангүй санаа алджээ. Чингээд

	— «Баяртай өдөр» гэж Лермонтовын хэлсэн үг юутай сайхан үг вэ! гэв.

	Самгин Варварыг сугадаад цөөрмийн хөвөөгөөр явж байхдаа, Варвара хөх цээживч өмсөж, хээнцэр бүрх малгай тавиад сээтгэнэн ганхаж, хөвөх мэт намуухан алхлан явахыг зүлгэсэн ган адил гялтгар усан дотор тольдон харж явав.

	— Миний бодоход энэ Москвагийн хавар шиг ийм ялдам сайхан хавар хаана ч болдоггүй болов уу. Ер нь би ондоо нутагт сууж үзсэнгүй. Сууя гэж боддог ч үгүй. Би бол энэ Москвад байх их дуртай. Гэтэл ондоо нутгаар явж үүнээс эрхэм сайхан нутаг үзээд Москвагаас илүү дуртай болчих болов уу гэж эмээгээд байх шиг байдаг юм гэж Варвара ярив.

	— Наадах чинь хүүхэд зан гэж Самгин томоотой авч их л эелдэг янаг өгүүлжээ. Самгин ер Варваратай эелдэг янаг ярих дуртай болсон агаад энэ нь өөрийгөө шинэ янзын гэрэлд харах боломжийг өгдөг байжээ.

	— Хүүхэд зан ч мөн л дөө гэж Варвара зөвшөөрөөд хэсэг дуугүй явснаа, — Ер нь хайр дурлал бол... их болгоомж, нандин байдлыг шаарддаг гэж танд бодогддоггүй гэж үү? гэхэд нь Самгин

	— Гэвч сохроор болохгүй гэжээ.

	Түүнээс хойш хэдэн долоо хоногийн хойно Клим Самгин шүүхэд албан хаах болж ганган залуу нутагтаа харьсан байв. Варавка Климийн өөдөөс харж суугаад

	— За тэгээд, өмгөөлөгч болов уу, прокурор болов уу? Аль нь ч болсон би таашаахгүй байна. Ирээдүйд бүхнийг инженер хүн мэдэх болно гэж сөөнгө дуугаар ярьж байв.

	Варавкийн нүүр өөхлөөд хийтэй бөмбөг шиг болж, дотор нь улаан гал гэрэлтэж байх шиг харагдана. Хоёр чих нь согтуу хүнийх шиг хөхрөөд хоёр зураас татсан адил онигор нүдээр Варварыг ширтэнэ. Амталсан боорцог түргэн түргэн ам руугаа чулуудаж, алтан шүд гялалзуулан идэж, содтой усанд усан үзмийн дарс холин ууж байв. Климийн эх Варваратай үг ярьж байх нь мужийн сайдын хэтэрхий сорхог англи эхнэр шиг харагдаж байжээ.

	— Тимофей Степановичийн чармайлтын ачаар манай хот цахилгаан гэрэлтэй болно... гэж Вера Петровна ярьжээ.

	Варвара аягатай цай бариад түүний үгийг ихэд хүндэтгэн чагнах бөгөөд өөрөөр үг ярихыг хүсэвч нөгөө хүнтэйгээ яриа нийлэхгүй байгаа хүн шиг их л хичээл тавин чагнаж байв.

	— Тун аятайхан хот байна гэж Варварын үнэн сэтгэлээс ярихад Варавка хөндлөнгөөс орж

	— Мангуунуудын хот доо. Энэ хотын иргэдийн наян таван хувь нь мангуу дүйрэн, арван хувь нь луйварчин, харин засаг захиргаанаас садаа хийдэггүй сэн бол гурван хувь нь ажил хийж болох ийм л хот доо. Тэгээд бас нэн ухаантайн учраас хэнд ч хэрэггүй юм сэтгэн бодож явдаг улс явахыг нь яана!.. гэж ярьснаа гараа сэгсрээд, Климд хандаж

	— Клим, би чамд ажил өгмөөр байна... гэж хэлэв.

	Клим түүний үгийг чагнан суухдаа, Варварыг ажиглавал Климийн эхтэй үг ярихад түүнд нэлээн амаргүй байгаа бололтой харагдаж байжээ. Вера Петровна ер Варварыг угтахдаа танилцах нь аргагүй хэрэгтэй боловч тэрнээс цааш ашиггүй хүнийг угтдагийн адил угтсан байжээ. Вера Петровна

	— Үгүй чи чинь, Варварыг ногоон нүдтэй гэж захидалдаа бичсэн шүү дээ. Би их гайхаж байлаа. Юу гэвэл гагцхүү үлгэрт гардаг дагинас ногоон нүдтэй байдаг гэж Климийг зэмлэсэн мэт ярьж байснаа

	— Манай жигүүрийн байшинд хүн үхэж буй гэж хэлээд Спивакийн тухай ярив. Түүний ярианд сэжиглэсэн байдал илрэх агаад нэг юм яриад л өтөлж үрчийсэн уруулаа жимийж байв. Климийн эх засал авахгүйгээр ядраад тийнхүү ядарсныхаа төлөө хүн бүхэнд уцаар болсон мэт байв. Гэвч аргагүй л чагнахаас ондоо мөргүйгээр үг ярих тул Варвара дургүй багшийнхаа хичээл заахыг чагнаж буйг гимназийн сурагч шиг чагнаж байв.

	Клим энэ бүхнийг хараад, «Варварад баахан эвгүй байгаа бололтой» гэж бодохын хамт өөрөө ч энэ удаа урьдыг бодвол гэртээ биш, айлд байгаа юм шиг санагджээ.

	Варавка тийнхүү ярьж байснаа

	— Сард зуу, зуун тавин төгрөгийн цалин авна шүү гэж Климийн чихэнд чанга гэгч шивгэнэв.

	Оточ Любомудров цагаа барьсаар орж ирээд ханын цагийг харж

	— Танай цаг найман минут сүүлдэж явна гэв.

	Климтэй мэндлэхдээ өчигдөрхөн харсан буюу ер үргэлж яршиг түвэг болж байдаг хүнтэй уулзсан мэт дурамжхан байв. Варварад ёсорхон тонголзохдоо яагаад ч юм, нүдээ аньжээ. Ширээнээ сууж, Вера Петровна тийш хоосон аяга түлхэхэд Климийн эх отчийг юу гэх бол гэсэн янзтай үрчгэр нүүрийг нь харав.

	— Энэ шөнөөс хэтрэхгүй үхэх болжээ. Харин ч хачин бөх амьтай хүн байна шүү. Уушги нь огтоос байхгүй болоод оронд нь нялцгай юм л байгаа. Тэгээд амьсгалаад байх юм.

	— Авьяасгүй ч гэсэн их юм мэддэг хүн байсан юм сан гэж Климийн эх Варварад ярихад, Любомудров оточ, цайныхаа чихрийг хутгах зуур залруулан

	— Одоохондоо амьд байгаа шүү. Амьд! Оточ бидэнд хачирхдаг юм байдаггүй, гэвч энэ хүн... амар үхнэ. Ондоо байранд нүүхийн дайтай зовохгүй биз. Тархины өрөвсөл эхэлсэн атал ухаан саруул, юмыг бодож сэтгэсээр буй...

	Энэ ярианд нь хүмүүс дургүй байна гэж мэдэв бололтой хүн болгоныг ээлжлэн харж янцаглаад Климд хандаж,

	— За үймээн гаргаж байна уу? Бид ч залуудаа бас л самуун гаргаж байлаа. Тэгээд ямар ч ашиг олсонгүй, харин Орос улс гайхамшигт хүмүүсээ алдсан юм гэв.

	— Чи... үхэхээс нь өмнө Лизатай уулзвал зүгээр сэн гэж Вера Петровна хүүдээ зөвлөн хэлэв.

	Клим ч тэндээс гарахын түүс болж байжээ.

	Хашааны дотуур явж байхдаа «Үхэхээс нь өмнө» гэж эх маань яасан эв хавгүй хэлэв» гэж бодож явав. Жигүүрийн байшинг үзвэл он цагийн эрхэнд дарагдан газарт наалдаад хуучин муу дээвэр нь нэлмийн унажээ. Туурга нь индүү адил халуу дүүргэж байв. Цэцэрлэгийн дундуур явахад жигүүртэн шувууд жиргэж, цэцгийн мандалд өнгө бүрийн цэцэг алаглаад юм бүхэн баясгалантай, юм бүхэн гоёмсог харагдана. Дэлхий дээр ганц дуртай цэцэрлэгээ гийгүүлж буй мэт наран онц элбэг гэрлээ цацруулж байв.

	Спивак эхнэр цагаан халаад өмсөөд цонхон дээрээ зогсоод лонхтой ус юүлж байв.

	— Орж болно уу? гэж Климийн аяархан дуугарахад

	— Бололгүй яах вэ гэж чанга дуугарав.

	Климийг ороход Спивак хоёр лонхтой ус алчуураар ороогоод хүүхэд адил элгэндээ тэврээд тэр нь хөхийг нь айхтар халааж буй бололтой нүүрээ муухай үрчийлгээд зогсож байжээ.

	— Орж уулзах уу? гэж Самгиныг алмай нүдээр харав: Клим үхэж буй хүнийг үзэх дургүй байсан боловч дуугүй дагаж оров.

	Нээлттэй цонхны эсрэг толгойг харуулан тавьсан орон дээр нөгөө хөгжимчин хэвтэж байв. Цээжин биеийг хар цагаан тоонолжин хээтэй бүтээлгээр хучсан авч цамцны заам задгай хэнхдэг ил харагдана. Бөөн бөөн хар үс ургасан өвчүүний нь зэвхий арьсан дээр нарны туяа эвгүй тусжээ. Хэнхдэгийн нь арьс татваганаж, хүүхдийн мэт жигтэй нарийхан хавирга хэрзэлзээд эгмийн нэг талын гүн хонхрыг наран гэрэлтүүлж нөгөөд нь сүүдэр туссаныг харахад аягүй. Спивак тураад лав гурав дахин жижигхэн болсон мэт, харахад тун ч аймаар ажээ. Климийн нүд халтирч нүүрийг нь харж чадахгүй байтал Спивак өөрөө хэрчигнэн

	— Аа, та юу? Би ийм л болчхоод байна даа. Тэгээд бас ийм өдөр шүү! Хайран өдөр гэв.

	Эхнэр нь түүний хөлд халуун устай лонхоор жин тавьж байв. Хөгжимчний сэгсийсэн хар толгой, хөлстэй дух, гөлийсөн нүд, өтгөн арзгар хар үс ноос болсон хацар, онгорхой ам, жижигхэн шар шүд энэ бүхэн дун цагаан дэрэн дээр онц тод харагдаж байжээ.

	— Би үхэхээс айхгүй байна. Харин үхэх гэж их зовж байна гэж Спивак хэрчигнэнэ. Эгмийн нь дундаас нарийхан урт хүзүү өлийж толгой нь тасрах гэж байгаа мэт харагдана. Үг хэлэх бүрий амьсгаа авч нарлаг агаарыг маш ховдог сорж байх нь үзэгдэнэ. Хатаж омголтсон уруулыг харахад аймаар агаад хонхойж орсон хар нүдээр ухаан хагас, өрөвдөлтэй инээвхийлэх гэж оролдох нь бүр ч аймаар байжээ.

	Елизавета Львовна элгээ тэврээд ямар нэгийг санасан мэт эр нөхрөө нүд цавчилгүй ширтэн зогсоно. Түүний царайг харвал тийм ч их гуньсан биш, зөвхөн санаа зовсон янзтай зогсож байв. Клим эцгийгээ үхэхийг харахад хэдий аймшигтай байсан боловч тэр бол үүнийг бодвол зүй ёсны үхэл байжээ гэж Клим бодож байжээ.

	— Би ингээд нэгмөсөн үхнэ гэж итгэхгүй байна. Үхнэ гэдэг бол ёстой хөгжим орших нам гүмийн дотор дарагдана гэсэн үг. Газрын дуунд хүршгүй гэдэг. Газрын дуунд хүршгүй гэдэг хэний шүлэг бил ээ? гэхэд нь Самгин эрхбиш инээмсэглэх хэрэгтэй болжээ. Гэвч тэгж инээнэ гэдэг нүүр ам хөшөөд тун ч бэрхийн дээр балай тэнэг, зохисгүй мэт санагдаж байжээ. Гэвч Самгин

	— Та дэндүү муугаар ярьж байна. Ийм өвчтэй хүн их удаан амьд явдаг шүү гэсэнд Спивак татгалзан

	— Их удаан үхдэг гэж үү! гэж төвөнхийг төвийлгөж хэрчигнэн

	— Уг нь би нэг хэдий амьд явж болох байтал энэ муу ёрын хотоос л боллоо доо. Үргэлж салхи тавьж тоос хийснэ. Бас үргэлж хонхон дуу жингэнэнэ. Аймшигтай олон хонх... жингэнэнэ шүү! Хэрэв аж амьдрал жавхлантай бол хонхон дуу... 

	— Энэ хүнийг бид ядрааж орхих нь гэж Елизавета Львовна хэлэв. Самгин ч

	— Баяртай гэж яаран хэлээд үхэж буй хүн гар барих гэж сарвайх вий гэж айхдаа шалавхан эргэжээ. Үхэл гэдэг хүнийг яаж багалзуурддагийг Самгин анх удаа харахдаа айх жигших хоёр зэрэгцээд хачин болж байжээ. Гэвч үүнийгээ эхнэрээс нуух хэрэгтэй байсан тул зочны өрөөнд гарч ирээд

	— Яасан айхтар нар... гэж ярих гэтэл эхнэр Спивак түүний мөрөн дээгүүр алсад нэг юм харж гараар даллан үгийг нь гүйцэд яриулсангүй.

	— Ийм үед ямар нэг гүн ухааны юм яривал аятайхан сан. Гэтэл тийм юм яриад хэрэггүй. Ярих ч юм байхгүй.

	Тэр эхнэр тийнхүү Самгины мөрөн дээгүүр нэгийг хүсэж алжаасан янзтай харж байхад тэр юу харав гэж эргэж хармаар санагдаж байжээ.

	Самгин тэндээс гараад цэцэрлэгийн дундуур явж байтал Варвара цонхон дээр цэцгийн дэлбээ илэн зогсож байхыг олж харжээ. Самгин цонхны дор очиж

	— Тун тусгүй цагаар иржээ гэж аяархан хэлсэнд Варвара

	— Тун удахгүй нь уу? гээд эргэж харав. Самгин толгой дохиж

	— Чи гараад ир гэжээ.

	Варвара гоолиг сайхан биедээ сувдын өнгөт торгон дээл өмсөөд сийрэгхэн навчтай бут сөөгийн дундуур гарсан зөргөөр хүрч ирэхийг Самгин хараад түүний өмнө буруутайгаа дахин бодов. Хүүхнийг их л ялдам янагаар сугадаж, цэцэрлэгийн хамгийн зах буланд нэгэн их өтгөн навчис бүхий интоорын модны дор бандан дээр аваачиж суулгаад гарыг нь илж

	— Булай явдал байна гэсэнд Варвара

	— Тийм шүү! гэж түргэн дуугарав.

	Чингээд даруй сайтар давтсан хичээлээ багшдаа хариулах мэт намуухан ярьсан нь

	— Москвад Арбатын гудамжаар нэг гоё хувцастай хүн явж байтал бөөн тагтааны дэргэд очоод бүдрээд уначхав аа. Тагтаа ч нисээд явчихлаа. Тал талаас улс цуглаж, нөгөө үхэтхийн унасан хүнийг хөлсний морин тэргэнд ачиж, цагдаа хүргэхээр явав. Олон улс ч тарав. Нөгөө хэдэн тагтаа ч буцаж ирээд суучхав. Тэр хүн хөлөө булгалсан биз гэж би бодож байв. Гэтэл маргааш нь сонин үзэж байвал тэр хүн гэнэт нас барсан байлаа гэв.

	Варвара ингэж ярихдаа цэцэрлэгийн нөгөө буланд орших жигүүрийн байшингийн дээвэр моддын хоорондуур цухуйж байхыг ширтэж байв. Дээврийн дээр ис хөө дарсан яндангаар шингэн цэнхэр утаа суунаглана. Тэр утаа маш шингэн тул ер утаа биш, халуун хий агаар адил харагдаж байжээ. Самгин ч Варварын харцыг дагуулан тэр утааг олж хараад аж амьдралын маш энгүүн юм олж ярих хэрэгтэй гэж бодсон боловч тийм ярих юм олдсонгүй.

	— Намайг арван гуравтай байхад манай өөдөөс харсан нэг байшингийн дээврийг улс засаж байсан юм сан. Би дүрсгүйтэж гэртээ хашигдаад цонхоор харж байхад нэг жаал нүүр амаа муухай болгож намайг шоолж байлаа. Бас нэг дээвэрчин хүн дуу дуулж, хоёулаа нийлээд ер их л аятайхан байтал гэнэт огцом муухай хашхирах чимээ гараад газарт жинтүү унах мэт падхийх дуу гарчээ. Үзвэл нөгөө ахмад ажилчин байшингийн дээврээс нисэн унажээ. Нөгөө жаал нь төмөр дээр түрүүлгээ харж алдлан хэвтэх нь хүн биш, зураг адил харагдаж билээ гэж Варвара бас ярив.

	Варвара түр амсхийгээд

	— Гэнэт үхэх тийм аймшигтай биш гэхэд нь Самгин

	— Тийм юм бүү ярь. Энэ хот чамд аятайхан санагдана уу? гэсэнд

	— Би явж үзээгүй шүү дээ гэжээ.

	Варвара тийнхүү гимназийн сурагч адил их л гэнэн хонгор тэр ч байтугай буруу ярьж бусдын үгээр гомдоллох мэт үг ярьж байхыг чагнахад хачин байжээ. Тэгэхэд нь Самгин энэ хотын тухай өвгөн Козловоос олж дуулснаа ярьтал Варвара алчуураар зөгий үргээж

	— Тэд юунд гал түлнэ вэ? гэв.

	— Ус халааж байгаа биз гэж Самгин дурамжхан өгүүлээд Варварад улам дөхөн сууж мөнөөхөн утааг ажиглан байв.

	— Зарц хүүхэн гал түлж байж магадгүй. Ер ийм нэг мухар бишрэл байдаг. Эм хүн нярайлж чадахгүй болохоор сүмийн хаан хаалгыг онгойлгодог. Энэ чинь дэмий юм биш, нэг билэг дэмбэрэл юм уу даа. Бас хүн үхэж өгөхгүй зовоод байвал тэнгэрт одох замыг сүнс нь хараг гэж зууханд гал түлэх юм уу, зуухны аман доорх төмөр дээр цуцал тавьдаг ёс бий. «Гал бол сүнсийг удирддаг» гэдэг гэж ярихдаа Варвара сэжигтэйгээр байн байн нүд ирмэж байхыг Самгин мэдээд

	— Сүнс нь гэрт орсон хулгайч шиг заавал яндангаар гарна гэж яаж мэдэх юм бэ? гэж хошигноно. Варвара инээсэн ч үгүй, уруу харж алчуураа базлан суух зуур

	— Эртүүр нөгөө эх баригчид очиж хүүхдээ авхуулахад миний аминаас таслаад авсан шиг санагдаж байсан шүү гэв. Самгин тэвдэхдээ гарыг нь үнсэж

	— Манай ээж чамд аятайхан биш санагдана уу? гэхэд нь

	— Мэдэхгүй гэж Самгины нүүр өөд харж, — Ээж чинь хамгийн түрүүн л бараг энэ тухай үг ярьж эхэлсэн дээ... гэв.

	Варвара аанай жигүүрийн байшингийн дээврийг заав. Тийш харвал жаргаж буй нарны улаавтар туяанд яндангаас мөнгөн цагаан уур утаа үл мэдэг мушгиран гарч байх нь үзэгдэнэ. Варварын анхаарлыг тэр балай яндангаас салгаж чадахгүй байгаадаа Самгин өөртөө уур нь хүрч байжээ. Бас эхийн тухай ч асуух хэрэггүй байсан биз. Самгин өөрийгөө мэдэхгүй, өөртөө итгэхгүй байгаа ч юм шиг нэг л сэтгэл дундуур байжээ. Варвара хүүхэнтэй одоогийнх шиг ингэж аятайхан үг ярилцан сууж болно гэж Самгин ер хэдэн сарын өмнө бодох байсан уу даа?

	— Тэр Тимофей Степанович гэдэг чинь ямар... хосгүй хүн бэ! гээд Варвара босож явж хот үзье гэжээ. Гадаа гудамжнаа гараад Варвара их л сэргэв. Энэ нь хиймэл байдал мөн гэж Самгин бодовч түүний хошин юм ярих гэж оролдож байхад аятай санагдаж байжээ. Энэ хотод дандаа өвгөн эмгэн, хөгшин хүүхэн, эрэмдэг зэрэмдэг улс суудаг бол их зохимжтой хот юм гэж Варвара яриад

	— Нээрэн, насаа элээсэн хүмүүсийн суудаг хот гэж байдаг бол муугүй байх сан гэхэд нь Самгин инээж

	— Арай хатуу юм биш үү! гэв. 

	Варвара эргэж хараад хэсэг дуугүй явснаа бодлого болж

	— Үхэх гэдгээс болж, хүсэхгүй юмаа бодож явахад хүрнэ гэдэг их тусгүй шүү гэв. Варвара бас л тиймэрхүү ярианд эгж орсонд Самгин амаа барьж

	— Би эндээс маргааш явж чадахгүй болох нь ээ дээ! явбал ээж гомдох биз гэж хүйтнээр өгүүлсэнд

	— Тэгэлгүй яах вэ гэжээ.

	Тэд үдэш харанхуй болсон хойно харив. Варавка хоолны өрөөнд хөзрийн нарийн мэргэ дэлгээд сууж байв. Оточ Любомудров өөдөөс нь харж суугаад нэг зузаан сэтгүүл эргүүлж байснаа өрөөсөн нүдээр Варварыг харж, нөгөө нүдээ анивчиж

	— Энэ шөнө бороо орно гээд, — Бороо ормогц Спивак насан эцэс болох бий гэж ярив.

	— Оточ та, тэр талийгаачийг ямар хаширмаар их ярина вэ! гэж Варавкийн хэлэхэд оточ

	— Талийгаач биш, өвчтөн гэж залруулан хэлэв. Варавка хөзрөөр хамраа маажиж

	— Ямар нэг алдар цуутай хүн үхэж байгаа биш дээ гэв.

	Варвара ядрав гээд түүнд тусгайлан гаргасан өрөөнд орж явчхав. Самгин ч өрөөндөө ороод цонхны наана удаан зогсовч юу ч бодолгүй, бөөн бөөн хар үүл гарч, тэнгэрийн оддыг хэрхэн бөхөөж байхыг ширтэн. байв. Шөнө бороо орсонгүй. Харин айхтар бүгчим халуун болж, нээлттэй цонхоор зэвхий халуун утаа цутгаж биеийг халууцуулан нойрыг эс хүргэх ажгуу. Сэтгэл түгшин аймаар ер бусын нам чимээгүй шөнө байв. Тэр нам гүмийн дунд хэн нэгэн хашхирах чимээ гарах болов уу гэж эрхбиш бодогдох ажээ. Гэвч энэ шөнө хотын бүх амьдрал зогссон юм шиг ямар ч чимээ имээ эс гарах бөгөөд нохой ч үл хуцна. Гагцхүү цагдаагийн сахиус Михаил Архангелын сүмийн хонхны манаачийн харанга цаг тутам нэг удаа зүдрэлтэйеэ хангинах чимээ гарна.

	Клим нүдээ аниад хэвтэж байхдаа, миний амьдралд Нехаева, Лидия хоёрыг бодвол Варвара илүү ихийг авчрав. Харин аж амьдрал гэдэг чухамдаа, гашуун уйтгараар амтлаагүй нэг ч дусал бурам өгдөггүй гэж Нехаевын хэлдэг үнэн байна. Ер тун хялбархан аж төрөх хэрэгтэй юм даа гэж бодож байжээ.

	Өглөөний долоон цагийн үед бороо асгав. Энэ хавьд гурван долоо хоног бороо ороогүй байжээ. Тэр өглөө тэнгэр нижигнэн, цахилгаан гялбалзан, салхи ульж сүртэй бороо орсон нь айлын найрт хожимдсон зочин буруугаа мэдээд хүн бүхэнд аятай харагдах, сайхан бүхнээ зэрэг дэлгэн харуулах гэж яардагтай чанар адил болжээ. Бороо байшингийн төмөр дээвэр, ургаа модонд тогтсон шороо тоосыг мөлчийтөл угааж, салхинд модны навчис жигтэй шуугьж, ангасан газрыг элбэгээр ундлаад даруй агуу нар мандахад тэнгэрийг чөлөөлөн өгчээ.

	Клим хамгийн түрүүн босож хоолны тасалгаанд ороход байшингийн дотор нам жим, цөм унтаж байгаа бололтой байжээ. Гагцхүү дээд давхарт Варавкийн хажуугийн отчийн байгаа өрөөнд хүн явах хөлийн чимээ гарч байжээ. Хоёр гурван минутын дараа Варвара шагайв. Тэрээр хэдийн хувцаслаад үс гэзгээ самнасан байлаа.

	— Би бас унтаж чадсангүй. Ийм үхсэн мэт нам чимээгүй шөнийг би ер үзээгүй. Шөнө жигүүрийн байшингаас нэг цагаан хувцастай эмэгтэй хүн гарч толгойгоо салаавчлаад цэцэрлэгийн дундуур их явсан. Сүүлд нь Вера Петровна мөн цагаан хувцастай цэцэрлэгт гарч хоёулаа болж, нэг газар Ромын дагинас шиг зөндөө удаан зогсож байхыг би харав.

	— Ромын дагинас аа? Тэр чинь гурван дагина байдаг юм гэж Самгин сануулан хэлэв. 

	— Би мэднэ ээ. Нөгөө хүн чинь амьд уу?

	Шөнө нойргүй хоносондоо ядраад Клим ууртай хариу хэлэх гэтэл оточ нүүрээ арчсаар орж ирээд дарвайтал инээж

	— Сайхан нойрсоцгоов уу? Нөгөө өвчтэй хүн маань амьд шүү. Гоц сонин юм аа! Клим уураа түүнд гаргаж

	— Бороонд найдсан тань эндүүрэл болсон уу? гэхэд

	— Онцгой тохиолдол болжээ гээд цонх нээж, ширээнээ очиж цай аягалан аягатай цайгаа барьсаар тасалгааны дундуур нааш цааш алхлан байснаа ширээнээ суугаад

	— Миний энэ мэргэжил их уйтгартай шүү. Эх баригч болох минь яалаа гэж би амаа барьдаг юм гэв.

	Вера Петровна орж ирээд Варварыг түүний сургууль тийш хамт явъя гэв. Самгин шүүмж бичсэний шан харамжаа авахаар сонины газар очжээ. Бороонд зад угаагдсан хот баярын байдалтай цөмцийж, тунгалаг нар газар дэлхийг хичээнгүйлэн ээж, тогтуун агаарт нялх ногооны үнэр анхилж байв. Хүмүүс мөн сайтар угаагдсан мэт агаад итгэл дүүрэн хөнгөн шалмаг алхалж байв.

	«Ямар ч гэсэн хөдөө суух хэрэгтэй юм даа» гэж Клим бодож явав.

	Сонины газрын ширмэн шатаар Дронов доош харайлгаж явахад нь Клим тааралдав.

	— Пээ! Та хэзээ ирэв? Спивак үхсэн үү? Чамайг гашуудлын зарлал авчрав гэж бодлоо шүү. Гашуудлын өгүүлэл бичих материал авахаар би эхнэрт нь очихоор харайлгаж явна гэжээ.

	Самгинд зай тавьж өгөөд Дронов сайшааж

	— Чамд оюутны дүрэмт хувцаснаас энгийн хувцас сайхан зохиж байна шүү! гэжээ.

	Өөрөө нэлээн дэгжин хувцаслаад шингэн үсэндээ ямар нэг тос түрхэж хазгай хагалбарлан самнажээ. Шинэхэн шаахай нь үл мэдэг зөөлхөн чахарч байв. Дроновт ер ямар нэг эелдэг амгалан байдал шингэсэн мэт ажээ. Дотогш орж Самгины өөдөөс харж, тоонолжин хээтэй бариухан хантаазны цаанаас хэнхдэгээ түхийлгээд суув. Царайд нь бүхнийг ярих, бүхнийг хийхэд бэлхэн гэсэн байдал илэрнэ. Алтан өнгөт шар харандаагаар оролдож, халуун юман дээр суусан шиг сандал дээрээ өндөлзөж байгаад

	— Сонин юмгүй шив дээ. Хүн ч тоохгүй, адал явдал ч гарахгүй гэж эрхлэгч маань уйлагнан суух болсон доо. Робинзон манайхаас явж буй. Дандаа хэрүүл хийнэ. Сонин гэдэг балай заваан ажил гэнэ. Сонинд өдөр болгон «Хаант засаг сөнөтүгэй!» гэж том үсгээр гаргаж байх хэрэгтэй гэнэ. Тэр ч бас мөд үхэх биз... 

	Дронов хурц гярхай харцаар Самгиныг шохоорхон ширтэж байхад Самгины нүдний шил гэнэт бүрхэх шиг болж шилээ авчээ.

	— Эрхлэгч чиний тэмдэглэлийг үзээд нүүрээ айхтар үрчийлгэж байна билээ. Уналтын, онолтны талаар чамайг маш зөөлөн ханддаг гэж боддог юм, нөгөө бэлгэдлийн онолтон юу болж байна даа? гэж асуув

	Дроновын барьж байсан харандаа үсрэн Самгины хөлд унав. Гэвч Дронов харандаагаа өөрөө үсрээд ирэх юм шиг хэсэг харж суухад нь Клим учрыг мэдээд гэдрэг налж, шилээ арчиж байв. Дронов харандаагаа авч Самгин тийш өнхрүүлж

	— Энэ харандааг нэг жүжигчин хүүхэн надад бэлэглэсэн юм. Би одоо театрын хэлтсийг эрхэлж байгаа. Правдин марксын үзэлтэн болсноо зарлаж, эрхлэгч түүнийг хөөж орхисон доо. Ёстой маргад эрдэнэ шүү! За чамаар сонин юу байна? гэв.

	Сонины эрхлэгч ирж, түүний асуултад хариулахаас Самгиныг ангижруулжээ. Сонины эрхлэгч

	— Сайн уу? гэж малгайгаа аваад, — Халуун байна! гэв.

	Тэр ингэж хэлэхгүй байж болох байсан биз. Хулуу адил бөндгөр толгойд нь хөлс бурзайж, гавал нь гялтганаж байв. Тасалгаандаа орж, халзан духаа арчаад алжаасан мэт лагхийтэл сууж, ширээнийхээ дунд нүдийг татаж, Самгины гар бичмэл эхийг гаргаж урд нь тавив. Түүний ингэж байхыг Клим олонтоо үзсэн билээ.

	— Уучлаарай би яарч байна. Хянах газар очих хэрэгтэй юм сан гэж гаслантайгаар өгүүлж най тасарсан мэт Самгиныг хараад

	— Залуу шүлэгчдийг хэрхэн үздэг таны үзэлтэй би нийлж чадахгүй. Тэд хааш нь дуудаж байна? Эм хүн усанд орохыг сэм шагайж хар гэж байна. Тэгвэл манай сайн сайн зохиолч шүлэгчид хэрхэн... гэж нөгөө хянах газар очихоо мартаж, их л удаан яриад эцэст Самгины гар бичмэлийг хуруугаа улайтал дарж байгаад

	— Үгүй, тэдэнтэй хайр найргүй тэмцэх хэрэгтэй гээд босож уруулаа хамхив.

	— Үүнийг би хэвлэж чадахгүй. Энэ бол аж амьдрал, бодит байдлаас зайлсхийсэн, сэтгэл мэдрэлийн хамгийн харгис номлол байтал та харин сайшааж байдаг...

	Ингэж ярихад нь Самгин царайгаа тоомсоргүй болгож дотроо уурлаж байв. Сонины эрхлэгчтэй маргахыг өөрийн нэр сүрээс доогуур хэрэг гэж үзэж юм хэлсэнгүй. Хамт гартал сонины эрхлэгч Самгинтай гар барьж

	— Тун харамсалтай байна, гэвч... гэв. Самгин гудамжны сүүдэртэй талд гараад

	— Хөгшин тэнэг! гэж хараажээ. Түүний бичсэн шүүмжийг сонины эрхлэгч хэвлэхгүй гэсэнд сэтгэл хэрхэн гутарсныгаа санахад гомдолтой байжээ.

	«Иван Дроновын чамд ярьдаг тэр бодит байдал ямар хэрэгтэй юм бэ?» гэж ууртайяа бодож, тохилог бага шиг байшингуудын хажуугаар явж байхдаа Козловын ярьсан сэтгэл уярам үгсийг санаж явжээ.

	Самгин ууртай ширүүнээр хэдэн зуун алхам явтал урдаа явсан хоёр хүнийг гүйцэн очжээ. Нэг нь тайж нарын саравчит малгайтай, нөгөө нь дэлбэн малгайтай ийм хоёр байв. Тэд мөр цээж өргөн ханхар улс учир явган замыг халхлан таглаад хэрэв урд нь оръё гэвэл явган замаас бууж, шавхай туучих хэрэгтэй. Самгин тэр хоёр хүний араас дагаж тарган улаан хүзүүг нь харж явав. Зүүн талд нь явсан дэлбэгэр малгайтай эр сөөнгө бүдүүн дуугаар

	— Зүүд нойрондоо хэчнээн юм идсэн ч цадах гэж ер үгүй, чи зүүдэндээ ороолтоо иддэг биз. Энэ газар дээр бид ямар эзэн байх бил ээ? Миний хүү хоёрдугаар ангийн оюутан гэхэд аж ахуйг биднээс хамаагүй илүү мэднэ шүү. Одоо нөхөр минь, улс төрийн эдийн засгийн ухаан гэж еврей жид нарын нарийн аргаар аж төрөх болсон байна шүү. Тэр ухааныг жаахан охин хүүхдэд хүртэл заадаг болжээ. Чи бүх юмаа зар, тэгээд явъя. Тэр газар мөнгө олж болно. Харин энд бол дан еврей жид хүмүүс амьдарна. Варавка ер юу юм... Юмаа зар зар... гэж ярьж явав.

	Самгин явган замаас бууж, тэр хоёр хүний өмнө ортол нөгөө нь залхуу, жонгиносон дуугаар

	— Тэгвэл яах вэ, зарвал зарлаа. Дорно зүг явбал явлаа л биз гэх нь сонсогджээ.

	Тэд нарийхан дуутай хүний царайг эргэж харах юм сан гэж Самгин залхуураад эргэж харсангүй. Ер нойргүй хоноод өдрийн бүгчим халуунд ихэд нозоорон явсан тул юм бодох ч дургүй байжээ. Гэвч түүний бодсон нь, ийм гудамжны яриа сонсож сэтгэлдээ тогтоон авсан нь олонтой боловч тэр нь толины нүүрэнд тогтсон батганы баас шиг сэтгэлийн.дотор цоохортоод зөвхөн элдэв хошин инээдмийн яриа зохиоход л хэрэг болох нь бий. Харин тэрхүү бэлгэдлийн онолт шүлэгчид чухам юу хүсэж явдгийг Самгин төдийлөн ухаардаггүй байжээ. Ямар боловч тэд ардын зовлонг магтан дуулахгүй, «айж эргэлзэлгүй урагш давшигтун» гэх буюу «Ариун сэргэлтийн» үүрийн туяа гийв гэж хашхирч явдаггүй нь зүгээр юм даа гэж бодож явжээ.

	Жаал хэвтэж унтах санаатай гэртээ иртэл түүний өрөөнд Варвара цонхоор хараад зогсож байжээ. Самгиныг ороход

	— Аяар, тэр харав уу? гэжээ.

	Цэцэрлэгийн дотор алимын модны ёроолд тавьсан ногоон сандал дээр Елизавета Львовна чулуун хөшөө адил огт хөдлөхгүй сууж байв. Яг хөлийн дор ширтэн суухыг үзвэл нуд нь хорсолтойгоор бөлцийж, нүүрэнд нь гэгээ сүүдрийн адаг толбо тусаж нэгэн үе бадран, нэгэн үе бөхөж байх нь үзэгдэнэ.

	— Их гоёор сууж байна шүү гэж Варвара хэлээд, — Сургууль дээр очиж нөгөө Дунаевтай тааралдлаа. Тийм нэг наргиа ажилчин байдгийг чи санана уу? Сахиул юм уу, ер тиймэрхүү ажил хийдэг бололтой. Намайг танихгүй байна. Зориуд тэгж танихгүй байгаа биз гэж ярив.

	Варвара их л сэргэлэн цовоо шивгэнэн ярьж байхыг Самгин үзээд учрыг тааварлан мэдэж

	— Үхсэн үү? гэв.

	— Бодвол тийм биз. Чи үзээд ирээч гэжээ.

	Самгин тэндээс хоолны өрөөнд орвол оточ Любомудров юм бичиж, цаасан тамхи баагиулж байжээ.

	— Өвчтэй хүн яасан бэ? гэсэнд

	— Өвчтэй хүн өнгөрсөн гээд ямар нэг юм тун ч эв дүйгүй эрээчин суухын завсар, — Өвчтөн зүйн ёсоор үнэхээр нас барав гэж цагдаагийн газар мэдүүлэг бичиж сууна даа гэжээ.

	Самгин түүнийг очиж харах сонирхолд хөтлөгдөн, отчийн үгийг үнэмшсэнгүй мэт цэцэрлэгт орж жигүүрийн байшингийн цонхоор шагайв. Мөнөөхөн цонхны ёроолын орон дээр атигар хөгжимчин эрүүгээ хэнхдэг дээрээ тавин духайгаад хэвтэж буйг харвал, хонхойж шигдсэн нүдээ онийлгоод элгэн дээр нь зөрүүлэн тавьсан гараа ширтэж байх шиг санагджээ. Гэрийн тавил цөмийг гаргаад нөгөө хөгжимчнийг арга буюу хоосон тасалгааны дотор ганцаарыг орхисон байлаа. Түүний нүүрэн дээгүүр ялаа батгана гүйнэ.

	Климийн эцгийг бодвол энэ хүн дор, аймаар харагдсан тул Самгины айдас хүрч хоолойд нь нэг юм тээгэлдэн иржээ. Елизавета Львовнад харагдахгүйг хичээж Самгин тэндээс яаран холдов.

	— Юу болж вэ? гэж Варварыг асуухад Самгин дуугүй толгой дохижээ.

	— Би тэгж бодсон юм аа гэж Варвара санаа алдаж ширээний өнцөгт суугаад ягаахан оймстой хөлөө годгонуулж байв. Самгин очиж гараа мөрөн дээр нь тавиад нэг үг хэлэх гэтэл ичмээр балай санагдсан тул хэлж чадсангүй. Варвара дэмий балай юм ярьсан нь дээр байсан биз. Варвара Самгины хөлийг дэгээдэж

	— Чи намайг хөмрүүлэх нь ээ! гэв. Самгин мөрөн дээр нь толгойгоо наалдуултал «Жаахан хүлээ!» гэж Варвара босож цонхоо сэмхэн хааж, үүдээ түгжээд, орон дээрээ очиж

	— Нааш ир! Бие чинь эвгүй байна уу? гэж их л янаг асуугаад Самгиныг тэврэн авчээ. Хэдэн минутын хойно Самгин

	— Чи тун нарийн, ухаантай байна шүү! гэж тал өгч шивгэнэн байв.

	Тэрнээс хойш хэдий аар саар боловч аргагүй чухал ажил маш их байсан авч өдөр хялбархан өнгөрчээ. Хөгжимчинд урт хормойтой дээлийг өмсгөж, эмжээртэй гоё авсанд нямбай гэгч хийж тавиад учиргүй их цэцгээр чимсэн байлаа. Ертөнцийн мөнх бусыг үзүүлсэн тэр хүний ногоовтор царайд мөнөөхөн Самгиныг айлгаж байсан үл ойлгогдох аймаар хачин байдал тогтсонгүй алга болсон мэт санагдана. Хашааны дотор жигүүрийн байшингийн цонхны дор «сүмийн сайн дурын дуучид» үхсэн хүний хойдын буян үйлдэж мөргөлийн дуу уянгалуулан байв. Дуучдыг Корвин удирдаж байв. Түүнийг харвал ромын тавын хувцас өмсжээ. Царай улаан, духан дээр нь том сорви үзэгдэнэ. Түүний болхи царай нь Корвиныг их л баатар сүртэй харагдуулж байв. Корвин ямар нэг юм дарж байх мэт гараа доош буулгахад гоёлын хувцастай дуучин хатагтай нар дуугаа маш гунигтай болгох агаад Корвины монцгор хамар мөн доош бууж их сахлын завсарт шигдэж байх шиг харагдаж байв. Клим тэр хүнийг хараад Иноков бодогдож, Иноков хаана вэ? гэж эхээсээ аяархан асуусанд цаадах нь загалмайлан наманчилсан хэвээр

	— Гимназийн сурагч, оюутны тухай өгүүлэл бичсэн нөгөө... инженер Иноковыг хөлслөн аваад явсан гэж мөргөлийн ном унших адил шивгэнэжээ.

	Жигүүрийн байшингийн цонхоор сан тавьсан утаа уугьж, арц хүж анхилж байв. Хашааны дотор амгалан дүрт үзэгчид ба сонсогчид цуглан, Иван Дронов цэцэрлэгийн хайс налаад чийрсэн малгайныхаа ирмэгээр хацраа маажиж бодол болон зогсож байв.

	Спивакийг хөдөөлүүлэх өдөр өглөөнөөс эхлэн учиргүй салхи тавьж, баруунаас булшны газрын тийш маш хүчтэй үлээн хийсгэж байв. Салхи хүмүүсийн араас түлхэж, эхнэр хүүхний банзлыг сөхөж дэрвүүлэх бөгөөд эрэгтэйчүүдийн үсийг нүүр лүү нь хийсгэж байв. Мөргөлийн дуучдын дууг тэртээ урагш хийсгэн хөөж байв. Самгин Варварыг сугадаад эхнэр Спивак, эх хоёрын хойноос дагаж явахад зөвхөн

	— А-а-а... гэсэн чимээ дуулдаж байжээ. Салхинд туугдсан хүмүүс толгойгоо барин тэврээд бат чанга алхан явах агаад бие биеийг дайрч түлхлэн уучлалт эрцгээх авч салхины хүчинд дийлдэж, мөнөөхөн салхинд хийсэн одох «А-а-а...” гэсэн дууг гүйцэх гэсэн мэт түргэн түргэн алхална.

	Энэ бүхэн амьдралын мөнх бусын тухай аягүй санааг Самгинд төрүүлж байжээ.

	 

	... Санамсаргүй бэлэг болсон 

	Амьдрал чи надад юунд заяав?

	 

	гэдэг үг Самгины санаанд орж явтал

	 

	Хоосон дэмий орчныг амьдрал 

	Хүйтэн анхаарлаар харна... 

	 

	гэсэн үг бас санагджээ.

	Ер Самгин амьдралыг өөрийн үгээр багтаан хэлэхийг хүсэх атал амьдралын аль гунигт байдлын тухай түүнээс өмнө хүмүүс хэлж, хэлэхдээ бүр сайнаар онож хэлснийг итгэн бодохдоо сэтгэл гунигтай явжээ.

	Салхи үлээж, хүмүүс зэрэг зэрэг түлхэлж байхад Самгины уур хүрнэ. Варвара үргэлж тонголзон банзлаа засах гэж садаа болох агаад тийнхүү банзлаа буулгаад дороо дэвхцэн арайхийж хөл алхаагаа нийлүүлтэл дахин тонгойх бүлгээ. Эхнэр Спивак тэргүүнээ алс дээгүүр өргөж, цэргийн хүн адил цэх шулуун алхлан явахыг үзэхэд эр нөхрөө үхүүлсэндээ бахдан явах шиг Самгинд санагдаж байжээ. Тэрээр чанга татсан олсон дээгүүр яваа мэт нэг чиг шугамыг алдахгүйг их л хичээн явна. Айно Климийн эцгийн шарилын хойноос дагаж явахдаа мөн толгой дээгүүр явсан боловч үүнээс арай дээр явсан шиг санагдаж байжээ. Спивакийн хар хувцсыг харж, «Энэ ер жигтэй эхнэр шүү! Хувьсгалч гэж байгаа. Лав Дунаевыг сургадаг биз. Таня Куликовын адил амьд явахаас айхдаа л тэгж явдаг биз» гэж Самгин бодож явжээ.

	Хүүр оршуулах газар хүрээд шар шороо малтаж гаргасан булшны дэргэд бас цаг хэртэй зогсох хэрэгтэй болжээ. Булшны өрөөсөн бөөрийг хээлж шавсан нь гуйлгачин эмгэний шүдгүй эрүүтэй адилхан харагдана. Өмгөөлөгч Правдин үг хэлж байгалийн зүй тогтоолт үзэгдлийг зоригтой нотлов. Бас хар лам үг хэлж, Давид хаан түүний ятгын тухай тэнгэрийн ховч мэргэн болох тухай ярив. Булшны ёдор, загалмайн хоорондуур салхин тасралтгүй исгэрэн үлээж, хүмүүсийн толгойн дээгүүр тэмээн хараацай аймшиггүй, цахилгаан гялбах адил шүргэн шүргэн ниснэ. Сүмийн цаад уулын дор ус түгээгүүрийн хоолойноос халуун уур ууртайгаар тургиж байв.

	Гэвч маргааш нь Самгин хун адил цагаахан, бага шиг хөлөг онгоцны тавцан дээр зогсоод бөөн бөөн улаан үүл бүрхсэн хотыг харж явахад сэтгэл маш аятай байжээ. Хотын цэцэрлэгт цэргийн гуулин хөгжим эгшиглэн элдэв дуурийн дуу хангинаж байв. Бүлүүрт бүрээний дуу гарч Оффенбах, Планкет, Эрве нарын инээдмийн уянгат эгшиг агаарт хангинаж байв. Хөлөг онгоц голыг уруудах тусам жаргаж буй нарны зөөлөн улбар туяа татсан хотын байшингууд хүүхдийн тоглоом шиг улам хөөрхөн харагдаж, сүмийн бөмбөгөр ганжир улам тод тунгалаг харагдаж байжээ. Мөнөөхөн жижигхэн байшингууд Кремлийн шүдтэй хана туурга, цамхагт улам бүр нягт наалдан хоцорч байв. Онгоц огцом эргэж орой дээрээ арзгар модтой уулыг тойроход мөнөөхөн хотыг сэгсгэр хар савраар базан хаясан мэт үзэгдэхгүй болжээ. Онгоцны дээр дулаан, чимээ анир огт үгүй, гагцхүү онгоцны сэлүүрийн дугуй нарийвтар голын улаавтар усыг зугаатай сэлж, эргийн тийш хөөстэй долгионыг илгээж байв. Энэ байдал сайх хөлөг онгоцыг асар том далавч бүхий том цагаан шувуутай улам ч төстэй харагдуулж байжээ.

	Самгин Варвара нар онгоцны хашлаганы хажууд зогсож, «хоёулхнаа байхын» жаргалыг эдлэн явжээ. Үдэш бүрий болохын хамт онгоцны дээгүүр хэсэг хэсэг хар үүл бүрхэж, бараан сүүдрээрээ голын ус, газар дэлхийг дарж байв. Энэхэн үес онц саруул гэрэлтэй ондоо нэг онгоц тааралдав. Тэр хөлгийг хүрнээр будсан нь төмрөөр хийсэн мэт харагдах бөгөөд онгоцны гал голын усанд борнойн шүд адил шигдэн орж, тэр шүд шиг гал унтрахгүйгээр усыг зүсэн самнаж байхыг харахад жигтэй. Дорно зүгийн толгодын цаанаас том ягаан саран мандахад баруунаас баавгайн арьс адил сэгсгэр үүл нүүж байв. Тэрхүү үүлэн дотор цахилгаан гялсхийх болов. Тэнгэрийн дуун эс дуулдах бөгөөд аянга цахилгаан гэж айлтгүй авай. Варвара хүүхэд шиг хөхиж Самгины гараас шүүрч, биед нь наалдаад

	— Пээ, хараач, хараач! Үзэв үү? гэж баярлан хөөрнө.

	
— Сайхан байна. Байгаль дэлхий гэдэг чинь магтуулж байх дуртай юм шүү гэж Самгин хэлэв.

	Гэтэл Самгин ч зуны шөнийн сэтгэл татмаар сайхан байдал, амар амгалангийн зүг тэмүүлэх бүлээн харанхуйг нэвтлэх жигд хөдөлгөөнд өөрийн эрхгүй сэтгэл уяран явжээ. Түүний сэтгэлд утга холбоосгүй олон бодол орно. Гүн хөх урсгалын хамт чичирхийлэх харанхуйн дунд голын бараан хар эрэг хэрхэн алгуур хойш хаягдан гээгдэхийг Самгин харж, өнгөрсөн өдөр дахин эргэж ирэхгүйг санахад таатайхан байжээ.

	Тэд дөнгөж сая нээгдээд хараахан жигдрээгүй байгаа Бүх Оросын замын наймааг үзэхээр Доод Новогород хотноо буув. Түмэн хүн үймэлдэж, тоо томшгүй их ачаа бараа буулгаж, боодол хүлгийг задалж, авдар хайрцгийг нээж, мухлагийн онгойсон их хаалга руу чихэж, цонхны үзэсгэлэнд дур булаам олон сайхан эд бараа дэлгэж байхыг үзээд Варвара учиргүй гайхаж байхыг харахад инээд хүрмээр байжээ. Нүдээ ховдгоор их болгоод урт сормуусаа дэвүүр адил дэвж байгаад,

	— Яасан их юм бэ! гэж дахин дахин дуу алдаж байжээ.

	Самгин инээвхийлж

	— Энэ бүхнийг та нарт зориулсан юм! «Эмэгтэйчүүдийн хэдий хүнд бэрх биш боловч хөнөөлт ноёрхлын» үүднээс энэ бүхнийг хийдэг гэж Федоров гэдэг хүний номоос Макаровын эш татан хэлсэн үгийг сануулан хэлжээ.

	Гэвч Варвара тэр үгийг анхаарсан ч үгүй. Элдэв өнгийн хувцастай арвин олон хүн зогсоо зайгүй сүлжилдэн орилолдож, чулуу дэвсмэл замаар морин тэрэгний дугуй тачигнан, төмөр хангинах, мод чахрах их чимээнд алмайрч хоцорсон Варвара өөрөө түүнээс дутуугүй ер бусын сонин үг хэлж байв. Энэ хот бол зөвхөн номын гоё хавтас юм. Номын дотор яармагийн тухай өгүүлжээ. Мянга мянган хүний ажил хөдөлмөр хийж байхыг харахад амьдрал гэдэг ийм сүр жавхлантай болдог ажээ гэж би бодов.

	Варвара энэ үгийг галт онгоцны Сибирийн буудал дээр хэлсэн билээ. Тэнд өргөн өргөн мөртэй олон ачаачин хүмүүс өт шоргоолж адил язганалдаж, ачааны онгоцноос боодолтой хөвөн, арьс шир, хатаасан загас, гөлмөн төмөр, шуудайтай цагаан будаа, үзэм, торхтой цемент, май загас, усан үзмийн дарс, дэнгийн тос, машины тос хоослон буулгаж, голын эрэг дээр уул овоо шиг хурааж байв. Тэнд ажил хөдөлмөрийн дуу шуугиан бүр ч олон янз агаад чих дүлийрэм их ажээ. Хэдий тийм боловч тэдгээр ажилчныг захирах тушаах их их дуу гарна.

	Варвара тэр ачигчдыг харж

	— Ямар бяртай улс вэ! Тэр дуу дуулж байхыг сонсоно уу? Хоёулаа ойр очиж үзье гэж гайхан дуу алдаж байжээ.

	Самгин ч тийш дуртай очив. «Бороохой» гэдэг гунигт дууг ажил хөдөлмөрийн ийм цогтой үед дуулж болдгийг Самгин энд анх удаа үзжээ: Энэ дууг тэнд ачааны онгоцноос хужир буулгаж байсан «Любимов ба Сольвэ» гэдэг нэг артелийнхан дуулж байв. Тэд арваад хүн онгоцны тавцан дээр хоёр эгнээ болж зогсоод онгоцны доод хөндий рүү олс оруулж, тэндээс торхтой ху.жир хоосон юм шиг хөнгөнөөр татан гаргаж байв. Гэтэл тэдгээр торх огт ч хоосон бус агаад хоёр ажилчин их хүч гаргаж онгоцны тавцан дээгүүр өнхрүүлж, эрэг өөд тавьсан банзан шат дамнуургын тийш арайхийн аваачиж байх нь үзэгдэнэ.

	«Бороохой» гэдэг дууг хоёр хүн дуулна. Түүний нэг нь намхан загзгар хүн хөлс тоос болсон уранхай улаан цамц нөмгөн өмсөөд хөлдөө өвсөн шаахай углажээ. Ханцуйгаа тохойноос өнгөртөл шамласан нь нүцгэн гар нь зэвтэй төмрийн өнгөтэй харагдана. Тэр хачин нарийн хоолойгоор дуулахын завсарт гайхмаар илбэдэн исгэрч, дороо дэвхцэн бүх биеэр найгалзан жүжиглэхийн хамт чанга татсан олсон дээгүүр төмөр мэт гараа ятга хөгжим дарж буй мэт уран налархай гүйлгэж байгаад

	 

	Ай нөхөд минь өнхрүүлэхийг мэдээрэй... 

	 

	гэж эрээгүй үгс олж дуулна.

	Варвара Самгины ард нуугдаад мөрөн дээгүүр нь харж байв.

	— Ая, Бороохой минь цохиорой! гэж бусад нь зүгээр үг хэлж буй мэт зугаатайгаар түргэн авах боловч тэднийг дуулж гүйцээгүй байтал ондоо нэг, нүцгэн бие дээр дан хантааз өмссөн хар сахалтай, халзан толгойтой өндөр хүн хүнгэнэсэн бүдүүн дуугаар

	 

	Ай нөхөд минь. олсоо таслав 

	Аятайхан шиг чанга татаарай.

	 

	гэж захиран дуулж байв.

	Ачигчдын сэргэлэн дууны олон янзын эгшиг дуун тоостой агаарт хүчээ үзэлцэх мэт оргилон хөөрч, буудлын эмх замбараагүй шуугиан дунд цогтой айзам холбоог хангинуулах боловч тэд ажил хийж байгаа биш, тоглож наадаж байгаа мэт санагдах ажгуу. Тэр «Бороохой» гэдэг дууг Самгин саяхан төмөр замын барилга дээр дуулж байхыг олж сонссон билээ. Тэгэхэд хүмүүс тэр дууг ажлын амралт болгож их л гунигтай, залхуутай дуулж байсан бол энд тэр дууны сэргэлэн айзам захирангуй чанга цуурайтаж, үг нь хэдий хуучин мэдэх үг боловч ондоо. янзаар сонстож, яагаад ч юм сэтгэлийг хөдөлгөж байжээ. Самгин нөгөө Лактация гэдэг хүний номоос эш татаж Умзадын хэлсэн үгийг санаж «Нэг үгийг ондоо дуудаж байна шүү! Ердөө л энэ! Ер үг бол юу ч өөрчилж чадахгүй юм даа» гэж сэтгэлээ илбэн засаж байжээ.

	Ачааны онгоцноос цааш аагим халуун наран дор Ижил мөрөн цэнхэртэж, цаад эргийн шар элс алт мэт гялалзан, голын ус түүнийг илэн илэн таална. Ногоон ногоон бут усны дээрээс энхрийлэх мэт тонгойж байв. Ачаачин хүмүүс онгоцон дээр зогсоод чанга татсан хоёр утсыг хорин гараар хөгжимдөж гайхам элбэг баян хөг дуу гаргаж байх шиг харагдана. Эргийн дээрээс хэн нэгэн

	— Боллоо! гэхэд ачигчид олсоо тавьж зарим нь хээрийн ан амьтан адил онгоцны тавцан дээр даруй хөлбөрөн хэвтэж зарим нь эрэг дээр гарч ирэв. Далдуу модны хальс томж бүсэлсэн урт үстэй, шанаархаг өндөр залуу хүн Климийн дэргэд ирж, хөлөөс толгойг хүртэл тоомсоргүй муухай ажиглан.

	Эзэнтэн тамхи хайрлахгүй юу? гэв.

	Тэр хар гар сарвайж хоёр ширхэг цаасан тамхи авч нэгийг зуугаад нөгөөг чихэндээ хавчуултал нөгөө нарийхан хоолойтой эр хажууд ирж, мөрөөрөө түлхэж

	— Тамхи гуйсан уу? гээд чихэндээ хавчуулсан тамхийг маш урнаар шүүрэн авч шар сахалтай амныхаа завжинд зуугаад таараар нөхсөн өмдөө татаж, ташаа тулж зогсоод ёжтой нүдээ цагаанаар эргэлдүүлэн Самгиныг жигтэй харжээ. Царай нь цэргийн хүнийх шиг бүдүүн хатуу, цамцны нь заам урагдаад нүүр шиг нь хөлс тоосонд халтартсан муухай хэнхдэг ил цухуйна.

	Энэ лав шоглох хошигнох дуртай эр биз. Шоглохдоо зүгээр ч үгүй их бүдүүн, хортойгоор хошигнож ч магадгүй. Одоо ч нэг муу юм хэлэх юм уу, хийхэд бэлхэн байх шиг байна гэж Самгин бодож байжээ. Гэтэл Самгины тааварлан бодсон зөв байж. Улаан цамцат дуучныг бусад нь даруй тойрон зогсоод үс ноос болсон нүүрийг нь өдөх янзтай инээмсэглэн харцгааж байв. Улаан цамцат ч нэг юм бодов бололтой уруулаар тамхиа шамшийлгаад сэгсгэр муухай өвсөн шаахайгаар газар дэвслэн Самгины гутлыг тоосоор булав. Гэтэл хар сахалтай халзан хүн хүнд чанга алхсаар ирж, бүдүүн ширүүн дуугаар

	— Михаил чи, бас дүрсгүйтэх гэж байна уу? Бас хэрүүл үүсгэх нь үү? гэсэнд улаан цамцтай дуучин аман дахь тамхиа эвтэйхэн нь аргагүй дээр гэгч тургиж, алгаараа тосон авч зуугаад цааш явжээ. Хар сахалт ч хойноос нь одоход бусад нь галуу адил цувралдан дагалдаж хэн нэг нь

	— Өршөөжээ... хөөрхий гэх нь сонсогджээ.

	Энэ явдал ганцхан минутын төдий болсон боловч түүний санаанд их л удаан тогтох болно гэж Самгин мэдэж байжээ. Самгин тэр улаан цамцатнаас айгаад түүнийг балай юм шиг инээмсэглэн харж, ер биеэ нэр сүргүй авч байсандаа ичиж байжээ. Варвара ч лав түүнийг нь ажиглан мэдсэн биз. Самгин Варварыг сугадаад тэрхүү ажил хөдөлмөрийн их үймээн дундуур явж байтал «Мэдэлтэй яваарай!» гэж хүн хашхирахад нэг туранхай морины хошуун доогуур шургаж явахдаа

	— Эд надаас.. гэж үг ярих гэтэл бас

	— Мэдэлтэй яваарай! гэх дуу гарчээ.

	— Эднүүс ба бидний хооронд адил юм юу байна? Бидний ард соёлын амьдралын бүхий л нарийн төвөгтэйг үзэж хүмүүжсэн хэд хэдэн үеийн хүмүүс... гэж ярьснаа, тэр үг нь нэг л гэмшсэн, хорссон аятай сонсогдож, ер тийм үг хэлэх нь улам хорсолтой үг өдөж гаргах болно гэдгийг мэдэж

	— Би бол чухам ардчилсан үзэлтэй хүн учраас энэ бараг зэрлэг хүмүүс надаас ямар гүнзгий их ялгаатайг мэдэх учиртай... гэж ярих гэтэл энэ нь бас л Варварад хэлэх гэсэн үг нь биш болохыг ухаарч,

	— Соёлын ийм хоёр ондоо ялгаатай нэгж дээр үүссэн нийгэмлэг бол бат бөх байж чадахгүй. Умарт Америкийн олон арван сая хар арьстан хүмүүс эрт буюу орой хэзээ нэгэн цагт өөрсдийгөө мэдүүлэх болно гэж ярьж явав.

	Ингэж үг ярих гэж зовж явахад нь Варвара тус болж

	— Миний ам их цангаж байна. Эндээс бушуу явъя гэжээ.

	Нэг хэд алхсаны хойно Варвара бас л гайхан биширч

	— Ямар гайхам сайхан дуулдаг улс вэ! Ямар их арга хүчтэй улс вэ! гэж аанай дуу алдан өгүүлж байжээ. Самгин түүнийг их л янаг эелдгээр талархаж,

	— Энэ ачигч улсын хийдэг ажил санаснаас хөнгөн хялбархан ажил болохыг чи хараа биз дээ гэжээ.

	Маргааш өглөө нь зочдын гэр адил тохилог онгоцноо суугаад цуварсан олон ачааны онгоцыг угтаж, «далиу чихт» нэртэй далбаат шар онгоцыг гүйцэж, загасчны холбиромтгой завинуудыг айлган явахад эргийн баян тосгоноос баян хуурын эгшиг цуурайтан, эрээн мяраан хувцастай хүүхнүүд онгоцыг сонирхон зогсож, хүүхэд багачууд гүйхэн усанд харайн орж хашхиралдаж байжээ. Онгоцны хэдэг дээр гуравдугаар зэргийн суудалд хүмүүс мөн дуулж наргиж байв. Ижил мөрөн үнэхээр сайхан мөрөн, хэдэн зуун дуунд түүнийг магтан дуулдаг нь учиртай ажээ гэж Варвара бодож явжээ. Манай эцэг надаар :

	 

	Их Оросын Ижил мөрөн дээр 

	Энэлэн гаслах дуун цуурайтна

	 

	гэж уншуулдаг байсан юм сан гэж Самгин Варварад яриад

	— Гэтэл одоо тэгж гаслан буй хүн хаана байна. Цөм гоё хувцас өмсөөд баян хуур дарж, наран цэцгийн самар цөмж сууна биш үү гэхэд Варвара

	— Өнөөдөр сайн өдөр шүү дээ гэж сануулан хэлснээ гэв гэнэт, — Тэгэлгүй дээ. Некрасов бол ардын зовлон хэтрүүлэн бичсэн гэдгийг би зөвшөөрч байна гэж яаран өгүүлжээ. Тэгж яаран залруулж ярьсан нь нэг бол Самгины хэлснийг эсэргүүцэхээс айсан, нэг бол зөвшөөрөхгүй байхын боломжгүй байснаас тийм болов уу гэж Клим хардан боджээ. Варвара нүдээ их болгоод ойлгомжгүй инээвхийлэн,

	— Москвагаас гадна ийм Орос орон байдаг гэж би огт бодоогүй явсан шүү. Үнэндээ газар зүйн хичээл заалгаж байлаа. Гэтэл газар зүй гэдэг чинь юу юм бэ? Надад огтхон ч хэрэггүй юмны нэрсийн жагсаалт байж. Одоо үзвэл асар том Орос орон байдаг юм байна. Улс төрийн бодлогын үүднээс аливаа юмны муу талыг хэтэрхий дөвийлгөдөг гэж чиний хэлдэг аргагүй үнэн байна гэжээ. Самгин тэгж ярьснаа санасангүй боловч ялдамхнаар инээвхийлэв.

	— Тэр ч байтугай Левитан, Нестеров мэтийн зураачид ч Орос орныг энэ байгаа тод өнгөөр нь зурдаггүй гэж Варварын ярихад Самгин «Энэ бол миний санаа мөн» гэж боджээ. Самгин ч мөн ялгаагүй санаа сэтгэл ихэд тэлж, өдөр шөнө өнгөрөх тусам, урьд үзээгүй хараагүй олон юм үзэж гайхаж явжээ. Энэ бүхнийг сэтгэл санаан дотроо эмхэлж хожим сэтгэлээ зовоохгүйн үүднээс тэр бүхнийг шилж сонгож, «хэвшмэл үг» болгож авах хэрэгтэй байжээ. Энэ талаар Варвара их л тус болж байх шиг санагдаж байжээ.

	Варвара юм бүхний талаар Самгинд номхон зөөлөн хандаж, өдөр хоног өнгөрөх тусам улам бүр янаг амраг болж байх нь бүр ч гайхмаар байжээ. Түүнтэй цуг явахад ялдамхны учир тийм янаг амраг санагдахаар үл барам энэ хүүхэнд аятай зөөлөн байх юм сан гэсэн дур хүслийг зайлшгүй төрүүлэхээр тийм янаг амраг санагдаж байжээ. Лидия бол тийм хүслийг минутын төдийд ч төрүүлдэггүй байсныг Самгин санана.

	Варварад ер бусын эрс шийдтэй үг хэлж, өөртөө нэгмөсөн татах юм сан гэж Самгин бодох боловч тийм үг олж чадахгүй байв. Магадгүй тийм үг санаанд нь байвч бусад олон үгст булагдаад ил гарч ирэхгүй байсан байж болох юм.

	Бас сайх улаан цамцат ачаачин саад болно. Тэр зохисгүй эр Самгины санаа бодлоос огт үл гарах бөгөөд заримдаа гэнэт усан онгоцны цэрэг болж, заримдаа тоос дарсан Самар хотын усан боомтын наймаачин болж, заримдаа тэрхүү хөлөг онгоцны гуравдугаар зэргийн суудлын зорчигч нэг хүн болж үргэлж Самгиныг дагаж явах шиг санагдаж байжээ. Тэрхүү онгоцны хэдгээ дээр сууж явсан хүн хушгыг ер бусын аргаар хагалж байв. Юу гэвэл, хатуу хушга араандаа зуугаад алгаараа эрүүнийхээ дороос цохихын төдий аман дахь хатуу хушга хага үсрэх ажгуу. Энэ бүх хүний нүд нөгөө ачаачны нүд адил ёжтой харагдах агаад мөн цөм ямар нэг муу юм хийх буюу хэлэхэд бэлхэн тийм шазруун харагдаж байжээ. Тэр, хушгыг жигтэй хагалан иддэг хүн ч гэсэн Самгин Варвара хоёрыг онгоцны дээд давхарт зогсож байхыг ажиглан хараад,

	— Энэ хатагтайн оймс нь хүртэл биеийн өнгөтэй юм гэж нэлээн чангаар ярьж байх нь сонсогджээ.

	Астраханьд Самгиныхыг Варавкийн найз, загас олзворын үйлдвэрийн эзэн Трифонов хэмээх бүдүүн хүзүүтэй, мулзан нүүртэй бөөрөнхий хүн угтжээ. Түүний үс сахалгүй нүүрэнд хоёр ондоо өнгийн маргад товч адил нүд зугаатай гялалзаж байв. Тэр хөнгөн шуугиантай хүнээс үнэртэй усны үнэр ихээр анхилах бөгөөд тоонолжин хээтэй өргөн костюм өмссөн тул шийний алиалагчтай адилхан харагдана. Трифонов бол мөн тэрхүү «хотын эцгүүдийн» нэг нь ажээ. Хотынхоо тохилог аятайг машид магтан ярина. Гэтэл халуун мананд хучигдаж, давсалсан загас, идээлсэн арьс, газрын тосны үнэр учиргүй ханхалсан тэр хот шавартай элсэн дотор орших ажгуу. Далайн хөвөө, хотын тоост гудамж ер хаана ч загасны хайрс газар сайгүй гялтгануур адил гялтганан хэвтэнэ. Тоорцог тавьсан, том алчуур ороосон, халаад өмссөн дорно дахины бараан царайт хүмүүс газар сайгүй үзэгдэнэ. Тийм хүн учиргүй олон тул тэр хот орос хот биш, Оросын сүм байдаг нь ч илүү юм шиг санагдана. Хотын Кремлийн намхан саарал ханын сүүдэрт хүрз царил барьсан халимаг, татар, перс хүн сууж, хэвтэцгээж байхыг харахад тэд дөнгөж сая энэ хотыг байлдан аваад одоо Кремлийг нураах тушаал ирэхийг хүлээж түр амарцгааж байгаа мэт харагдах ажгуу.

	Трифонов онц хүнд хөлтэй хоёр хашин морь хөллөсөн гоё гэгчийн зөөлөн тэргэнд Самгиныхыг суулгаад хотын халуу дүүгсэн гудамжаар хоёр цаг явж үзүүлэв. Трифонов учиргүй хөлс асгаруулж, тайган хүний мулзан нүүрээ үнэртэй ус анхилсан алчуур гаргаж байн байн арчиж, Астрахань хотын тухай өөрийн өмссөн тоонолжин хээтэй хувцас адил, бор, цайвар үгээр ярьж явав. Түүний үг нэгэн жигд сонсогдоно.

	— Манай энд хавар болгон Ижил мөрөн эргээ идэж орхидог юм. Жил болгон засах гэж их мөнгө зардаг даа! Ядахдаа энэ газар чулуу байхгүй, чулуу! гэж Самгин тийш оготор гар сарвайж, — Манай энд чулуу байдаггүй газар. Хааяа өвөртөлж ирсэн чулуугаар Ижил мөрний үерийг хамгаалахгүй шүү гэж зугаатай гомдоллон хошигноод,

	— Энэ хотынхон шиг тэнэг улс дэлхий дээр хаана ч байхгүй. Сайн ташууртай мужийн сайд тавимаар газар. Эсхүл Тимофей Степанович Варавкийг хотын даргаар тавивал цаадах чинь элсээр чулуу хийж чадах хүн дээ гэж ярив.

	Трифоновын гэр бүлийнхэн зусланд гарсан байлаа. Трифонов эр эм хоёр Самгиныг залхтал үг ярьж, үдэш хөлөг онгоцон дээр сайхан хоол, шампан архиар дайлж, ам халаад тэр хоёрыг өөрийн жижиг онгоцонд суулгаж, «Есөн тохой» гэдэг газар буй далайн том хөлөг үзүүлнэ гэжээ.

	— «Шонхор» бол хуучин онгоц гэхдээ цогтой доо! гэж магтана.

	— Та нарыг бас загас агнуурынхаа газар аваачна, тэртэй тэргүй бид хажуугаар нь өнгөрнө гэв.

	Самгинд татгалзах шалтаг олдсонгүй. Зочдын буудлын бүгчим тасалгаанд гунигт бодолд дарагдан байв. Варвара амьсгаадан

	— Балай юм шиг их хачин хүн байна гэж ярихад тэр загас агнуурын эзний яриа, халуун хоёрт тарчилж хоцорсон Самгин ууртайяа зөвшөөрч,

	— Миний бодвол балай зан бол худалдаа наймааны улсын чанар мөн гэжээ. Хэдэн минут болсон хойно Варвара унтахаар үс гэзгээ самнан янзалж ирээд,

	— Наймаачин хүн хуучирсан загварын хувцсыг шалав зарах гэж бараагаа учиргүй магтаж байдаг шиг энэ хүн Астрахань хот, Ижил мөрөн хоёрыг ямар их магтдаг хүн бэ? гэж гайхан ярив.

	«Варвара их ухаан сууж байна» гэж Самгин бас л боджээ.

	Өглөөний зургаан цагт тэд хэдийн бага шиг халтар завинд суугаад Ижил мөрнийг уруудан явав. Ижил мөрөн далайн захаар усны дээгүүр газрын тос дугуйран хөвж байна. Хуурай, бүдэг саарал тэнгэрт киргиз хүний нүүр шиг дугуй наран алгуурхан мандана. Трифонов зогсоолд аргамжаатай буй хөлөг онгоцны эздийг нэрлэж,

	— Нобель биднийг сайхан идэж байгаа хүн дээ! Тэр чинь армян хүн шүү гэнэ.

	Тэдний суусан завь онгоц учиргүй халуунтай хүн адил дагжин чичирч, зальтай эмгэн зээлийн дундуур яваа юм шиг олон хөлөг онгоцны хоорондуур исгэрэн чахран гулгаж байв. Залуурын дэргэд цайвар сахалтай царайлаг татар хүн зогсоод наранд гялбан нүдээ онийлгоно.

	— Эндхийн хүн болгон их залхуу шүү гэж Трифонов Варварад ярьж байв.

	Моторт завь онгоц далайг хөвөөлж булингартай усанд хошуулдан нэг мод хэртэй явснаа гэнэт хахаж бөглөрч унтрав.

	— Миний энэ завь онгоц киргиз морь шиг баахан муу зантай болжээ гэж Трифонов наргиж, — Миний ондоо нэг «Хасагхан» гэдэг завь ёстой сум шиг шуугина даа гэв.

	Татар хүн залуурын дугуйг түргэн түргэн эргүүлэв.

	— Юу болов, Юнус?

	— Мотор дуусжээ гэж татар хүн туйлын эелдэг зөөлөн өгүүлнэ. Трифонов машины тийш гүйж очоод доош шагайж,

	— Үхсэн нохойн гөлөгнүүд ээ! Та нараас би асуусан шүү дээ? Яндан дуугарга, хоншоор! Алив Юнус чи эрэг тийш зал гэж бархирав.

	Завь онгоц арчаагүй дорой гуугласаар элст эргийн тийш хажуу бөөрөөр алгуурхан хөвнө.

	— Эд ер хүн биш, мич сармагчнууд байгаа юм. Идэхээс ондоо юу ч мэдэхгүй шүү гэж Трифонов загнаж учирлан ярина.

	Эрэг дээр нэг эвдэрхий завины ёроолд хүрээ нь гандсан саравчтай малгайтай, эмэгтэй хүний цамц шиг жигтэй хувцастай, хажлагатай өмднийхөө түрийг өвдөгнөөс дээш гартал шуусан нэг хүн том бөөрөнхий талх тэврээд зүсэж байв. Хажууд нь элсэн дээр хар ногоон өнгөтэй том тарвас хэвтэж байна.

	— Тэр хүнийг хараач, найрын ширээнээ сууж байгаа шиг гэж Варвара хэлэв.

	Тэр хүн үнэхээр найрлаж байх шиг далайн хөвөөнд сууж байв. Тэртээ тэнгэр далайн савслагад олон хөлөг онгоцны шураг мод гозолзон харагдана.

	— Нөгөө «Есөн тохой» гэдэг газар чинь энэ шүү дээ гэж Трифонов хэлэв. Трифонов дуу чангаруулагч хоолой амандаа бариад,

	— Хүүе хасаг аа! Чи харуулынхан дээр гүйж очоод «Анчин» гэдэг завиа явуулаач гэж Трифонов хэлж байна гэж хэлээд орхиоч гэж хашхирав. Цаад хүн зүсэм талх бариад завь онгоц урсгалд туугдан хэрхэн эрэгт ойртон явахыг ажиглах зуур,

	— Наад дуу чангаруулагч хоолойгүйгээр би дуулж байна аа гэв.

	— Чи яваач!

	— Хэдий хөлс өгөх юм? гэж нөгөө хүн талхаа хазна.

	— Нэг цөлхөөв.

	— Хорин тавыг өгвөл явна гэж нөгөө хүн дуугаа өндөр болголгүйгээр өгүүлээд талхаа зажлах зуур өрөөсөн гартаа хутгаа барьсаар мөнөөхөн тарвасаа биедээ этэж ойртуулна. Трифонов Варварад нүд ирмэж,

	— Дуулав уу? Хорин таван янчаан нэхэж байна. Гэтэл тэр харуулынхан ердөө мод хагас газар, тэр толгойн цаана байгаа юм шүү дээ. Ямар вэ! гэж мушилзана. Трифонов бас дуу чангаруулагч хоолойгоо амандаа барьж 

	— Гурав гэх нь буун дуу гарах шиг сонстов. Нөгөө хасаг хүн хутгаа тарваст зоож,

	— Явахгүй гээ гэв.

	— Тэр явахгүй нь. Эндхийн хасгууд дандаа хулгай хийж, хөнгөн аж төрнө. Хүний торноос загас хүртэл хулгуулдаг улс гэж аяархан хэлээд,

	— Тав! гэж чанга бархирав.

	— Явахгүй гээ гэж хасаг хэлээд тарвасыг хоёр хувааж ширээний доогуур хөлөө жийх адил ус руу жийнэ. Трифонов мөнөөхөн дуу чангаруулагч хоолойгоо хуруундаа өлгөж эргүүлж байгаад

	— Эндхийн улсыг юу гэж хэлмээр юм, чөтгөр бүү мэд. Азийн мухар толгойтнууд нь ажил хийж чадахгүй, манайхан өөрснөө ажил хийх дургүй ийм л улс даа... гэж жаргалтай инээвхийлэн байснаа, — Хүүе хасаг, би Трифонов байна, чи таньж байна уу? гэж бархирав.

	— Василь Василыч чамайг танихгүй хүн хаана байх вэ гэж нөгөө хасаг дуугарч, хэсэг тарвас зүсэж үс ноос болсон ам руугаа чихэж харагдав.

	Варвара завины ирмэг сандайлаад тэр хасгийг сонирхон харж байв. Залуурч дэлгэрэнгүй сэтгэлээр инээж, залуураа эргүүлж байв. Завь онгоцоо хэдийн гүйхэн газар хошуугаар нь оруулж тавиад урсгалд туугдахгүй болгох гэж хичээж байх нь харагдана. Завины доод машины тасагт хоёр хүн харааж, алхаар юм балбах дуун гарахад халуун уур шуугин тургиж байв. Далайн хөвөөнд ямар ч чимээ аниргүй, нарны туяанд далайн ус гялтганах нь зурсан мэт агаад том том ачааны онгоц зогсож, хоорондуур нь жижиг онгоц цог хорхой адил сүлжилдэн, бүр жижигхэн завинууд шил дээгүүр ялаа гүйлдэх адил хөвж харагдана.

	Клим Самгин халуун наранд ядраад энэ нүд гялбам хоосон дотор юм бүхэн өт адил жижигхэн харагдах ажээ гэж харж суухдаа, энэ гунихыг мэддэггүй Трифонов хэмээх бөөрөнхий эр гадаад байдлаараа хэдий шал ондоо боловч Лютовтой их адилхан хүн юм гэж өөрийн эрхгүй залхуутайяа бодож байжээ. Бас Лютов ерөөс байхгүй цулбуурт загас барина гэдэг нэг луйварчнаар ид хөөр болгож байдагчлан Трифонов энэ зөрүү зантай хасгаараа гайхуулж байх шиг түүнд санагдаж байжээ.

	— Араатан толгойт чи, явахгүй юу? гэж Трифонов бараг найрсаг өгүүлэхэд цаад хасаг

	— Василь Василыч чамд зарагдах дур хүрэхгүй байна гэж түвшин өгүүлж тал тарвасын хөндий хальсыг далайд чулуудаж, мөлхөж, ус руу тонгойн алгандаа ус утгаж, сахалтай нүүрээ алчуураар арчих мэт арчиж байх нь үзэгдэнэ.

	«Далайн захад суугаа нь найрын ширээнээ суусан мэт гэж Варвара сайн ажигласан байна шүү. Хушгыг жигтэй хагалж иддэг тэр тариачин, нөгөө Сибирийн усан боомтын ачаачин чухамдаа ийм л хүмүүст хувьсгалчид найдаж буй шүү дээ. Ер нь нэг үгээр хэлбэл «Бороохойхон» гэдэг гунигт дууг цогтой шинэ янзаар дуулах болсон тийм л хүмүүст л найдвар тавьж байгаа ажээ» гэж Самгин бодов.

	Трифонов өрөөсөн хөлөөр завины ирмэг гишгэж зогсоод нөгөө хасагтай маргасаар

	— Нөхөр чамайг хэн болохыг би мэдэж чадна шүү гэхэд хасаг тарвасынхаа үлдсэн талыг идэж гүйцээд

	— Иван Калмыков хаана байна гэж сураглаарай. Тэр чинь би шүү гэв.

	— Эд хэнээс ч айдаггүй хачин улс гэж Трифонов Варварад ярина.

	Тод ногоон өнгөтэй уурын завь налуу хошуу ороон гарч ирэх нь нэн ч гоёмсог харагдана.

	— Тэр «Хасагхан» завь гараад ирлээ. Тэгэхдээ агнуурт гарч, нааш ирэхээс хожимджээ гэж Трифонов мэдэгдэв.

	Шөнө, Самгин Варвара хоёрын суусан уурын дарвуулт онгоц Каспийн далай дээр гарч, Халимагийн нутгийн налуу эрэг сартай шөнийн бүрэнхийд үзэгдэхгүй болохын сацуу Климийн сэтгэл ер бусын жигтэй түгшин эхэлжээ. Эргэн тойроод жигтэй гунигтай, хачин дүнсийгээд од мичид бараг эс үзэгдэх гүн хөх тэнгэрт хуучирсан дугуй саран онц гэгээтэй үзэгдэнэ. Тэнгис далай гялтганан ногоороод сайх тэнгэр огторгуй шигээ хөдөлгөөн ч үгүй, чимээ ч үгүй болсныг үзэхэд салхин шуурга үлээсээр байгаад тэнгис далайг нэгмөсөн амгалан болгожээ гэмээр ажээ. Дарвуулт онгоц нарийхан мөнгөн зурвас гэгээ дагаж хөвөх авч сайх зурвас гэгээ эцэс төгсгөлгүй униар будан дундуур дарвуулт онгоцыг хөтлөн хамт явах тул онгоц нэг дороо зогсоод байх мэт санагдах ажгуу. Харин ямар нэг жигд бүдэгхэн бөглүү чимээ гарах нь онгоцны сэнс усыг цохилон буй нь мэдээж атал ямар нэг ид шидийн юм усан дор нуугдан, онгоцыг алдалгүй мөрдөн дагасаар гүйцэн ирсэн шиг санагдана.

	Энэ бол аль хэдийн мартагдсан хүүхэд ахуйн аймхай зан нь хөдөлж, хүүхдийн бодлын гэнэн асуулт гэв гэнэт ер бусын чухал асуулт болж сэтгэлийг түгшүүлж буй гэдгээ мэдэхэд Самгинд ичгэвтэр байжээ. Хэдий тийм боловч энэ байдал нь хэзээ ч гарч болшгүй тунгалаг шуудай дотор ороод дарвуулт онгоц ч хөдлөхгүй болж, хоосны дотор дүүжлэгдэн, зөвхөн чичрэн салганаж байх шиг авай.

	Самгин мөнөөхөн том том хөлөг, загасчны онгоц, жижигхэн завь, ядахдаа шувуу ч юм уу, ер хуурай газрын ямар нэг юмыг олж харахыг мөрөөдөн нэгэн үе нүдний шилийг авч, нэгэн үе дахин зүүж, эргэн эргэн харавч юу ч эс үзэгдэх ажгуу. Гагцхүү онц толигор, онц гялтгар ногоон хүрээ татаж, мөнөөхөн хий агааран шуудайн ёроол адил үзэгдэнэ. Харанхуй онгоцны хашлаганы дагуу гэгээн зурвас гялалзан хөдлөх бөгөөд толгойн дээрээс, хааяа нэг од гялтганан харагдах гүн хөх тэнгэр хөврөвч мөнөөхөн хуурай газрыг хөмөрдгийн адил тийм гүн биш харагдах ажээ. Энэхэн үес Самгин ямар боловч үг ярьж, түүний тойрон, түүний дотор дэлгээтэй хоосон зайг үгээр дүүргэх юм сан гэж бодож байжээ.

	Варвара онгоцны хашлаганаас барьж, эрүүгээ тулаад сууж байв. Түүний толгой үл мэдэг салганаж, сул задгай гэзэг үс нь хийснэ. Клим хажууд нь зогсоод аяархнаар, тэнгис далайн тухай шүлэг хэлж байлаа. Онгоцоор зорчигсод аль хэдийн унтахаар явцгаасан боловч чанга ярихад эвгүй байжээ. Самгин ер олон шүлэг мэдэх боловч цөмийг мартаад одоо тэдгээр шүлгээ зөвхөн үргэлжилсэн үгээр ярьж байв.

	— Байгаль дэлхий хоосныг хүлцдэггүйн учир агааргүйн уудам байдаг гэдэг худал шүү.

	Варвара шүлгийг дуугүй чагнаж байснаа гэнэт хөдөлсөн ч үгүй.

	— Клим минь, ухаантай юм... юу ч битгий яриач! гэжээ.

	Варварын царай сарны гэгээнд жигтэй цайгаад нүдэнд нь гал гэрэлтэн, муурын нүд шиг тун ч аягүй харагджээ. Тэгж хэлэхэд нь Клим гомдоод хэсэг дуугүй байснаа,

	— Орж унтах болсон биш үү? гэхэд нь Варвара

	— Болоогүй гэж Климийг гуйсан мэт харж, — Би ер эндээс холдож үнэндээ чадахгүй нь. Энд гойд сайхан санагдаж байна гэжээ.

	— Ядарна даа.

	— Надтай зэрэгцээд суу.

	Самгин түүний хүслийг ёсоор болгож, бүслэхээр нь тэврэн суугаад

	— Чи юу бодов? гэхэд, 

	— Би юу ч бодсонгүй гэж мөн аяархан хариулжээ.

	— Үүрэглэж байна уу?

	— Үгүй, үүрэглээгүй.

	Варвара ер ярих ч дургүй байв. Самгин сахлаа барилан, сарны гэгээнд онц тод үзэгдэх Варварын царайг хөндлөнгөөс харж байтал гэнэт баахан хонзогнох санаа төрж иржээ.

	«Би энэ хүүхэнд хэтэрхий зөөлөн байдаг болохоор намайг тоохгүй болж байна биш үү. Ер нь эм хүнд хатуухан байх хэрэгтэй юм. Хэзээд, ямар ч үед өөрийн хүслийг дагуулан чаддаг байх хэрэгтэй юм байна. Энэ хүүхэн ер юу бодож санаж явдгийг асуултгүйгээр сааргүй мэддэг болж сурах хэрэгтэй юм байна. Ер эр хүн эмийг эрхэндээ оруулъя гэвэл, юу ч нууж хаахгүй бүгдийг ярьдаг болтол нь оруулах ёстой» гэж боджээ.

	Энэ бодол нь онц таатай санагдаад түүнийгээ нотлох мэт элдэв олон өнгөөр дахин дахин бодов. Самгин үнэндээ Варварын унтаж байхад харж хэвтдэг нь олонтоо билээ. Түүний унтаж буйг харж хэвтэх үедээ, учрыг баахан олохгүй, атаархах сэтгэл төрдөг байжээ. Варвара заримдаа эцэж ядартлаа, бараг ухаан балайртлаа янагласны дараа Климийн мөрийг дэрлээд таг унтах нь бий. Тийм үед түүнд бүр ч ихээр атаархах бүлгээ. Хүүхний толгой жигтэй хөнгөхөн, үс гэдэг нь хэдийгээр ширүүвтэр боловч торго шиг сэрүүхэн, аятайхан санагдана. Чамархайд нь нарийхан хөх хөх судас хээтээд тэр нь шөнө, бүр ч хар бараан харагдах агаад тэр нарийхан хөх судаснууд Варварын бие эрхтний нууц явдлыг нь уураг тархинд нь шивгэнэн зүүдлүүлдэг болов уу гэж Самгин бодно. Варвара унтаж хэвтэхдээ байдгаараа атийж, хомоолын чинээхэн болж хэвтэх нь хүүхэд шиг даанч бяцхан харагдах бөгөөд гараа эсхүл дэрлэнэ, эсхүл дороо дарж унтана. Гэтэл амаа үл мэдэг ангайгаад зальтайгаар инээвхийлж, урт сормуусныхаа завсраар нэг л дийлсэн давсан хүн мэт харж байх шиг санагддаг байжээ. Заримдаа нүүр ам нь жигтэй онд ондоо болж байхад Клим түүнийг угзарч сэрээгээд «Чи ер юу бодож зүүдэлнэ вэ?» гэж асуумаар санагддаг авай.

	«Варварын биеэр эдэлдэг тэр амтат жаргалыг би яагаад амсаж чаддаггүй вэ? Би энэ эмийн дурыг хангаад өөрөө яагаад энэ эм шиг тийм сайн ханаж эс чадна вэ?» гэсэн асуулт Климийн сэтгэлийг ихэд догдлуулдаг болой. Клим тэр хүүхний янаг дурыг хүргэж чадсандаа бардамнаж, би шөнийн шөнөд эмийн дурыг хангаад өөрөө төдийлөн сайн ханахгүй байгаа мэт түүнд санагддаг байжээ.

	— Эр эм хоёрын эр нь эмийнхээ дурыг нь сайнаар хангаж чаддаг атал өөрөө бол төдийлөн сайн ханадаггүйн учир хаана байна аа гэж нэг удаа Варварад ярьсанд цаадах нь

	— Чи ханадаггүй гэж үү? гэжээ.

	Варвара Климийн хэлсэн үгний учрыг олсонгүй, зүгээр л ялдам сэтгэлийн үүднээс хэлэв гэдгийг Самгин мэдэж байв. Тэгэхэд нь «Лида бол огт ичихийг мэдэхгүй, элдвийг чалчин, ер нэг сайн үзэж авъя гэсэн мэт байдаг бол Варвара хэтэрхий болгоомжлон биеэ бариад олигтой байж ч чадахгүй хүүхэн байна» гэж бодно. 

	«Варвараг бүр жолоогүй завхай эм болов уу гэж бодож явсан минь их л эндүүрэл байжээ. Гэвч миний тэгж буруу бодсон сайн хэрэг...” гэж Самгин бодно. Маргааш нь

	— Амраглаж янаглаж хэвтэхэд надад сайхан, чамд бас тийм сайхан байдаг уу? гэхэд Варвара

	— Тэгэлгүй яах вэ! гэж ер олон таван юм бодсонгүй, шууд итгэл дүүрэн өгүүлжээ. Гэвч Клим түүний энэ үгийг үнэмшсэнгүй. Ер юун тухай ярьж байгаагаа тайлбарлан хэлтэл Варвара харин гайхаж, тэр ч байтугай хөлөө жийгээд

	— Чамд сайхан байдгийг би мэддэг шүү дээ! гэж аяархан шивгэнэхдээ их л ичиж байх шиг авай.

	— Тэгвэл яаж мэдэгддэг вэ?

	— Ичээд хэлж чадахгүй байна. Миний бодоход, тэгэх болгондоо л чамайг төрж байгаа юм шиг санагддаг. Яагаад тэгдгийг би үнэндээ мэдэхгүй юм. Гэвч бие хачин болоод... гэж Варвара ярихдаа үзтэл ичингүйрэн нүүр нь час улайгаад,

	— Хонгор минь, ийм юм битгий яриач! Би нэг л эмээгээд байдаг юм гэжээ.

	Тэгэхэд нь Клим өхөөрдөн их л янаг энхрийлэн таалав. Гэвч Варвара миний ярьсан үгний учрыг ойлгосонгүй гэж сэтгэл дундуур байжээ.

	«Төрж байгаа юм шиг гэж юутай утгагүй үг хэлэв!»

	Түүнээс хойш удсангүй байтал Клим Варваратай хэрэлдэх шахжээ. Тэд далайн хөвөөнөө орших Петровскт буугаад тэндээс, Владикавказаас Дарьялийн хавцлаар Тифлис орохоор мориор явжээ. Кавказын уулын хамгийн өндөр давааны нэг болох Гудаурын даваан дээр гарав. Гэтэл эргэн тойрны уулс харин түүнээс улам өндөр дээр харагдаж байжээ. Тэдний хөллөсөн морьд хэдий хүнд янзаар зүтгэх боловч даваа өөд явж байгаа биш, цэнхэр утаа униар татсан эцэс төгсгөлгүй гүн их хавцлын дундуур уруудаж яваа юм шиг хуурмаг гунигт сэтгэгдэл төрүүлэх ажээ. Уулын хавцал улам явцуу, улам уйтгартай үзэгдэн, шовх шовх оргил тэнгэрт тулаад шөнөд утаа манан савсалж байх нь үзэгдэнэ. Уулын дээрээс эрхэмсэг янзтай хөмөрсөн гүн хөх агаар тэнгэр улам бүр барайн харлаад тэрхүү гүн харанхуйн дунд үл таних од мичид бадарна. Тэртээ ард баруун гар талд толгойн ороолт адил цайран харагдах Казбекийн оргил сүндэрлэн, тэндээс чийглэг, ариун тунгалаг агаар үл мэдэг сэвэлзэн Климийн ар шилнээс үлээж авай. Тэрхүү сүрлэг хадан уулсын дунд чимээ анир огт үгүй, зөвхөн морьдын туурай тачигнан, татар улаачийн гунигтайяа янших дуун сонстох ажээ. Терек голын усан шуугин урсах нь тэдгээр лужир хад чулуу хавцлыг шахаж хоорондоо үрэлдэж, сажигнаж байх шиг жигтэй чимээ гарч байжээ.

	Сүртэй бартай барайж сэрийсэн муухай хад асга ямар ч хэрэггүй, ямар ч үржил шимгүй бөгөөтөл биеэ ичгүүргүй гайхуулах мэт харагдах тул Самгины уур цухал хүрч явжээ. Хад байцын алам нүх, уулын эгц эгц ан цавыг харж явахдаа,

	— Энэ бүгдийг тоос шороо болтол нь сэгсэрч хаях юм сан гэж Клим амандаа бувтнаж явжээ.

	Варвара Кобийн өртөөнөөс мордмогц дуугаа хураан дүнсийжээ. Хүзүүгээ нугдайлгаад суухад нь царай нь гонзойгоод улам шөвх болжээ. Тэрээр өтөлж хөгшрөөд аль хэдийн мартсан атал энэхэн үед эргэж санахгүй бол горьгүй ямар нэг аймшигт явдал санаж ядсан шиг жигтэй хүнд дүнсгэр бодолд дарагдан явжээ. Нүд нь барайж гөлийгөөд айсан буюу гайхсан юм уу гэмээр уцаартайхан гялалзаж байхыг Клим олж харжээ.

	— Чи Гончаровыг санана уу? Түүний «Фрегат Паллада» гэдэг замын тэмдэглэлийг санана уу? гэж Климийн асуухад Варвара

	— Санаж байна гэжээ.

	— Тэнд, Гончаров онгоцны тавцан дээр гарч урхиран давлагаалах тэнгисийг харж, ямар утгагүй муухай юм бэ! гэж бодож байдаг хэсгийг санаж байна уу?

	— Санаж байна гэснээ Варвара буцаж, — Үгүй санахгүй байна. Би ер тэр номыг уншсангүй. Энд явахад чиний санаанд тэр Гончарав яаж оров оо? гэжээ.

	— Тэр сайн зохиолч.

	— Би түүнд дургүй гэж Варвара эрс хэлээд, — Ер нь аймшигтай юм хэзээ ч сайхан байхгүй гэдэг бол буруу гэжээ.

	Варварыг яриа хөөрөөтэй болов гэж Клим баярлавч түүний ярих үгний аялгууд баахан эргэлзэж байжээ. Клим хэсэг дуугүй байснаа Варварыг уурлуулан, тэр хүнд дүнсгэр бодлыг нь таслах санаатай,

	— Тамд очих зам шиг юм. Үүнийг Данте л үзэх ёстой. Бид уул өөд өгсөх атал уруудаад байгаа юм шиг чамд санагдахгүй байна уу? гэхэд нь Варвара

	— Нээрэн тийм байна гэж яагаад ч юм яаран өгүүлжээ.

	— Гэвч үг ярих дур алга. Энд ер юу ярих бил ээ? гэж Варвара эргэн харж биеэ чичрүүлээд, — Шүлэгчид зөндөө л ярьж байсан биз... гэхдээ олигтой юм олж хэлж мөн л чадаагүй шүү дээ гэхэд нь, Самгин зөвшөөрч,

	— Чухам тийм!

	 

	Улс орны өмнө

	Угсаа нэгт уулс харагдана... 

	 

	гэж Лермонтовын бичсэн нь Тарасынх шиг инээдтэй шүү гэжээ.

	Варвара Самгинаас хөндийрөн тонгойн суув. Клим мушилзаж

	— Эндхийн газар орныг хараад чиний сэтгэл жигтэй болж байх шиг байна. Хүй нэгдлийн үеийн хүмүүс байгаль дэлхийгээс ингэж л айдаг байсан даа. Чи юу бодож явна?

	— Би өөрөө мэдэхгүй явна. Би ямар ч гэсэн үггүй бодож явна гэж Варвара уучлал эрсэн мэт аяархан ярихад,

	— Үггүй, хэлбэргүйгээр юмыг бодож болохгүй гэжээ.

	— Би юм бодсонгүй, зүгээр сайхан амьсгалж явна. Ингэж цээж дүүрэн амьсгаа авч байсан минь хэзээ ч үгүй шиг санагдана. Чи тун... бид өгсөж явах атал уруудаж явна гэж жигтэй юм хэллээ шүү. Тийм л... муухай!

	Шөнө улам тас харанхуй болж, ямар ч үнэр танаргүй үхмэл хүйтэн сэнгэнэнэ.

	— Манай Орост бол ядахдаа цасны үнэр гардаг гэж Самгин ууртай үглэнэ.

	— Тэгэхдээ бүр, давстай цас шүү гэж Варвара зүүдлэх мэт дуугарав.

	Тэд Гудаурын даваан дээр бууж, шорлосон мах идэж, хөхөвтөр өнгөтэй дарс ууцгаав. Тэдэнд тусгайлан гаргаж өгсөн өрөөнд очиж, Варвара зарим хувцсаа тайлж орон дээр алжаасан мэт суугаад харанхуй хар цонх руу ширтэж,

	— Энэ бүхнийг би үзсэн юм сан. Харин хэзээ харсан билээ. Бүр жаахан байхдаа зүүдэндээ харсан биз. Би дээшээ яваад л байсан, авираад л байсан гэтэл нэг мэдэхэд доош гулгаж унаж байсан санагдана. Клим минь, тэгэхэд тун аймаар муухай байсан юм сан. Гэтэл өнөөдөр... гэж гэв гэнэт өмөлзөн шогшрон уйлж

	— Чи их ууртай байна аа даа! гэжээ.

	Самгин түүнийг аргадав. Варвара муур шиг сарвалзан нүднийхээ нулимсыг арчаад,

	— Намайг юм ярьж чадахгүй болохоор чиний уур хүрээд байгааг би мэдэж байна л даа. Чи бол их ухаантай хүн шүү! Гэтэл би ярьж чадахгүй байна. Тийм үг ч гарч ирэхгүй юм! Одоо бодоход би тэр зүүдийг ганцхан удаа ч биш, ер их олон удаа байн байн зүүдэлж байсан шиг санана. Магадгүй хүн болж төрөхөөсөө өмнө, усан галба юүлэхээс өмнө ч байж болно гэж инээвхийлж. Самгиныг тэврээд,

	— Чи өөрийгөө усан галбын өмнө байсан гэж ер боддог уу? гэхэд нь

	— Үгүй гэж Самгин хэлээд агуу дэлгэрэнгүй сэтгэлээр хүүхнийг таалж, — Чи минь ядарчээ. Уналтын үзэлтний шүлгийг дэндүү уншжээ гэв.

	Самгин Варвара хоёр ингэж эвлэрэв. Энэ явдал Варварыг түүнд улам ойр дотно болгосон шиг Самгинд санагдаж байжээ. Маргааш өглөө эрт Арагвын үзэмж сайхан ногоон хөндий рүү бууж явахдаа

	— Би өчигдөр үнэндээ ааш муутай явлаа гэж Варварад ярих нь зүйтэй гэж Самгин бодсон боловч, үүнийг хэлэх хэрэггүй гэж гэнэт боджээ. Варвара Климийн мөрнөөс барин өндөлзөж, тэртээ дор харагдах алтан голыг, ногоон будагтай хонины арьс нөмөрсөн мэт үзэгдэх байдалд зохис уулсыг, уулын хажуу руу бор бөмбөг өнхөрч байх мэт үзэгдэх хонин сүргийг харж,

	— Эд бүхэн юутай дотно сайхан харагдана вэ! Өчигдөр, ийм сайхныг үзнэ гэж бодож болох байсан уу даа? Тэр хүүхэдтэй эхнэрээ илжиг унуулаад хөтлөн яваа хүнийг харна уу чи! Тэр чинь охин тэнгэр, Иосиф шүү! Клим минь, хонгор минь, энэ бол гайхалтай юм шүү! гэж дуу алдаж явжээ. Самгин тэр хүүхний гэнэн хонгор үгсийг чагнан явахдаа нүднийхээ шилийг хийгээд доош сэрэмжтэй ширтэн явжээ. Уулын уруу буух зам эгц бөгөөд муруй, тэрэгний дугуйн тоормосыг тавьсан тул хайрга чулуун дээгүүр жигшмээр муухай хавирах дуун гарна. Бор тууз хөвөрсөн мэт үзэгдэх жим зам заримдаа гэнэ гэнэ огцом эргэнэ. Хар сахалтай хөтөч тийм үед морьдын жолоог их л анамгай татаж явна. Морин тэрэг ер бусын хурц шовх арзгар хад чулуу бүхий жалгын дээрээс айхтар муухай хазайж байжээ. Самгин түүнийг хараад ихэд бухимдаж, ядахдаа Варвара өнөөдөр юун дуутай шуутай болчхов гэж харамсан бодож явжээ.

	— Энд аль нэгтээ Пушкин ирж, Арагва голын хөндийг ихэд сонирхож байсан. «Гүржийн толгод дээр...” гэдгийг чи санаж байна уу? гэж Варварын ярихад Самгин,

	— «Чамаар, ганцхан чамаар» гэж амандаа уншина. Варвара Климийн гарыг чанга атгаж,

	— Ухаанд багтахын аргагүй шүү! Шүлэгч хүн энгийн энэ гурван үгэнд ямар ихийг багтаан чадна вэ! гэхэд нь Самгин,

	— Тийм шүү гэжээ.

	Тэдний суусан морин тэрэг Млетийн өртөөнд эсэн мэнд явж ирэв.

	Уулын хавцал дунд Тифлисийн бор бор чулуун байшин. харагдав. Байшин болгонд тоо томшгүй олон тагт байх нь хүүхдүүд нааж орхисон мэт бөгөөд шувууны тортой адилхан харагдах ажээ. Кура гол булингартан шуугина. Дуган сүмийн барилга нь догшин сүртэй, ер энэ бүхнийг Клим таашаасангүй. Хар хар толгойтой хүн яагаад ч юм, баярын байдалтай, дуутай шуутай явах бөгөөд тэд тослог нүдээр Варварыг ичгүүргүй шохоорхон харцгааж байжээ. Тэдний оросоор ярих нь армян хошин шог ярианы хэл үгийг санагдуулна. Улайсах шахсан гудамжаар жоом адил гүйлдэх тэдгээр улсыг Варвара их л сонирхон харна. Тэд зүс сайхан санаа сайн улс болов уу гэж Варвараа бодож байжээ. Гэтэл гүрж, армян юм уу, ер дээрэмчин хүний царайтай тиймэрхүү хүмүүсийг улсын хилийн хайч газар байлгах хэрэггүй юм сан, оросуудыг байлгавал дээр юм сан гэж Самгин ярьжээ. Самгин ингэж ярихдаа Варварын тэрхүү хөөрсөн гайхсан сэтгэлийг дарах гэж боджээ. Ер Варварын тийнхүү сэтгэл хөдөлсөнд Климийн уур хүрэх тул,

	— Чи ер нөгөө балай Трифоновоос болж өвчтэй болжээ дээ гэж арга буюу ёжлон асуухад хүрчээ.

	Орост юу хийхийгээ мэдэхгүй, мэдэвч хийх дургүй тийм илүү хүн тоо томшгүй юм. Тэд усан онгоцны боост, төмөр замын өртөө, мөрөн гол, далайн хөвөөнд ширээнээ сууж буй мэт сууцгаан ямар нэг юм хүлээж байх шиг хачин бодол Самгинд сэм сэм төрж байжээ. Гэтэл Бүх Оросын үзэсгэлэн дээр Самгины гайхсан мөнөөхөн олон янзын эд юм хийдэг хүмүүс огт үзэгдэхгүй ажээ.

	Самгин энэ сэтгэгдлээ Варварад ярих гэтэл цаадах нь түүний үгийг дүлий мэт огтхон ч дуулахгүй болжээ! Варвара ер өд сөд нь ургаж гүйцээд мөд удахгүй нисэн одох гэж буй ангаахай адил баяр хөөр дотор умбаж байх шиг түүнд санагдаж байжээ.

	Мөнөөхөн нүүдлийн амьдрал төгсгөл болж, Москвадаа эгж ирснээс хойш Клим Самгин сая дотроо баяртай явах болов. Клим Варвара хоёр хөдөө явахдаа олон зүйлийн талаар байн байн илт санал зөрдөг байсан бол Москвад ирээд тэгсэнгүй. Хоёулаа гэр ахуйн аар саар ажлаар хөөцөлдөж, түүндээ хоёул адил дуртай байжээ. Тэд хашааны дотор байшингаас нүүж, гадаа гудамж тийш харсан цонхтой, ондоо байшингийн хоёр давхарт тэдэнд зориулан зассан тохитой байранд оржээ. Варвара ч онц их маяггүйгээр байшиндаа шинэ тавьц тавьжээ. Клим урьд Хрисанф бугайн хурааж хуримтлуулсан хуучин эдлэл бүхнийг авч ажлын догь өрөө засаж авчээ. Самгин энэхэн үед Варавкийн дэмжлэгээр даатгалын нийгэмлэгийн нэг хуулийн зөвлөгч, баян өмгөөлөгчийн туслахаар ажиллах болов. Варавка Москвад сайх олон ажил явдлынхаа талаар түүнд өргөдөл гаргасан байжээ.

	Удалгүй Сомовын Любаша ч иржээ. Түүнийг Москвад суухыг зөвшөөрчээ. Любаша бага зэрэг турсан авч улам өндөр болсон шиг харагдах бөгөөд цэнхэр нүдээрээ бусдыг улам ч найрсан хардаг болжээ. Татьяна Гогина Варварад ярьсан нь:

	— Миний харахад, Любаша маань сайн хоол ихэд идсэн хүний шинжийг олжээ гэжээ.

	Любаша урьдын адил элдэв үдэшлэг зохиох, цөллөгийнхөнд зориулан сугалаа гаргах, ажил хөөцөлдөн тэдэнд дотуур хувцас оёж, ноосон оймс, ороолт мэтийг нэхэж суух нь үзэгдэнэ. Бас ямар нэг роман зохиол орос хэлнээ орчуулан, уналтын үзэлтний шүлгийн ухааныг олж ядан суухдаа,

	— Тун хэцүү байна! Би бол мангир, уналтын үзэлтэн, дун хясаа аль алинд нь дургүй юм гэж санаа алддаг билээ.

	Варвара үдшийн цагаар Любаша, Татьяна хоёрт Тифлисийн олон тагттай байшин, Грибоедовын булш, номхон усны үхэр үзсэнээ ярина. Бас модны нүүрс зардаг худалдаачид хүүхдийн тоглоом адил илжиг унаж явдаг гэж ярина. Мөн ямар нэг царайлаг хүмүүсийн тухай, элдэв хөгийн явдал болсон тухай ярьж байхыг Клим чагнан суухдаа,

	«Энэ бүхэн тийм байгаагүй. Манай хүн зохиож байна даа» гэж бодно.

	Тэдний адил олон хүн юмыг санаанаас зохиогоод өөрсдийгөө, бусдыг хуурч, аж амьдралыг гоёж байдгийг Самгин энэ удаа дахин нотод итгэжээ. Любаша аргыг олж хөдөөгийн хэд хэдэн хотоор явж ирээд сурагч залуусын дунд хувьсгалт үзэл санаа өсөж, Марксын үзлийг сайнаар ухуулан ажилчдын дугуйлан байгуулж буй гэж ярихад нь энэ бүхнийг наад зах нь гуравны хоёр хувь хэтрүүлэн ярьж буйг Клим мэдэж байжээ. Ер хүний санааны бүхий л зохиолыг нарны туяанд татсан тоос харах адил харж чаддаг гэж Самгин өөртөө итгэдэг байжээ.

	Самгин мөнөөхөн толгой тархинд нь үймэх өдий төдий сэтгэгдлээ бага зэрэг дунд оруулахын үүднээс дахин тэмдэглэл бичиж эхэлсэн боловч хэдэн хуудас бичээд үзвэл тэр тэмдэглэлийг маш хуучны үзэл баримталдаг хүн бичсэн мэт санагдсан тул өөрөө үнэн сэтгэлээс гайхаад бухимдан урж хаяжээ.

	Анфимьевна тэр гэрийн, гэр аж ахуйн ажлыг мэдэгч болж, жигүүрийн нэг байшинг тавилтай өрөө маягтай засаад орж суужээ. Тэнд Любашаас гадна хоёр оюутан, хэвлэлийн газрын үсэг хянагч нэг хижээл авгай, ноён Митрофанов сууна. Энэ хүн ямар мэргэжилтэй болох нь эс мэдэгдэх бөгөөд түүний тухай Анфимьевна ярихдаа,

	— Үргэлж ажил алба эрж, эхнэрээ хүлээж явдаг хүн гэжээ.

	Миша гуайн орж суусан хавтгай оройтой тагтан давхрын цонхоор үдшээс шөнө дүл болтол цагаан бүрхүүлтэй дэнлүү бүдэгхэн гэрэлтэж харагдах боловч Самгин төдийлөн санаа зовоодоггүй билээ.

	Анфимьевнагийн оронд хоосон хөндий юм шиг биетэй жигтэй хөнгөхөн, улаан хамартай, туранхай атигар өвгөн тогооч иржээ. Тэр хүн хачин хүнгэнэсэн дуугаар ярих бөгөөд хэдхэн шингэн шармигар сахал тавьсан нь нүүр царай нь муурын хоншоортой адилхан харагдана. Тэрээр Клим Варвара хоёр дээр согтуу орж ирээд,

	— Энэ талаар битгий санаа зовоорой. Би хар багаасаа согтуу яваа хүн. Би ер эрүүл явсан өдрөө санахгүй байна. Харин үүнийг Москва хотын сайн сайн гал тогооны газрын тал хувь нь мэднэ гэжээ.

	— Энэ хүн үнэхээр нэртэй тогооч, сайн хүн. Үүнийг би гучин жил мэднэ гэж Анфимьевна батлан өгүүлсэнд Варвара инээмсэглэн

	— Энэ чиний нөгөө амраг хүн үү? гэжээ.

	— Би амраггүйгээр өдий насыг хүрэв. Би номоор ч явсангүй, тэнэг хар толгойгоор явж ирсэн хүн дээ гэж дурамжхан хэлж

	— Харин Варя чи, энэ хүний дэргэд элдвийг ярьж болохгүй шүү. Энэ хүн хааны гэр бүлийг ихэд хүндэлдэг хүн. Тэр ч байтугай үүнд Петербургээс сонин ирүүлдэг юм. Ер хачин хүн шүү гэж сануулан хэлжээ.

	Тэр хүнд үнэхээр «Засгийн газрын мэдээ» сонин ирдэг ажээ. Тэр хүн үнэхээр туйлын номхон, өөрийн нэр төрийг дээд зэргээр боддог, дээдсийн улс төрийн бодлогыг ихэд сонирхдог хачин хүн ажээ. Тийм адармаатай, эрээн бараан хачин хүмүүс байдаггүй бол аж төрөхөд хэчнээн аятай байх билээ гэж Самгин бас л бодно. Тийм хүмүүстэй уулзахад элдэв өнгийн толбо, утгагүй инээвхийлэл, шог хошин үгс төдийхөн сэтгэлд үлдэж ажгуу. Гэтэл морь шиг лут овор биетэй Анфимьевна бол мөрөөрөө амьдарна. Энэ эхнэр жар далын хооронд тогтчихсон юм шиг өтлөх ч үгүй, ядрах ч үгүй ажгуу.

	— Бусдын дотор цагаан сэтгэлээр амьдран явж чаддаг ийм хүмүүсийг би хүндлэн үздэг юм. Эд бол ёстой жинхэнэ баатрууд мөн гэж Самгин Варварад ярьдаг билээ.

	Самгин ч байр байдлаа түргэнээ засаж байв. Онц нэрд гарснаар үл барам нэн хүндтэй хүмүүс ба олон нийтийн элдэв урсгалаас саланги тусгаар зогсох ба тэрхүү урсгалын төв голд байвч тэдний аль нэгтэй эс нийлэх агаад тэрхүү хэсэг бүлэг хүнийг цөмийг таньдаг, талархан үздэг, тэр ч байтугай хэрэв амь өрссөн л хэрэг биш бол тэдэнд ил далд ямар нэг аргаар тус болох нь бий. Тийм тус болсон хүнийг цаадуул үнэндээ маш өндрөөр үнэлнэ. Самгин тийм хүмүүсийн нэг нь болжээ. Самгины бие галбир ч нэлээн гоолиг, баахан хүйтэвтэр царайд нь жижигхэн хар сахал зохиж, дуу хоолой нь хэдий сүрхий чанга биш авч үнэмшмээр тод сонстох ба ямагт илүү дэмий омгийг дарахуйц үг хэлж чадна. Ер юм мэддэг, магадгүй бүхнийг мэддэг хүн мэт харагдах болжээ. Олон үг нуршихгүй товч цөөн үгээр ярих авч тэрхүү цөөн үг нь тийм ч гүн цэцэн мэргэн эс сонстох тул бүхэнтэй нэг янзаар, тодорхой хүмүүстэй ондоо янзаар ярьдаг биз гэж хүмүүс боддог байжээ. Нүдний нь шилний цаана хүйтэвтэр цэнхэр нүд гялалзах бөгөөд нөгөө эсрэг талынхаа хүнийг эгц ширтэж чадах тул энэ нэг л учир үл мэдэгдэх хачин харцтай хүн юм гэж ойлгуулан чадах бүлгээ. Хүн болгон ихээр ярих тул дуугүй хүн тэдний дотор маш содон үзэгдэнэ. Самгин ер ой сайтай учир их юм мэддэг хүн гэдгээ улам бүр бэхжүүлнэ. Ийм нэрийг зүүж явахад тийм ч хэцүү биш гэж Самгин бодно. Тэрээр ер хүмүүстэй харьцахдаа төдийлөн тааламжтай биш агаад харин санаанаас зохиож, бусдыг төөрөлдүүлдэг ивээгчийн ролийг ихэд сонирхох бүлгээ. Нэлээн оновчтой сайн үг хэлчихвэл өөрийгөө ер шулам шиг сүрхий хүн гэж боддог байжээ.

	Энэ асар том хотын аж амьдралд ямар нэг юм удирдан чиглүүлж байгаа мэтээр өөрийгөө бодох ба ер хүн болгон өөрийгөө ахуй байдлаараа эрин үеийг чимж буй хүн гэж бодох эрхтэй шүү дээ гэж бодно. Прейсийнд олон хүн цугласан, их түгшүүртэй хурал болбол Самгин

	— Оюутны хөдөлгөөн бол шууд сэтгэлийн хөдөлгөөн мөн. Үүнд ердөө л «Бяр нь ихдээд цус нь амтагдаж» буй хэрэг юм. Гэвч үүнд нэг ноцтой аюул нуугдан буй гэдгийг мартаж огт болохгүй. Ардын үзэлтний романтик сэтгэл оюутны санаа бодолд ганц сайн тохирно. Учир яагаад гэвэл ардын үзэлтэн дахин аллага хийх гэж мөрөөдөх болжээ гэж томоотой үгээр битүү сэрэмжлэн хэлдэг билээ.

	Ер Прейсийнд цугладаг хүн болгон санаа бодлоо маш болгоомжтой ярих агаад тэр санал бодлоо нотлохдоо Эдуард Бернштейнээс эш татаж байх нь үзэгдэнэ. Самгины үзвэл тэнд түүнтэй адил төрлийн улс цуглаж байх шиг санагдана. Энэ нь тэднийг онц эвгүй болгох ажээ. Стратонов, Тагильский хоёр Прейсийнд ирэхийг больжээ. Берендеев хааяа ирэвч тэр олон танихгүй хүний дунд хэрхэн орсон, тэр ер юу гэж яриад буйг мэдэхгүй шал согтуу хүн шиг сууна. Мэгдсэн сандарсан )байдалтай инээвхийлэн босон харайж, сандал сандал дээр очиж суух нь тэр олон сандал дээр цөмд нь сууж үзье гэж нэг жигтэй зорилго тавьсан шиг байдаг. Хааяа сэтгэл нь догдолж толгойгоо базлан,

	— Үгүй, тэр чинь тийм биш! Гол нь түүнд биш юм сан! гэж амандаа үглэн байх нь харагдана.

	Берендеев шашны нэг дугуйлан байгуулсан, тэр дугуйланд нь Диомидов багагүй үүрэгтэй байдгийг Самгин мэддэг байв.

	Прейсийнд ирдэг шинэ хүмүүсийн дотор нэг сонин хүн бол Змиев хэмээх, хачин чамин хийцтэй урт дээл өмссөн өндөр туранхай хүн билээ. Хөдөөгийн хар ламын эхнэр адил шалхгар нүүртэй, сайхан үлгэр ярьдаг өрлөг эхийн адил бүлээн дуутай Змиев Оросын аж амьдралын «баяр баясгалант үзэгдэл» гэж ярих их дуртай бөгөөд батраштай боов бараг амнаас салгахгүй хөхөж байгаад «Орос нойрноос сэрж байна» гэж итгүүлэн ярина. Самгин түүнээс гурван алхмын зайтай сууж байхад батрашийн тосны сэнгэнэсэн үнэр ханхалдаг ажээ. Змиев социализм бол зөвхөн одоогийн байгуулалд алгуурхан нэвтрэх замаар ялж болно гэж нотлох агаад Мильерантай танил болохоо сануулан хэлж, тэр хүн анх социализм бол хувьсгах сургаал биш, шинэтгэх сургаал мөн гэж эрэлхэг зоригтой нотолсон юм гэж сайрхана. Тэгэхэд нь том зузаан уруулт Тарасов,

	— Чи өөдрөг үзэлтэй хүн байна гэхдээ в үсгийг ф үсэг шиг дуудаж яльгүй булингартай гөлийсөн бараан нүдээр Змиевийг ширтэн, хуруугаар зангаж, — Орос улс нойрноос сэрж байна гэсэн чинь юу гэсэн үг вэ? Манайд хоёр социалист, жишээ нь, намын нэрээр бас хоёр толгойтой бүргэд бий болжээ. Гэвч тэр нь энэ газар дээр биш, газраас дээр байгаа хэрэг шүү гэж сэтгэл хөдлөхдөө улам чангаар пархийтэл инээд алдаж, Ярослав нутгийн уянгалаг яруу дуугаар оо авиаг тод хэлж байгаад

	— Гэтэл жишээ нь, тариачны нам, ажилчных гэж хоёр ондоо нам бий болжээ. Тэгвэл үндэсний эрх ашиг, соёл, төрийн эрх ашгийг хамгаалах үүргийг тэр хоёр намын аль нь авах вэ? Эзэн хаант Их Оросын ажил хэргийг сэхээтэн нар үнэндээ ойлгохгүй, ойлгохыг ч хүсэхгүй байгаа нь харагдаж байна. Тэгэхлээр тус орны нэгдмэл жолоодлого болж чадах гурав дахь нам бидэнд хэрэгтэй байна. Тэгэхгүй бол гэрийн шувуу гэж байхгүй, цөм бүргэд болох нь байна шүү дээ гэнэ. Берендеев босон харайж

	— Зүйтэй! Ардчилсан шинэтгэлийн нам хэрэгтэй байна. Үг хэлэх, шүтлэгийг номлох эрх чөлөө хэрэгтэй байна гэнэ. Прейс дуугүй толгой дохин зөвшөөрч байхад Змиев элгэндээ гараа нааж

	— Эвслийн хөдөлгөөнд социалистууд оролцож болохгүй гэж би хэлээгүй шүү гэнэ.

	Самгин энэ хүмүүсийг уурлуулж айлгаж байх дуртай билээ. Самгин ажилчны хөдөлгөөний талаар мэдэх бүхнээ товчхон ярихдаа тэдний замбараагүй байдлыг онцлон ярина. Нөгөө ачаачин, нөгөө хасаг, ер ангийн үзэн ядах санаа сэтгэл суусан ямар нэг хүмүүсийг санаанаас зохиож байгаад ярина. Тийнхүү үзэн ядах санаагаар эрхбиш амьтны будаг шунхтай болгох бөгөөд тэгэхдээ санаанаас зохиолгүйгээр өөрөө өөртөө юм олж авах бүлгээ. Змиев, Тарасов мэтийн эцэж цуцахыг мэдэхгүй яриа хүмүүсийг Самгин олонтоо үзсэн тул тэдний үг эс ойлгогдох ба сонирхлыг эс татна. Харин Прейсийнд цугладаг бусад зочин их үнэтэй эдлэлийн дэлгүүрт орсон бага мөнгөтэй улс шиг биеэ барьж сууна. Тэд бусдын нүүр лүү харж, үгийг чагнаж асууцгааж байх боловч санал бодлоо хэлэх нь ховор. Хэлэвч туйлын болгоомжтой, тод биш битүүгээр хэлнэ. Ялангуяа нэг өндөр гохигор эр огт үл дуугарна. Гонзгой нүүр нь бор сахлын дотор нуугдсан Редозубов хэмээх тэр хүний сахал нь чихнээс аваад нүүр нүдгүй ургасан авч нэг л хуурмаг юм шиг харагдах бөгөөд гавлын дээр гялтайтал налсан шулуун үс нь ч хиймэл мэт үзэгдэх ажгуу.

	Энэ хүн бол «ардад зориулан» нэг маш энэрэнгүй өгүүлэл бичсэн хүн мөн гэж Самгин мэдэх бөгөөд тэр зохиолыг нь шүүмжлэгчид нэгэн зэрэг магтсан билээ. Редозубов ямагт Саваоф хаан ширээнээ заларч буй зураг адил суугаад царайгаа барайлган, өтгөн хөмсөгний доороос хүн бүхнийг ширтэн байх бөгөөд заримдаа үг хэлэх гэсэн мэт хоолойгоо ёжтойгоор засна. Гэвч дуугарах нь ер үгүй. Самгин тэр хүнийг бүр дээр үед нэг үзсэн мэт санагдах тул үнэхээр үзсэн бил үү? гэж их л удаан санаж яджээ. Редозубовын хөдлөх барих байдлыг ажсаар байтал гэнэт мөнөөхөн Катин зохиолчийн гэр Самгины санаанд орж, ийм нэг хүйтэн царайтай, ширүүн харцтай тариачны хувцастай хүн байсан шиг бодогджээ. Гэвч хүн аравхан жилийн дотор ингэж өтөлнө гэж итгэсэнгүй тул Самгин,

	— Уучлаарай, та Катиныг таних уу? гэж асуужээ.

	— Редозубов алгуурхан эргэж хараад хөмсгөө хөдөлгөж,

	— Таньдаг байсан юм сан. Юу гэж? гэжээ.

	— Би тэднийд таныг харсан шиг санагдана.

	— Тийм байж болох юм.

	— Тэр бол арав, арван хоёр жилийн өмнөх юм.

	— Тэгээд... байж болох л юм... гэж Редозубов бүдүүлгээр буруу харж, хэсэг дуугүй сууснаа,

	— Катин бол юм мэддэггүй хоосон хүн гэж тэгэхэд би мэдэхгүй явжээ. Катин ардад хайргүй мөртөө ардын тухай бичих дуртай хүн байжээ. Ер нь манай зохиолчид... гэснээ гар сэгсэрч, алгаар өвдгөө чанга үрж

	— Ницщенүүд уналтын үзэлтнүүд, завхай үгтэн гэж амандаа үглэжээ.

	Поярков бол Марксыг судлагч оюутны дугуйланг удирдах бөгөөд ямагт хөмсгөө атируулан явна. Бас ямар нэг хатуу юм зажилж буй мэт эрүү нь хавчиж байна. Самгин түүнд оюутны хөдөлгөөн бол хөрөнгөтний юм, түүнээс ондоогоор байж болохгүй гэсэнд,

	— Би мэдэж байна. Гэвч ажилчны дугуйлан удирдаж чадах тийм хүмүүс хэрэгтэй байна гэжээ.

	Поярков хэн нэгний хувийн архивд ажилтай агаад хувцас муутай, царай туранхай явдаг болсныг үзэхэд маш бага цалин авдаг болов уу гэж үзэж болохоор билээ. Тэрээр Любаша дээр байн байн гүйж очих бөгөөд нэлээн захирангуй үг ярьж, түүнийг дандаа нэг тийш юманд зарж байх нь үзэгддэг билээ. Любаша ч түүний даалгасныг номхноор биелүүлж байх атал нүднээс далд бол, түүнийг

	— Өрөм! гэж хочилно.

	Поярков Самгиныг нэг их тоохгүй, бүдүүн үг хэлнэ. Эл учир Поярков Коломнад баригдсан гэж Любашийн хэлэхэд Самгин гуньсангүй билээ. 

	— Та нар ямар нэг зорилгод хүрнэ гэж би бодохгүй байна. Та нар асар их үнэт хүчийг дэмий талаар сүйтгэж буй гэдэг бол илт юм. Гэтэл Орос улс юуны өмнө шинжлэх ухааны мэргэжилтэй олон арван мянган сэхээтнээр гачигдан байна шүү дээ гэж Самгин тэр оюутны хөдөлгөөний жолоодогчид итгүүлэн ярьдаг билээ.

	Самгин хэдийгээр ингэж ярих боловч Любашатай хамжиж, оюутны уриалга элдэв бичиг хэвлэж тараахад тусалдаг байжээ.

	 Үдэш оройн цагаар Любашаас элдэв сониныг лавлаж мэднэ. Заримдаа Любашийнд ороход мөнөөхөн дуугүй хүүхэн Никонова голцуухан сууж байдаг ажээ. Гэвч Миша ах хэмээгч Суслов дандаа байна. Энэ атигар жижигхэн хүн хэдий номхон авч бодол саналаа зүйрлэшгүй шулуун шууд ярихад нь Клим сэтгэл түгшин сонирхдог билээ. Тэр хүн түшмэдийн маягаар туйлын нямбай аж төрөх авч тэр нямбай байдалд нь ямар нэг гуниг илэрдэг билээ. Шорон гяндан, цөллөгийн хүнд ажилд хувьсгалт сэхээтэн нар хэрхэн зовж зүдэж байгааг Суслов тодорхой ярихдаа нэг их бархирч хашхирахгүй боловч их л зэмлэнгүй ууртай ярина. Суслов тэр бүхнийг ер туйлын сайн мэддэг байв. Тэмцэх, биеэ хохироох нь чухал гэж ярина. Үг ярихдаа ямагт баруун мөрөн тийш гилжийж байгаад ярихыг үзвэл, ард нь үл харагдагч хүн зогсоод яаралгүй хатуу ширүүн үг зааж өгөхийг чагнан ярьж байгаа мэт харагддаг авай. Гэвч түүний үг яриаг сонсоход ард түмний эрх чөлөөний төлөө тэмцсээр эцэж ядарсан оюутнуудад одоо туслах хэрэгтэй гэж ард түмэнд уриалан байгаа мэт сэтгэгдэл Самгинд төрүүлдэг бүлгээ. Энэ хүн чухам юу хийж суудаг бол гэж Самгин олж мэдэхийг маш их сонирхдог байв. Түүнийгээ Любашаас асуухад,

	— Хийвэл зохих юм л хийж суудаг биз. Гэвч энэ тухай асуудаггүй гэжээ.

	Самгин даргынхаа даалгасныг биелүүлэхээр Москва мужаар байн байн хөдөө явна. Тийнхүү хөдөө явахдаа асар том боргилон буцлах тогоо лугаа адил Москва хотоос хэдэн арван мод цалгуу орших хошууны бяцхан хотод ондоо янзын энгүүн аж амьдрал дөлгөөн урсаж байдгийг олж мэджээ. Худалдаачин, бэртэгчин, хар лам нартай уулзахдаа, эдгээр хүмүүс бол тэдний тухай бичдэг, ярьдаг шиг учиргүй ховдог, тэнэг улс огт биш ажээ гэж Самгин боддог болов. Элдэв шинэ юмыг дайсагнан үздэг мэт байдаг нь чухамдаа хашир улсын хүмүүст итгэдэггүй зан юм гэж Самгин боддог болов. Тэдэнд эрт дээр үеэс дагаж ирсэн аж амьдралын өөрсдийн нь дэг журам бий: Тэдний мухар сүсэг гэдэг нь бүр хуучны үнэн юм. Тэр үнэн ахуй амьдралын нөхцөлөөр батлагдан, харанхуй бүдүүлэг тосгонд ойр байдгаараа тийм амь бөхтэй ажгуу. Тийм хүмүүс их идэж, сайн балгана. Тэдний дотор нийслэлийнх шиг ууртай уцаар хүн тийм олон биш. Эмийг янаглах хайрлах гэдгийг хүний санаанаас авсан будилаантай тоглоом гэж үзэж инээлдэнэ. Тэд ном уншдаггүй учир Ницше Толстой хоёрын, Маркс Бернштейн хоёрын аль нь зөв бэ гэж маргах явдалгүй ухаан эрүүл байна. Түшмэд захирагч нар нь чанга бархиралдах муу зантай боловч чухамдаа цаадуул шигээ амарлингуй амгалан улс юм. Бүгдийн жаргалыг мөрөөдөн, болох болохгүй юмны төлөө одоогийн байгаа бүхнийг эвдэн хаяхыг хүсэгчдийг тэр олон сая хүн дагана гэж бодоход бэрх авай.

	Самгин морьд сэлгэхийг хүлээж байхдаа өртөөний байшингийн үүдэнд суугаад улаач, тариачин хүмүүстэй үг ярилцаж үзжээ. Хөдөөгийн тариачид газар бага, албан татвар их, хотын үйлдвэрүүд «ардыг бузарлаж» байна гэж гомдоллон ярих нь их. Тийнхүү гомдол тавихдаа тариачны тухай бичих дуртай мөнөөхөн зохиолчдын зохиолд гардаг бараг тэр үгээр ярина. Самгин тэрхүү зохиолчдыг итгэдэггүй болохоор тариачдын үгийг бас үл итгэнэ. Бас тэгж гомдоллон ярьж, архины мөнгө авч сурсан улс байдгийг Клим олж мэджээ. Гэвч Самгин тэдэнд архины мөнгө эс өгнө. Гуйвал нь, нөгөө Калуг нутгийн Васька гэдэг эр Христосоос задардаггүй төгрөг мөнгө гуйсныг санаж мушилзан инээнэ. Хөдөө тосгон ер Самгинд тусгүй санагддаг байжээ. Туранхай, зальтай тариачид тусгүй муухай харагдана. Тэд зуны наранд халж, өвлийн хүйтэнд хөрж чийрэгжсэн хэдий боловч нэг л бохир балиар харагдах ажгуу.

	Эхнэр хүүхнүүд дуугүй шохоорхон харцгаах нь бүр ч аягүй. Тэдний нүд хонь малынх шиг юм уу, ухаан солиотой хүний нүд шиг гөлийгөөд мартсанаа санаж ядан байх шиг үзэгдэнэ. Өвгөчүүл нь чих хулгар, нүд улаан, эмэгчүүл нь амандаа шүдгүй, ууртай, хүүхэд залуус нь хэтэрхий танхай, шазруун ер энэ бүхнийг харахад хөдөө тосгон таатай биш санагдана. Бас юм болгоныг хааш хэрэг, залхуурч хийсэн юм шиг санагдах ажгуу.

	Гэвч Самгин ер нь хөдөөгийн огцом огцом нугачаа замаар, дөлгөөн мөрний хөвөөгөөр, ой модон дундуур явж байхдаа их дуртай авай. Алс холхид цэнхэртэн униартаж, ойн мод хөхрөөд тарианы толгой салхинд найгаж, болжмор шувуу жиргэн, толгой эргэм ариухан үнэр анхилах нь сэтгэл зүрхэнд нэвтлэн орж санаа амруулах бүлгээ. Хээр талын дунд ухаа толгодын дээр баян айлын байшин хашаа зураг адил харагдаад дуган сүмийн загалмай нарны туяанд онц тод гялалзаж байхыг харахдаа Самгин, «Жирийн хүмүүсийн тохитой сайхан нутаг, жинхэнэ Орос орон гэдэг энэ ажгуу» гэж бодно.

	Гэтэл үйлдвэрийн олон улаан байшин, өндөр өндөр яндан байгалийн энэ үзэмж сайхан байдлыг уруу дарах нь бий. Сайн өдөр үдшийн цагаар бөөн бөөн ажилчин замаар явцгааж харагдана. Тэд энгийн өдөр хөөтэй төлөг шиг хар халтар, ууртай явдаг бол сайн өдөр хувцас хунараа солиод ямагт согтуу юм уу халамцуу дуу хуур болж шинэ цэрэг шиг их л зугаа наргиатай болно. Тийм үес үйлдвэрийн ажилчдын байр цэргийн хуарантай адил үзэгдэнэ. Самгиныг хөдөө явж байхад тийм нэгэн бөөн наргиа залуучууд зам хөндөлдөн зогсоод,

	— Тойроод гараарай! гэж хашхирахад Самгины улаач тэдний үгийг дуугүй дагаж, замаас гарч тойрон өнгөрчээ. Тэгэхэд нүцгэн толгойдоо нарийхан тасам зангидаж, хэц хэнгэрэг барьсан сахалтай хүн хэнгэргээ нударгаар дэлдэж Самгинд

	— Гай бүхний буруутан, гайгүй муу түшмэлтэн! гэж хашхирч байжээ.

	Гэвч тийм хүмүүс хувьсгалд нийлнэ гэж ямар боловч итгэмээргүй байжээ. Самгин заримдаа Москвагийн ухаа толгой бүхий нутгаар өглөөнөөс үдэш болтол давхиж өртөөний морьдыг эцэж сульдуулдаг байлаа. Тэгэхэд хөдөө хээр хүнийг зөөлөн бүүвэйлэгч эх хүн адил сайхан санагддаг байжээ. Хээр тал амгалан тайван дүнсийж, Самгины уншсан, дуулсан бүхэнтэй харшлах агаад ямар нэг нийгмийн сүйрэл болж болно гэдэг түүний санаа бодлыг унтраах бүлгээ. Самгин хөдөө яваад их л налгар гүдэсхэн буцаж ирдэг байв. Гэвч хөдөө явахдаа Любашаас ном товхимол, үгээр хэлэх захиа авч хөдөөгийн харанхуй тариачдын дунд, бяцхан хот суурины тэсвэртэй хүмүүсийн дунд ганц нэгээр хаягдсан хөдөөгийн багш, нутгийн захиргааны тоо бүртгэгч нарт аваачиж өгөхдөө тэрхүү хүйтэн чийгтэй аж амьдралыг тэрхэн ном цаасханаар халааж хэрхэвч болохгүй гэж бүрэн итгэх бүлгээ.

	Нэг үдэш Самгин гэртээ цай ууж суутал ноён Митрофанов орж ирээд сууцны хөлсийг төлөх хугацааг хойшлуулж өгөхийг эржээ. Түүний хэлэх нь

	— Би Надежда Анфимьевнад эл учраа хэчнээн хэлэвч огт хүлээж авдаггүй болохоор түүнийг алгасан та нар дээр орж ирлээ шүү гэжээ.

	Варвара түүний хүсэлтийг ёсоор болгож, сууж цай уугтун гэв. Митрофанов их л эрхэм хүндтэй суусан боловч даруй босож өмдний халаасанд гараа хийгээд тасалгааны дотуур явж ханын зураг үзэж явснаа Шекспирийн хөргийг зааж

	— Энэ хэн бэ? гэснээ Шекспирийг биеэр таньдаг юм шиг

	— Их адилхан зурсан байна шүү гэж мөн нэгэн аялгуугаар өгүүлжээ. Бас Щедринийг гараараа дурандан харж санаа алдан

	— Их сүртэй хүн байна шүү гэв.

	Чингэснээ дахин ширээнээ сууж, дахин санаа алдаж

	— «Хэзээ нэгэн цагт бид ч, хэрмэл улс явсан» гэж шүлгийн нэг мөр хэлэхэд нь гэрийн эзэн маш зугаатай болж, Варвара түүнээс ямар уран зохиол сонирхдог вэ гэж асууж гарлаа.

	— «Роскамболь», «43 дугаар хөтөч», «Монте-Кристо гүн» гэх мэтийн луйварчин роман зохиолд их дуртай даа. Оросын зохиолчдоос гэвэл Сальяс гүн миний сэтгэлийг их татдаг юм. Ялангуяа түүний «Балтийн тэнгисийн Тятин гүн» гэдэг роман их инээдтэй шүү. Тэр бол түүхийн зохиол, гэвч би түүхийг даан их тоодоггүй юм гэж жигд намуунаар ярихад нь Варвара

	— Яагаад тэр вэ? гэв.

	— Яах вэ, би бол урьдын цагт амьдарч байгаа хүн биш, өнөөдөр амьдарч явна. Маргааш ч аж төрөх учиртай хүн шүү дээ. Би бол тэр номтой номгүй амьдралын шинжлэх ухаанаас тархи толгойгоо барсан хүн гэжээ.

	Митрофанов бол дөчөөд насны хүн байв. Толгойн орой халцраад мөн хоёр санчиг нь бас халцарч яваа өргөн нүүртэй, тодгүй бүдэг нүдтэй, ердөө ийм л нэгэн билээ. Нөгөө Умзад эрүүнийхээ сахлыг аваагүй байхдаа иймэрхүү хүн байж билээ гэж Самгин санана. Митрофанов ч зүс царайгаа түмэн янз болгон явах ба харин өнгө ядуу номхон тайван, дуу хоолой нь тэртээ хол олон хүн шуугилдан буй адил дуулддаг билээ.

	— Мөнөөхөн олны магтдаг жишээ нь, Толстойн зохиол ямар ч уран саналга байхгүй, зүгээр энгүүн хүүрнэсэн юм шиг санагддаг юм. Иван Ильич гэдэг хүн өвчин тусаад үхлээ, Познышева авгай ондоо хүнд сэтгэлтэй болжээ гэж уншаад ямар тус байна? Энэ бол хүнд ямар ч юм өгөхгүй ердийн нэг адал явдал мөн гэж Митрофанов ярив.

	Варвара нүдээ гялалзуулан нөхрөө харна. Самгин зочны яриаг их л анхааралтай чагнах ажээ.

	— Гачигдаж хийсэн юм ердөө олигтой юм болохгүй. Гуталчин хүн гутал тахалж байна гэж бичээд ямар сонин байх вэ? Тэрэнд орвол гуталчин маань хүн алаад алга болчихдог бол өөр хэрэгсэн... гээд босож,

	— Үг олдлоо, уучлаарай. Хугацааг сунгаж өгсөнд тань маш их баярлалаа гэв.

	— Заримдаа орж байгаарай гэж Самгин урив. Митрофанов дахин тал өгч гарч оджээ.

	— Ямар хөгийн хүн бэ! гэж Варварыг инээхэд Самгин үг дуугарсангүй.

	Нэг хэдий хоногийн хойно мөн үдэш Митрофанов орж ирээд их л танимгайрхаж

	— Танайхыг харвал гэрэл гэгээ ч бага, гаднаас хүн байна уу? гэж зарц хүүхнээс тань асуувал байхгүй гэв. Тэгэхлээр нь зүрхлээд ороод ирлээ шүү дээ гэв.

	Митрофановыг Иван Петрович гэдэг. Уг нь Шуй хотын нэг худалдаачны хүү. Гимназид долоон жил сууж, тавдугаар анги дүүргээд цааш зургаад орж суралцахыг хүссэнгүй ажээ гэдгийг Самгин тэр үдэш дуулж мэджээ.

	— Миний эцэг үхэж, эх минь өвчтэй хоцроод намайг уймраа муу хүн болж магад гэж хорин настай байхад минь гэрлүүлсэн юм. Дөрвөн жилийн хойно тэр эхнэрээ үхүүлээд дахин эхнэр авсан боловч долоон жил суугаад бас үхүүлсэн юм сан гэж Митрофанов яриад ахар хүзүүгээ нугалах гэсэн шиг толгойгоо хөдөлгөвч нугалж чадсангүй. Тэгээд уруу харж санаа алдаад

	— Хоёр дахь эхнэр аваад Орел хотноо сууж байлаа. Тэр эхнэр маань ч тэндхийн юм сан. Орелд мэнгэр ханиадтай хүн маш олон. Бас халгай их, хашаа болгонд халгай ургасан байдаг сан. Одоо гурав дахь эхнэр аваад сууж байна. Арай ч сүмд ёс журмыг нь хийгээгүй байгаа даа. Эхнэр маань Томск хот яваад өгсөн, тэнд... гэж нүдээ онийлгож, Томскт манай эхнэрийн юу нь байдаг билээ гэж бодсон шиг тасалгааны харанхуй булан ширтэж

	— Ах нь байдаг юм гэжээ.

	Митрофанов бол дунд зэргийн нуруутай тийм ч бүдүүн эр биш боловч ясархаг хүн тул хувцас өмсөөд байх нь их бүдүүн харагдана. Эв дүйгүй, хүнд маягийн гартай тул үс ноос болсон палигар царвуугаа харуулахаас ичсэн мэт халаасандаа юм уу, ширээний доогуур нууж сууна. Митрофанов Астраханиас Архангельск, Эрхүүгээс Одесс хүртэл бүх Орос нутгаар явсан хүн байжээ. Бас Кавказ, Финляндад байсан гэнэ.

	— Та тэгж аялж явах дуртай юу? гэж Самгиныг асуухад

	— Үгүй дээ... Зүгээр суух газар үзэж явсан юм гэжээ.

	— Тэгвэл та чинь их чинээлэг хүн юм аа?

	— Сууцныхаа хөлсийг төлж дийлэхгүй, ямар чинээлэг байх бил ээ? Уг нь мөнгө цаастай байлаа. Хоёр дахь эхнэр аваад цугийг нь үрэн таран хийж орхисон юм. Тэр эхнэртэйгээ би их жаргалтай байлаа. Жаргаж баясаж суухад юу ч хайран биш шүү.

	— Ямар газар эрдэг вэ? гэж Самгиныг асуухад,

	— Чадал чинээндээ тааруу газар харж явдаг юм гэж Митрофанов хэлээд, — Авьяас дагуу ажиллах газар гэж тун ч итгэл муутай тайлбарлан ярив. Бодож байгаад инээж,

	— Би бүр бага байхдаа гал командынхан өндөр тагт дээр зогсоод бүхнийг харж байхад их атаархдаг байж билээ гэж ярив.

	Энэ хүнд мөн л аанай нэг хачин зан байна гэж Самгин мэдэвч уур зэвүү нь эс хүрнэ. Яагаад тэр вэ?

	Митрофанов анх орж ирснээ бодвол тийм ч хөгийн эр биш байна гэж Варвара боджээ. Клим түүнд ярьсан нь

	— Энэ хүн уг нь боловсрол багатай улсын адил гүн ухаан ярих дуртай хүн юм. Гэхдээ эрүүл санаа нь даваад хөдөлгөдөггүй бололтой юм гэжээ.

	Нэг мэдэхэд Иван Петрович Митрофанов Самгиныхны дотнын хүн болчихсон байлаа. Нэг өглөө Самгин Кремльд ажилдаа очиж явтал Никитиний гудамжны адагт дүүрэн улс цугласан байжээ. Бух нохой хөтөлсөн, таяг тулсан нэг амгалан хүн,

	— Оюутнуудыг Манежийн талбайд хөөж оруулж байна гэж Самгинд учрыг тайлбарлан хэлээд Климтэй зэрэгцэн алхаж,

	— Дандаа л тэгж байдаг шүү дээ гэж нэмж хэлжээ.

	Цөллөгийн газраас Любашад саяхан Кутузовын ирүүлсэн захидлыг Самгин санав. Тэр захидалд:

	«Хонгор минь, дэмий талаар гуньж байна даа. Тэр талд санаа зовох хэрэггүй юм сан» гэжээ.

	Мөн захидалд цааш нотолсон нь, оюутны хөдөлгөөн гэдэг бол том үйл хэрэг шургаж багтахгүй нарийхан хавцал ангал мөн. Эвлэрэнгүй үзэлтэн тийш хэчнээн шургуулах гээд тусыг олохгүй гэж Толстой зөв хэлжээ. «Гэвч идэр залуусын нанчилдаан, тэдний эцгүүдийн битүү дургүйцэл, мөн түүнийг намдаах гэсэн Зубатовын үйл ажил зэрэг олон үйл явдал бол үл ялих нарийхан горхи юм. Гэтэл намгаас шүүрэн гарсан жижигхэн горхиноос Ижил, Днепр мэт хүчирхэг том мөрөн бий болсныг мартаж болохгүй. Дээд сургуулиудад болж буй явдал бол үйлдвэрийн хувьд огт ашиггүй биш» гэсэн байжээ.

	Самгин тэр захидлыг бодсоор цааш явтал цагдаа цэргүүд хана мэт зээглэн жагсжээ. Тэд өргөн ууц, дал мөрөө нийлүүлээд нягт шахаж зогссон нь үнэхээр нэвтэлшгүй хана мэт харагдана. Бүдүүн улаан хүзүү бүхий олон толгой тэр ханын дээд шүднүүд адил үзэгдэнэ. Талбайн дунд хэсэг оюутан «Ташуурхан» гэдэг дуу цөхөрсөн мэт орилолдоно. Самгин энэ мэт дууг оюутны сүрийг гутаасан заваан дуу гэж үздэг билээ. Зөвхөн айзам цохилтоор нь тэр дуу мөн гэж мэдэхээс биш, тэрхүү бархиралдаан исгэрэлдээн дундуур үг нь эс дуулдах ажээ. Цагдаа нар Моховойн гудамжнаас мөн ногоон ногоон пальтотой бөөн хүнийг тууж түлхэж, мөнөөхөн дуу дуулагч хэсэгт аваачин нийлүүлж харагдана. Талбайд бөөгнөх бүлэг хүмүүс түргэнээ тэлж байв. Тэд амаа ангайлдан их л бухимдан хөөрч байх шиг харагдах авч уурсаж хорссон янзгүй, зүгээр наргиж дүрсгүйтэж байгаа шиг санагдах ажгуу. Загасны хайрс шиг хуурай цас лавсаж байв.

	Самгин оюутан байхдаа гудамжны жагсаалд оролцохоос уран мэргэн аргаар зайлсхийж байсан боловч цагдаа нар тэднийг хэрхэн хөөн тарааж, баривчлан байхыг холоос харж, ямар жигшмээр хэрцгий авирладаг вэ гэж боддог байв. Одоо үзвэл цагдаа цэргүүд тийм ч хэрцгий ууртай биш, ер залхаж хаширсан үргүй ажил хийх адил хар зөнгөөрөө хөдөлж байх шиг харагджээ. Гэвч бараан хувцастай морьтой явган цэргүүд ногоовтор хувцастай хүнийг ганц нэгээр нь цохиж түлхлэн мөнөөхөн галзуу мэт орилолдох бөөн олонтой нийлүүлж, асар том хар ногоон бөөм мэт үзэгдэх тэдгээр олныг манежийн талбайн ангайсан том ам адил зай руу алгуурхан өнхрүүлэн оруулж байхыг харахад бас ч аягүй. Самгины хамт зогсож байсан олон үзэгчид анхандаа дуугүй харж байснаа сүүлдээ тэсэлгүй өвөр хоорондоо чанга ярилцана.

	— «Аль залуу, ногоон, шулуун модыг огтолж байна» гэж Самгины ард нэг хүн гунигтайгаар өгүүлэх нь сонстов. Галинагийн тэр шүлгийг их өнгөц хуурмаг, заваан шүлэг гэж Самгин жигшдэг билээ. Самгины харж байхад оюутнууд улам ихээр үймэлдэж, үзэгчид ч цагдаа нарыг ёжтой харж байснаа уурлацгааж эхлэв.

	Сахал үсгүй нэг өндөр хүн халаасандаа гараа хийгээд Самгинаас холгүй зогсож байв. Түүний өмссөн хувцас, хөө ис дарсан нүүр царайг үзвэл төмөрчин бололтой байв. Тэр хүн унтарсан тамхи хэмлэн хоёр цагдаагийн толгойн хоорондуур талбай руу ажиглан харж, цагдаа нар оюутнуудыг улам хэрцгий харгис тууж түлхэж байхын хэрээр хамар нь сунаж, царай нь жигтэй шөвх болж байх шиг харагдана. Самгин тэр хүнийг хэдэнтээ хараад «Искра» сонинд Лениний бичсэн өгүүлэлд «Оюутнууд ажилчдад туслахаар хөдлөв. Ажилчид оюутнуудад туслах ёстой. Залуучуудын хөдөлгөөнд оролцогсдын эсрэг засгийн газраас цэрэг, цагдаа явуулж байхад тоомсоргүй харж зогсох ажилчин хүнд социалист гэдэг алдар нэр тэнцэхгүй» гэж бичсэн байсныг Клим санаж

	Энэ хүн тоомсоргүй биш, ихэд сонирхон харж байна. Тэгээд юу болно? гэж бодож байжээ.

	Самгины хажуугаас, араас улс түлхлэн, нэг хүн түүний мөрөн дээгүүр эрс чангаар:

	— Ноёд оо, эсэргүүцэгтүн! Тэр зодож байхыг харна уу! Тэд чинь бидний үр сад... манай улс орны найдвар түшиг шүү, ноёд оо! гэж хашхирч байв.

	Үзэгчдийн шахалдаанд түрүүч цагдаа нарын ханан жагсаал ганхаж, Самгин олны дотроос ар тийш гарах гэтэл харин урагш түрэгдсээр нэг мэдвэл, талбайд ороод чемодан багласан шиг суран бүсээр биеэ багласан цагдаагийн даргатай улаан нүүрээр тулгараад зогсож байжээ. Тэр цагдаагийн даргыг харвал «Манай хязгаар» сонины эрхлэгчтэй туйлын адилхан хүн байв. Тэд дарга бээлийтэй гараар Манеж тийш зааж,

	— Явагтун! гэж Самгинд хэлэв.

	— Би шүүхийн танхимд яаралтай ажилтай юм сан гэж Самгин учирлан хэлтэл цаадах нь

	— Тийшээ очигтун гэж би танд хэлж байна шүү! хэмээн зандарчээ.

	Самгин өөрийн эрхгүй бөөн оюутны дунд хутгалдан оров. Тэднийг цагдаа нар их сургуулийн тэндээс манежийн талбай руу тууж явав. Малгайгүй сэгсгэр үстэй, ягаан царайтай монхор хөвгүүн Самгиныг зааж,

	— Нөхөд өө, бидний дунд хамгаалахын тагнуул ороод иржээ! гэж бархирав. Гэтэл өргөн нүүртэй, хонгор шар сахалтай нэлээн биерхэг оюутан Самгины гараас шүүрч, гайхсан мэт

	— Клим Иванович та яагаад ороод ирэв? Энэ наадам тоглоомд таны хэрэггүй биз. Алив та минь... гээд тохой мөрөөр цаадуулыгаа түлхэлж, салхи өвс ногоо найгуулах адил хөнгөнөөр ганхуулж, Самгиныг бөөн олны дундаас түлхэн гаргаж,

	— Баяртай! Намайг танихгүй байна уу? гэжээ.

	Клим хариу хэлж амжаагүй байтал бор пальтотой, малгайгаа нүдээ дарж өмссөн нэг тамиргүй үлбэгэр атигар хүн Климийн бичгийн савнаас шүүрч,

	— Үүнийг бариад ав! гэж чарлаж байв.

	— Яасан юм бэ? гэж нэг оюутан асуусанд

	— Та нарт падгүй гэв.

	— Яасан юм гэж байна шүү? гэж нөгөө оюутан атигар хүнийг заамдан авч, малгайг үсэртэл дугтарсанд цаадах нь учиргүй айж байх нь харагджээ. Нэг хүн Самгины тохойноос шүүрэн барьснаа янцаглан тавиад хормойноос нь маш хүчтэй татсанд Клим найгалзан золтой ойчсонгүй. Цагдаагийн шүгэл тасхийж, нөгөө оюутан цаад хүнээ газар чулуудаж орхиод

	— Хүүе, түшмэл та! гэж галзуу мэт орилж, гараа далайгаад нэг хүний улаан нүүр лүү шалхийтэл дэлсэхэд нь Самгин дуугаа ондоо болгож,

	— Та яаж байна? Мэдэж байна уу, та яаж байна? гэж бархирав.

	Хөл салганаж, дуу нь жигтэй чанга хадаж байжээ. Самгин бичгийн саваа далайж байгаад хашхиравч хэлсэн үгээ өөрөө олж сонсохгүй байв. Эргэн тойрон олон хүн

	— Зүйтэй! Цагдаа сөнөтүгэй! Сөнөтүгэй!.. гэж зэрэг зэрэг орилолдох дуун сонстож байжээ.

	Олон бүгдээр найгалзан дэвхцэх мэт болж, Самгины улаан нүүрэн дээр олон гар, олон нүүр үзэгдээд нэг нь малгайг нь хуулж, нөгөө нь бичгийн савыг шүүрч байх нь мэдэгдэнэ. Нэг харвал Митрофанов цагдааг түлхэж, тайвнаар,

	— Хаашаа зүтгэнэ вэ? Таньсангүй юу? гэж байх нь сонстов.

	Климийг урдаа оруулж, нөгөө оюутнуудыг түлхэлсээр чөлөөнд гарч, хөтлөөд явтал хэн нэг хүн ямар нэг юмаар Самгины толгой руу данхийтэл дэлсээд авчээ. Самгины ухаан балартан цааш юу болсныг мэдсэнгүй. Нэг мэдвэл Митрофанов цагдаатай хамжиж, Самгиныг зөөврийн чарганд суулгаж байжээ.

	— За яваарай! гэж Митрофанов Климийн бичгийн саваар хөтчийн дал мөрийг цохиод сайх бичгийн савыг Самгины суганд хавчуулан, — Та ингэж ч байх гэж дээ... гэж бүтнэх нь дуулджээ.

	Театрын талбайд гарч ирээд хөтчид Самгины гэрийг зааж өгөөд Митрофанов явуут чарганаас үсрэн буужээ. Самгин цааш ганцаар явав. Хамаг бие хөндүүр, дотор харанхуйлах мэт болж, юм бодож санах чадалгүй болжээ. Толгой нь дүйрч өвдөнө.

	Гэртээ хариад тэнхээ тасарч диваан дээр ойчоод өгчээ. Варвара эзгүй, өрөө тасалгааны дотор жигтэй чимээ имээгүй. Самгины толгойд мөнөөхөн олон хүний шуугилдах нь сонсогдсоор байв. Самгин тэнд юу гэж хэлснээ санаж ядсан авч санагдсангүй. Ямар боловч хүний дуу хоолойгоор, хүний үгээр хашхирч байсан нь санагдана.

	«Хэнээтэй юм болжээ. Яагаад тийм болов?» гэж Самгин нүдээ аниад бодно. Урьд цэргийн хуарангийн барилга нурахад мөн тэгж жигтэй зан гаргаж байсан нь эрхбиш бодогджээ.

	— Нэгдүгээр ангийн хүүхэд шиг юм болжээ.

	Сэтгэл санаанд нь замбараагүй олон юм бүүр түүр санагдан учрыг олоход бэрх байжээ. Тэр бүхэн өөрөөс урван тэрсэлсэн шиг гомдолтой санагдах ажээ.

	«Сүргийн мэдрэхүй, харц олны соронзон чанар гэж тийм байдаг ажээ» гэж Самгин өөрийгөө цагаатган бодов. Гэвч сэтгэл санаа нь тайвширсангүй. Би ер юу гэж хэлчихсэн бол гэж сэтгэл нь улам зовно.

	Гэтэл Варвара ирж, яав ийв? гэж сандрахад нь Самгин түүний гараас барьж диваан дээр суулгаад ондоо хүнийг ярьж байгаа юм шиг баахан алиа янзаар мөнөөхөн болсон явдлаа ярьжээ. Тэр ч байтугай тэнд өөрийн ярьдаг үгээр, оюутнуудын хурал дээр хэлдэг ердийн үгээр олонд хандаж үг хэлсэн мэт болгож ярьснаа даруй өөрөө ичээд дуугүй болчихжээ, — Варвара ихэд хачирхаж,

	— Чамайг айхтар цохив уу ? гэж эелдэг асуухад нь

	— Үгүй гэжээ.

	Самгин уг болсон явдлыг цааш ярихдаа санаанаас зохиож ярихыг бодсонгүй, зөвхөн санаанд орсныг ярих гэж хичээж байв. Гэвч яаж ч яривч Самгин айхтар эрс хатуу үг хэлсэн болж таарч байжээ.

	— Намайг байж тогтох аргагүй болгосонд би цагдаа нарт, оюутнуудад адилхан хандаж үг хэлж байлаа гэж ярив.

	Самгиныг тийм мундаг үг хэлсэн гэхэд нь Варварын сэтгэл онц догдлон хөдөлж, биед нь наалдаж,

	— Чи тэгж хэлсэн гэж үү? Ийм айхтар биеэ барьдаг байж уу? гэж дуу алдаж байв.

	Самгин босож тасалгааны дундуур алхлан, толинд харж үсээ самнаад санаа алдаж,

	— Гэвч ер нь тэнд юу болсноо би тун муу мэдэж байна гэжээ.

	— Тэгвэл, чамайг яагаад баривчилсангүй вэ? гэж Варвара

	— Намайг барих гэсэн боловч зодоон болж, оюутнууд намайг түлхэж олны дотор оруулсан юм.

	Самгин ингэж ярихдаа сая Митрофановыг санаж түүний тухай ярьжээ. Варвара алчуураар нүүрээ дэвсээр яаран гарч одоход Самгин

	«Би тэнд яагаад тэвчээр алдчихав аа?» гэж дахин боджээ.

	Түүний Варварад ярьсан үг Митрофановын яриатай зөрж болно гэж бодохдоо бас сэтгэл зовж байжээ. Түүнээс гадна түүнийг заншлан тагнагчид лав харж байсан болохоор уг хэрэг үүгээр шувтрахгүй байж болно. Варвара орж ирээд

	— Пальто чинь дан тоос шохой болж, халаас нь урагдсан байна. Хайрт Клим минь... гэхэд нь Самгин бие зарсхийж, Варварын толгойг элгэндээ наалдуулж «Энэ яагаад миний пальтог очиж үзэв. Надад итгэхгүй байна уу?» гэж боджээ. Гэвч гомдсон нь үгүй. Өөрөө өөртөө итгэхгүй, өөрөө өөрийгөө мэдэхгүй байсан юм чинь. Варварын тийнхүү янаг хайртайгаар гайхан сандарч байхад Климийн санаа бага зэрэг тайвширчээ. Гэтэл үдийн хоолноор Митрофанов ч орж иржээ. Иван Петрович онцын хэрэггүй, баахан мятархай орж ипээд гараа ардаа нууж гэмшсэн мэт инээмсэглэж байв. Тэр нэг л зовсон янзтай байхыг Клим үзээд, «Энэ юү гэж ярьдаг бол?» гэж бас түгшиж байжээ.

	Варвара Митрофановыг тал засан угтаж, ширээнээ суулгаж, архи хундагалан түүний эрүүл мэнлийн төлөө уугаад талбайд болсон явдлыг асууж гарав. Цаадах нь онцын юм ярьсан ч үгүй, ханиалгаж, янцаглан, цай хоолыг хичээнгүйлэн ууж идэж суухыг үзвэл түүний сэтгэл улам зовуурьтай харагдсанд Клим тэсэлгүй

	— Та намайг тэр цагдаа нарын гараас яаж салгаж авав аа? гэв.

	Митрофанов Климийг харж нүд ирмээд илүү дэмий үг хэлчих вий гэж сэрэмжилсэн мэт яаралгүйгээр ярьсан нь

	— Цаадуул чинь шархадсан хүнд дургүй, өөрөөр хэлбэл шархтай хүнээс айдаг юм шүү дээ. Ер тэдэнд ашиггүй юм л даа. Тэгэхээр нь би, байзнаарай, наадах чинь шархадсан хүн байна гэсэн юм. Ер тэр хэсгийн цагдааг би таних юм. Бид байн байн ясан бөмбөг тоглодог юм... 

	— Намайг юун хүн бэ гэж асуусан уу?

	— Асуугаагүй. Асуусан ч ямар таних биш дээ гэж Митрофанов мушилзав. 

	— Иван Петрович та хоол ид. Та ер яасан сайн хүн бэ! гэж Варвара ятгаж байв. Митрофанов Самгин, Варвара хоёрыг ээлжлэн харж, тэд ер их талтай байх шиг байна гэж бодоод гэнэт сэргэж

	— Би Карцевын номын мухлагийн хажууд зогсож байлаа. Нэг харвал Клим Ивановичийг олон хүн түлхэж байна шүү! Би ч бага хүүхэд адил шар хөдлөөд, хүүе манай хүнд битгий гар хүр! гэж орж явчихсан даа... гэж их л хөхиүн зугаатай ярив.

	— Энэ яриа нь эр эм хоёр Самгины сэтгэлийг маш сэргээж тэр өдрөөс хойш Митрофанов тэдний гэрийн хүн болж, муур адил наалджээ. Митрофанов бол бусдад садаа болохгүй байж чаддаг ховор хүн билээ. Самгиныд зочин ирвэл Митрофанов нэг мэдэхэд сэмхэн гарч явсан байна. Түүнийг Любаша ч хөөнө.

	— Би эрдэмтэй номтой авгай нараас айгаад байдаг юм гэж Митрофанов ярьдаг билээ.

	Митрофанов хөдөөгийн аж амьдрал, зан заншил, ёс ёслол, сүсэг бишрэл, гал түймэр гарсан, хүн алсан хэрэг, эр эмийн явдал зэрэг хөгийн хөгийн юм ярьж Варварыг инээлгэнэ. Энэ хүн хөгийн юм ажихдаа сүрхий боловч ярихдаа цагаан санааны үүднээс баахан харамсан ярих ажгуу. Цагаан далайд сагамхай загас барьж, Сибирьд хушны самар түүж, Уралд эрдэнийн чулуу малтаж явснаа ярина. Түүнийг ярихдаа их авьяастай хүн гэж Варвара боддог ажээ.

	Самгин ч түүний яриаг анхааралтай чагнах ба энэ хүнд хүний сэтгэлийг амгуулагч нэг бат юм байна гэж үнэхээр боддог байв. Самгин хөдөө явж ирээд үзсэн бодсоноо ярьж, түүний уран дүрслэлтэй үг яриаг сэтгэл дүүрэн чагнах бүлгээ. Митрофанов хэдий санаашрангуй боловч итгэл дүүрэн ярих нь

	— Манайд үнэндээ тариачдыг буруугаар захирна. Хүн болгон хөлсний байшинд суухыг хүсэхгүй, хүн болгон эзэн байхыг хүснэ. Жишээг хэлбэл, би суудаг байшингаа өөрөөс мөнгө гаргаж шинээр цаасалтал та эзний хувьд: өрөөг цэвэрлэгтүн гэвэл юу болно. Тариачид бол тиймэрхүү гунигт байдалтай байгаа юм. Тэр учраас ч аж амьдралдаа залхуу. Харин тэднийг амины газартай болгочихвол танд улаан тэргүүлэгч цэцэг ч ургуулж чадна гэж гараа халаасандаа хийгээд

	Бусдын ногооны хашаанд байцаа тарьж сууна гэдэг бол ер нь ашиггүй ажил. Орелд улс төрийн хэрэгтэн нэг хүн цагдаагийн хяналтад суудаг байлаа. Тэр бол нэлээн настай, их ухаантай сайн хүн билээ. Гэвч сайхан сэтгэл гэдэг бол уйтгарын эсрэг зэвсэг биш. Орел хот бол үргэлж тоос бужигнасан маш уйтгартай хот. Тэнд бүргэдийн чанарын юм юу ч үгүй, харин бузар булай явдал гэвэл дүүрэн тийм газар юм. Гэтэл нөгөө сайн санаат маань орчныхоо хүмүүсийг сургах гэж шийджээ. Үүнд харин миний хоёр дахь эхнэр баахан хохирсон юм даа. Юу гэвэй гимназиас хөөгдчихлөө... 

	Митрофановын ингэж ярихад Варвара нүдний нулимс гартал эвгүй муухай инээж байжээ. Самгин байшин хөлслөгч гомдож юу магад гэж бодоод Варварыг Муухай харж байжээ. Гэтэл Митрофанов гомдсон ч үгүй. Харин ч айлын залуу эхнэрийг инээлгэв гэж дотроо дуртай байгаа бололтой, халаасандаа нуусан гараа ил гаргаж, өнгөгүй нүдээр инээвхийлэн, шармигар сахлаа имэрч

	— Тэр элбэг дэлбэг үгтэй хүн маань «ухаантай, сайн үйл хийгтүн» энэ тэр гэж хүнд итгүүлэн ярьдаг мөртөө өөрөө нэг өмгөөлөгчийн бэлэвсэн гэргий, байшин хашаатай баян эхнэртэй гэрлэчихдэг байгаа. Та хоёрт гэж ярихад тэр хүн Орелд төрж насаараа суусан хүн шиг нэг хоёр жил хэртэй мөн ч залхсан даа гэж ярив.

	Иван Петрович бол Климийн санаа сэтгэгдлийг хянагчийн үүрэгтэй болсныг Клим бүр ч тод мэддэг болов. Нэг шөнө театрт ший үзэж ирээд Варвара хувцсаа тайлж 

	— Митрофанов жүжигчин бол инээдмийн сайн жүжигчин байх байсан биз. Их авьяастай шүү гэхэд нь Клим

	— Чи арай хэтрүүлж байна. Энэ хүн бол ердөө л эрүүл санаа бүхий ёстой л орос хүн, тийм хүн хэдэн саяар бий гэжээ. Байшин хөлслөгчдийг тийм авьяастай хүн гэж үзэхийг Самгин огтхон ч хүссэнгүй ажээ.

	Гэтэл Клим улаан өндөгний баярын шөнө Митрофановын жинхэнэ чанарыг бүрэн таньжээ.

	Ходынкын явдал, манежийн талбайд болсон хэргээс хойш Самгин олон хүнээс онц зайлах болсон билээ. Театрын үүдний танхимд бөөгнөн зогсох хүмүүс хүртэл аягүй харагдах тул Самгин өөрийн эрхгүй үүд хаалганд ойрхон зогсоно. Гадаа гудамжнаа ямар нэг золгүй явдал болж, эсхүл хэрүүл уруул гарч олон хүн бөөгнөсөн байвал зэвүүцэн холуур тойрон өнгөрнө.

	Гэвч улаан өндөгний баярын шөнө Кремлийн сүмд очъё гэж Варварын шургуу гуйхад Самгин маш дургүй явжээ: Тэр хоёр Кремлийн ханын дотор ормогц бараагнан бөөгнөсөн олны дотор сорогдох мэт орж, өөрийн эрхгүй нэг тийш түрэгдэв. Самгины царай гунигтай болж, хүн бүхнийг дайсагнан харна. Тийнхүү шахагдан явсаар хааны эв хавгүй хөшөөний тэнд хүрч сая бага зэрэг чөлөөтэй болж амьсгаа авчээ. Тэр хувьд ер нэлээн уужим ажгуу.

	Шөнийн хүйтэн харанхуй тэрхүү хурсан олныг айхавтар, нэг бөөн хар юм болгон шахаж, шахагдсан олон далайн давлагаа адил үелзэн, газар дэлхийг хотойтол дарж авай. Дуганы цонхноос өтгөн, шар зурвас гэрэл ойж, хурсан олны толгой дээгүүр шөнийн харанхуйг хага зүсэн, зурвас гэрлийн хөвөө нь мөс шиг цэнхэртэн харагдана. Тэр гэгээ толгой нүцгэн олны дээгүүр тусахыг харвал төмс шиг, хушга шиг, буурцаг шиг зөндөө халзан толгой,харагдаж байжээ. Тэр олон толгой ерийнхөөс, ердийнхөөс жигтэй жижигхэн харагдах ажгуу. Цаашлах тусам хүний толгой ялгаран харагдахгүй болж, бүр алс араар зогсож буй хүмүүс толгойгүй юм шиг үзэмжгүй бараагнана. Морьтой цагдаа нар" олны дотроос хүн цээжтэй морин бөгстэй бараан дүрс шиг харагдана. Тэдгээрийн нэгний ойролцоо үстэй захтай дээл өмссөн өндөр лухгар эр зогсох бөгөөд гэтэл түүний дээлийн зах дотроос морины толгой цухуйж, шүдээ ярзайлгаад амгайгаа гялалзуулан ёсолж байна. Харанхуйн дунд Их Иваны багана зэс хумстай асар том зэрэмдэг харуу адил догшин сүртэй харагдах бөгөөд түүний суурийг тойроод бараан бараан хувцастай олон хүн усны тогтуун ирэлж шиг үелзэж байхад мөнөөхөн багана ч ганхаж байх шиг санагдах ажээ. 

	Тэр багана унавал Анчдын гудамж, Хятад, хороо, Орд, Аравтын гудамжнаас ирсэн, мөн Островскийн жүжигт гардаг Москва голын цаанаас ирсэн олон зуун хүн сөнөх болно. Түүнээс гадна олон зуун хүн үхэхээс айхдаа бие биеийг дарж бэртээх болно. Эсхүл ондоо ямар нэг гамшиг дайрч тэрхүү бат лут суусан баганыг дэлбэлбэл багана нурахдаа ойр хавийнхаа бүх байшин барилга, Дуган сүм, Кремлийн ханыг нураах болно гэж Самгин бодож байв.

	Хурсан олны амьсгаалах, гинших нь Самгины хөдөө байхад тосгоны нэг сүмийн хонх өлгөхөд илэрч байсан мөнөөхөн халуун шуугианыг санагдуулна. Гэтэл энд ч сайх олон хүн харанхуйн дотор үл үзэгдэх ямар нэг хүндийг өргөх гэж хамаг бяраа гаргаж найгалзан, бие биеэ хавирч байх шиг санагдана. Олон бүгдээр сайх сүмийн цонхоор тусах зурвас бүлээн, шар гэгээ тийш чадлаар тэмүүлэн, сүмийн үүдээр чихэлдэн орохыг хүсэж байх шиг харагдана. Сүмийн дотроос мөн олны шуугих бүдэгхэн чимээ гарна. Гэвч гадаа нам гүм, онц хүйтэн цэвдэг нам гүм байв. Хурсан олон цөм хүйтэн шөнийн зөрчиж болшгүй нам гүмийн дунд дарагдсан шиг улам чимээгүй болж байв. Самгины дэргэдүүр зогсогсдыг харвал гэгээ ба дулааныг тэсгэлгүй хүлээсэн янзтай их л уруу царайтай зогсоцгоож байжээ. Варвара Самгинтай бөөрөө нийлүүлээд чичирч байв. Тэр баруун гараа элгэндээ наагаад үл мэдэг хөдөлгөнө. Даарч бээрсэн царайд нь хуурмаг амгалан байдал илэрнэ. Варвара мөд тэрхүү шахалдагч олон хүн, хүйтэн хоёрт гомдол тавих вий гэж Самгин дуугүй хүлээн зогсож байжээ.

	Олны дотроос Митрофанов гарч ирэв. Тэрээр малгайгаа сугавчлаад мөнгөн цаг барьсаар тэдний хажууд ирж, зогсиулж,

	— Одоо хонх дэлдэх болов. Одоо! гэж аяархан өгүүлээд амаа ангайж, толгой гилжийлгэн, нүдээ том болгоод ангуучин тагтаа нисэж явахыг хөөрөн харж буй балчир хүүхэд адил тэнгэр өөд ширтэнэ.

	Асар том аяга мэт хөмөрсөн харанхуй тэнгэрт гэнэт зэсийн өтгөн дуу хүнгэнэж, үхэр буу тавьсан мэт их чимээ гарч мөнөөхөн нам гүм байдлыг алдуулав. Харанхуйн дотор их гэгээ сацарч, олон хүний баярласан, инээвхийлсэн царай тодрон, нүд нь жавхлантай гялалзаж байх нь ил болов. Бүх Кремль хурц галаар бадран Москва хотын дээгүүр хонхон дуу сүр жавхлантайгаар нисэж, түмэн гар сарвалзан наманчлах нь мөнөөхөн хурсан олны дээгүүр шувууд нисэж байх шиг харагдах ажгуу. Сүмийн үүдний тавцан дээр алтан шар хувцастай лам нар гарч ирэв. Толгойн дээр олон өнгийн гал сацруулсан нэг хүн галт загалмайгаар хүмүүсийг халхлан, түмэн хүний доргилсон их дуу гарч

	— Үнэнхүү амилбай! гэж гурвантаа итгэл төгс залбирал уншив.

	— Христос амилбай! гэж Митрофанов зандрах мэт огцом дуугарч Самгиныг тэврэн үнсжээ. Тэрээр даруй согтсон мэт жигтэй болж, уйлаад баяртайгаар өмөлзөж,

	— За бид ямар вэ дээ, аан? Ай тэнгэр... гэж мөн Варварыг шууд барьж аваад тэврэн дугтчиж үнсэж

	— Сүсэггүй ч гэсэн Христос үнэнхүү амилбай гэж хүн үнэмшинэ биз, аан? гэжээ.

	Митрофановын нүүрний арьснаас нулимс шүүрэх мэт хацрын дээгүүр арвин их нулимс урсаж байв. Варвара хүнээс ичихдээ түүнийг түлхэж, Климийг өршөөл эрэх мэт харж

	— Чи хаана байна? гэж зэмлэнгүй дуудаж байв.

	Варварыг үг хэлэх аялгууд гомдсон буюу зэмлэсэн байдал илэрнэ. Орчин тойрон үлгэрт гардаг шиг онц ондоо болжээ. Байшин хөлслөгчийн тийнхүү уяран хөөрч байхыг үзээд Самгины сэтгэл догдолжээ. Самгин хэдий зовуурьтай инээвхийлэх авч өөрийгөө олны өмнө дэндүү хөгийн инээдэмтэй харагдах вий гэж басхүү болгоомжлох ажгуу. Самгин эхнэрээ тэврэн

	— Варя, Христос амилбай гэжээ.

	Варвара нөхөртөө чанга наалдаж, Самгин түүний мөрөн дээгүүр Митрофановын нойтон нүүр, жаргалтай нүдийг харж байв. Митрофанов

	— Агшин зуур! Энэ дэлхийд хаана ч бидэн шиг ийм байж чадахгүй, тийм үү? Бүхний тулд! Клим Иванович, бүхний тулд гэж ийм юм байдаг нь сайхан шүү! Гуйлгачин ч бай, хаан ч бай адилхан ийм л байх хэрэгтэй. Гоё биз? Бидэн шиг... гэж ялдамхан дуугаар үглэж байв. 

	Бөөн олон түргэнээ задран тарж нэг нэг тодорхой хүмүүс болохыг харвал тэд цөм ерийн хүмүүс байв. Гагцхүү баяр хөөрөөр бялхаж, бие биедээ малгай авч тонгойн ёсолж, тэврэлдэн үнсэлцэж.

	— Христос... 

	— Үнэнхүү... гэх үг түмэнтээ давтана.

	Энэ үгийг тэд анх удаа дуулж байгаа юм шиг байна. Самгин урьд нь Христосын ярьж хүмүүсийн баярлалдаж байхыг үзэхдээ, инээдэмтэй зусар явдал гэж боддог байв. Гэтэл одоо яагаад ч юм, огт тэгж бодогдохгүй харин ч өөрөө сэтгэл хөдлөн учиргүй баяртай байжээ. Эргэж харвал мөнөөхөн аймаар харагдаж байсан юмс оргүй алга болжээ. Гэрэл чимэглэлийн нуд гялбам хурц гал газар сайгүй сацраад Их Иваны сүмийн хонх дүн дан хийж, бүх хотын олон сүм дуганы хонхны баясгалант дуун тэрхүү сүр жавхлантай дүнгэнэх дууныг дарж чадахгүй байлаа. Бүх Москва хотын дээгүүр, гүн харанхуй тэнгэрт гал туяа гялбалзан, мөнөөхөн олон зуун зэс хонхны дуу агаарт гэрэл гэгээ болон сацарч буй гэж бодмоор ажээ. Хотын эмхгүй олон байшин дундаас сүм дуганууд үлгэрт гардаг алтан онгоц шиг хөөрөн. харагдаж байв.

	Митрофанов хажуугаараа хөндөлдөн, мөр дээр тохиолдсон хүн бүхнийг хэдий эрээгүй авч эелдэгхэн түлхлэн Варварад зам тавьж явахдаа,

	— Бид чинь... Бид чинь... гэж ямар нэг утга төгс юм ярьсаар явсан авч олны баярт шуугиан дунд тэр үг нь эс дуулдана. Самгиныхныг газрын дарга нь гэртээ зоог барихыг урьсан боловч Клим гэнэт харихаар шийдэж, ь

	— Варя, Иван Петровичийг аваад гэртээ харья. Тэгэх үү? гэжээ.

	— Ай даа, тэгвэл ч сайхан даа! гэж Варвара дуу алдав.

	— Миний сэтгэл хөдлөөд нэг л хачин. Газрын даргад маргааш уучлал эрнэ биз гэж Самгин хэлэхдээ нэг л зовсон янзтай байв.

	— Их баярлав. Танайд очихдоо би их баяртай байна гэж Митрофанов тал өгөв. Митрофанов алчуур гаргаж нүүрээ арчиж, алчуураа далбалзуулан мөрдөө байсан хүнийг дайрна. Варвара түүнийг нь эелдэг зөөлнөөр сануулан хэлэхэд,

	— Зүгээр, өнөөдөр гомдож уурлах хүн байхгүй биз гэнэ.

	Самгин гэртээ ирээд гэрийнхэнтэйгээ Христосын сайн өдрийн ёсоор цөмтэй нь золгов. Анфимьевна жигтэй өргөн халхгар торгон дээл өмссөн нь бунхан адил харагдана. Тогооч нь гоё хувцсаа өмссөн боловч хэдийн шал согтуу байв. Гэрийн зарц хүүхэн ягаан бошинз өмсөж учиргүй олон тууз зүүсэн нь хөдөө тосгоны хуримлагсдын морьдын чимгийг сануулж байжээ. Самгин тийнхүү ёс ёслоод сайхан сэтгэлээр инээж, гараа үрж, нүднийхээ шилийг нэг авч, нэг зүүж байв. Түүний байр байдал урьд урьдаас нэг ондоо болсныг өөрөө боловч мэдэж байжээ. Митрофановын дал мөрөн дээр алгадаж, «Христос амилбай» гэж дуулмаар ч, Варварад ялдам наргиа үг хэлмээр ч санагдан нэг л хачин болоход Самгин өөрөөсөө ичингүйрч байжээ. Варвара эрд гарах гэж буй хүүхэн адил дун цагаахан хувцастай, их л гоё хөөрхөн харагдах агаад бодлогошронгуй дуугүй сууна. Энэ нь мөн Самгины сэтгэлийг догдлуулна. Самгин сайхан зассан ширээний дэргэд зогсоод ширээнээ тавьсан гахайн торойн ярзгар хоншоорыг сонирхон харж байхад ард нь Митрофанов

	— Ноён Долганов гэж нэг хүн байдаг. Тэр Христос гэж байгаагүй. Христос гэдэг бол санаанаас зохиосон юм гэж надад нотлон ярьдаг юм. Тэглээ гээд яах юм? Надад юу юм? Санаанаас зохиосон ч гэсэн нэг юм бий! Варвара Кирилловна, бидний, хүн болгоны биед нэг өчүүхэн тасархай бий. Үүнд л гол нь байгаа юм. Бид хэдий муу ч гэсэн тийм аймшигтай биш шүү... гэж ярьж байв. Байшин хөлслөгчийн тийнхүү хөөрч ярихыг Самгин сонирхон чагнаж байснаа

	— За сууцгаая гэжээ. Самгин нөгөө Митрофановыг анхааралтай ажиглан харж бодсон нь, энэ хүн тойргийн шүүхийн хэрэг бүртгэгчтэй, «Мюр Мерлиз» дэлгүүрийн мөнгө хураагчтай, «Прага» рестораны эзэнтэй, их сургуулийн харгалзагч хүнтэй, ер олон жирийн хүнтэй их адилхан хүн юм бодож байжээ. Митрофанов олонтоо индүүдсэн ёслолын хар хувцас, сүлжмэл хээтэй цагаан хантааз өмсжээ. Цамцныхаа заамыг дарайтал цардаж, хөвөөлж хайчаар цацаг гаргажээ. «Бух гөрөөсөн» хэмээх хатуу архи хэдэн хундага уугаад

	— Бид цөм Христосоос үүдсэн улс шүү. Энэ чинь хүн болгон нэг замтай гэсэн үг. Бид цөм түвшин жаргалтай амар тайван аж төрөхийг хүснэ. Христос эцэг ч үүнийг хүсэж байлаа! гэж илтгэх мэт ярьж байв.

	— Нэг шүлэгч, өөрөөр хэлбэл шүлэгч биш, умзад хүн... гэж Климийн ярихад

	— Тийм, Умзад! гэж Митрофанов зөвшөөрсөн юм уу, баталсан мэт засаж, — Тэгээд? гэжээ.

	— Тэр хүн Христост:

	 

	Бид үзэн ядавч чамайг хайрлана.

	Бид үзэн ядавч чамд мөргөнө.

	 

	гэдэг юм.

	— Яагаад тэгж хэлдэг бил ээ? гэж Митрофанов жүнзтэй архиа амны тус өргөж байснаа, Климийн дахин давтан хэлэхэд уусангүй тавьж хөмсгөө атируулаад бодлого болж, нүдээ анивчин суув.

	— Тэгж хэлсэн нь оносон байж болох юм. Гэхдээ арай... шазруун хэлжээ гэж Варвара мөн бодлоготой хэлэв. Митрофанов

	— Та Умзад гэв үү? Нэг архичин хүн үү? Ер тиймэрхүү үгийг согтуу хүн л хэлнэ дээ... гэж тайлбарлан, хундагатай архиа ууж, — Варвара Кирилловна, надад дахин битгий хийгээрэй, болоо, ханалаа гэснээ бас л

	— Үзэн яддаг гэдгийг би бол зөвшөөрөхгүй. Үзэн ядах учир л байхгүй. За яах вэ хоёр нэг цаг уурлаж уцаарлаж болно, ер яалаа гэж үзэн ядах хэрэг вэ? Юм бүхэн байгалийн хуулиар явж байна. Юм бүхэн өгсөж өөдөлж байна. Миний эцэг эхийг модоор зоддог байсан юм сан. Гэтэл би цохиод авмаар үе байсан байж болно, тэгэхэд эм хүн өөд гар далайж үзсэнгүй, хөөрхий гэж ярив.

	— Таны тэр чинь өөдлөөгүй юм бол уруудаж яваа хэрэг үү? гэж Варвара аяархан асуусанд Клим хошигнож

	— Чи надаар зодуулах дур чинь хүрээд байна уу? гэжээ.

	— Тэгж бодож ч болохгүй шүү гэж Митрофанов дуу алдаж, толгойгоо баруун зүүн тийш ганхуулж үзээд, — Би жаахан согтсон шиг байна. Би согтохоороо муу зантай хүн юм гэж инээж, чингэснээ дахин лүсхийтэл инээд алдаж, мөн онц чангаар

	— Би согтохоороо уйлна гэж яана, тэнгэр минь! Асгаруулаад л байх нь тэр. Үхсэндээ тэгж уйлдгийг ямар чөтгөр мэдэх билээ. За, баяр хүргэж, ялдам сайхан зочилсонд тань баярлалаа гэв. Митрофановын гарч явсан хойно Варвара

	— Тун сайн хүн юм даа! гэж санаа алджээ.

	Хэдийн гэгээ орж, бор бор үүлний завсраар хөх тэнгэр үзэгдэж, тийм нэг цоорхойд од гялалзаж байв. Клим эхнэрийн хажууд очиж

	— Хүн хүнээсээ үүджээ гэж... Чухамдаа тийм дээ! Би ч жаахан согтож байна гээд Варварыг тэвэрч, өргөөд үнсэв. Гэтэл Варвара улам наалдаж

	— Намайгаа битгий оролдож үзээрэй! гэж зөөлөн гуйж хэлжээ. Чингээд Климийн гарыг тавиулж, баахан жүжиглэсэн шиг хоёр санчгаа дарж суухад нь Клим

	— Яав, толгой чинь өвдөнө үү? гэсэнд

	— Үгүй ээ, гэвч... ер юм болгон ойлгомжгүй юм, Клим хонгор минь гэж шивгэнэн нүдээ аниад, — Сайхан юм ойлгомжгүй... Сэтгэл донслом сайхан байсан биз дээ? Тэгээд тэр... тэгээд бид гахайн торой идлээ, Христосыг ярилаа... гэв.

	— Охин минь, чи яав? гэж Самгин хэдий эелдэг боловч дурамжхан асуусанд, Варвара

	— За, балай юм... би мэдэж байна! Гэвч гомдолтой байгаа биз. Үгүй, гомдолгүй юу? гэж янзыг үзсэн мэт Климийн нүүр өөд харахад нь Клим энэ маань одоо л уйлах нь гэж бодоод

	— Сэтгэл чинь дэндүү хөдлөөд... гэвэл

	— Тийм, би явж хэвтье гэж Варвара яаран өрөөндөө орж түлхүүрээ хоёр дахин эргүүлэх чимээ гарчээ.

	«Ядраад ааш нь хөдөлжээ. Варвара ер улам залуу, урьдынхаасаа улам гэнэн хонгор болж байх шиг байна» гэж Клим бодно. Сэтгэл санаа сайхан байхад нь яваад өгсөнд Самгин ч дотроо дуртай байжээ.

	Клим ширээнээ очиж бас нэг хундага улаан архи хийж уугаад нуруугаа үүрч, цонхон дээр очоод хөх тэнгэрт үл мэдэг анивалзах бүгээн од, байшингийн үүдний дэнлүүг ширтэн зогсов.

	Нэг дуу санаанд нь бүүр түүр орж

	«Үхлээрээ үхлийг даран...» гэж дуу аялснаа эргэн харж

	— Даран юм уу дарж юм уу? гэж ганцаар ярьж, дахин нарийхан хоолойгоор

	— Үхлээрээ үхлийг дарж «үхэгсдийн дотроос Христос амилбай» гэж ганцаар дуулав.

	Самгин дахин эргэж хараад чимээ чагнавал байшин дотор, гадаа гудамжнаа огтхон ч анир алга байЖЭЭ.

	— Миний дуулна гэдэг инээдтэй юм болж байна. Гэвч би эрүүл биш учраас тэр шүү дээ, би жаахан согтуу учраас дуулж байна шүү дээ гэж хэн нэгэнд тайлбарлах мэт ганцаар ярьж байв.

	Сүмд дуулдаг шиг сүр жавхлантай чанга дуулах юм сан. Тэгвэл Варвара сонсоод хуримд очих гэж байгаа мэт дун цагаан хувцастайгаа гараад ирнэ дээ гэж бодоод

	— Энэ шал балай юм болж байна шүү! Митрофанов согтохоороо уйлдаг, би тэгээд л дуулж байна гэж өөрийгөө цагаатган, түүнээсээ ичиж нулимсаа гаргахгүй гэж нүдээ тас аньжээ. Нүдээ аньсан хэвээр сандлын түшлэг тэмтрэн олж, чимээ гаргахгүй гэж маш болгоомжтой суутал харин Варвара битгий гарч ирээсэй гэж боджээ. Тэр ч байтугай нүдний нь нулимс сормуусыг дагаж урсахад Варвара үнэхээр хүрээд ирвэл яадаг билээ гэж баахан зүрхшээн эмээж байжээ. Чингээд Клим нүдний нулимсыг яаран шувтарч

	«Миний амьдрал нэг л... базаахгүй байна аа даа» гэж боджээ.

	Тэнгэрт од үзэгдэхгүй болж, гадаа үүдний дэнлүүний гэгээ бүдгэрэвч нөгөө талын байшингийн цонх, цонхны сиймгэр хөшиг, түүний цаана буй цэцгийг гэрэлтүүлсээр авай.

	Маргааш өглөө нь Самгин тийнхүү сэтгэл хайлж, аж амьдралдаа гомдсоноо санаад өршөөнгүй инээвхийлж байв. Уг нь тийм биш, тэр ер муугүй амьдрах бүлгээ. Варвара бэлгэдлийн үзэлтний шүлэг зохиолыг их л хичээнгүйлэн уншиж, урлагийн түүхийн талын ном эргүүлж суудаг болсныг Самгин үзээд энэ маань мөнөөхөн «зочдын танхимын» эзэгтэйн рольд биеэ бэлдэж байна гэдгийг ойлгоод

	— Боломжийн хэрээр юмыг олж мэдэх хэрэгтэй. Гэхдээ нэг зүйлд хэт шунахгүй байвал дээр юм сан. «Юм бүхэн өнгөрөн өнгөрнө, газар дэлхий мөнх үлдэнэ» гэж дэлхийн тухай хэдий буруу өгүүлсэн ч гэсэн түүнийг санаж явах хэрэгтэй гэж сурган өгүүлдэг билээ.

	Хагас сайн өдөр таньдаг улсаа урьж жижигхэн үдэшлэг хийж байя гэж Варвара саналаа хэлэхэд Клим урдаас нь

	— Чи хагас сайн өдөр болгон заавал бусдыг дэргэдээ авчирч харж байх гэж үнэхээр хүсээд байна уу? Тэр чинь арай эртэднэ гэдэг байжээ.

	Чингээд Варвара энэ талаар Самгинтай баахан зориггүйгээр маргахад Клим түүний хорыг сэтгэл дүүрэн малтдаг авай. Гэвч Самгины хүссэн хүсээгүй тэдний таньдаг хүмүүс хар аяндаа тасралтгүй олширсоор байв. Бусдын гэр орноор эцэж цуцахыг мэдэхгүй хэсэж, шинэ сонин юманд шунаж, юмыг зүдэн сонирхож, сэтгэлээ учир начиргүй түгшүүлэн явагчид олширсоор авай.

	— Та мэдсэн үү? Та дуулсан уу? Та ер юу гэж бодож байна? гэж тэд бие биеэс, мөн Самгинаас дандаа асууж явна.

	Тийм хүмүүс Орос орон түргэнээ баяжиж, Островскийн шийд гардаг худалдаа наймаа бараг арилаад, Москва хотноо хэдийн үзэгдэхгүй болов, соёл урлаг, улс төрийн бодлогын эрх ашигт харш биш тийм аж үйлдвэрийн эздийн шинэ давхарга бий болж байна гэж дандаа ярина. Самгин бодохдоо энэ тухай их л сэтгэл дүүрэн, баяртай, бусдын амжилтад баахан атаархсан янзтай яримаар байтал тэд зөвхөн хар муу санаагаар ярилцаж байх нь үзэгдэнэ. Гэтэл оюутны үймээн, ажилчдын бослогын тухай юм уу, хөдөө тосгон хоосорч, авьяас билиггүй түшмэд олон болж байна гэж яривал маш баяртайгаар ярина. Гэвч Самгин сэтгэл гонсойсон нь үгүй. Маргааны ид үеэр Татьяна Гогина

	— Миний бодвол бид цөм ажилгүй сул танхай сууж... олны хөдөлгөөнийг хохируулж байна. Бид ийм л улс юм даа! гэхэд нь Самгин туйлын ихээр зөвшөөрч

	— Энэ үнэн. Нэг үгээр хэлбэл, яахыгаа мэдэхгүй болсон хөөрцөг хүмүүс зөвхөн Москва хотын дотор, зөвхөн сэхээтний орон байран дотор тэр олны хөдөлгөөн гэдгийг үүсгэж байгаагаас биш хотоос гадна жирийн ардын хүнд амьдрал хэвээрээ л байна... гэтэл Татьяна түүний үгийг тасалж

	— Миний бодвол, таныг ч гэсэн мөн... гэж эвгүй муухай мушилзан инээвхийлж, — Ямар хүн болохыг мэдээгүй байгаа шүү! гэжээ.

	Энэ хүүхэн тийм ч зоримог ярьж эс чадах авч хаана л бол хаана, хэнд ч хамаагүй ярина.

	Митрофанов орж ирээд тав зургаан аяга цай тайван ууна. Талх, боов боорцог ялгаагүй аль хүний иддэг бүхнээс цадталаа идэж сая санаа амарна.

	— Та байх газраа бас л олоогүй байна уу? гэж Варварын асуухад

	— Олоогүй ээ гэж хэлэхдээ гомдсон ч биш, харамссан ч биш энгүүн өгүүлнэ. Түүний ярих нь

	— Энэ газар аятай байр олоход нэн бэрх. Орох шургах газар ердөө ч олдохгүй. Эндхийн улс зөгий шиг олон, бас хээл хахуульд дуртай. Сохор зоос ч болов өгч салахаас ондоо мөргүй шүү! Тун ч хомхой улс юм гэнэ. Бөөрөнхийлж хумьсан алчуур гаргаж нойтон уруулаа арчиж

	— Гэтэл юунд тэгж хомхойрно вэ? Бид ямар зуун жил амьдрах биш, хүрэлцэнэ шүү дээ! Сибирь, хохол ардууд Москвад дургүй байдаг нь учиртай юм. Харин татааруудтай аятайхан амь зууж болох байсан, даа. Татар хүн бол их амгалан, тэдний тэнгэрийн сударт хомхойрч үймэлдэхийг хориглосон байдаг. Дмитрий Донской татааруудын дарангуйллыг дэмий л устгасан юм. Татаарууд бол хомхой сэтгэлгүй, номхон, цэвэр улс болохоор бидэнд их ашигтай байх байсан юм гэж нэг бараг профессор шахуу хүн надад гомдол тавьж нотлон ярьж билээ. Гэтэл Их Петр хаан бол герман, еврей нарыг авчирч байлаа. Тэр ч байтугай түүнд еврей сайд ч байсан гэдэг. Тэр шивэр шинхэг ханхлуулсан улс л Москвагийн хүнийг ховдог хомхой болгож орхисон юм даа гэж гүн ухаандана.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

